
ಹೆಸರೇ ಹೇಳುವ ಹಾಗೆ ಯಕ್ಷಗಾನ ಭೀಷ್ಮೋತ್ಪತ್ತಿ ಪ್ರಸಂಗ ಕೃತಿ ಶಂತನು ಚಕ್ರವರ್ತಿ ಮತ್ತು ಗಂಗಾದೇವಿಯರ ಮಗ ದೇವವ್ರತ ತನ್ನ ಭೀಷಣ ಪ್ರತಿಜ್ಞೆಯಿಂದ ಭೀಷ್ಮನಾಗಿ ಉದ್ಭವಗೊಂಡ ಕಥೆಯನ್ನು ಒಳಗೊಂಡಿದೆ.  ಇದನ್ನು ಹಲಸಿನಹಳ್ಳಿ ನರಸಿಂಹ ಶಾಸ್ತ್ರಿ ಬರೆದಿದ್ದಾನೆ. ಕರ್ನಾಟಕದಲ್ಲಿ ಹಲವು ಹಲಸಿನ ಹಳ್ಳಿಗಳು ಇರಬಹುದಾದರೂ ಈ ನರಸಿಂಹಶಾಸ್ತ್ರಿಯ ಹಲಸಿನ ಹಳ್ಳಿ ಶಿವಮೊಗ್ಗ ಜಿಲ್ಲೆಯ ತೀರ್ಥಹಳ್ಳಿ ತಾಲೂಕಿನಲ್ಲಿದೆ.  ವರತುಂಗಾದಕ್ಷಿಣಾ ಕೂಲದೊಳ್ ಪನಸಾಖ್ಯ ಪುರಿವಾಸ ಹವ್ಯಕದ್ವಿಜನು, ಉರಗೇಂದ್ರ ಶಾಸ್ತ್ರಿಯ ತರಳನು ನರಹರಿ…. ಎಂದು ತನ್ನ ಪರಿಚಯವನ್ನು ತಾನು ರಚಿಸಿದ ಹೆಚ್ಚಿನ ಪ್ರಸಂಗ ಕೃತಿಗಳಲ್ಲಿ ಹೇಳಿಕೊಂಡಿದ್ದಾನೆ. ಪನಸಾಖ್ಯಪುರಿ ಎಂದರೆ ಹಲಸಿನಹಳ್ಳಿ ; ಉರಗೇಂದ್ರ ಶಾಸ್ತ್ರಿ ಎಂದರೆ ನಾಗೇಂದ್ರಶಾಸ್ತ್ರಿ. ಅಜ್ಜನ ಹೆಸರು ರಾಮಾಶಾಸ್ತ್ರಿ ಎಂದೂ ಹೇಳಲಾಗುತ್ತದೆ. ಇವನ ವ್ಯಕ್ತಿಗತ ಪರಿಚಯದ ವಿಷಯದಲ್ಲಿ ಹೆಚ್ಚು ಮಾಹಿತಿಗಳು ಸಿಗುವುದಿಲ್ಲ. ಸಾಗರದ ಶ್ರೀ ಮೋಹನ ಹೆಗಡೆಯವರು ಶಾಸ್ತ್ರಿಯ ನಿಕಟವರ್ತಿ ಒಡನಾಡಿಗಳ ಹೇಳಿಕೆಗಳನ್ನು ಆಧರಿಸಿ ಒಂದು ಬರೆಹ ಪ್ರಕಟಿಸಿದ್ದಾರೆ.  ಹುಟ್ಟೂರು ಹಲಸಿನ ಹಳ್ಳಿಯಾದರೂ ಆಗುಂಬೆಯ ಶ್ರೀಮಂತರಲ್ಲೊಬ್ಬರಾದ ವಾಸುದೇವಯ್ಯನವರಲ್ಲಿ ಗುಮಾಸ್ತರಾಗಿ ಕಾರ್ಯ ನಿರ್ವಹಿಸುತ್ತಿದ್ದನಂತೆ. ನಾಟಕದ ಹಾಸ್ಯಪಾತ್ರಧಾರಿಯಾಗಿದ್ದನಲ್ಲದೆ ತಾಳಮದ್ದಳೆಯ ಅರ್ಥಧಾರಿಯೂ ಆಗಿದ್ದನಂತೆ. ಆಗುಂಬೆಯ ಗುತ್ತಿಗೆದಾರ ನಾರಾಯಣಪ್ಪ, ವಿಠ್ಠಲಪಂಡಿತ, ಪಟೇಲ ಶಂಕರಯ್ಯ, ಆಗುಂಬೆಯ ಸುಬ್ಬಣ್ಣ ಭಟ್ಟ, ನರಸಿಂಹ ಮಲ್ಯ, ಕಮಕೊಂಡು ನರಸಿಂಹಶಾಸ್ತ್ರಿ ಇವರೆಲ್ಲ ಮಿತ್ರವರ್ಗವಂತೆ. ಸಾಹಿತ್ಯದ eನವುಳ್ಳ ಹಾಸ್ಯಮಿಶ್ರಿತ ಸರಸಮಯ ಮಾತಿನಶೈಲಿ ಇವನ ಅರ್ಥದ ವೈಶಿಷ್ಟ್ಯಗಳಂತೆ. ಭೀಷ್ಮ (ಯಾವ ಪ್ರಸಂಗದ್ದೆಂದು ತಿಳಿದಿಲ್ಲ) ರುಕ್ಮಾಂಗದ ಇವನ ಹೆಸರಾದ ಪಾತ್ರಗಳಂತೆ. ನಾಟಕ ಬರೆಯುವುದು ಮತ್ತು ಹೇಳಿಕೊಡುವುದು ಆಶುಕವಿತ್ವ, ಉಪನಯನ, ವಿವಾಹ ಮುಂತಾದ ಮಂಗಲ ಕಾರ್ಯಗಳಲ್ಲಿ ಹಾಡಬಹುದಾದ ಹಾಡುಗಳನ್ನು ರಚಿಸುವುದು ಓದು, ಬರಹ ಇವನ ಹವ್ಯಾಸಗಳಾಗಿದ್ದುವಂತೆ.
ಇವನ ಬದುಕಿನ ಅವಧಿಯನ್ನು ನಿರ್ಧರಿಸುವುದು ಕಷ್ಟ. ಹೆಚ್ಚಿನ ಪ್ರಸಂಗ ಕೃತಿಗಳಲ್ಲಿ ಅದನ್ನು ಮುಗಿಸಿದ ಸಂವತ್ಸರ, ಮಾಸ, ಪಕ್ಷ, ತಿಥಿಗಳನ್ನು ಹೇಳಿದ್ದರೂ ಶಕ ವರ್ಷವನ್ನು ಸೂಚಿಸದಿರುವುದರಿಂದ ಕಾಲ ನಿರ್ಧಾರ ಕಷ್ಟ, ಮೋಹನ ಹೆಗಡೆಯವರು ತಮ್ಮ ಬರೆಹದಲ್ಲಿ ಇವನ ಜೀವಿತಾವಧಿಯನ್ನು ೧೮೭೦-೧೯೫೩ ಎಂದು ಸೂಚಿಸುತ್ತಾರೆ. ಆಕರವನ್ನು ಹೇಳುವುದಿಲ್ಲ. ಡಾ|| ಕಾರಂತರು ೧೯೩೦ರ ಸುಮಾರಿಗೆ ತೀರಿಕೊಂಡನೆಂದು ಹೇಳುತ್ತಾರೆ.  ಮೋಹನ ಹೆಗಡೆಯವರ ಹೇಳಿಕೆಯೇ ವಾಸ್ತವವಾಗಿರುವ ಸಾಧ್ಯತೆಯಿದೆ. ಇವನ ಮೊಟ್ಟಮೊದಲ ಪ್ರಸಂಗಕೃತಿ ಶಶಿಕಲಾ ಸ್ವಯಂವರ ೧೮೯೦ರಲ್ಲಿ ರಚನೆಯಾದುದೆಂದು ಮೋಹನಹೆಗಡೆ ಹೇಳುತ್ತಾರೆ. ಅಲ್ಲದೆ ಈತ ರಚಿಸಿದ ಮೂವತ್ತಾರು ಪ್ರಸಂಗಕೃತಿಗಳಲ್ಲಿ ಲಭ್ಯವಾದ ಸುಮಾರು ಹದಿನೈದು ಪ್ರಸಂಗಕೃತಿಗಳ ಇಸ್ವಿಯನ್ನೂ ಆವರಣದಲ್ಲಿ ಕೊಡುತ್ತಾರೆ.  ಆದರೆ ಸೂಚಿತ ವರ್ಷಗಳು ರಚನೆಗೊಂಡ ವರ್ಷವೆ ಅಥವಾ ಮುದ್ರಣಗೊಂಡ ವರ್ಷವೆ ಎಂಬುದು ಸ್ಪಷ್ಟವಾಗುವುದಿಲ್ಲ.
ಕೌಶಿಕ ಚರಿತ್ರೆ,  ವಿದ್ಯುನ್ಮತೀಕಲ್ಯಾಣ, ಪುಂಡರೀಕ ಚರಿತ್ರೆ, ವಾಮನಚರಿತ್ರೆ, ರುಗ್ಮವತಿ ಕಲ್ಯಾಣ, ಪಾರಿಜಾತಾಪಹಾರ, ಚಂದ್ರಹಾಸ ಚರಿತ್ರೆ, ಭೀಷ್ಮವಿಜಯ, ಕುಮುದ್ವತಿ ಕಲ್ಯಾಣ ಭೀಷ್ಮಾರ್ಜುನಕಾಳಗ, ದೇವಯಾನಿ ಕಲ್ಯಾಣ, ಶ್ರೀಕೃಷ್ಣವಿವಾಹ, ಶಲ್ಯಪರ್ವ, ವೀರಮಣಿ ಕಾಳಗ, ರುಕ್ಮಾಂಗದ ಚರಿತ್ರೆ, ವಿಶ್ವಾಮಿತ್ರ ಪ್ರತಾಪ, ಮುಂತಾದವು ಅವರ ಪ್ರಸಂಗಕೃತಿಗಳು, ಭೀಷ್ಮೋತ್ಪತ್ತಿ, ಭೀಷ್ಮವಿಜಯ, ಭೀಷ್ಮಾರ್ಜುನಕಾಳಗ ಮೂರು ಸೇರಿ ಸಮಗ್ರ ಭೀಷ್ಮ ಆಗಿ ಡೇರೆ ಮೇಳಗಳ ತಿರುಗಾಟದಲ್ಲಿಯೂ ಜಯಭೇರಿ ಬಾರಿಸಿವೆ. ಭೀಷ್ಮವಿಜಯ ಸಮಯಮಿತಿಯ ಪ್ರದರ್ಶನಕ್ಕೂ ಅಳವಟ್ಟಿದೆ. ಭೀಷ್ಮ ವಿಜಯ ವೇ ಡಾ|| ಕಾರಂತರ ನೃತ್ಯನಾಟಕಕ್ಕೂ ಒದಗಿದೆ. ಇವನ ಪ್ರಸಂಗಕೃತಿಗಳ ಕೆಲವು ಪಾತ್ರಗಳು ಪಡುವಲಪಾಯದ ಬಡಗು-ತೆಂಕುಗಳೆರಡರಲ್ಲಿಯೂ ನಟಪರಂಪರೆಗೆ ನಿದರ್ಶನಗಳಾಗಿವೆ. ಹಲವು ಪ್ರಸಂಗಕೃತಿಗಳು ಡೇರೆ ಮೇಳಗಳಲ್ಲಿಯೂ ಬಯಲಾಟದ ಮೇಳಗಳಲ್ಲಿಯೂ ಬಳಕೆಯಾಗಿವೆ. ಯಕ್ಷಗಾನ ಪ್ರಸಂಗಸಾಹಿತ್ಯಕ್ಕೆ ನರಸಿಂಹಶಾಸ್ತ್ರಿಯ ಕೊಡುಗೆ ಸ್ವತಂತ್ರವಾಗಿ ಅಧ್ಯಯನಕ್ಕೆ ಯೋಗ್ಯವಾದುದು.
ಕಥಾಸಾರ : ಹಸ್ತಿನಾವತಿಯನ್ನು ಆಳುತ್ತಿದ್ದ ಶಂತನು ಚಕ್ರವರ್ತಿ ಚಂದ್ರವಂಶದ ಪ್ರತೀಪ-ಸುನಂದೆಯರ ಮಗ. ತರುಣಿಯೋರ್ವಳು ನೀನಿದ್ದಲ್ಲಿಗೆ ತಾನಾಗಿಯೇ ಬರುತ್ತಾಳೆ ; ಏನನ್ನೂ ವಿಚಾರಿಸದೆ ಅವಳನ್ನು ವಿವಾಹವಾಗು ಎಂದು ತಂದೆ ಹೇಳಿದ್ದ. ಒಂದು ದಿನ ಬೇಟೆಗೆಂದು ಅರಣ್ಯಕ್ಕೆ ಹೋದಾಗ ಸರ್ವಾಂಗಸುಂದರ ಸ್ತ್ರೀ ಅವನ ಎದುರಿಗೆ ಬಂದಳು. ಶಂತನು ಅವಳನ್ನು ವಿವಾಹವಾಗಲು ನಿಶ್ಚಯಿಸಿದ. ತನ್ನ ಯಾವ ನಡವಳಿಕೆಯನ್ನೂ ಪ್ರಶ್ನಿಸಕೂಡದು ; ಪ್ರಶ್ನಿಸಿದ ತಕ್ಷಣ ತೊರೆದು ಹೋಗುವೆ ಎಂಬ ನಿಬಂಧನೆ ಹಾಕಿದಳು. ಶಂತನು ಆ ನಿಬಂಧನೆಯನ್ನೂ ಒಪ್ಪಿ ಮದುವೆಯಾದ. ಏಳು ಜನ ಕ್ರಮವಾಗಿ ಅವಳ ಹೊಟ್ಟೆಯಲ್ಲಿ ವರ್ಷಕ್ಕೊಬ್ಬೊಬ್ಬರಂತೆ ಹುಟ್ಟಿದರು. ಹುಟ್ಟಿದ ತಕ್ಷಣ ಅವಳು ಶಿಶುವನ್ನು ಗಂಗೆಯ ನೀರಿನಲ್ಲಿ ಎಸೆದು ಬಿಡುತ್ತಿದ್ದಳು. ಆದರೂ ಶಂತನು ಅವಳನ್ನು ಪ್ರಶ್ನಿಸಲಿಲ್ಲ. ಎಂಟನೆಯ ಮಗು ಹುಟ್ಟಿದಾಗಲೂ ಅವಳು ಗಂಗೆಗೆ ಎಸೆಯಲು ಮುಂದಾದಳು. ಆಗ ಶಂತನು ಅವಳನ್ನು ತಡೆದು ಪ್ರಶ್ನಿಸಿದ. ಅವಳು ಎಲ್ಲವನ್ನೂ ವಿವರಿಸಿದಳು. ಅವಳು ಬೇರೆ ಯಾರೂ ಅಲ್ಲ. ಗಂಗಾದೇವಿಯೇ. ಹಿಂದೊಂದು ಸಲ ಅವಳು ಬ್ರಹ್ಮನ ಸಭೆಗೆ ಹೋದಾಗ ಅವಳ ಸೆರಗು ಗಾಳಿಯಿಂದಾಗಿ ಜಾರಿಹೋದಾಗ ಸೂರ್ಯವಂಶದ ಮಹಾಭಿಷ ಎಂಬ ರಾಜ ಪ್ರೇಮಭರಿತ ದೃಷ್ಟಿಯಿಂದ ನೋಡಿದ್ದ. ಭೂಲೋಕದಲ್ಲಿ ಜನಿಸುವಂತೆ ಬ್ರಹ್ಮನಿಂದ ಶಾಪ ಪಡೆದಿದ್ದ. ಅವನೇ ಚಂದ್ರವಂಶದ ರಾಜ ಶಂತನುವಾಗಿ ಹುಟ್ಟಿದ್ದ. ಗಂಗೆಗೂ ಅವನ ಹೆಂಡತಿಯಾಗುವಂತೆ ಬ್ರಹ್ಮ ಶಾಪಕೊಟ್ಟಿದ್ದ. ಬ್ರಹ್ಮನ ಶಾಪ, ತಂದೆಯ ಮಾತು, ಪರಸ್ಪರ ಆಕರ್ಷಣೆ ಎಲ್ಲ ಸೇರಿ ವಿವಾಹವಾಗಿದ್ದರು. ನಿಬಂಧನೆ ಭಂಗವಾದುದರಿಂದ ಶಂತನುವನ್ನು ತ್ಯಜಿಸಲು ಅವಳು ಸಿದ್ಧಳಾಗಿಬಿಟ್ಟಳು. ವಸಿಷ್ಠನ ಶಾಪಕ್ಕೊಳಗಾದ ಅಷ್ಟವಸುಗಳಲ್ಲಿ ಏಳು ಜನ ಅವಳ ಹೊಟ್ಟೆಯಲ್ಲಿ ಹುಟ್ಟಿ ಶಾಪಮುಕ್ತರಾಗಿದ್ದರು. ಎಂಟನೆಯ ಮಗು ದೀರ್ಘಾಯುವಾಗಲಿ ಎಂದು ಹರಸಿದಳು. ಗಂಗಾದೇವಿಗೆ ಹುಟ್ಟಿದ್ದರಿಂದ ಆತ ಗಾಂಗೇಯನಾದ. ದೇವವ್ರತನೆನ್ನುವ ಇನ್ನೊಂದು ಹೆಸರನ್ನೂ ಇಡಲಾಯಿತು. ದೇವವ್ರತನಿಗೆ ಚೌಲ ಉಪನಯನ ಸಂಸ್ಕಾರಗಳನ್ನೆಲ್ಲ ನೆರವೇರಿಸಿ ಪರಶುರಾಮನಲ್ಲಿ ವಿದ್ಯಾಭ್ಯಾಸಕ್ಕೆ ಕಳುಹಿದ.
ಶಂತನು ಮಹಾರಾಜ ಜಾಹ್ನವಿಯ ವಿರಹ ಚಿಂತೆಯಲ್ಲೇ ಇರುವಾಗ ಗಾಲವ ಮಹರ್ಷಿ ಬಂದು ವಜ್ರಕೇತು ದೈತ್ಯನ ಮಗ ತಮಾಲಕೇತ ಮುನಿವೃಂದಕ್ಕೆ ಮಾಡುತ್ತಿರುವ ಉಪಟಳವನ್ನು ವಿವರಿಸಿದ. ಆ ದೈತ್ಯನನ್ನು ನಿಗ್ರಹಿಸಬೇಕೆಂದು ಕೇಳಿಕೊಂಡ. ಶಂತನು ತಮಾಲಕೇತನನ್ನು ಯುದ್ಧದಲ್ಲಿ ಕೊಂದುಹಾಕಿದ.
ಮರಳಿ ಬರುವಾಗ ಕಾಳಿಂದೀ ತೀರದಲ್ಲಿ ದಾಶರಾಜನೆಂಬ ಬೆಸ್ತರ ಅರಸನ ಸಾಕು ಮಗಳಾದ ಸತ್ಯವತಿಯನ್ನು ನೋಡಿ ಮೋಹಿತನಾಗಿಬಿಟ್ಟ. ಯೋಜನಗಂಧಿಯಾದ ಅವಳ ಸೂಚನೆಯಂತೆ ದಾಶರಾಜ ಕಂಧರನನ್ನೇ ಮಗಳನ್ನು ಮದುವೆ ಮಾಡಿ ಕೊಡುವಂತೆ ಕೇಳಿದ. ತನ್ನ ಮಗಳ ಹೊಟ್ಟೆಯಲ್ಲಿ ಹುಟ್ಟಿದ ಮಗನಿಗೇ ರಾಜ್ಯಕೊಡುವುದಾದರೆ ಮಾತ್ರ ಮಗಳನ್ನು ಕೊಡುವೆ ಎಂದ. ಶಂತನುವಿಗೆ ದೇವವ್ರತನನ್ನು ಬಿಟ್ಟು ಬೇರೆಯಾರಿಗೂ ರಾಜ್ಯ ಕೊಡುವ ಇಷ್ಟವಿರಲಿಲ್ಲ. ಆತ ಸುಮ್ಮನೆ ಹಿಂತಿರುಗಿದ. ಸತ್ಯವತಿಯ ಮೇಲಿನ ಮೋಹ ಕಡಿಮೆಯಾಗಲಿಲ್ಲ. ತೀವ್ರ ಚಿಂತೆಯಿಂದ ರಾಜಕಾರ್ಯದಿಂದಲೂ ವಿಮುಖನಾಗಿಬಿಟ್ಟ. ದೇವವ್ರತ ವಿದ್ಯಾಪಾರಂಗತನಾಗಿ ತಾಯಿಯನ್ನು ಬೀಳ್ಕೊಟ್ಟು ಹಸ್ತಿನಾವತಿಗೆ ಬಂದ. ವಿದ್ಯಾಪಾರಂಗತನಾಗಿ ತಾಯಿಯನ್ನು ಬೀಳ್ಕೊಟ್ಟು ಹಸ್ತಿನಾವತಿಗೆ ಬಂದ. ತಂದೆಯ ಶೋಚನೀಯ ಸ್ಥಿತಿಯ ಕಾರಣ ತಿಳಿದು ದಾಶರಾಜನಲ್ಲಿ ಹೋಗಿ ತಾನು ಬ್ರಹ್ಮಚಾರಿಯಾಗಿಯೇ ಉಳಿಯುತ್ತೇನೆ ,ಎಂದೂ ಪಟ್ಟ ಏರುವುದಿಲ್ಲ ಎಂದು ಪ್ರತಿಜ್ಞೆ ಮಾಡಿದ. ಪ್ರತಿಜ್ಞೆ ಕೇಳಿದ ದೇವತೆಗಳು ಹೂಮಳೆಗರೆದು ಭೀಷ್ಮನೆಂದು ಘೋಷಿಸಿದರು. ಶಂತನು-ಸತ್ಯವತಿಯರ ಮದುವೆಯಾಯಿತು. ಮತ್ಸ್ಯಗಂಧಿಯಾದ ಸತ್ಯವತಿ ಅದ್ರಿಕೆ ಎಂಬ ಅಪ್ಸರ ಸ್ತ್ರೀಯ ಮಗಳಾಗಿದ್ದಳು. ಬ್ರಹ್ಮನ ಶಾಪದಿಂದ ಅದ್ರಿಕೆ ಮತ್ಸ್ಯಜನ್ಮ ಪಡೆದಿದ್ದಳು. ಉಪರಿಚರ ಎಂಬ ಅರಸನ ಸ್ಖಲಿತ ವೀರ‍್ಯವನ್ನು ನುಂಗಿದ್ದರಿಂದ ಮತ್ಸ್ಯಕನ್ನೆಗೆ ಮತ್ಸ್ಯರಾಜನೆಂಬ ಪುತ್ರನೂ ಮತ್ಸ್ಯಗಂಧೆಯೆಂಬ ಮಗಳೂ ಜನಿಸಿದ್ದರು. ಮತ್ಸ್ಯಗಂಧೆಯನ್ನು ದಾಶರಾಜ ಸಾಕಿಕೊಂಡಿದ್ದ.
ಶಂತನು-ಸತ್ಯವತಿ ದಂಪತಿಗೆ ಚಿತ್ರಾಂಗ ಮತ್ತು ವಿಚಿತ್ರವೀರ್ಯ ಎಂಬ ಅವಳಿ ಮಕ್ಕಳು ಹುಟ್ಟಿದರು. ಚಿತ್ರಾಂಗ ಪಟ್ಟವೇರುವ ಮೊದಲು ದಿಗ್ವಿಜಯಕ್ಕೆ ತೆರಳಿದ. ಹಲವು ಯುದ್ಧಮಾಡಿ ಗೆದ್ದ. ಕೊನೆಗೆ ಚಿತ್ರಾಂಗನೆಂದೇ ಹೆಸರಿರುವ ಗಂಧರ್ವನೊಡನೆ ಯುದ್ಧಮಾಡುವಾಗ ಹತನಾಗಿ ಬಿಟ್ಟ. ಸತ್ಯವತಿ ತೀವ್ರವಾದ ಪುತ್ರಶೋಕಕ್ಕೊಳಗಾದಳು. ಭೀಷ್ಮ ಗಂಧರ್ವಕುಲವನ್ನೇ ನಾಶಪಡಿಸಿಬಿಡಲು ಸನ್ನದ್ಧನಾದ. ಅಶರೀರವಾಣಿ ಅವನನ್ನು ನಿಯಂತ್ರಿಸಿತು. ಭೀಷ್ಮ ವಿಚಿತ್ರ ವೀರ‍್ಯನಿಗೆ ಹಸ್ತಿನಾವತಿಯ ಪಟ್ಟಕಟ್ಟಿದ. ತಾನು ರಕ್ಷಣೆಗೆ ನಿಂತ ಎಂಬಲ್ಲಿಗೆ ಭೀಷ್ಮೋತ್ಪತ್ತಿ ಪ್ರಸಂಗಕೃತಿ ಮಂಗಲವಾಗುತ್ತದೆ.
ಈ ಪ್ರಸಂಗ ಕೃತಿಯಲ್ಲಿರುವ ಕೆಲವು ವಿಶೇಷ ಅಂಶಗಳನ್ನು ಗುರುತಿಸಬಹುದು. ಪ್ರಸಂಗಕಾರ ವ್ಯಾಸನ ಮಹಾಭಾರತವನ್ನೇ ಹೆಚ್ಚು ಅನುಸರಿಸಿದ್ದಾನೆ. ಕುಮಾರವ್ಯಾಸನಲ್ಲಿ ಈ ಸಂದರ್ಭಗಳೆಲ್ಲ ಹೆಚ್ಚು ಸಂಕ್ಷೇಪವಾಗಿ ಬಂದಿವೆ. ಭೀಷ್ಮನನ್ನು ವಿದ್ಯಾಭ್ಯಾಸಕ್ಕೆ ಶಂತನುವೇ ಕಳಿಸುತ್ತಾನಲ್ಲದೆ ಗಾಲದಮುನಿ ಮತ್ತು ವಜ್ರಕೇತುವಿನ ಪಾತ್ರಗಳನ್ನು ತಂದಿದ್ದಾನೆ. ಚಿತ್ರಾಂಗನ ದಿಗ್ವಿಜಯ ವಿವರಗಳನ್ನು ಹಿಗ್ಗಿಸಿದ್ದಾನೆ. ಇದರಿಂದ  ವಿವಿಧ ಪಾತ್ರಗಳು ರಂಗಕ್ಕೆ ಬರಲು ಸಾಧ್ಯವಾಗಿದೆ. ಯಕ್ಷಗಾನದ ಕಾಳಗ ಪ್ರಧಾನ ಪರಂಪರೆಗೆ ಈ ಕಾಳಗ ವಿವರಗಳು ಪೂರಕವಾಗಿವೆ. ದಾಶರಾಜನ ಪಾತ್ರದ ಪದ್ಯಗಳನ್ನು ಕರಾವಳಿಯ ಆಡುಭಾಷೆಯಲ್ಲಿ ಬರೆದುದು ವಿಶೇಷವಾಗಿದೆ. ಹಿಂದಿನ ಶತಮಾನದ ಆರು, ಏಳನೆಯ ದಶಕಗಳಲ್ಲಿ ಡೇರೆಮೇಳಗಳ ಸಮಗ್ರಭೀಷ್ಮ ಎಂಬ ಪೂರ್ಣ ರಾತ್ರಿಯ ಪ್ರದರ್ಶನದಲ್ಲಿ ಸೇರಿದ ಮೂರು ಪ್ರಸಂಗಗಳಲ್ಲಿ ಇದೂ ಒಂದು. ಶಂತನು ಸತ್ಯವತಿ, ದೇವವ್ರತ, ದಾಶರಾಜ ಮುಂತಾದ ಪಾತ್ರಗಳ ನಿರ್ವಹಣಕ್ರಮ ಪರಂಪರೆಯನ್ನು ಸ್ಥಾಪಿಸಿವೆ.
* * *
೨. ಯಕ್ಷಗಾನ ಭೀಷ್ಮವಿಜಯ
ಕಥಾಸಾರ : ಚಂದ್ರವಂಶದ ಪುರೂರವನಿಂದ ಪರಂಪರೆಯಾಗಿ ಬಂದ ಹಸ್ತಿನಾವತಿಯ ಪಟ್ಟವನ್ನು ಭೀಷ್ಮ ವಿಚಿತ್ರವೀರ್ಯಕನಿಗೆ ಕಟ್ಟಿ ತಾನು ಅದನ್ನು ಸಂರಕ್ಷಿಸುತ್ತಲೂ ಪರಿಪರಿಯ ನೀತಿಯನ್ನು ಬೋಧಿಸುತ್ತಲೂ ಇದ್ದ. ಅದೇ ಕಾಲದಲ್ಲಿ ಕಾಶೀರಾಜ ಪ್ರತಾಪಸೇನ ತನ್ನ ಪುತ್ರಿಯರಾದ ಅಂಬೆ, ಅಂಬಿಕೆ, ಅಂಬಾಲಿಕೆಯರ ಸ್ವಯಂವರ ಏರ್ಪಡಿಸಿ ಹಲವು ರಾಜರಿಗೆ ಆಮಂತ್ರಣ ಕಳುಹಿಸಿದ. ಸೌಭದೇಶದ ದೊರೆ ಸಾಲ್ವನಿಗೆ ಆಮಂತ್ರಣ ಹೋಗಿರಲಿಲ್ಲ. ಗೂಢಚಾರರಿಂದ ಸ್ವಯಂವರದ ವಿಷಯ ತಿಳಿದ ಸಾಲ್ವ ಕೋಪಗೊಂಡು ಸ್ವಯಂವರದಲ್ಲಿ ಭಾಗವಹಿಸಲು ಕಾಶೀರಾಜ್ಯಕ್ಕೆ ಹೊರಟ. ಮಾರ್ಗಮಧ್ಯೆ ಜಲಕ್ರೀಡೆಯಾಡಲು ಬಂದ ಅಂಬೆಯನ್ನು ನೋಡಿದ. ಪರಸ್ಪರ ಮೋಹಗೊಂಡರು. ಮಾರನೆಯ ದಿನದ ಸ್ವಯಂವರದಲ್ಲಿ ಅಂಬಿಕೆ, ಅಂಬಾಲಿಕೆಯರು ಯಾರನ್ನೇ ಮದುವೆಯಾಗಲಿ ತಾನು ಮಾತ್ರ ಸಾಲ್ವನನ್ನೇ ಮದುವೆಯಗುವುದಾಗಿ ಅಂಬೆ ಸಾಲ್ವನಿಗೆ ಮಾತುಕೊಟ್ಟಳು.
ಸ್ವಯಂವರ ಮಂಟಪದಲ್ಲಿ ಸೇರಿದ ರಾಜರುಗಳ ನಡುವೆ ಪರಾಕ್ರಮಪಂಥ ನಡೆಯುತ್ತಿದ್ದಾಗ ಆಮಂತ್ರಣವೂ ಇಲ್ಲದ ಹಸ್ತಿನಾವತಿಯ ಭೀಷ್ಮ ಪ್ರತಿಷ್ಠೆಯಿಂದ ದಾಳಿಯಿಟ್ಟ. ಉಳಿದ ರಾಜರು ಹೆದರಿ ಹಿಂಜರಿದುಬಿಟ್ಟರು. ಸಾಲ್ವ ಭೀಷ್ಮನೊಂದಿಗೆ ಹೋರಾಡಿ ಸೋತು ಹೋದ. ಉಳಿದ ರಾಜರು ಭೀಷ್ಮನಿಗೆ ಶರಣಾದರು. ಗೆದ್ದ ಭೀಷ್ಮ ಕನ್ನೆಯರನ್ನು ರಥವೇರಿಸಿಕೊಂಡು ಹಸ್ತಿನಾವತಿಗೆ ಕರೆತಂದ.
ಮೂವರು ಕನ್ನೆಯರನ್ನು ಎದುರಿಗಿರಿಸಿಕೊಂಡು ಹಸ್ತಿನಾವತಿಯ ವಂಶಪರಂಪರೆಯನ್ನು ನಿವರಿಸಿ ಮೂವರನ್ನೂ ಸತ್ಯವತಿಯ ಮಗ ವಿಚಿತ್ರವೀರ‍್ಯಕನಿಗೆ ಕೊಟ್ಟು ಮದುವೆ ಮಾಡಲು ಸಿದ್ಧನಾದ. ಅಂಬಿಕೆ, ಅಂಬಾಲಿಕೆಯರು ಮರುಮಾತನಾಡದೆ ಒಪ್ಪಿಕೊಂಡರು. ಅಂಬೆ ಒಪ್ಪದೆ ತಾನು ಸೌಭದೇಶದ ದೊರೆ ಸಾಲ್ವನಿಗೆ ಒಲಿದು ಮಾತುಕೊಟ್ಟಿರುವೆನೆಂದು ತಿಳಿಸಿದಳು. ಓರ್ವ ಬ್ರಾಹ್ಮಣನನ್ನು ಜತೆ ಮಾಡಿ ಭೀಷ್ಮ ಅಂಬೆಯನ್ನು ಸಾಲ್ವನಲ್ಲಿಗೆ ಕಳುಹಿಸಿದ. ತುಂಬಿದ ಸಭೆಯಲ್ಲಿ ಅಪಮಾನಿತನಾಗಿದ್ದ ಸಾಲ್ವ ಅಂಬೆಯನ್ನು ತಿರಸ್ಕರಿಸಿದ. ತಿರುಗಿ ಭೀಷ್ಮನಲ್ಲಿಗೆ ಬಂದ ಅಂಬೆ ತನ್ನನ್ನು ಮದುವೆಯಾಗಲೇಬೇಕೆಂದು ಒತ್ತಾಯಿಸಿದಳು. ಭೀಷ್ಮ ತನ್ನ ಪ್ರತಿಜ್ಞೆಯ ವಿಷಯ ವಿವರಿಸಿ ತನಗೂ ಬೇಡ ; ತನ್ನ ತಮ್ಮನಿಗೂ ಬೇಡ ಎಂದು ನಿರಾಕರಿಸಿಬಿಟ್ಟ. ಸಿಟ್ಟಿಗೆದ್ದ ಅಂಬೆ ಭೀಷ್ಮನನ್ನು ಕೊಲ್ಲುವ ಪ್ರತಿಜ್ಞೆ ಮಾಡಿ ವಿಂಧ್ಯಾರಣ್ಯ ಸೇರಿದಳು.  ಅಲ್ಲಿ ತನ್ನನ್ನು ಮೋಹಿಸಿಬಂದ ಏಕಲವ್ಯನೆಂಬ ಕಿರಾತನ ಮನವೊಲಿಸಿ ಭೀಷ್ಮನನ್ನು ಕೊಲ್ಲಲು ಕರೆದು ತಂದಳು. ಆತನೂ ಸೋತುಹೋದ. ಅಂಬೆ ಯತಿಧರ‍್ಮಪಾಲಿಸುವುದಾಗಿ ಹೇಳಿ ಮತ್ತೆ ಅರಣ್ಯ ಸೇರಿದಳು. ಅಲ್ಲಿ ಶೈಖ್ಯಾವತ್ಯ ಮುನಿಯ ಆಶ್ರಮ ಸೇರಿದಳು. ಅಲ್ಲಿಗೆ ಬಂದ ಅಂಬೆಯ ಅಜ್ಜ ಹೋತೃ ವಾಹನ ಮೊಮ್ಮಗಳನ್ನು ಗುರುತಿಸಿದ. ಪರಶುರಾಮನ ಮೂಲಕ ಮದುವೆ ಮಾಡಿಸುವುದಾಗಿ ಹೇಳಿ ಪರಶುರಾಮನಲ್ಲಿಗೆ ಕರೆತಂದ. ಶಿಷ್ಯ ಭೀಷ್ಮನನ್ನು ಮದುವೆಗೆ ಒಪ್ಪಿಸಿಯೇ ಬಿಡುವುದಾಗಿ ಹೇಳಿ ಪರಶುರಾಮ ಹಸ್ತಿನಾವತಿಗೆ ಬಂದ. ಭೀಷ್ಮನ ಮನವೊಲಿಸಲು ಪರಶುರಾಮ ಪರಿಪರಿಯಾಗಿ ಪ್ರಯತ್ನಿಸಿದ. ಶಾಪಾನುಗ್ರಹದ ಬೆದರಿಕೆ ಹಾಕಿದ. ಭೀಷ್ಮ ಒಪ್ಪಲಿಲ್ಲ, ಕುರುಕ್ಷೇತ್ರದಲ್ಲಿ ಅವರಿಬ್ಬರ ನಡುವೆ ಘನಘೋರ ಯುದ್ಧವಾಯಿತು. ಭೀಷ್ಮ ಸೋಲುವವನಲ್ಲ ; ಯುದ್ಧ ನಿರರ್ಥಕ ಎಂದು ಅಶರೀರವಾಣಿಯಾದಾಗ ಪರಶುರಾಮ ನಿರ್ಗಮಿಸಿದ. ಮುಂದಿನ ಜನ್ಮದಲ್ಲಿ ಭೀಷ್ಮನನ್ನು ಕೊಲ್ಲುವುದಾಗಿ ಶಪಥಮಾಡಿ ಅಗ್ನಿಕುಂಡಕ್ಕೆ ಹಾರಿ ಪ್ರಾಣಕಳೆದುಕೊಂಡಳು. ತನ್ನಿಂದ ಸ್ತ್ರೀಹತ್ಯೆಯಾಗಿಬಿಟ್ಟಿತೆಂದು ಭೀಷ್ಮ ಚಿಂತಿತನಾದ. ನಾರದ ಬಂದು ಭೀಷ್ಮನಿಗೆ ಸಮಾಧಾನ ಹೇಳಿದ. ಭೀಷ್ಮ ಹಸ್ತಿನಾವತಿಗೆ ಬಂದು ತಾಯಿಗೆ ವಂದಿಸಿ ವೃತ್ತಾಂತವನ್ನೆಲ್ಲ ಹೇಳಿದ. ಪಟ್ಟಣವನ್ನೆಲ್ಲ ಶೃಂಗರಿಸಿ ವಿಜೃಂಭಣೆಯಿಂದ ಅಂಬಿಕೆ, ಅಂಬಾಲಿಕೆಯರ ಮದುವೆಯನ್ನು ವಿಚಿತ್ರವೀರ್ಯಕನೊಂದಿಗೆ ನೆರವೇರಿಸಿದ. ಎಂಬಲ್ಲಿಗೆ ಭೀಷ್ಮವಿಜಯ ಪ್ರಸಂಗಕೃತಿಯ ಕಥೆ ಮುಕ್ತಾಯವಾಗುತ್ತದೆ.
ಈ ಪ್ರಸಂಗ ಕೃತಿಯಲ್ಲಿಯೂ ಕೆಲವು ವಿಶೇಷಗಳಿವೆ. ಕಥಾ ಸಂದರ್ಭವನ್ನು ಕುಮಾರವ್ಯಾಸನಿಂದಲೇ ತೆಗೆದುಕೊಂಡಿದ್ದರೂ ರಂಗಕ್ಕೆ ಅನುಗುಣವಾಗಿ ದೃಶ್ಯಗಳನ್ನು ಹಿಗ್ಗಿಸುವಲ್ಲಿ ಕವಿ ತುಂಬ ಯಶಸ್ಸು ಪಡೆದಿದ್ದಾನೆ. ಈ ಪ್ರಸಂಗಕೃತಿಯ ರಂಗಕೃತಿಯಲ್ಲಿ ಭೀಷ್ಮ, ಅಂಬೆ, ಸಾಲ್ವ, ಪರಶುರಾಮ ಪಾತ್ರಗಳ ನಿರ್ವಹಣೆಯ ಕ್ರಮದಲ್ಲಿ ಸಾಕಷ್ಟು ನಟ ಪರಂಪರೆಗಳು ಸ್ಥಾಪಿತವಾಗಿವೆ. ಹಲವು ಪ್ರಧಾನ ವೇಷಧಾರಿಗಳೂ ಸ್ತ್ರೀ ವೇಷಧಾರಿಗಳೂ ಬೇರೆ-ಬೇರೆ ಕಾಲಘಟ್ಟಗಳಲ್ಲಿ ಅತ್ಯಂತ ಪ್ರಸಿದ್ಧಿ ಪಡೆದಿದ್ದಾರೆ. ಸ್ತ್ರೀ ಸ್ವಾತಂತ್ರ್ಯದ ಹಿರಿಮೆಯನ್ನೂ ದುರಂತವನ್ನೂ ಅಂಬೆಯ ಪಾತ್ರದಲ್ಲಿ ಚಿತ್ರಿಸಿ ಹೆಸರು ಮಾಡಿದವರಿದ್ದಾರೆ. ಅಂಬೆಯ ಬದುಕನ್ನೂ ಆಕಸ್ಮಿಕವಾಗಿ ಪ್ರವೇಶಿಸಿ ಆ ಬದುಕನ್ನು ಹಾಳುಗೆಡಹುವ ಖಳ ಸಾಲ್ವನನ್ನು ಚಿತ್ರಿಸುವ ಬದಲು ಭಗ್ನಪ್ರಣಯಿಯಾದ ಸಾಲ್ವನನ್ನು ಚಿತ್ರಿಸುವ ಪರಂಪರೆಯೂ ತೊಡಗಿದೆ. ಕರಾವಳಿಯ ಕೆಲವು ಕಡೆಗಳಲ್ಲಿ ಸಾಲ್ವನನ್ನು ಬಣ್ಣದ ವೇಷ (ರಾಕ್ಷಸ)ದಂತೆ ರೂಪಿಸುವ ಕ್ರಮವೂ ಇದೆ. ಪ್ರಸಂಗ ಕೃತಿ ರಂಗದಲ್ಲಿ ಮತ್ತು ತಾಳಮದ್ದಳೆ ಎರಡರಲ್ಲೂ ಖ್ಯಾತಿ ಪಡೆದಿದೆ. ಅಂಬೆಯನ್ನು ಬಯಸಿ ಭೀಷ್ಮನೊಂದಿಗೆ ಯುದ್ಧ ಮಾಡುವ ಕಿರಾತನ ಪಾತ್ರ ಪ್ರಸಂಗದಲ್ಲಿ ಹೊಸದಾಗಿ ಸೇರಿದೆ. ಇದರಿಂದ ಯಕ್ಷಗಾನ ಶಬರಪಾತ್ರ ಪರಂಪರೆಗೆ ಅವಕಾಶವಾಗಿದೆ. ಡಾ.ಕಾರಂತರ ನೃತ್ಯನಾಟಕ ಪ್ರಯೋಗಕ್ಕೂ ಇತ್ತೀಚಿನ ಸಮಯಮಿತಿಯ ಪ್ರದರ್ಶನಕ್ಕೂ ಈ ಪ್ರಸಂಗ ಒದಗಿದೆ. ಒಟ್ಟಿನಲ್ಲಿ ಯಕ್ಷಗಾನರಂಗಭೂಮಿಯ ಚರಿತ್ರೆಯ ಅತ್ಯಂತ ಪ್ರಮುಖ ಪ್ರಸಂಗಗಳಲ್ಲಿ ಒಂದಾಗಿದೆ.
* * *
೩ ಯಕ್ಷಗಾನ ಕರ್ಣಪಟ್ಟಾಭಿಷೇಕ  
ಮಹಾಭಾರತದ ಪ್ರಸಂಗಗಳಲ್ಲಿ ಯಕ್ಷಗಾನ ಕುಂತಿ ಸ್ವಯಂವರವೂ ಒಂದು ಅದನ್ನು ಸೀತಾನದಿ ಗಣಪಯ್ಯ ಶೆಟ್ಟಿ ರಚಿಸಿದ್ದಾರೆ.
ಕಥಾಸಾರ : ಕುಂತಿದೇಶದ ಅರಸು ಕುಂತೀಭೋಜ ಒಂದು ದಿನ ಒಡ್ಡೋಲಗದಲ್ಲಿದ್ದ. ಆಗ ಅಲ್ಲಿಗೆ ದೂರ್ವಾಸಮುನಿ ಆಗಮಿಸಿದ. ಕೆಲಕಾಲ ಅರಮನೆಯಲ್ಲಿಯೇ ವಾಸವಾದ. ಅವನ ಸೇವೆಗೆ ಕುಂತಿಭೋಜ ತನ್ನ ಸಾಕುಮಗಳಾದ ಕುಂತಿಯನ್ನು ನಿಯಮಿಸಿದ. ಅವಳ ಶುಶ್ರೂಷೆಯನ್ನು ಮೆಚ್ಚಿಕೊಂಡ ದೂರ್ವಾಸ ಐದು ಮಂತ್ರಗಳನ್ನು ಉಪದೇಶಿಸಿದ. ಅವುಗಳ ಬಲದಿಂದ ಕುಂತಿ ತನಗೆ ಬೇಕಾದ ದೇವತೆಯನ್ನು ತನ್ನಲ್ಲಿಗೆ ಬರಮಾಡಿಕೊಳ್ಳಬಹುದಾಗಿತ್ತು.
ಒಮ್ಮೆ ವನವಿಹಾರಕ್ಕೆ ಹೋದ ಕುಂತಿ ದೂರ್ವಾಸಮುನಿಯ ಮಂತ್ರಶಕ್ತಿಯನ್ನು ಪರೀಕ್ಷಿಸಬಯಸದಳು.  ಸೂರ್ಯನನ್ನು ನೆನೆದು ಆಹ್ವಾನಿಸಿದಳು. ಆತ ಎದುರಿಗೆ ಬಂದಾಗ ಸಂಕೋಚಪಟ್ಟು ಏನನ್ನೂ ಬೇಡಲೇ ಇಲ್ಲ. ಸೂರ್ಯನೇ ಪುತ್ರನೊಬ್ಬನನ್ನು ದಯಪಾಲಿಸಿದ. ಕುಂತಿ ಗಾಬರಿಗೊಂಡಳು. ಮದುವೆಗಿಂತ ಮೊದಲೇ ಅವಳು ಮಗುವಿನ ತಾಯಿಯಾಗಿಬಿಟ್ಟಿದ್ದಳು. ಸಖಿಯ ಸಲಹೆಯಂತೆ ಮಗುವನ್ನು ಗಂಗೆಯಲ್ಲಿ ತೇಲಿಬಿಟ್ಟಳು. ಅಧಿರಥನೆಂಬ ಸೂತ ಮಕ್ಕಳಿಲ್ಲದ ಬಗ್ಗೆ ಚಿಂತಿತನಾಗಿ ಗಂಗೆಯನ್ನು ಪ್ರಾರ್ಥಿಸುತ್ತಿದ್ದ. ಆತ ಗಂಗೆಯಲ್ಲಿ ತೇಲಿಬರುತ್ತಿದ್ದ ಶಿಶುವನ್ನು ಕಂಡ, ತೆಗೆದುಕೊಂಡುಹೋಗಿ ಪತ್ನಿ ರಾಧೆಗೆ ನೀಡಿದ. ವಸುಸೇಣನೆಂದು ಹೆಸರಿಟ್ಟ ಪೋಷಿಸಿದರು. ಇತ್ತ ಕುಂತಿ ಪ್ರಾಪ್ತ ವಯಸ್ಕಳಾದಳು. ಕುಂತೀಭೋಜ ಸ್ವಯಂವರವನ್ನು ಏರ್ಪಡಿಸಿದ. ಬೇರೆ ಬೇರೆ ದೇಶದ ರಾಜರುಗಳಿಗೆ ಆಮಂತ್ರಣ ಕಳುಹಿದ.  ಎಲ್ಲ ದೇಶದ ರಾಜರುಗಳೂ ಕುಂತಿಯನ್ನು ವಿವಾಹವಾಗಲು ಬಂದರು. ಹಸ್ತಿನಾವತಿಯ ಪಾಂಡುವೂ ಬಂದ. ದಮಘೋಷ, ವೃದ್ಧಕ್ಷತ್ರ ಮುಂತಾದವರೊಡನೆ ಪಾಂಡು ಯುದ್ಧಮಾಡಿ ಗೆದ್ದು ಕುಂತಿಯನ್ನು ವಿವಾಹವಾದ. ಈ ಕಡೆ ಅಧಿರಥನ ಸಾಕುಮಗ ವಸು ಷೇಣ ಪರಶುರಾಮನಲ್ಲಿಗೆ ಹೋಗಿ ತಾನು ಕ್ಷತ್ರಿಯನಲ್ಲವೆಂದು ತಿಳಿಸಿ ಬಿಲ್ಲುವಿದ್ಯೆ ಕಲಿಯತೊಡಗಿದ. ಹಸ್ತಿನಾವತಿಯಲ್ಲಿ ಭೀಷ್ಮ ಪಾಂಡುವಿಗೆ ಮದ್ರದೇಶದ ರಾಜನ ಮಗಳಾದ ಮಾದ್ರಿಯನ್ನು ತಂದು ಮದುವೆ ಮಾಡಿದ. ಪಾಂಡು ಇಬ್ಬರು ರಾಣಿಯರೊಂದಿಗೆ ಸುಖವಾಗಿದ್ದ.
ವನಪಾಲಕರ, ಕೋರಿಕೆಯಂತೆ ಒಂದು ದಿನ ಮೃಗಬೇಟೆಗೆ ಹೋದ. ಅಲ್ಲಿ ಜೋಡಿ ಜಿಂಕೆ ರತಿಕ್ರೀಡೆಯಲ್ಲಿ ತೊಡಗಿದುದನ್ನು ನೋಡಿ ಅವನ್ನು ಕೊಲ್ಲಲು ಮುಂದಾಗಿ ಬಾಣ ಪ್ರಯೋಗಿಸಿದ. ಕಿಂದಮನೆಂಬ ಋಷಿ ಜಿಂಕೆಯ ರೂಪತಾಳಿ ಸತಿಯೊಡನೆ ಕ್ರೀಡಿಸುತ್ತಿದ್ದ. ಕಿಂದಮ ಸತ್ತುಹೋದ. ಋಷಿಪತ್ನಿ ಪಾಂಡುವಿಗೆ ಶಾಪಕೊಟ್ಟಳು. ಪಾಂಡುವೂ ಪತ್ನಿಯನ್ನು ಭೋಗಿಸಿದರೆ ಸಾಯುವುದಾಗಿ ತಿಳಿಸಿ ಗಂಡನೊಡನೆ ಚಿತೆ ಏರಿದಳು. ಪಾಂಡು ಹಸ್ತಿನಾವತಿಗೆ ಬಂದು ಧೃತರಾಷ್ಟ್ರನಿಗೆ ವಿಷಯವನ್ನೆಲ್ಲ ಹೇಳಿ ರಾಜ್ಯವನ್ನು ಅಣ್ಣನಿಗೆ ಒಪ್ಪಿಸಿ ತಾನು ತನ್ನಿಬ್ಬರು ರಾಣಿಯರೊಂದಿಗೆ ಹಿಮಗಿರಿಗೆ ಹೋಗಿ ತಪಸ್ಸನ್ನು ಕೈಕೊಂಡ. ಬ್ರಾಹ್ಮಣನೆಂದು ಹೇಳಿಕೊಂಡು ಪರಶುರಾಮನಲ್ಲಿ ಬಿಲ್ಲುವಿದ್ಯೆ ಕಲಿಯುತ್ತಿದ್ದ ವಸುಷೇಣ ಒಂದು ದಿನ ಸಮಿಧೆಗಳ ತರಲು ಕಾಡಿಗೆ ಹೋಗಿದ್ದ. ಯಾವುದೊಂದು ಕಾಡುಮೃಗವೆಂದು ಭಾವಿಸಿ ಗಾಲವ ಮುನಿಯ ಗೋವನ್ನು ಕೊಂದುಬಿಟ್ಟ. ಸಿಟ್ಟಾದ ಗಾಲವ ಯುದ್ಧದ ಸಂದರ್ಭದಲ್ಲಿ ಜೀವನ್ಮರಣದ ಹೋರಾಟ ನಡೆದಾಗ ನಿನ್ನ ರಥಚಕ್ರವನ್ನು ಭೂಮಿದೇವಿ ಕಚ್ಚಿ ಹಿಡಿದು ನಿನಗೆ ಮರಣ ಬರಲಿ ಎಂದು ಶಾಪಕೊಟ್ಟರು. ಈ ಕಡೆ ಹಿಮಗಿರಿಯಲ್ಲಿದ್ದ ಪಾಂಡುಚಕ್ರವರ್ತಿ ಮಕ್ಕಳಿಲ್ಲದೆ ಕೊರಗಿದ. ನಿಯೋಗದಿಂದ ಮಕ್ಕಳನ್ನು ಪಡೆಯಲು ಬಯಸಿದ. ಆಗ ಕುಂತಿ ಪಾಂಡುವಿಗೆ ದೂರ್ವಾಸನ ಮಂತ್ರದ ವಿಷಯ ಹೇಳಿದಳು. ಪಾಂಡುವಿನ ಸೂಚನೆಯಂತೆ ಯಮಧರ್ಮನನ್ನು ಬರಮಾಡಿಕೊಂಡು ಒಬ್ಬ ಮಗನನ್ನು ಪಡೆದಳು. ಕುಂತಿಯ ಮೊದಲ ಮಗ ವಸುಷೇಣ ಪರಶುರಾಮನ ಸನ್ನಿಧಿಯಲ್ಲಿ ನಿಷ್ಠೆಯಿಂದ ವಿದ್ಯಾಭ್ಯಾಸ ಮಾಡುತ್ತಿದ್ದ. ಪರಶುರಾಮನೂ ಅವನ ಮೇಲೆ  ತುಂಬ ವಿಶ್ವಾಸವಿಟ್ಟಿದ್ದ. ಒಂದು ದಿನ ಪರಶುರಾಮ ವಸುಷೇಣನ ತೊಡೆಯ ಮೇಲೆ ನಿದ್ದೆ ಹೋಗಿದ್ದ. ಅದೇ ಸರಿಯಾದ ಸಮಯವೆಂದರಿತ ದೇವೇಂದ್ರ ವಸುಷೇಣನ ಮೇಲಿನ ಮತ್ಸರದಿಂದ ದುಂಬಿಯ ರೂಪತಾಳಿ ಬಂದು ವಸುಷೇಣನ ತೊಡೆಯನ್ನು ಕಚ್ಚಿದ. ರಕ್ತ ಧಾರಾಕಾರ ಸುರಿದರೂ ಗುರುವಿಗೆ ಎಚ್ಚರವಾಗಿ ನಿದ್ರಾಭಂಗವಾಗುತ್ತದೆಂದು ವಸುಷೇಣ ನೋವನ್ನು ಸಹಿಸಿಕೊಂಡ. ಹರಿದ ರಕ್ತ ತಾಗಿ ಪರಶುರಾಮನಿಗೆ ಎಚ್ಚರವಾಯಿತು. ನೋಡಿದರೆ ರಕ್ತ !  ವಸುವೇಷಣನ ಈ ಮನೋಧರ್ಮ ಕ್ಷತ್ರಿಯನಾಗಿರಬೇಕೆಂದು ಪರಶುರಾಮ ಶಂಕಿಸಿದ. ಪರಶುರಾಮನಿಗೆ ವಂಚನೆಯ ಅರಿವಾಯಿತು. ಆಪತ್ತಿನ ಕಾಲದಲ್ಲಿ ಕಲಿತ ವಿದ್ಯೆ ಮರೆತುಹೋಗಲಿ ಎಂದು ಶಾಪಕೊಟ್ಟು ಬಿಟ್ಟ. ವಸುಸೇಣ ದಯನೀಯವಾಗಿ ಬೇಡಿಕೊಂಡ. ಅಗ್ನಿಗೆ ಹಾರಿ ಆತ್ಮಾಹುತಿ ಮಾಡಿಕೊಳ್ಳುವೆ ಎಂದ.  ಪರಶುರಾಮನ ಹೃದಯ ಕರಗಿತು. ಯುದ್ಧದಲ್ಲಿ ಮಾದ್ರದೇಶದ ಅಧಿಪತಿ ಶಲ್ಯ ನಿನ್ನ ಸಾರಥಿಯಾದರೆ ಶಾಪ ಫಲಿಸದೆ ಅಸ್ತ್ರಸಿದ್ಧಿಯಾಗಿ ಸೋಲುಬರುವುದಿಲ್ಲ  ಎಂದು ಅನುಗ್ರಹಿಸಿದ. ನೋವಿನಿಂದಲೇ ಗುರುವನ್ನು ಬೀಳ್ಕೊಟ್ಟು ಆಶ್ರಮದಿಂದ ಹೊರಟ. ಸಾಕು ತಾಯಿ ತಂದೆಯರು ಇದ್ದಲ್ಲಿಗೆ ಬಾರದೆ ಗಂಗೆಯ ತಡಿಯಲ್ಲಿ ಆಶ್ರಮ ರಚಿಸಿಕೊಂಡು ಶಿವನನ್ನು ಕುರಿತು ತಪಸ್ಸು ತೊಡಗಿದ.
ಹಿಮಗಿರಿಯಲ್ಲಿ ಪಾಂಡುವಿನೊಡನಿದ್ದ ಮಾದ್ರಿ ಒಂದು ದಿನ ಸಂಭ್ರಮದಿಂದ ತನ್ನನ್ನು ಶೃಂಗರಿಸಿಕೊಂಡು ವನದಲ್ಲಿ  ವಿಹರಿಸುತ್ತಿದ್ದಳು. ಅವಳನ್ನು ಕಂಡು ಪಾಂಡು ಮೋಹಗೊಂಡ. ಸತಿ ಅಂಗಲಾಚಿದರೂ ಕೇಳದೆ ಅವಳನ್ನು ಸುಖಿಸುತ್ತಿರುವಾಗ ಕಿಂದಮನ ಶಾಪ ನಿಜವಾಗಿ ಮರಣಪಟ್ಟ. ಮಾದ್ರಿಯ ಆಕ್ರಂದನ ಕೇಳಿ ಋಷಿ ಮುನಿಗಳು ಓಡಿಬಂದರು. ಪಾಂಡುವಿನ ಶವಸಂಸ್ಕಾರದ ವ್ಯವಸ್ಥೆಯಾಯಿತು. ಮಾದ್ರಿಯೂ ಪತಿಯೊಡನೆ ಚಿತೆ ಏರಿದಳು. ಕುಂತಿ ತನ್ನ ಮಕ್ಕಳೊಡನೆ ಹಸ್ತಿನಾವತಿ ಸೇರಿದಳು.
ಬಡತನದ ಬೇಗೆಯಲ್ಲಿದ್ದ ದ್ರೋಣ ಬಾಲ್ಯಸ್ನೇಹಿತ ದ್ರುಪದನನ್ನು ನೋಡಲು ಬಂದ. ಆದರೆ ಗಣಿಕೆಯರ ನೃತ್ಯವಿಲಾಸದಲ್ಲಿ ಒಡ್ಡೋಲಗದಲ್ಲಿ ಮಗ್ನನಾಗಿದ್ದ ದ್ರುಪದ ದ್ರೋಣನನ್ನು ಗುರುತಿಸದೆ ತಿರುಕನೆಂದು ಹಿಯಾಳಿಸಿದ. ಸಿಟ್ಟಿಗೆದ್ದ ದ್ರೋಣ ತನ್ನ ಶಿಷ್ಯರಿಂದ ದ್ರುಪದನನ್ನು ಸೆರೆಹಿಡಿದು ತರಿಸುವುದಾಗಿ ಪ್ರತಿಜ್ಞೆ ಮಾಡಿದ. ಅಲ್ಲಿಂದ ದೇಶ-ದೇಶಗಳಲ್ಲಿ ತೊಳಲುತ್ತ ಮಗನೊಡನೆ ಹಸ್ತಿನಾವತಿಗೆ ಬಂದ. ತನ್ನ ಚಾಪತಂತ್ರವನ್ನು ತೋರಿಸಲು ಬಾವಿಗೆ ಬಿದ್ದ ಮುದ್ರಿಕೆಯನ್ನು ತೆಗೆದು ಸೋಜಿಗವನ್ನು ಉಂಟು ಮಾಡಿದ. ಭೀಷ್ಮನ ಸಲಹೆಯಂತೆ ಹಸ್ತಿನಾವತಿಯಲ್ಲಿ ಗುರುಕುಲ ಸ್ಥಾಪಿಸಿ ಕೌರವರು-ಪಾಂಡವರೂ ಸೇರಿದಂತೆ ಹಲವರಿಗೆ ಗುರುವಾದ. ಅವನ ಕೀರ್ತಿ ಎಲ್ಲೆಡೆಗೆ ಹಬ್ಬಿತು.
ಋಷ್ಯಶೃಂಗನೆಂಬ ಮುನಿಯ ಸೂಚನೆಯಂತೆ ವಸುಷೇಣ ಜರಾಮನ್ಯು ಎಂಬ ರಾಕ್ಷಸನನ್ನು ಕೊಂದ. ಸಂತೋಷಗೊಂಡ ಋಷ್ಯಶೃಂಗ ವಸುಷೇಣನಿಗೆ ವಿಪ್ರರ ಆಚರಣೆ, ತ್ಯಾಗಗುಣ, ರಾಜಸ್ನೇಹ, ದೈವಾನುಗ್ರಹ ಲಭಿಸಲಿ ಎಂದು ಆಶೀರ್ವದಿಸಿದ. ಮಾರುವೇಷದಲ್ಲಿ ಬಂದು ಬೇಡಿದ ಇಂದ್ರನಿಗೆ ತನ್ನ ನಿವಾತ ಕವಚವನ್ನು ನೀಡಿದ. ಮೆಚ್ಚಿದ ಇಂದ್ರ ತನ್ನ ನಿಜರೂಪ ತೋರಿ ವಿಶೇಷವಾದ ಶಕ್ತಿಯನ್ನೂ ಕರ್ಣನೆನ್ನುವ ಹೆಸರನ್ನೂ ನೀಡಿದ. ಅಲ್ಲಿಂದ ಕರ್ಣ ಸಿಂಧು ದೇಶಕ್ಕೆ ಬಂದ. ಸಿಂಧುದೇಶದ  ಅರಸ ಕರ್ಣನಿಗೆ ಹಸ್ತಿನಾವತಿಗೆ ಹೋಗಿ ವಿದ್ಯೆ ಕಲಿಯಲು ಹೇಳಿದ. ಅರಣ್ಯದಲ್ಲಿ ಬರುತ್ತಿರುವಾಗ ಸಿಂಹದ ಘರ್ಜನೆ ಕೇಳಿದ. ಹೋಗಿ ನೋಡುವಷ್ಟರಲ್ಲಿ ಬೇಟೆಗೆ ಬಂದ ದುಃಶಾಸನನನ್ನು ಸಿಂಹ ಕೊಲ್ಲುವುದರಲ್ಲಿತ್ತು. ಕರ್ಣ ಸಿಂಹವನ್ನು ಕೊಂದು ದುಶ್ಯಾಸನನನ್ನು ರಕ್ಷಿಸಿದ. ದುಶ್ಯಾಸನ ಕರ್ಣನ ಕಾಲಿಗೆರಗಿದ. ಪರಸ್ಪರ ಪರಿಚಯವಾಯಿತು. ತಾನೊಬ್ಬ ನತದೃಷ್ಟನೆಂದು ಕರ್ಣ ಪರಿಚಯಿಸಿಕೊಂಡ. ದುಶ್ಯಾಸನ ಕರ್ಣನನ್ನು ಆದರದಿಂದ ಅರಮನೆಗೆ ಕರೆದೊಯ್ದ. ಅಣ್ಣ ದುರ್ಯೋಧನನಿಗೆ ಪರಿಚಯಿಸಿ ನಡೆದುದನ್ನೆಲ್ಲ ಹೇಳಿದ. ಯೋಚಿಸಿದ ದುರ್ಯೋಧನ ಕರ್ಣನ ಮೂಲಕ ಅರ್ಜುನನನ್ನು ಸೋಲಿಸಲು ಸಾಧ್ಯವೆಂದು ಆಶ್ರಯ ನೀಡಿದ. ಕುಲ, ಹುಟ್ಟನ್ನೆಲ್ಲ ಪರಿಗಣಿಸುವದಿಲ್ಲವೆಂದೂ ಹೇಳಿದ. ಅಷ್ಟರಲ್ಲಿಯೇ ದ್ರೋಣ ಭೀಷ್ಮನನ್ನು ಸಮಾಲೋಚಿಸಿ ಶಿಷ್ಯರಿಗೆ ಕಲಿಸಿದ ವಿದ್ಯೆಯನ್ನೆಲ್ಲ ಪರೀಕ್ಷಿಸಲು ವ್ಯವಸ್ಥೆ ಮಾಡಿದ. ವಿಶಾಲವಾದ ಬಯಲಿನಲ್ಲಿ ಎಲ್ಲ ವ್ಯವಸ್ಥೆಗಳೂ ಆದವು. ಹಿರಿಯರೆಲ್ಲ ಬಂದರು. ಪಾಂಡವರು, ಕೌರವರು ಅನುಕ್ರಮವಾಗಿ ಬಂದು ತಮ್ಮ-ತಮ್ಮ ಕೌಶಲವನ್ನು ಪ್ರದರ್ಶಿಸಿದರು. ಭೀಮ ತನ್ನ ಪರಿಣತಿಯನ್ನು ಪ್ರದರ್ಶಿಸುವಾಗ ದುರ್ಯೋಧನ ಮತ್ತು ಭೀಮನ ಪರಸ್ಪರ ಮೂದಲಿಸಿಕೊಂಡು ಕಾದಾಡಲು ಮುಂದಾದರು. ಭೀಷ್ಮ ದ್ರೋಣ ಮುಂತಾದವರು ಅವರನ್ನು ತಡೆದರು. ನಂತರ ಅರ್ಜುನ ಬಂದು ಶಬ್ದವೇಧಿ ಮುಂತಾದ ಧನುರ್ವಿದ್ಯೆಯನ್ನು ತೋರಿದ. ಸುರರು ಹೂಮಳೆಗರೆದರು. ನೋಡಿದ ಕರ್ಣ ಕನಲಿ ತಾನೂ ಅಂಥ ವಿದ್ಯೆಗಳನ್ನೆಲ್ಲ ತೋರಿಸುವೆನೆಂದು ಮುಂದೆ ಬಂದ. ಪಾರ್ಥನನ್ನೂ ಪಂಥಕ್ಕೆ ಕರೆದ. ಭೀಮ ಎದ್ದುನಿಂತು ಕರ್ಣನು ತನ್ನ ಕುಲಗೋತ್ರಗಳನ್ನು ಘೋಷಿಸಿಕೊಳ್ಳಬೇಕೆಂದನು. ಅದಿರಥ ಸೂತ ಚಂದ್ರವಂಶದ ಅರಸು ಕುವರರ ಜತೆ ಸ್ಪರ್ಧಿಸುವುದು ಸಾಧ್ಯವಿಲ್ಲವೆಂದ. ಕರ್ಣನಿಗೆ ಅಪಮಾನವಾಯಿತು. ಕುಲವೇ ತನಗೆ ಕುಠಾರವಾಗಿಬಿಟ್ಟಿತೆಂದುಕೊಂಡ. ಆತ್ಮಹತ್ಯೆಯೇ ಪರಿಹಾರವೆಂದುಕೊಳ್ಳುತ್ತ ಮಿತ್ರ ಸುಯೋಧನನ ಬಳಿಗೆ ಸಾರಿದನು. ಕೌರವ ಕರ್ಣನ ಮಾನ ಉಳಿಸಲು ಅಂಗದೇಶದ ರಾಜಪಟ್ಟಕಟ್ಟಲು ಮುಂದಾದ.  ಸಿಂಹಾಸನವನ್ನು ತರಿಸಿ ಅಲ್ಲಿಯೇ ಪಟ್ಟಾಭಿಷೇಕ ಮಾಡಿಸಿದ. ಮಾನ ಉಳಿಸಿದ ಕೌರವನ ಕಾಯಕಕ್ಕೆ ತನ್ನ ತನು ಮೀಸಲು ; ಪಾಂಡವರು ಜನ್ಮ ಶತ್ರುಗಳೆಂದು ಕರ್ಣ ಸಾರಿದ. ಮುಂದಿನ ಯುದ್ಧಕ್ಕೆ ಖಚಿತ ನಾಂದಿಯಾಯಿತು ಎಂಬಲ್ಲಿಗೆ ಕಥೆಗೆ ಮಂಗಲ.
ಪ್ರಸಂಗಕಾರರ ಪರಿಚಯ : ಕರ್ಣಪಟ್ಟಾಭಿಷೇಕ ಎಂಬೀ ಯಕ್ಷಗಾನ ಕಥಾನಕದ ಪ್ರಸಂಗ ರಚಿಸಿದವ ಸೀತಾನದಿ ಗಣಪಯ್ಯ ಶೆಟ್ಟಿ. ಮೊದಲು ಕುಂತೀ ಸ್ವಯಂವರದ ವರೆಗಿನ ಕಥೆ ಮಾತ್ರ ಉಳ್ಳ ಇದನ್ನು ನಂತರ ಕರ್ಣನ ಪಟ್ಟಾಭಿಷೇಖದ ವರೆಗಿನ ಕಥೆ ಸೇರಿಸಿ ಪೂರ್ಣ ರಾತ್ರಿಯ ಪ್ರದರ್ಶನಕ್ಕೆ ಅನುಕೂಲಿಸುವಂತೆ ವಿಸ್ತರಿಸಿದರು. ದುಶ್ಯಾಸನ ಬೇಟೆಗೆ ಹೋಗುತ್ತಾನೆಂದೂ ಸಿಂಹ ಅವನನ್ನು ಕೊಲ್ಲುತ್ತಿರುವಾಗ ಕರ್ಣ ಬಂದು ರಕ್ಷಿಸಿದನೆಂದು ಹೊಸದಾಗಿ ಕಲ್ಪಿಸಿಕೊಳ್ಳಲಾಗಿದೆ. ಇದರಿಂದ ಸಿಂಹನಪಾತ್ರದ ಪ್ರವೇಶಕ್ಕೆ ಅವಕಾಶವಾಗಿದೆ. ಸೀತಾನದಿ ಗಣಪಯ್ಯ ಶೆಟ್ಟಿ ಯಕ್ಷಗಾನದ ಪ್ರಮುಖ ಪ್ರಸಂಗಕರ್ತದಲ್ಲಿ ಒಬ್ಬರು. ಹಿರಿಯಡಕ ಶ್ರೀ ವೀರಭದ್ರನಾ ಕೃಪೆಯೊಳಿಹ ಹಿರಿಯಶಾಲೆಯೊಳಿರುವ ವರ ಸಹಾಯಕನು ಬರೆದೆ ಸೀತಾನದಿಯ ಗಣಪಯ್ಯ ಶೆಟ್ಟಿ ಎಂದು ಕರ್ಣಪಟ್ಟಾಭಿಷೇಕದ ಕೊನೆಯಲ್ಲಿ ಹೇಳಿಕೊಂಡಿದ್ದಾರೆ. ಸೀತಾನದಿ ಕಾರ್ಕಳ ತಾಲೂಕಿನಲ್ಲಿದೆ. ಅಧ್ಯಾಪಕ ವೃತ್ತಿಯಲ್ಲಿದ್ದವರು. ಐವತ್ತೈದರಷ್ಟು ಯಕ್ಷಗಾನ ಪ್ರಸಂಗಕೃತಿಗನ್ನೂ ಅರವತ್ತಕ್ಕಿಂತ ಹೆಚ್ಚು ಇತರ ಕೃತಿಗಳನ್ನೂ ರಚಿಸಿದ್ದಾರೆ. ಹೆಚ್ಚಿನವು ಪ್ರಕಟಗೊಂಡಿವೆ. ಸಹದೇವ ದಿಗ್ವಿಜಯ, ಶಕುಂತಲಾ ಪರಿಣಯ, ಜಗಜಟ್ಟಿ ಜರಾಸಂಧ ಹೆಸರಿಸಬಹುದಾದ ಇವರ ಪ್ರಸಂಗಕೃತಿಗಳು. ಇತ್ತೀಚೆಗೆ ಇವರ ಹೆಸರಿನಲ್ಲಿ ಪ್ರಶಸ್ತಿಯೊಂದು ಸ್ಥಾಪಿತವಾಗಿದೆ.
* * *
೪. ಯಕ್ಷಗಾನ ಆದಿಪರ್ವ
ಯಕ್ಷಗಾನದ ಎಲ್ಲ ಪ್ರಸಂಗ ಕೃತಿಗಳಿಗಿಂತ ಪ್ರಾಚೀನವಾದುದೆಂದು ಸಮರ್ಥಿಸಬಹುದಾದ ಯಕ್ಷಗಾನ ಆದಿಪರ್ವ ಪ್ರಸಂಗಕೃತಿ ಹಲವು ವೈಶಿಷ್ಟ್ಯಗಳಿಂದ ಕೂಡಿದೆ. ಸಿದ್ಧಾಪುರದ ಪ್ರೊ. ಎಂ.ಎ. ಹೆಗಡೆಯವರಿಂದ ಸಂಪಾದನೆಗೊಂಡು ಉತ್ತರ ಕನ್ನಡ ಜಿಲ್ಲೆಯ ಕುಮಟೆ ತಾಲೂಕಿನ ಹೆಗಡೆಯ ಕನ್ನಡ ಕರಾವಳಿ ಗ್ರಂಥ ಪ್ರಕಾಶನದಿಂದ ೧೯೮೩ರಲ್ಲಿ ಪ್ರಕಟಗೊಂಡ ಈ ಕೃತಿ ಅಲ್ಲಿಯವರೆಗೂ ತಾಳೆಯ ಗರಿಯಲ್ಲಿತ್ತು. ಡಾ.ಕಾರಂತರ ಪಟ್ಟಿಯಲ್ಲಿಯೂ ಇದು  ಸೇರಿರಲಿಲ್ಲ. ಉತ್ತರ ಕನ್ನಡದ ಸಿದ್ಧಾಪುರ ತಾಲೂಕಿನ ಹೇರೂರು ಗ್ರಾಮದ ಕಂಚೀಮನೆ ಮಜರೆಯ ಗಣೇಶ ಹೆಗಡೆಯವರ ಮನೆಯಲಿದ್ದ ಒಂದೇ ಒಂದು ಪ್ರತಿಯನ್ನು ಆಧರಿಸಿ ಇದನ್ನು ಸಂಪಾದಿಸಲಾಗಿದೆ. ಪ್ರಸಂಗಕೃತಿಯನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದರೆ ಅನೇಕ ವಿಸ್ಮಯಕಾರಕ ಸಂಗತಿಗಳು ತಿಳಿದುಬರುತ್ತದೆಯೆಂಬ ಸಂಪಾದಕರ ಮಾತು ನೂರಕ್ಕೆ ನೂರು ಸತ್ಯ. ಕನ್ನಡದ ಮಹಾಕಾವ್ಯಗಳ ರಚನಾಕ್ರಮಗಳಿಗಿಂತ ಭಿನ್ನವಾದ ಯಕ್ಷಗಾನ ಪ್ರಸಂಗಕೃತಿಗಳ ರಚನಾಕ್ರಮದ ಪ್ರಾಥಮಿಕ ಸ್ಥಿತಿಯನ್ನು ಈ ಕೃತಿ ಸೂಚಿಸುತ್ತದೆ. ಅಲ್ಲದೆ ಯಕ್ಷಗಾನ ಪ್ರಸಂಗಕೃತಿಯ ಇತಿಹಾಸದ ಮೇಲೆಯೇ ಹೊಸಬೆಳಕು ಬೀರುತ್ತದೆ.
ಕಥಾಸಾರ : ಚಂದ್ರವಂಶದ ಪಾಂಡು ಒಂದು ದಿನ ಒಡ್ಡೋಲಗದಲ್ಲಿದ್ದ. ವನಪಾಲಕರು ಬಂದು ಕಾಡು ಮೃಗಗಳ ಹಾವಳಿಯನ್ನು ನಿವೇದಿಸಿಕೊಂಡರು. ಪಾಂಡುರಾಜ ಬೇಟೆಗಾಗಿ ಕಾಡಿಗೆಹೊರಟ. ಮೃಗಬೇಟೆಯಾಡುವಾಗ ಜಿಂಕೆಗಳೆರಡು ರತಿಕ್ರೀಡೆಯಲ್ಲಿ ತೊಡಗಿದುದನ್ನು ಕಂಡು ಗಂಡುಜಿಂಕೆಯನ್ನು ಕೊಂದುಬಿಟ್ಟ. ಆದರೆ ಅವು ಜಿಂಕೆಗಳಾಗಿರಲಿಲ್ಲ. ಕಿಂದಮನೆಂಬ ಮುನಿ ಜಿಂಕೆ ರೂಪಧರಿಸಿ ತನ್ನ ಪ್ರಿಯೆಯೊಂದಿಗೆ ಕ್ರೀಡಿಸುತ್ತಿದ್ದ. ತಕ್ಷಣ ಕಿಂದಮ ನಿಜರೂಪ ಧರಿಸಿ ಪಾಂಡುರಾಜನಿಗೆ ನೀನೂ ನಿನ್ನ  ಸತಿಯನ್ನು ಕೂಡಿದರೆ ಸಾಯುವೆ ಎಂದು ಶಾಪಕೊಟ್ಟು ಸತ್ತುಹೋದ. ಪಾಂಡು ಖಿನ್ನನಾದ. ರಾಷ್ಟ್ರಾಧಿಕಾರವನ್ನು ಧೃತರಾಷ್ಟ್ರನಿಗೆ ಒಪ್ಪಿಸಿ ತಾನು ಕುಂತಿ ಮತ್ತು ಮಾದ್ರಿಯರೊಂದಿಗೆ ಬದರಿಕಾಶ್ರಮದಲ್ಲಿ ತಪಸ್ಸು ಮಾಡಿಕೊಂಡಿದ್ದ. ಹಸ್ತಿನಾವತಿಯಲ್ಲಿ ಧೃತರಾಷ್ಟ್ರ ಗಾಂಧಾರಿಯೊಂದಿಗೆ ವಿವಾಹಮಾಡಿಕೊಂಡು ವೇದವ್ಯಾಸರ ಅನುಗ್ರಹದಿಂದ ಗಾಂಧಾರಿ ಗರ್ಭಧರಿಸಿ ಸಂತೋಷದಿಂದಿದ್ದರು.
ಬದರಿಕಾಶ್ರಮದಲ್ಲಿದ್ದ ಕುಂತಿಗೂ ಮಕ್ಕಳ ಬಯಕೆಯಾಗಿಬಿಟ್ಟಿತು. ಆದರೆ ಶಾಪಗ್ರಸ್ತ ಪಾಂಡುವಿನಿಂದ ಮಕ್ಕಳನ್ನು ಪಡೆಯುವಂತಿರಲಿಲ್ಲ. ಕೊನೆಗೆ ಕುಂತಿಯೇ ದೂರ್ವಾಸನ ವರದ ವಿಷಯವನ್ನೂ ಪಾಂಡುವಿಗೆ ವಿವರಿಸಿದಳು. ಸೂರ್ಯನಿಂದ ಮಗನನ್ನು ಪಡೆದು ಗಂಗೆಗೆ ಹಾಕಿದುದನ್ನು ಹೇಳಿದಳು. ಉಳಿದ ನಾಲ್ಕು ವರಗಳಿಂದ ಮಕ್ಕಳನ್ನು ಪಡೆಯುವುದಾಗಿ ಹೇಳಿದಳು. ಪಾಂಡುವೂ ಒಪ್ಪಿದ. ಯಮಧರ್ಮರಾಜನನ್ನು ಬರಮಾಡಿಕೊಂಡು ಧರ್ಮರಾಜನನ್ನು ಪಡೆದಳು. ಈ ವಾರ್ತೆ ಹಸ್ತಿನಾವತಿಯಲ್ಲಿದ್ದ ಗಾಂಧಾರಿಗೆ ತಲುಪಿತು. ಸಿಟ್ಟಿನಿಂದ ಬಸುರನ್ನು ಹಿಚುಕಿಕೊಂಡಳು. ಮಾಂಸಪಿಂಡಗಳೆಲ್ಲ ನೆಲಕ್ಕೆ ಬಿದ್ದವು.  ಅಷ್ಟರಲ್ಲಿ ಅಲ್ಲಿಗೆ ಬಂದ ವೇದವ್ಯಾಸ ಅವನ್ನೆಲ್ಲ ಸಂರಕ್ಷಿಸಿದ. ನೂರಒಂದನೆಯ ದಿನಕ್ಕೆ ಕೌರವರ ಜನನವಾಯಿತು.
ಈ ಕಡೆ ಕುಂತಿ ವಾಯುದೇವನಿಂದ ಭೀಮನನ್ನೂ ಇಂದ್ರನಿಂದ ಅರ್ಜುನನ್ನೂ ಪಡೆದಳು. ಮಾದ್ರಿ ಅಶ್ವಿನೀ ದೇವತೆಯರನ್ನು ನೆನೆದು ನಕುಲಸಹದೇವರನ್ನು ಪಡೆದಳು. ಹೀಗೆ ಪಾಂಡವರ ಜನನವಾಯಿತು. ಹೀಗಿರುತ್ತಿರಲಾಗ ಒಂದು ದಿನ ಪಾಂಡು ಮಾದ್ರಿಯೊಂದಿಗೆ ಮೋಹಗೊಂಡುಬಿಟ್ಟ. ಅವಳನ್ನು ಭೋಗಿಸಲು ಬಯಸಿದ. ಆ ಸಮಯದಲ್ಲಿ ಕುಂತಿ ಅಲ್ಲಿರಲಿಲ್ಲ. ಮಾದ್ರಿ ಪರಿಪರಿಯಿಂದ ಬೇಡಿಕೊಂಡರೂ ಪಾಂಡುಲೆಕ್ಕಿಸಲಿಲ್ಲ. ಋಷಿಯ ಶಾಪವನ್ನು ನೆನಪಿಸಿದರೂ ಹಿಂಜರಿಯಲಿಲ್ಲ. ಮಾದ್ರಿಯನ್ನು ಕೂಡಿಬಿಟ್ಟ. ಮುನಿಶಾಪ ನಿಜವಾಗಿಬಿಟ್ಟಿತು. ಪಾಂಡು ಮರಣಹೊಂದಿದ. ಪಾಂಡವರು ಅರಣ್ಯದಲ್ಲಿದ್ದ ಋಷಿಮುನಿಗಳ ನೆರವಿನಿಂದ ಪಾಂಡುವಿನ ಉತ್ತರಕ್ರಿಯೆಗಳನ್ನು ಮಾಡಿದರು.
ಕುಂತಿ ಮತ್ತು ಮಾದ್ರಿಯರು ಮಕ್ಕಳೊಂದಿಗೆ ಹಸ್ತಿನಾವತಿಗೆ ಬಂದರು. ಧೃತರಾಷ್ಟ್ರ ಎಲ್ಲರಿಗೂ ಸಮಾಧಾನ ಹೇಳಿದ. ಮಕ್ಕಳೆಲ್ಲರಿಗೂ ಕೃಪಾಚಾರ‍್ಯರಲ್ಲಿ ವಿದ್ಯಾಭ್ಯಾಸದ ವ್ಯವಸ್ಥೆ ಮಾಡಿದ. ಆದರೆ ಭೀಮ ಕೌರವರಿಗೆ ತೊಂದರೆಕೊಡತೊಡಗಿದ. ಧೃತರಾಷ್ಟ್ರನ ಬುದ್ಧಿಮಾತನ್ನೂ ಕಿವಿಯಮೇಲೆ ಹಾಕಿಕೊಳ್ಳಲಿಲ್ಲ. ಕೌರವರೂ ಭೀಮನಿಗೆ ಕಜ್ಜಾಯದಲ್ಲಿ ವಿಷಹಾಕಿ ತಿನ್ನಿಸಿದರು. ಭೀಮನಿಗೆ ಏನೂ ಆಗಲಿಲ್ಲ. ಕೌರವರು ಮತ್ತು ಪಾಂಡವರು ಜತೆಯಾಗಿ ಇರುವುದೇ ಕಷ್ಟವಾಗಿಬಿಟ್ಟಿತು.
ಅದೇ ಕಾಲದಲ್ಲಿ ಭಾರಧ್ವಾಜನ ಮಗ ದ್ರೋಣಾಚಾರ‍್ಯ ತನ್ನ ಮಗ ಅಶ್ವತ್ಥಾಮನೊಂದಿಗೆ ದ್ರುಪದ ರಾಜನನ್ನು ಸಂದರ್ಶಿಸಲು ಪಾಂಚಾಲನಗರಕ್ಕೆ ಹೋದ. ಆದರೆ ದ್ರುಪದರಾಜ ದ್ರೋಣನನ್ನು ಗೌರವಿಸಲಿಲ್ಲ. ಅವನನ್ನು ಅವಮಾನಿಸಿ ಆಸ್ಥಾನದಿಂದ ಹೊರದೂಡಿಸಿದ. ಸಿಟ್ಟಿಗೆದ್ದ ದ್ರೋಣ ತನ್ನಿಂದ ವಿದ್ಯೆ ಕಲಿತ ಶಿಷ್ಯನೊಬ್ಬನಿಂದ ದ್ರುಪದರಾಜನನ್ನು ಬಂಧಿಸುವ ಪಣತೊಟ್ಟ. ಅಲ್ಲಿಂದ ತನ್ನ ಮಗನೊಂದಿಗೆ ಹಸ್ತಿನಾವತಿಗೆ ಬಂದ. ಪುರದ ಹೊರಭಾಗದಲ್ಲಿ ಕೌರವರು ಮತ್ತು ಪಾಂಡವರು ಆಟವಾಡುತ್ತಿದ್ದರು. ಅವರ ಉಂಗುರ ಬಾವಿಯಲ್ಲಿ ಬಿದ್ದು ಹೋಗಿತ್ತು. ಅದನ್ನು ಹೆಕ್ಕಿ ತೆಗೆಯುವ ಉಪಾಯವನ್ನು ಕಾಣದೆ ಕಂಗಾಲಾಗಿದ್ದರು. ಆಗ ದ್ರೋಣಾಚಾರ‍್ಯ ಹುಲ್ಲನ್ನು ಮಂತ್ರಿಸಿಬಿಟ್ಟು ಉಂಗುರವನ್ನು ಹೆಕ್ಕಿಕೊಟ್ಟ. ಹುಡುಗರೆಲ್ಲ ವಿಸ್ಮಿರತಾದರು. ಭೀಷ್ಮ ದ್ರೋಣರನ್ನು ಬರಮಾಡಿಕೊಂಡು ಮಕ್ಕಳ ಅಸ್ತ್ರಾಭ್ಯಾಸದ ಹೊಣೆ ವಹಿಸಿದ. ಸೂತನಾಗಿ ಬೆಳೆಯುತ್ತಿದ್ದ ಕರ್ಣನೂ ಅಲ್ಲಿ ವಿದ್ಯಾಭ್ಯಾಸ ಮಾಡತೊಡಗಿದ. ವಿದ್ಯಾಭ್ಯಾಸದಲ್ಲಿಯೂ ಒಂದು ಬಗೆಯ ಪೈಪೋಟಿ ತೊಡಗಿತು. ಶಿಷ್ಯರೆಲ್ಲ ವಿದ್ಯಾಪರಿಣತರಾದರೆಂದು ತಿಳಿಯುತ್ತಿದ್ದ ಹಾಗೆ ದ್ರುಪದನ ಮೇಲೆ ಸೇಡು ತೀರಿಸಿಕೊಳ್ಳುವ ಪ್ರಸ್ತಾಪವೆತ್ತಿದ. ಕೌರವರು ದ್ರುಪದನೊಡನೆ ಯುದ್ಧಕ್ಕೆ ಹೋಗಿ ಸೋತು ಬಂದರು. ನಂತರ ಅರ್ಜುನನೊಬ್ಬನೇ ದ್ರುಪದನನ್ನು ತುಡುಕಿ ಬಂಧಿಸಿತಂದನು. ಪಾದದಲ್ಲಿ ಬಿದ್ದ ದ್ರುಪದನನ್ನು ನೋಡಿ ದ್ರೋಣ ಹೀನಾಯ ನಿಂದಿಸಿದ. ಬಂಧಮುಕ್ತನಾದ ಧ್ರುಪದ ಯಜ್ಞಮಾಡಿ ಮಕ್ಕಳನ್ನು ಪಡೆದ.
ಹಸ್ತಿನಾವತಿಯಲ್ಲಿದ್ದ ಕೌರವ ಮುಖಭಂಗವಾಗಿ ಚಿಂತಿತನಾದ. ಕುರುಡು ತಂದೆಯೊಡನೆ ಅಳಲು ತೋಡಿಕೊಂಡ. ಧೃತರಾಷ್ಟ್ರ ಪುರೋಚನನಿಂದ ವಾರಣಾವತದಲ್ಲಿ ಅರಗಿನಾಯವನ್ನು ಕಟ್ಟಿಸಿ ಪಾಂಡವರನ್ನು ಅಲ್ಲಿಗೆ ಕಳಿಸಿದ. ಕುಟಿಲವರಿಯದ ಪಾಂಡವರು ಹದಿನಾಲ್ಕು ತಿಂಗಳು ಅಲ್ಲಿ ವಾಸಮಾಡಿದರು. ನಂತರ ಅರಗಿನಮನೆಗೆ ಬೆಂಕಿ ಇಡಲಾಯಿತು. ಆ ಬೆಂಕಿಯಲ್ಲಿ ತಿರಿದು ಉಣ್ಣುವ ಹೆಂಗುಸೊಬ್ಬಳು ತನ್ನ ಐವರು ಮಕ್ಕಳೊಂದಿಗೆ ಸುಟ್ಟುಹೋದಳು ಪಾಂಡವರೇ ಕುಂತಿಯೊಂದಿಗೆ ಸತ್ತರೆಂದು ಎಲ್ಲರೂ ತಿಳಿದರು. ಭೀಮನು ಎಲ್ಲರನ್ನೂ ರಕ್ಷಿಸಿ ಕರೆದುಕೊಂಡು ಹೋದ. ಪಾಂಡವರು ಕಾಮ್ಯಕ ವನ ಸೇರಿದರು. ಅಲ್ಲಿ ಹಿಡಿಂಬೆ ಭೀಮನನ್ನು ಮೋಹಿಸಿದಳು. ಭೀಮ ಹಿಡಿಂಬಾಸುರನನ್ನು ಕೊಂದ. ವ್ಯಾಸರ ಸೂಚನೆಯಂತೆ ಭೀಮ ಹಿಡಿಂಬೆಯನ್ನು ಮದುವೆಯಾದ, ಘಟೋತ್ಕಚ ಹುಟ್ಟಿದ. ನಂತರ ಪಾಂಡವರು ಏಕಚಕ್ರ ನಗರ ಸೇರಿದರು. ಅಲ್ಲಿ ಬಕಾಸುರನನ್ನು ಕೊಂದರು. ನಂತರ ದ್ರೌಪದಿಯ ಸ್ವಯಂವರದ ವಾರ್ತೆ ತಿಳಿದು ಪಾಂಚಾಲನಗರಕ್ಕೆ ಹೊರಟರು. ಮಾರ್ಗಮಧ್ಯೆ ಅಂಗಾರವರ್ಮನನ್ನು ಸೋಲಿಸಿದರು. ಆತ ಶರಣಾದ. ಸ್ವಯಂವರದಲ್ಲಿ ಅರ್ಜುನ ದ್ರೌಪದಿಯನ್ನು ಗೆದ್ದ. ನಂತರ  ವೇದವ್ಯಾಸರ ಸೂಚನೆಯಂತೆ ಐವರೂ ಮದುವೆಯಾದರು. ಎಂಬಲ್ಲಿಗೆ ಆದಿಪರ್ವದ ಕಥೆ ಮಂಗಲವಾಗುತ್ತದೆ.
ವಿಶೇಷತೆ : ನಂತರದ ಕಾಲದ ಯಕ್ಷಗಾನ ಪ್ರಸಂಗಕೃತಿಗಳ ಸ್ವರೂಪಕ್ಕೂ ಈ ಪ್ರಸಂಗಕೃತಿಯ ಸ್ವರೂಪಕ್ಕೂ ತುಲನೆ ಮಾಡಿದರೆ ಇದರ ವೈಶಿಷ್ಠ್ಯ ಎದ್ದು ಕಾಣುತ್ತದೆ. ಇವನ್ನು ಮೂಲ ಸಂಪಾದಕರಾದ ಪ್ರೊ. ಎಂ.ಎ. ಹೆಗಡೆ ವಿವರವಾಗಿ ಪ್ರತಿಪಾದಿಸಿದ್ದಾರೆ. ಯಕ್ಷಗಾನದ ಹೆಚ್ಚಿನ ಪ್ರಸಂಗಕಾರರೆಲ್ಲ ಕುಮಾರವ್ಯಾಸ ಮತ್ತು  ಅವನ ನಂತರದ ಅಭಿಜಾತ ಕವಿಗಳಿಂದ ಪ್ರಭಾವಿತರು. ಇವರನ್ನೇ ಹೆಚ್ಚು ಅನುಸರಿಸುತ್ತಾರೆ. ಆದರೆ ಆದಿಪರ್ವ ಪ್ರಸಂಗಕಾರ ಮೂಲವ್ಯಾಸಭಾರತದಿಂದಲೇ ಪ್ರಭಾವಿತವಾದ ಹಾಗಿದೆ. ಆತ ಕಥಾವಸ್ತುವನ್ನು ನೇರ ವ್ಯಾಸಭಾರತದಿಂದಲೇ ಎತ್ತಿಕೊಂಡಂತಿದೆ. ನಿರೂಪಣೆಯ ತಂತ್ರದ ದೃಷ್ಟಿಯಿಂದಲೂ ಅಷ್ಟೆ. ಪ್ರತಿ ಪ್ರಸಂಗಕೃತಿಯಲ್ಲಿಯೂ ಕಥೆ ಹೇಳುವವ ಮತ್ತು ಕೇಳುವವ ಇರುತ್ತಾರೆ. ಮಹಾಭಾರತದ ಕಥೆಯಾದರೆ ವೈಶಂಪಾಯನ ಜನಮೇಜಯನಿಗೆ ಹೇಳುತ್ತಾನೆ. ರಾಮಾಯಣದ್ದಾದರೆ ಶುಕಹರ ಗಿರಿಜೆಗೆ ಅಥವಾ ವಾಲ್ಮೀಕಿ ಲವಕುಶರಿಗೆ ಕಥೆ ಹೇಳುತ್ತಾರೆ. ಭಾಗವತದ್ದಾದರೆ ಶುಕ ಪರೀಕ್ಷಿತನಿಗೆ ಕಥೆ ಹೇಳುತ್ತಾನೆ.  ಈ ನಿರೂಪಣಾ ತಂತ್ರ ಕುಮಾರವ್ಯಾಸನಿಂದ ಈಚೆಗೆ ಜನಪ್ರಿಯವಾಗಿದೆ. ಆದರೆ ಆದಿಪರ್ವದಲ್ಲಿ ನಿರೂಪಕನೇ ನೇರವಾಗಿ ಕಥೆ ಹೇಳುತ್ತಾನೆ. ನಂತರದ ಪ್ರಸಂಗಕೃತಿಗಳಲ್ಲಿ ಸಾಂಗತ್ಯವೆಂಬ ಛಂದೋರೂಪ ಧಾರಾಳವಾಗಿ ಬಳಕೆಯಾಗುತ್ತದೆ. ಆದಿಪರ್ವದಲ್ಲಿ ಒಂದೇ ಒಂದು ಸಾಂಗತ್ಯವಿಲ್ಲ. ಭಾಮಿನಿ, ವಾರ್ಧಕ ಷಟ್ಪದಿಗಳೂ ಇದರಲ್ಲಿ ಬಳಕೆಗೊಂಡಿಲ್ಲ. ವಚನ ಮತ್ತು ದ್ವಿಪದಿಗಳು ಸಾಕಷ್ಟು ಬಳಕೆಗೊಂಡಿವೆ. ಕಾಲಕ್ರಮದಲ್ಲಿ ಯಕ್ಷಗಾನ ಪ್ರಸಂಗಕೃತಿಗಳಲ್ಲಿ ವಚನದ ಬಳಕೆ ಕಡಮೆಯಾಗುತ್ತ ಕ್ರಮೇಣ ಮಾಯವಾಗಿರುವುದನ್ನು ಗಮನಿಸಬಹುದು. ವಚನಗಳಲ್ಲಿಯೂ ಒಂದು ಹದದ ಪ್ರಾಸವನ್ನೂ ಗೆರೆಗಳನ್ನೂ ಬಳಸಿ ಪದ್ಯಾತ್ಮಕಗೊಳಿಸುವ ಪ್ರಯತ್ನ ಕಾಣುತ್ತದೆ. ಆದಿ ಮತ್ತು ರೂಪಕತಾಳಗಳೂ ಈ ಕೃತಿಯಲ್ಲಿ ಬಳಕೆಯಾಗಿಲ್ಲ. ಜಾನಪದ ಮಟ್ಟುಗಳು ಹೆಚ್ಚು ಬಳಕೆಗೊಂಡಿವೆ. ಬೇಂಟೆ ಮತ್ತು ಬೇಟೆ ಮುಂತಾದ ಪದಗಳು ಸಬಿಂದುಕವಾಗಿಯೂ ಅಬಿಂದುಕವಾಗಿಯೂ ಬಳಕೆಗೊಂಡಿವೆ. ಇವೆಲ್ಲವನ್ನೂ ಗಮನಿಸಿದರೆ ಆದಿಪರ್ವ ಲಭ್ಯ ಪ್ರಸಂಗಕೃತಿಗಳಲ್ಲಿಯೇ ಪ್ರಾಚೀನವಾದುದಿರಬೇಕು. ಈ ಕೃತಿಯ ಚಾರಿತ್ರಿಕ ಮಹತ್ವ ನಿರ್ಧರಿಸಲು ಹೆಚ್ಚಿನ ಸಂಶೋಧನೆ ಅಗತ್ಯ.
ಕೃತಿಕಾರ : ಪ್ರಸಂಗಕಾರನ ಹೆಸರು, ಜನ್ಮಸ್ಥಳ, ಕಾಲ ಇವು ಆದಿಪರ್ವ ಕೃತಿಯಲ್ಲಿ ಪ್ರತ್ಯಕ್ಷವಾಗಿ ಆಗಲೀ ಪರೋಕ್ಷವಾಗಿ ಆಗಲಿ ಎಲ್ಲಿಯೂ ಪ್ರಸ್ತಾಪವಾಗಲಿಲ್ಲ.  ಆರಂಭದ ಸ್ತುತಿ ಪದ್ಯಗಳಲ್ಲಿ. ಮುಕ್ತಾಯದ ಮಂಗಲಪದ್ಯಗಳಲ್ಲಿ ಸಿದ್ಧಿವಿನಾಯಕ, ಸಾಂಬಶಿವ, ಗಿರಿಜಾತೆ, ವೀಣಾಪಾಣಿ, ಪುರಂದರ ವಿಠಲರಾಯ ಮುಂತಾಗಿ ದೇವರ ಹೆಸರಿವೆಯೇ ವಿನಾ ಊರಿನ ಹೆಸರಿಲ್ಲ. ಕವಿಯ ೧೩ ಅಥವಾ ೧೪ನೆಯ ಶತಮಾನದಲ್ಲಿ ಕೃತಿಯನ್ನು ರಚಿಸಿರಬೇಕು ಎಂದು ಪ್ರೊ. ಎಂ.ಎ. ಹೆಗಡೆ ಊಹಿಸಿದ್ದಾರೆ. ಪ್ರತಿ ದೊರಿಕಿದ್ದು ಉತ್ತರ ಕನ್ನಡದ ಹಳ್ಳಿಯೊಂದರಲ್ಲಿ ಎನ್ನುವುದರಿಂದ ಕವಿ ಆ ಜಿಲ್ಲೆಯವನಾಗಿರಬೇಕೆಂದು ತರ್ಕಿಸಿದ್ದಾರೆ.
* * *
೫. ಭಾರತದ ಗುರುಕುಲ
ಭಾರತದ ಗುರುಕುಲ ಕೆ.ಪಿ.ವೆಂಕಪ್ಪಶೆಟ್ಟಿ ರಚಿಸಿದ ಪ್ರಸಂಗಕೃತಿ. ಇದರಲ್ಲಿ ಕೌರವ-ಪಾಂಡವರ ಬಾಲಕೇಳಿಯಿಂದ ತೊಡಗಿ ಗುರುದಕ್ಷಿಣೆಯವರೆಗಿನ ಕಥೆಯಿದೆ. ಯಕ್ಷಗಾನದ ಪ್ರಸಂಗರಚನೆಯ  ಪರಂಪರೆಪರಂಪರೆ ಮತ್ತು ಅದು ಬದಲಾಗುತ್ತ ಬಂದ ರೀತಿಗೆ ಈ ಪ್ರಸಂಗಕೃತಿ ಒಂದು ಮಾದರಿ.
ಕಥಾಸಾರ : ಹಸ್ತಿನಾವತಿಯಲ್ಲಿ ಧೃತರಾಷ್ಟ್ರ, ಭೀಷ್ಮ, ವಿದುರ ಮುಂತಾದವರೊಂದಿಗೆ ರಾಜ್ಯಭಾರ ಮಾಡುತ್ತಿದ್ದ. ಪಾಂಡುರಾಜನೂ ಮರಣ ಹೊಂದಿದ್ದರಿಂದ ಧೃತರಾಷ್ಟ್ರ-ಗಾಂಧಾರಿಯರ ಮತ್ತು ಕುಂತಿ, ಮಾದ್ರಿಯರ ಮಕ್ಕಳನ್ನೆಲ್ಲ ಹಿರಿಯರು ಪ್ರೀತಿ-ವಾತ್ಸಲ್ಯದಿಂದ ನೋಡಿಕೊಳ್ಳುತ್ತಿದ್ದರು. ಕೌರವರು ಮತ್ತು ಪಾಂಡವರು ಪರಸ್ಪರ ದ್ವೇಷಿಸದೆ, ಹೊಡೆದಾಡಿಕೊಳ್ಳದೆ ಪ್ರೀತಿಯಿಂದ ಆಟ ಆಡಿಕೊಂಡಿರಬೇಕೆಂದು ಭೀಷ್ಮ ಮತ್ತೆ-ಮತ್ತೆ ಹೇಳುತ್ತಿದ್ದ. ಆದರೆ ಕೌರವ ಮತ್ತು ಭೀಮ ಮತ್ತೆ ಮತ್ತೆ ಕಚ್ಚಾಡುತ್ತಿದ್ದರು. ಆಟ ಹೊಡೆದಾಟಕ್ಕೆ ತಿರುಗುತ್ತಿತ್ತು. ಮತ್ತೆ ಮತ್ತೆ ಭೀಷ್ಮನಲ್ಲಿ ದೂರು ಹೇಳುವುದು. ಆತ ಸಮಾಧಾನ ಹೇಳುವದು ಇದೇ ನಡೆದಿತ್ತು. ಅಜ್ಜನ ಸೂಚನೆಯಂತೆ ಮಾರನೆಯದಿನ ಭೀಮನನ್ನು ಬಿಟ್ಟು ಆಟ ಆಡತೊಡಗಿದರೂ ಆತ ನಡುವೆ ಬಂದು ಎಲ್ಲರಿಗೂ ತೊಂದರೆ ಕೊಡುತ್ತಿದ್ದ. ಮಾವಿನ ಮರ ಏರಿ ಹಣ್ಣು ಕೀಳುತ್ತಿದ್ದರೆ ಮರವನ್ನೇ ಅಲುಗಿಸಿ ಎಲ್ಲರನ್ನೂ ಕೆಳಗೆ ಕೆಡವಿಬಿಡುತ್ತಿದ್ದ. ವಿದುರನೊಂದಿಗೆ ಸಮಾಲೋಚಿಸಿ ಧೃತರಾಷ್ಟ್ರ ಕೃಪಾಚಾರ‍್ಯನಿಂದ ಮಕ್ಕಳಿಗೆ ಶಿಕ್ಷಣಕೊಡಿಸುವದೆಂದು ತೀರ‍್ಮಾನಿಸಿದ. ಆದರೂ ಮಾರನೆಯದಿನ ಕೌರವರು ಭೀಮನೊಡನೆ ಸ್ನೇಹ ನಟಿಸಿ ಅವನನ್ನು ಕೊಂದುಬಿಡಲು ಹಲವು ಉಪಾಯ ಮಾಡಿದರು. ಯಾವುದೂ ಫಲಿಸಲಿಲ್ಲ. ಭೀಮ ಕೌರವರನ್ನು ಒಂದಲ್ಲ ಒಂದು ದಿನ ಕೊಂದೇ ತೀರುತ್ತೇನೆಂದು ಪ್ರತಿಜ್ಞೆ ಮಾಡಿದ.
ಗುರುಕುಲ ತೊಡಗಿತು. ಕೃಪಾಚಾರ‍್ಯ ವಿದ್ಯಾಗುರುವಾದ. ಭೀಷ್ಮ ಗುರುಕುಲದ ಮಹದೋದ್ದೆಶಗಳನ್ನೆಲ್ಲ ಮನವರಿಕೆ ಮಾಡಿಕೊಟ್ಟ. ಯಾವೆಲ್ಲ ವಿಷಯಗಳನ್ನು ಕಲಿಸಬೇಕೆಂಬುದು ತೀರ್ಮಾನವಾಯಿತು. ವಿಧಿಯುಕ್ತವಾದ ಪೂಜೆಯೊಂದಿಗೆ ವಿದ್ಯಾಭ್ಯಾಸ ತೊಡಗಿತು. ಶಾರದಾ ಮಹೋತ್ಸವವೂ ನಡೆಯಿತು. ಅಜ್ಜ ಭೀಷ್ಮ ವಿದುರನೊಂದಿಗೆ ಗುರುಕುಲ ಸಂದರ್ಶಿಸಿ ಮಕ್ಕಳು ಕಲಿಯುತ್ತಿರುವುದನ್ನು ಗಮನಿಸಿದ. ಮಕ್ಕಳೆಲ್ಲ ಅಜ್ಜ ಕೇಳಿದ ಪ್ರಶ್ನೆಗಳಿಗೆ ಉತ್ತರಿಸಿದಿರು. ಭೀಷ್ಮ ಸಂತೋಷದಿಂದ ಮರಳಿದ.
ಈ ಕಡೆ ಭಾರಧ್ವಜನ ಮಗ ದ್ರೋಣ ತನ್ನ ಮಗ ಅಶ್ವತ್ಥಾಮನೊಂದಿಗೆ ಬಾಲ್ಯ ಸ್ನೇಹಿತನಾದ ದ್ರುಪದರಾಜನನ್ನು ಹುಡುಕಿಕೊಂಡು ಪಾಂಚಾಲನಗರಿಗೆ ಬಂದ. ಆದರೆ ದ್ರುಪದ ದ್ರೋಣನನ್ನು ಅಪಮಾನಿಸಿದ. ತನ್ನ ಶಿಷ್ಯರಿಂದ ದ್ರುಪದನನ್ನು ಸೆರೆಹಿಡಿಸುವ ಪ್ರತಿಜ್ಞೆ ಮಾಡಿ ದ್ರೋಣ ಅಲ್ಲಿಂದ ಹೊರಟ. ನೊಂದು ಅಲೆಯುತ್ತ ಅಪ್ಪ ಮತ್ತು ಮಗ ಹಸ್ತಿನಾವತಿಗೆ ಬಂದರು. ಪುರದ ಹೊರವಲಯದಲ್ಲಿ ಕೌರವ-ಪಾಂಡವರು ಆಟವಾಡುತ್ತಿದ್ದರು. ಅವರ ಆಟದ ಮಿಗ ಬಾವಿಗೆ ಬಿದ್ದಿತ್ತು. ತೆಗೆಯಲಾಗದೆ ಒದ್ದಾಡುತ್ತಿದ್ದರು. ದ್ರೋಣ ತನ್ನ ಶರತಂತ್ರ ಬಲದಿಂದ ತೆಗೆಸಿ ಕೊಟ್ಟ. ವಿಷಯ ತಿಳಿದ ಭೀಷ್ಮ ದ್ರೋಣನನ್ನು ಬರಮಾಡಿಕೊಂಡು ಮಕ್ಕಳ ಶಸ್ತ್ರಾಭ್ಯಾಸದ ಹೊಣೆ ವಹಿಸಿದ. ಶಸ್ತ್ರಶಾಲೆಯ ನಿರ್ಮಾಣವಾಯಿತು. ಎಲ್ಲರೊಂದಿಗೆ ಕರ್ಣನೂ ಅಲ್ಲಿಗೆ ಕಲಿಯಲು ಬಂದ. ಕರ್ಣ ಮತ್ತು ಕೌರವನಲ್ಲಿ ವಿಶೇಷವಾದ ಸ್ನೇಹ, ವಿಶ್ವಾಸ ವರ್ಧಿಸಿತು. ಎಲ್ಲರೂ ಅಭ್ಯಾಸಮಗ್ನರಾಗಿ ಒಬ್ಬೊಬ್ಬರು ಒಂದೊಂದರಲ್ಲಿ ಪರಿಣತರಾದರು. ಅರ್ಜುನ ಎಲ್ಲರಿಗಿಂತ ಮಿಗಿಲಾದ. ಅವನಿಗೆ ದ್ರೋಣ ಶಸ್ತ್ರವಿದ್ಯೆಯ ರಹಸ್ಯಗಳನ್ನೆಲ್ಲ ಬೋಧಿಸಿದ. ಹಿರಣ್ಯ ಧನುವಿನ ಮಗ ಏಕಲವ್ಯನೂ ವಿದ್ಯೆ ಬಯಸಿಬಂದ. ಆದರೆ ದ್ರೋಣ ಅವನನ್ನು ಶಿಷ್ಯನನ್ನಾಗಿ ಸ್ವೀಕರಿಸಲಿಲ್ಲ. ಆತ ಮರಳಿ ಹೋಗಿ ದ್ರೋಣನ ಮಣ್ಣಿನ ಮೂರ್ತಿ ಮಾಡಿಕೊಂಡು ಬಿಲ್ಲುವಿದ್ಯೆಯಲ್ಲಿ ಪಾರಂಗತನಾದ.
ದ್ರೋಣ ತನ್ನ ಶಿಷ್ಯರ ಪರಿಣತಿ ಪರೀಕ್ಷಿಸಲು ಭೀಷ್ಮನೊಂದಿಗೆ ಸಮಾಲೋಚಿಸಿ ಏರ್ಪಾಡು ಮಾಡಿದ. ಎಲ್ಲ ವ್ಯವಸ್ಥೆಯಾಗಿ ಸಕಲರೂ ಬಂದು ಸೇರಿದರು. ಪಾಂಡವರು ಕೌರವರೆಲ್ಲ ತಮ್ಮ-ತಮ್ಮ ಕೌಶಲ್ಯ ತೋರಿದರು. ಕರ್ಣನೂ ತನ್ನ ಕೌಶಲ ತೋರಲು ಮುಂದಾದ. ಆಗ ಆತನ ಕುಲ ಮತ್ತು ಸ್ಥಾನ-ಮಾನದ ಪ್ರಶ್ನೆ ಎದುರಾಯಿತು. ಕೌರವ ಅಲ್ಲಿಯೇ ಕರ್ಣನಿಗೆ ಅಂಗದೇಶದ  ಪಟ್ಟಕಟ್ಟಿದ. ವಿವಾದ ತೀವ್ರಗೊಂಡು ಕೌರವ ಮತ್ತು ಭೀಮ ಕಾದಾಡಲು ಮುಂದಾದರು. ಕೃಪಾಚಾರ್ಯ ತಡೆದ. ಬೇಸರಗೊಂಡ ಭೀಷ್ಮ ಅಲ್ಲಿಂದ ನಿರ್ಗಮಿಸಿಬಿಟ್ಟಿ.
ಮಾರನೆಯ ದಿನವೇ ಶಿಷ್ಯರಿಂದ ಗುರುದಕ್ಷಿಣೆ ಪಡೆಯಲು ಯೋಗ್ಯ ಸಂದರ್ಭವೆಂದು ದ್ರೋಣ ನಿರ್ಧರಿಸಿದ. ಶಿಷ್ಯರನ್ನೆಲ್ಲ ಕರೆದು ದ್ರುಪದನನ್ನು ಸೆರೆಹಿಡಿದು ತರುವ ಇಂಗಿತ ಹೇಳಿದ. ಕೌರವಾದಿಗಳು ತಕ್ಷಣ ಉತ್ಸಾಹದಿಂದ ಹೊರಟು ಸೋತು ಮರಳಿದರು. ನಂತರ ಭೀಮಾರ್ಜುನರು ಹೋಗಿ ದ್ರುಪದನೊಡನೆ ಕಾದು ಸೆರೆಹಿಡಿದು ತಂದರು. ದ್ರೋಣನಿಗೆ ಸಂತೋಷವಾಯಿತು. ದ್ರುಪದನಿಗೆ ಬುದ್ಧಿವಾದ ಹೇಳಿ ಜೀವದಾನಕೊಟ್ಟು ಕಳಿಸಿದ ಎಂಬಲ್ಲಿಗೆ ಕಥೆ ಮಂಗಲವಾಗುತ್ತದೆ.
ಪ್ರಸಂಗಕಾರರ ಪರಿಚಯ : ಪ್ರಸಂಗಕಾರರಾದ ಕೆ.ಪಿ. ವೆಂಕಟಪ್ಪಶೆಟ್ಟಿ ಮುಳಿಯ ತಿಮ್ಮಪ್ಪಯ್ಯ ಮಂಜೇಶ್ವರ ಗೋವಿಂದ ಪೈ ಮುಂತಾದವರ ಒಡನಾಡಿಗಳು. ಹಳಗನ್ನಡದ, ನಡುಗನ್ನಡದ ಕಾವ್ಯಗಳನ್ನು ಚೆನ್ನಾಗಿ ಓಡಿಕೊಂಡವರು. ಕವಿಭೂಷಣ ಎಂದು ಖ್ಯಾತಿ ಪಡೆದವರು. ಲತ್ತೆ ಪಗಡೆ, ಸಾಹಸಭೀಮವಿಜಯ ಮುಂತಾದ ಪ್ರಸಂಗಕೃತಿಗಳನ್ನು ರಚಿಸಿದವರು. ಪ್ರಸಿದ್ಧ ಅರ್ಥಧಾರಿಗಳು. ಪಾರ್ತಿಸುಬ್ಬ ಕವಿಯ ಕಾಲದೇಶಗಳ ವಿಚಾರದಲ್ಲಿ ಸಾಕಷ್ಟು ಲೇಖನಗಳನ್ನು ಬರೆದವರು.
ಕೃತಿಯ ವಿಶೇಷತೆ : ಕೃತಿಯನ್ನು ಗಮನಿಸಿದಾಗ ಅದರ ವಿಶೇಷತೆ ಎದ್ದು ಕಾಣುತ್ತದೆ. ಸಾಂಪ್ರದಾಯಿಕ ಪ್ರಸಂಗ ಕೃತಿಗಳಲ್ಲಿ ದೃಶ್ಯ ನಡೆಯುವ ಸ್ಥಳ. ಭಾಗವಹಿಸುವ ಪಾತ್ರಗಳು, ಸಜ್ಜಿಕೆ ಮುಂತಾದ ವಿವರಗಳಿರುವುದಿಲ್ಲ ಭಾರತದ ಗುರುಕುಲ ಪ್ರಸಂಗಕೃತಿಯಲ್ಲಿ ಇವೆಲ್ಲವನ್ನೂ ನೋಡಬಹುದು. ಕೃತಿಯಲ್ಲಿ ದೃಶ್ಯಗಳನ್ನು ನೋಟ ಎಂಬ ಹೆಸರಿನಲ್ಲಿ ವಿಭಜಿಸಲಾಗಿದೆ. ಮೊದಲ ಮತ್ತು ಕೊನೆಯ ನೋಟಕ್ಕೆ ಕ್ರಮವಾಗಿ ಬಾಲಕೇಳಿ ಕಥನ ಗುರುದಕ್ಷಿಣಿ ಎಂಬ ಉಪಶೀರ್ಷಿಕೆಯನ್ನು ಕೊಡಲಾಗಿದೆ. ಕೃತಿಯನ್ನು ಪ್ರಸಂಗಕಾರರು ಯಕ್ಷಗಾನ ವರ್ಣಕ ಎಂದು ಹೆಸರಿಸಿದ್ದಾರೆ. ಕಾವ್ಯಗಳಲ್ಲಿ  ವಸ್ತುತ ಮತ್ತು ವರ್ಣಕ ಎಂದು ಎರಡು ಬಗೆಗಳಿವೆ. ವಸ್ತುಕದಲ್ಲಿ ಕಲ್ಪನೆಗೆ ಅವಕಾಶವಿಲ್ಲ. ವರ್ಣಕದಲ್ಲಿ ಕಲ್ಪನೆಗೆ ಅವಕಾಶವಿದೆ. ಭಾರತದ ಗುರುಕುಲದಲ್ಲಿ ಹದವಾದ ಕಲ್ಪನೆಯನ್ನು ಸೇರಿಸಿ ಪ್ರಸಂಗಕಾರರು ಅದರ ಸೌಂದರ್ಯವನ್ನು ಸಾಧ್ಯತೆಯನ್ನೂ ಹೆಚ್ಚಿಸಿದ್ದಾರೆ. ಮೂರನೆಯ ನೋಟದ ಕೊನೆಯಲ್ಲಿ ಕಾಲ್ಪನಿಕವಾದ ಪಾತ್ರಗಳ ವಾಕ್ಯರೂಪದ ಸಂಭಾಷಣೆಯನ್ನು ಅಳವಡಿಸಿದ್ದಾರೆ.
* * *
 ೬.  ಯಕ್ಷಗಾನ ದ್ರೌಪದಿ ಸ್ವಯಂವರ – ಹಟ್ಟಿಯಂಗಡಿ ರಾಮಭಟ್ಟ
 ೭.  ಯಕ್ಷಗಾನ ದ್ರೌಪದಿ ಸ್ವಯಂವರ – ದೇವಿದಾಸ
ಸದ್ಯ ತಿಳಿದು ಬಂದಂತೆ ಯಕ್ಷಗಾನ ದ್ರೌಪದೀ ಸ್ವಯಂವರ ಎರಡಿವೆ. ಒಂದು ದೇವಿ ದಾಸನದು. ಅದು ಮುಂಬಯಿಯ ಪದವೀಧರ ಯಕ್ಷಗಾನ ಸಮಿತಿಯವರು ಪ್ರಕಟಿಸಿದ ಪೊಲ್ಯದೇಜಪ್ಪ ಶೆಟ್ಟಿ ಸಂಸ್ಮರಣ ಪ್ರಸಂಗಮಾಲಿಕೆಯ ಹದಿನೇಳನೆಯ ಸಂಪುಟದಲ್ಲಿ ಸಂಕಲನಗೊಂಡಿದೆ. ಎರಡೂ ಪ್ರಸಂಗಕೃತಿಗಳು ಅರಗಿನಮನೆಯ ಅಪಾಯದಿಂದ ಪಾಂಡವರು ಪಾರಾದಲ್ಲಿಂದ ತೊಡಗಿ ದ್ರೌಪದಿಯ ವಿವಾಹ ಮುಗಿಯುವವರೆಗಿನ ಸಂದರ್ಭವನ್ನೇ ಒಳಗೊಂಡಿವೆ. ಎರಡರಲ್ಲಿಯೂ ಮುಖ್ಯ ಘಟನೆಗಳು  ಸಮಾನವಾಗಿವೆ. ಹಿಡಿಂಬಾಸುರ ವಧೆ, ಹಿಡಿಂಬಾವಿವಾಹ, ಘಟೋತ್ಕಚ ಜನನ, ಬಕಾಸುರವಧೆ, ಸ್ವಯಂವರದಲ್ಲಿ ಅರ್ಜುನ ದ್ರೌಪದಿಯನ್ನು ಗೆಲ್ಲುವುದು ಇವೇ ಎರಡರಲ್ಲಿಯೂ ಪ್ರತ್ಯಕ್ಷವಾಗುವ ಘಟನೆಗಳು.  ಆದರೆ ದೇವಿದಾಸನ ದ್ರೌಪದಿ ಸ್ವಯಂವರದಲ್ಲಿ ಇವುಗಳ ಜತೆಗೆ ಪಾಂಡುವಿನ ಸಾವು, ಮಾದ್ರಿಯ ಸಹಗಮನ, ದ್ರುಪದನ ಪುತ್ರ ಕಾಮ್ಯಾಧ್ವರದ ವಿವರ ಇವೂ ಸೇರಿಕೊಳ್ಳುತ್ತವೆ. ರಾಮಭಟ್ಟ ಕೆಲವು ಸಂದರ್ಭಗಳನ್ನು ಪ್ರಸ್ತಾಪಕ್ಕೆ ಸೀಮಿತಗೊಳಿಸಿದರೆ ದೇವಿದಾಸ ಅವೇ ಸಂದರ್ಭಗಳನ್ನು ವಿಸ್ತೃತಗೊಳಿಸುತ್ತಾನೆ. ಉದಾಹರಣೆಗೆ ದ್ರೌಪದಿಗೆ ಐವರು ಗಂಡಂದಿರಾಗಲು ಕಾರಣವಾಗುವ ಪೂರ್ವಜನ್ಮದ ಕಥೆಯನ್ನು ರಾಮಭಟ್ಟ  ತುಂಬ ಸ್ಥೂಲವಾಗಿ ಅಳವಡಿಸುತ್ತಾನೆ. ದೇವಿದಾಸ ಪೂರ್ಣ ವಿವರಗಳನ್ನು ಕೊಡುತ್ತಾನೆ. ದ್ರೌಪದಿಯ ಪೂರ್ವಜನ್ಮದ ಹೆಸರು ನಾರಾಯಣಿ ಅವಳು ಒಬ್ಬ ಮುನಿ ಶ್ರೇಷ್ಠನ ಹೆಂಡತಿ. ಪರಮ ಪತಿವ್ರತೆ. ಗಂಡನಿಗೆ ಕುಷ್ಟ. ಹೆಂಡತಿಯನ್ನು ಪರೀಕ್ಷಿಸಲು ಕುಷ್ಟದಿಂದ ಕೊಳೆತ ಬೆರಳುಗಳನ್ನು ಅದ್ದಿದ ಶೇಷಾನ್ನವನ್ನು ತಿನ್ನಲು ಹೇಳುತ್ತಾನೆ. ಅವಳು ಉಣ್ಣುತ್ತಾಳೆ. ಅವಳ ಪತಿಭಕ್ತಿಗೆ ಮೆಚ್ಚಿದ ಮುನಿ ಬೇಕಾದ  ವರ ಕೇಳಿಕೊಳ್ಳಲು ಹೇಳುತ್ತಾನೆ. ದಿವ್ಯಸ್ವರೂಪದಿಂದ ತನಗೆ ಸುರತಸುಖ ನೀಡಲು ಕೇಳಿಕೊಳ್ಳುತ್ತಾಳೆ. ಅಂಥ ಸುಖವನ್ನು ಅನುಭವಿಸುತ್ತಿರುವಾಗಲೇ ಆ ಮುನಿಗೆ ತನ್ನ ತಪಸ್ಸಿನ ನೆನಪಾಗಿ ಬಿಡುತ್ತದೆ. ಹೊರಡಲು ಅನುವಾದ ಅವನ ಸೆರಗನ್ನು  ನಾರಾಯಣಿ ಹಿಡಿದುಕೊಂಡುಬಿಡುತ್ತಾಳೆ. ಸಿಟ್ಟಿಗೆದ್ದ ಆತ ರಾಜಕುಮಾರಿಯಾಗಿ ಹುಟ್ಟು ಎಂದು ಶಾಪಕೊಡುತ್ತಾನೆ. ದುಃಖಿತೆಯಾದ ಅವಳು ಶಿವನನ್ನು ಭಜಿಸುತ್ತಾಳೆ. ಪ್ರತ್ಯಕ್ಷನಾದ ಶಿವನಲ್ಲಿ ಅವಳು ಪತಿಂದೇಹಿ ಎಂದು ಐದು ಸಲ ಬೇಡಿಕೊಂಡುಬಿಡುತ್ತಾಳೆ. ನಿನಗೆ ಐವರು ಗಂಡಂದಿರಾಗುತ್ತಾರೆ ; ಆದರೂ ನೀನು ಪತಿವ್ರತೆ ಎಂದು ಹರಸಿ ಶಿವ ಮಾಯವಾಗುತ್ತಾನೆ. ಕಥೆಯನ್ನು ಅರಿಯುವ ದೃಷ್ಟಿಯಿಂದ ಈ ವಿವರ ಅಗತ್ಯವಾಗುತ್ತದೆ.
ಡಾ|| ಕಾರಂತರ ಕಾಲನಿರ್ಧಾರದ ಪ್ರಕಾರ ದೇವಿದಾಸ ಮತ್ತು ಹಟ್ಟಿಯಂಗಡಿಯ ರಾಮಭಟ್ಟ ಹಿರಿ-ಕಿರಿಯ ಸಮಕಾಲೀನರು. ಡಾ|| ಎಂ. ಪ್ರಭಾಕರ ಜೋಷಿಯವರ ಪ್ರಕಾರ ದೇವಿದಾಸನ* ಕಾಲ ಕ್ರಿ.ಶ. ೧೮೦೦. ಇವರ ಪ್ರಕಾರ ರಾಮಭಟ್ಟನೇ ಪ್ರಾಚೀನ. ರಾಮಭಟ್ಟನ ದ್ರೌಪದಿ ಸ್ವಯಂವರದ ಪ್ರಭಾವ-ಪ್ರೇರಣೆ ದೇವಿದಾಸನ ಪ್ರಸಂಗಕೃತಿಯ ಮೇಲೆ ಇರಬಹುದೆ ? ಡಾ|| ಕಾರಂತರು ದೇವಿದಾಸನ ಪ್ರಸಂಗಕೃತಿಯ ಯಾದಿಯಲ್ಲಿ ದ್ರೌಪದಿ ಸ್ವಯಂವರವನ್ನು ಸೇರಿಸುವುದೇ ಇಲ್ಲ. ಬಹಳಕಾಲ ಹಸ್ತ ಪ್ರತಿಯ ರೂಪದಲ್ಲಿದ್ದ ದೇವಿದಾಸನ ದ್ರೌಪದಿ ಸ್ವಯಂವರವನ್ನು ೧೯೯೮ರಲ್ಲಿ ಮುಂಬಯಿಯ ಪದವೀಧರ ಯಕ್ಷಗಾನ ಸಮಿತಿ ಪ್ರಕಟಿಸಿದೆ.
ದೇವಿದಾಸನ ಪದ್ಯ ರಚನೆ ಹೆಚ್ಚು ಪರಿಷ್ಕೃತಗೊಂಡಂತೆ ತೋರುತ್ತದೆ. ಈ ಪರಿಷ್ಕರಣ ಸಂಪಾದನೆ, ಮುದ್ರಣ, ಪ್ರಕಟಣೆಯ ಹಂತದಲ್ಲಿಯೂ ಆಗಿರಬಹುದಾದ ಸಾಧ್ಯತೆಯಿದೆ. ಉದಾಹರಣೆಗೆ ಪ್ರೊ. ಎಂ.ಎ. ಹೆಗಡೆ ಕೊಟ್ಟ ರಾಮಭಟ್ಟನ ದ್ರೌಪದಿ ಸ್ವಯಂವರದ ಭಾಷೆಗಿಂತಲೂ ಕೆ.ಜಿ.ರಾಮರಾವ್ ಕೊಟ್ಟ ದ್ರೌಪದಿ ಸ್ವಯಂವರ ಹೆಚ್ಚು ಪರಿಷ್ಕೃತಗೊಂಡಿದೆ.  ಈ ಎರಡನೆಯದು  ಮೂರನೆಯ ಮುದ್ರಣ. ಮೊದಲನೆಯದರ ರಕ್ಷಾಪ್ಪಟಗಳೆಲ್ಲ ಜೀರ್ಣಗೊಂಡುದರಿಂದ ಮುದ್ರಣ ವಿವರಗಳು ಗೊತ್ತಾಗುವುದಿಲ್ಲ. ಈ ಸಂಪಾದನಕಾರ್ಯಕ್ಕೆ ೧೯೪೮ ರಲ್ಲಿ ಉಡುಪಿಯ ಶ್ರೀ ಕೃಷ್ಣ ಮುದ್ರಣಾಲಯದಲ್ಲಿ ಮುದ್ರಣಗೊಂಡು ಶ್ರೀಮನ್ಮಧ್ವಸಿದ್ಧಾಂತ ಗ್ರಂಥಾಲಯದಿಂದ ಪ್ರಕಟಗೊಂಡ ಮೂರನೆಯ ಆವೃತ್ತಿಯನ್ನು ಬಳಸಿಕೊಳ್ಳಲಾಗಿದೆ.
ಕಥಾಸಾರ : ಆರಗಿನಮನೆಯ ಅಪಾಯದಿಂದ ಪಾರಾದ ಪಾಂಡವರು ಅರಣ್ಯ ಸೇರಿದರು. ಅದು ಹಿಡಿಂಬವನ. ಅಲ್ಲಿ ವಾಸವಾಗಿದ್ದ ಹಿಡಿಂಬಾಸುರ ಅವರನ್ನೆಲ್ಲ ತಿಂದೇ ಬಿಡಲು ಬಂದ. ಭೀಮ ಅವನನ್ನು ಕೊಂದ. ಅವನ ತಂಗಿ ಹಿಡಿಂಬೆ ಭೀಮನಿಗೆ ಒಲಿದು ಬಂದಳು. ಮದುವೆಯಾಗಲು ಭೀಮ ಒಪ್ಪಲಿಲ್ಲ. ಅಲ್ಲಿಗೆ ಬಂದ ವೇದವ್ಯಾಸಮುನಿ ಮುಂದೆ ನಡೆಯಲಿರುವ ಮಹಾಭಾರತ ಯುದ್ಧದಲ್ಲಿ ಹಿಡಿಂಬೆಗೆ ಹುಟ್ಟುವ ಮಗನಿಂದಾಗುವ ಸಹಾಯವನ್ನು ಮನವರಿಕೆ ಮಾಡಿಕೊಟ್ಟು ಮದುವೆಮಾಡಿಕೊಳ್ಳಲು ಸಲಹೆ ಮಾಡಿದ. ಭೀಮ-ಹಿಡಿಂಬೆಯರ ಮದುವೆಯಾಯಿತು. ಘಟೋತ್ಕಚ ಹುಟ್ಟಿದ. ಅವನಿಗೆ ಅಧಿಕಾರ ನೀಡಿ ಪಾಂಡವರು ಏಕಚಕ್ರ ನಗರಕ್ಕೆ ಬಂದು ಬ್ರಾಹ್ಮಣವೇಷದಲ್ಲಿ ಭಿಕ್ಷೆ ಬೇಡುತ್ತ ಬಾಳತೊಡಗಿದರು. ಏಕಚಕ್ರನಗರಕ್ಕೆ ಹೊಂದಿಕೊಂಡಿದ್ದ ಅಡವಿಯಲ್ಲಿ ಬಕಾಸುರನೆಂಬ ರಕ್ಕಸನಿದ್ದ. ಊರವರ ಮತ್ತು ಅವನ ನಡುವೆ ಆದ ಒಪ್ಪಂದದಂತೆ ಪ್ರತೀದಿನ ಹನ್ನೆರಡು ಖಂಡುಗದ ಅಕ್ಕಿಯ ಅಡುಗೆ, ಎರಡುಕೋಣ ಮತ್ತು ಒಬ್ಬ ಮನುಷ್ಯನನ್ನು ಬಕನ ಆಹಾರವಾಗಿ ಕಳಿಸಬೇಕಿತ್ತು. ಮಾರನೆಯದಿನ ವಾಸವಾಗಿದ್ದ ನೆರಮನೆಯ ಬ್ರಾಹ್ಮಣನ ಪಾಳಿಯಾಗಿತ್ತು. ತಾಯಿಯ ಸೂಚನೆಯಂತೆ ಭೀಮನೇ ಅವನ್ನೆಲ್ಲ ಒಯ್ದು  ಉಂಡು ಬಕಾಸುರನನ್ನು ಕೊಂದು ಬಂದ.
ಪಾಂಚಾಲರ ರಾಜ ದ್ರುಪದನಿಗೆ ಬೇಹಿನಚರರು ಅರಗಿನಮನೆಯಲ್ಲಿ ಪಾಂಡವರು ಸುಟ್ಟುಹೋದರೆಂದು ಸುದ್ದಿ ಮುಟ್ಟಿಸಿದರು. ಆತ ಚಿಂತಿತನಾದ. ದ್ರೋಣನ ಹಗೆ ತೀರಿಸಿಕೊಳ್ಳಲು ತನ್ನ ಮಗಳನ್ನು ಅರ್ಜುನನಿಗೆ ಕೊಟ್ಟು ಮದುವೆಮಾಡಬೇಕೆಂದು ನಿಶ್ಚಯಿಸಿಕೊಂಡಿದ್ದ. ಪುರೋಹಿತರನ್ನು ಕರೆಸಿ ಸಮಾಲೋಚಿಸಿದ. ಪುರೋಹಿತ ಸ್ವಯಂವರದ ಸಲಹೆಕೊಟ್ಟ. ವೈಭವದ ಸ್ವಯಂವರದ ಏರ್ಪಾಡಾಯಿತು. ದೇಶದ ರಾಜರುಗಳಿಗೆಲ್ಲ ಓಲೆ ಹೋಯಿತು.
ಬ್ರಾಹ್ಮಣವೇಷದ ಪಾಂಡವರು ರಾತ್ರಿವೇಳೆಯಲ್ಲಿ ಕೊಳ್ಳಿಯ ಬೆಳಕಿನಲ್ಲಿ ಪಾಂಚಾಲ ನಗರಕ್ಕೆ ಹೊರಟರು. ಮಾರ್ಗ ಮಧ್ಯೆ ತನ್ನ ನಾರೀ ವೃಂದದೊಂದಿಗೆ ಜಲಕೇಳಿಗೆ ಬಂದ ಅಂಗಾರಪರ್ಣ ಸಿಟ್ಟಿಗೆದ್ದು ಪಾಂಡವರ ಮೇಲೆ ಏರಿಹೋದ. ಅರ್ಜುನನೊಂದಿಗೆ ಯುದ್ಧಮಾಡಿ ಸೋತು ಶರಣಾದ. ಅವರು ಪಾಂಡವರೆಂದು ತಿಳಿದುಕೊಂಡು ಅನೇಕ ಬಗೆಯಿಂದ ಉಪಕರಿಸಿದ.
ಆ ಕಡೆ ಕೌರವರಿಗೂ ಸ್ವಯಂವರದ ಆಮಂತ್ರಣ ಹೋಗಿತ್ತು. ಕೌರವ ತನ್ನೆಲ್ಲ ಪರಿವಾರದೊಂದಿಗೆ ಪಾಂಚಾಲಕ್ಕೆ ಹೊರಟ. ದಾರಿಯಲ್ಲಿ ಅನೇಕ ಅಪಶಕುನಗಳಾದವು. ಕಾರಣವನ್ನೇ ಕಾಯುತ್ತಿದ್ದ ಹಾಗೆ ದ್ರೋಣ ಮತ್ತು ಕರ್ಣರ ನಡುವೆ ಶಕುನದ ವಿಷಯದಲ್ಲಿಯೇ ಜಗಳವಾಯಿತು. ಕೌರವ ಸಮಾಧಾನ ಹೇಳಿ ಜಗಳ ನಿಲ್ಲಿಸಿದ.
ಪಾಂಚಾಲಕ್ಕೆ ಬಂದ ಪಾಂಡವರು ಕುಂಬಾರನೊಬ್ಬನ ಮನೆಯಲ್ಲಿ ಉಳಿದಕೊಂಡರು. ದ್ವಾರಕೆಯಿಂದ ಬಂದ ಶ್ರೀಕೃಷ್ಣ ಕುಂಬಾರನ ಮನೆಗೇ ಹೋಗಿ ಪಾಂಡವರನ್ನು ಕಂಡ. ಕೃಷ್ಣನು ಅರ್ಜುನನಿಗೆ ಕೊಟ್ಟ ಮುದ್ರಿಕೆಯ ಉಂಗುರವನ್ನು ಸ್ವಲ್ಪ ಕಾಲ ಪಡೆದ ಭೀಮ ತನ್ನ ಅಸಾಮಾನ್ಯ ಭೋಜನ ಸಾಮರ್ಥ್ಯ ಪ್ರದರ್ಶಿಸಿ ಊಟ ನೀಡಿದ ದೃಷ್ಟದ್ಯುಮ್ನ ಸೋಲೊಪ್ಪುವಂತೆ ಮಾಡಿದ.೧
ಸ್ವಯಂವರ ಮಂಟಪದಲ್ಲಿ ಧೃಷ್ಟದ್ಯುಮ್ನ ತಂದೆಯ ಸೂಚನೆಯಂತೆ ಮತ್ಸ್ಯಯಂತ್ರವನ್ನು ಸಜ್ಜುಗೊಳಿಸಿದ. ಶೃಂಗಾರಗೊಂಡ ದ್ರೌಪದಿ ಸ್ವಯಂವರ ಮಂಟಪಕ್ಕೆ ಬಂದಳು. ಮತ್ಸ್ಯಯಂತ್ರ ಭೇದಿಸಿ ದ್ರೌಪದಿಯನ್ನು ವರಿಸಲು ಅನೇಕ ರಾಜರು ಪ್ರಯತ್ನಿಸಿ ಸೋತುಹೋದರು. ಕೌರವ, ಕರ್ಣ ಮುಂತಾದವರೂ ಸೋತರು. ಕ್ಷತ್ರಿಯರು ಕೈ ಸೋತಾಗ ಬ್ರಾಹ್ಮಣರೂ ಭಾಗವಹಿಸಬಹುದು ಎಂದಾಯಿತು.
ಅಣ್ಣ ಧರ್ಮಜನ ಕಣ್ಸನ್ನೆಯಂತೆ ಬ್ರಾಹ್ಮಣವೇಷದ ಅರ್ಜುನ ಪಂಥಕ್ಕೆ ಅಣಿಯಾದ. ಹಲವರು ಹಲವು ರೀತಿಯ ಮಾತಾಡಿ ಲೇವಡಿ ಮಾಡಿದರು. ಅರ್ಜುನ ಮತ್ಸ್ಯಯಂತ್ರ ಭೇದಿಸಿ ದ್ರೌಪದಿಯನ್ನು ಗೆದ್ದ. ಕೌರವನ ಪ್ರಚೋದನೆಯಂತೆ ಯುದ್ಧಕ್ಕೆ ಬಂದ ರಾಜರುಗಳನ್ನೆಲ್ಲ ಭೀಮಾರ್ಜುನರು ಸದೆಬಡಿದರು. ನಂತರ ದ್ರೌಪದಿಯೊಡನೆ ತಾವು ಉಳಿದುಕೊಂಡಿದ್ದ ಕುಂಬಾರನ ಮನೆಗೆ ಬಂದರು. ದ್ರೌಪದಿಯನ್ನು ಹೊರಗೆ ನಿಲ್ಲಿಸಿ ಒಳಗೆ ಬಂದ ಐವರೂ ತಾಯಿಯ ಪಾದಕ್ಕೆರಗಿ ದಿವ್ಯ ಮೌಕ್ತಿಕವೊಂದನ್ನು ತಂದಿದ್ದೇವೆ ಎಂದರು. [ದೇವಿದಾಸನ ಪ್ರಸಂಗಕೃತಿಯಲ್ಲಿ ಆಯತಾಕ್ಷಿಯೆಂಬಮೋಘ ಮೌಕ್ತಿಕವ ನಾನು ತಂದೆ ಎಂದು ಅರ್ಜುನ ಹೇಳುತ್ತಾನೆ]. ಅದನ್ನು ಕೇಳಿದ ತಾಯಿಕುಂತಿ ಐವರೂ ಸಮವಾಗಿ ವಿನಯದಿಂದ  ಹಂಚಿಕೊಳ್ಳಿ ಎಂದು ಬಿಟ್ಟಳು. ಮಾತೆಯ ಮಾತು ತಪ್ಪದ ಪಾಂಡವರು ಐವರೂ ದ್ರೌಪದಿಯನ್ನು ಮದುವೆಯಾದರು. ಧೃಷ್ಟದ್ಯುಮ್ನ ಮರೆಯಲ್ಲಿ ನಿಂತು ಎಲ್ಲ ವಿದ್ಯಮಾನಗಳನ್ನು ಗಮನಿಸಿದ. ಅವರು ಪಾಂಡವರೇ ಎಂಬುದು ಅವನಿಗೆ ಖಾತ್ರಿಯಾಯಿತು. ದ್ರುಪದನಿಗೆ ಎಲ್ಲವನ್ನೂ ವಿವರಿಸಿದ. ನಂತರ ವೈಭವದಿಂದ ವಿವಾಹ ಮಹೋತ್ಸವ ಜರುಗಿತು. ವ್ಯಾಸಮುನಿ ಬಂದು ಶಿವ ಪಂಚಮುಖದಿಂದ ವರಕೊಟ್ಟಿದ್ದರಿಂದ ದ್ರೌಪದಿ ಪಂಚವಲ್ಲಭೆಯಾಗಲೇ ಬೇಕು ಎಂದನು. ಎಂಬಲ್ಲಿಗೆ ಹಟ್ಟಿಯಂಗಡಿಯ ರಾಮಭಟ್ಟನ ದ್ರೌಪದಿ ಸ್ವಯಂವರ ಮಂಗಲವಾಗುತ್ತದೆ.
ಇಂದು ರಂಗಸ್ಥಳದಲ್ಲಿ ಬಳಕೆಯಾಗುವುದು ರಾಮಭಟ್ಟನ ದ್ರೌಪದಿ ಸ್ವಯಂವರವೇ ಹಿಡಿಂಬಾಸುರವಧೆ, ಹಿಡಿಂಬಾವಿವಾಹ, ಬಕಾಸುರ ವಧೆ, ದ್ರೌಪದಿ ಸ್ವಯಂವರ ಇವೆಲ್ಲ ಬಿಡಿಯಾಗಿಯೂ ಇಡಿಯಾಗಿಯೂ ರಂಗಸ್ಥಳದಲ್ಲಿ ಪ್ರದರ್ಶನಗೊಳ್ಳುವ ಪರಂಪರೆಯಿದೆ. ಒಂದು ಕಾಲದಲ್ಲಿ ಹಿಡಿಂಬಾ ವಿವಾಹ-ಬೇಡರಕಣ್ಣಪ್ಪ ಅತ್ಯಂತ ಜನಪ್ರಿಯವಾದ ಪ್ರದರ್ಶನ. ಮಾಯಾ ಹಿಡಿಂಬೆಯ ಪಾತ್ರಪರಂಪರೆ ಅನೂಚಾನವಾಗಿದೆ. ಕೃತಿಯಲ್ಲಿ ಹಲವು ಸಾಂಪ್ರದಾಯಿಕ ಮಟ್ಟುಗಳು ಪದ್ಯಗಳಿವೆ.
* * *
೮. ಸುಭದ್ರಾ ಕಲ್ಯಾಣ
ಇದು ಹಟ್ಟಿಯಂಗಡಿ ರಾಮಭಟ್ಟರ ಪ್ರಸಂಗ ಕೃತಿಗಳಲ್ಲೊಂದು. ಇವರು ಪ್ರಮುಖ ಪ್ರಸಂಗ ಕರ್ತರಲ್ಲಿ ಒಬ್ಬರು. ಸಂಖ್ಯೆಯ ದೃಷ್ಟಿಯಿಂದ ಇವರನ್ನು ಮೀರಿಸಿದ ಪ್ರಸಂಗಕರ್ತರಿಲ್ಲವೆಂದೇ ಹೇಳಬೇಕು ಎಂದು ಡಾ.ಕಾರಂತರು ಹೇಳಿದ್ದರೂ ಹಲಸಿನ ಹಳ್ಳಿ ನರಸಿಂಹಶಾಸ್ತ್ರಿ, ಮೈಸೂರಿನ ಅಳಿಯ ಲಿಂಗರಾಜ ಇವರಿಗಿಂತ ಹೆಚ್ಚಿನ ಸಂಖ್ಯೆಯ ಪ್ರಸಂಗಕೃತಿಗಳನ್ನು ರಚಿಸಿದ್ದಾರೆ.
ಕಥಾಪರಿಚಯ : ರಾಮಭಟ್ಟ ಕುಂದಾಪುರ ತಾಲೂಕಿನ ಹಟ್ಟಿಯಂಗಡಿಯ ಲೋಕನಾಥ ದೇವಾಲಯದ ಅರ್ಚಕರ ಮನೆತನಕ್ಕೆ ಸೇರಿದವ. ತನ್ನ ಎಲ್ಲ ಪ್ರಸಂಗ ಕೃತಿಗಳಲ್ಲಿ ಆತ ಸ್ಪಷ್ಟವಾದ ಮಾಹಿತಿ ನೀಡಿರುವುದರಿಂದ ಅವನ ವಾಸಸ್ಥಳ ಮತ್ತು ಇನ್ನಿತರ ವಿಷಯಗಳಲ್ಲಿ ಅಷ್ಟೊಂದು ಗೊಂದಲವಿಲ್ಲ. ಡಾ. ಶಿವರಾಮ ಕಾರಂತರು ಇವನ ಕಾಲವನ್ನು ಸುಮಾರು ಕ್ರಿಸ್ತ ಶಕ ೧೬೫೦ ಎಂದು ತೀರ್ಮಾನಿಸಿದ್ದಾರೆ. ಆದರೆ ಇವನ ವಿಷಯದಲ್ಲಿ ಐರೋಡಿ ಶಿವರಾಮಯ್ಯನವರ ಯಕ್ಷಗಾನೋಜ್ಜೀವಕರಾದ ಹಟ್ಟಿಂಗಡಿ ರಾಮಭಟ್ಟರು ಬರೆಹದಲ್ಲಿ ರಾಮಭಟ್ಟರ ಜನನ ಕಾಲವೇ ೧೭೯೪ ಎಂದು ಹೇಳಿದ್ದಾರೆ. ಇದನ್ನು ಡಾ. ಕಾರಂತರು ಒಪ್ಪುವುದಿಲ್ಲ. ಕ್ರಿ.ಶ. ೧೭೧೬ ಮತ್ತು ೧೭೨೨ರ ಸುಭದ್ರಾ ಕಲ್ಯಾಣದ ತಾಡವಾಲೆಯ ಪ್ರತಿ ಸಿಗುವುದರಿಂದ ರಾಮಭಟ್ಟ ತೀರಿಕೊಂಡಿದ್ದೇ ೧೬೭೪ರಲ್ಲಿ ಎನ್ನುತ್ತಾರೆ. ಆತ ಅರವತ್ತು ವರ್ಷಗಳ ಕಾಲ ಬದುಕಿದ್ದನೆಂದೂ ಹುಟ್ಟಿದ ತಿಥಿ ಮಾಸ ಸಂವತ್ಸರದಲ್ಲಿಯೇ ಸತ್ತನೆಂದೂ ಹೇಳುತ್ತಾರೆ. ಈ ಲೆಕ್ಕದಲ್ಲಿ ಆತ ೧೬೭೪ರಲ್ಲಿ ಹುಟ್ಟಿ ೧೭೩೪ರಲ್ಲಿ ತೀರಿಕೊಂಡಿರಬಹುದು.
ಈತ ಹವ್ಯಕ ಬ್ರಾಹ್ಮಣ ಕುಲದವ. ತಂದೆ ಸೂರಭಟ್ಟ, ಬಸರೂರಿನ ಸೂರದೀಕ್ಷಿತರಲ್ಲಿ ಪ್ರೌಢಪಾಠದ ಸಂಸ್ಕಾರವಾಯಿತು. ಕಾವ್ಯ ಮತ್ತು ನಾಟಕಗಳ ಶಿಕ್ಷಣವೂ ಸಿಕ್ಕಿತು. ಕೊಲ್ಲೂರಿನ ಗೋವಿಂದರಾಮ ಎಂಬವರಿಂದ ತತ್ವೋಪದೇಶ ಪಡೆದ, ಘಟ್ಟದ ಮೇಲಿನ ಹನ್ನರ ಮಾಗಣೆಯ ಬೈಸಗಲ್ ಶಂಕರಯ್ಯನಿಂದ ಹಲವು ವಿಷಯಗಳ ಮಾಹಿತಿಯನ್ನೂ ಪಡೆದ. ಈತ ಕಾವ್ಯರಚನಾಶಕ್ತಿ ಪಡೆಯಲು ಶಂಕರಯ್ಯನ ಒಡನಾಟವೇ ಕಾರಣವಂತೆ. ಶ್ರೀರಾಮ ದೇವರ ಜೋಗುಳಪದ ಪದ್ಯಮಾಲಿಕೆಯನ್ನು ರಚಿಸಿದ್ದಾನೆ. ತಕ್ಷಣದ ಘಟನೆಗಳಿಗೂ ಛಂದೋಬದ್ಧ ರಚನೆಯ ಮೂಲಕ ಪ್ರತಿಕ್ರಿಯಿಸಬಲ್ಲ ಶಕ್ತಿಯುಳ್ಳವ. ಅಂಥ ಒಂದೆರಡು ಸಂದರ್ಭಗಳನ್ನೂ ಐರೋಡಿ ಶಿವರಾಮಯ್ಯನವರೂ ಪ್ರಸ್ತಾಪಿಸಿದ್ದಾರೆ. ಒಳ್ಳೆಯ ಪ್ರವಚನಕಾರ.
ಇವರು ರಚಿಸಿದ ಪ್ರಸಂಗಗಳಲ್ಲಿ ಅಚ್ಚಾದವೂ ಇವೆ, ಅಚ್ಚಾಗದವೂ ಇವೆ. ಲವಕುಶಕಾಳಗ, ದ್ರೌಪದಿ ಸ್ವಯಂವರ, ಅತಿಕಾಯ ಕಾಳಗ, ಧ್ರುವಚರಿತ್ರೆ, ರತಿ ಕಲ್ಯಾಣ, ಕಂಸವಧೆ ಬಿಲ್ಲ ಹಬ್ಬ, ದ್ರೌಪದಿ ವಸ್ತ್ರಾಪಹರಣ, ರಾಜಸೂಯ, ಸುಲೋಚನ ಚರಿತ್ರೆ, ಸೇತುಮಾಧವ, ಶೇಷಗರ್ವಾಪಹರಣ, ಗಿರಿಜಾವಿಲಾಸ, ಇಂದ್ರಜಿತುಕಾಳಗ ಇವೆಲ್ಲ ಅವನಿಂದ ರಚಿತವಾದ ಪ್ರಸಂಗಕೃತಿಗಳು. ಈತ ರಚಿಸಿರಬಹುದಾದ ಇನ್ನಿತರ ಪ್ರಸಂಗಕೃತಿಗಳ ಸಂಶೋಧನೆ, ಎಲ್ಲ ಪ್ರಸಂಗಕೃತಿಗಳುಳ್ಳ ಸಂಪುಟದ ಪ್ರಕಟಣೆ, ಸಮಗ್ರ ಅಧ್ಯಯನ ನಡೆದಲ್ಲಿ ಇವನ ವ್ಯಕ್ತಿತ್ವದ ಕುರಿತು, ಸಾಮರ್ಥ್ಯದ ಕುರಿತು ಹೊಸ ಆಲೋಚನೆಗಳು ಸಾಧ್ಯವಾಗಬಹುದು. ಯಕ್ಷಗಾನದ ಸಮರ್ಥ ಕವಿ ; ಅವನ ಪ್ರಸಂಗಕೃತಿಗಳಲ್ಲಿ ರಂಗಗುಣವಿದೆ. ಕರ್ಣಾಟಕ ಕವಿ ಚರಿತೆಯ ಮೂರನೆಯ ಸಂಪುಟದಲ್ಲಿ ಈತನ ಕಾಲ, ಕುಲ ಹಾಗೂ ಇನ್ನಿತರ ಸಂಗತಿಗಳ ಬಗ್ಗೆ ಬರೆದ ಮಾಹಿತಿಗಳು ಸರಿಯಾಗಿಲ್ಲ ಎಂಬುದನ್ನು ಡಾ.ಆನಂದರಾಮ ಉಪಾಧ್ಯಾಯ ಎತ್ತಿ ತೋರಿಸಿದ್ದಾರೆ.
ಕಥಾಸಾರ : ಸುಭದ್ರಾಕಲ್ಯಾಣ ಪ್ರಸಂಗಕೃತಿಯಲ್ಲಿ ಮುಖ್ಯವಾಗಿರುವುದು ಭಾರತ ಕಥಾಬ್ಧಿಯೊಳ್ ವನಜಾಂಬಕಂ ಕೃಪೆಯೊಳೊಲಿದು ತನ್ನನುಜೆ ಸೌಭದ್ರೆಯಂ ಫಲಗುಣಂಗೆ ವಿನುತ ವೈವಾಹಮಂ ವಿರಚಿಸುದುದು. [ಭಾರತಕಥಾಸಮುದ್ರದಲ್ಲಿ ಕೃಷ್ಣನು ಅನುಗ್ರಹದಿಂದ ತಂಗಿ ಸೌಭದ್ರೆಯನ್ನು ಅರ್ಜುನನಿಗೆ ವಿವಾಹ ಮಾಡಿಸಿದ್ದು]. ಇದಕ್ಕೆ ಪೂರಕವಾಗಿ ಹಲವು ಘಟನೆಗಳು ಬರುತ್ತವೆ.
ಅರಗಿನಾಲಯದ ಪ್ರಕರಣ, ದ್ರೌಪದೀ ಸ್ವಯಂವರ ಮುಂತಾದವೆಲ್ಲ ಮುಗಿದ ಮೇಲೆ ಪಾಂಡವರೆಲ್ಲ ಇಂದ್ರಪ್ರಸ್ಥದಲ್ಲಿ ಸಂತೋಷವಾಗಿ ಇರುವಲ್ಲಿಂದ ಸುಭದ್ರಾ ಕಲ್ಯಾಣದ ಕಥೆ ತೊಡಗುತ್ತದೆ. ಆಗ ಪಾಂಡವರಲ್ಲಿಗೆ ನಾರದ ಬಂದ. ಒಬ್ಬೊಬ್ಬರು ಒಂದೊಂದು ವರ್ಷ ದ್ರೌಪದಿಯ ಪತಿಗಳಾಗಬೇಕೆಂದೂ  ಆ ಅವಧಿಯಲ್ಲಿ ಪಾಂಡವರೊಳಗೆ ಇತರರು ಯಾವುದೇ ಕಾರಣಕ್ಕಾಗಿ ಸಜ್ಜೆ ಮನೆಯನ್ನು ಪ್ರವೇಶಿಸಿದರೆ ಒಂದು ವರ್ಷ ತೀರ್ಥಯಾತ್ರೆ ಮಾಡಬೇಕೆಂದೂ ನಿರ್ಬಂಧ ಮಾಡಿಸಿದ.
ದ್ರೌಪದಿ ಧರ್ಮರಾಜನ ಪತ್ನಿಯಾಗಿದ್ದ ಅದೇ ಅವಧಿಯಲ್ಲಿ ಕಳ್ಳರು ಅಗ್ರಹಾರವನ್ನು ದೋಚಿಬಿಟ್ಟರು. ಅಗ್ರಹಾರವಾಸಿಗಳು ರಕ್ಷಣೆಗಾಗಿ ಅರ್ಜುನನ ಮೊರೆ ಹೊಕ್ಕರು. ಚೋರರನ್ನು ನಿಗ್ರಹಿಸಲು ಅರ್ಜುನ ಆಯುಧಗಳಿಗಾಗಿ ಶಯ್ಯಾಗೃಹವನ್ನು ಪ್ರವೇಶಿಸಲೇ ಬೇಕಾಯಿತು. ಕಳ್ಳರನ್ನು ನಿಗ್ರಹಿಸಿದ ಅರ್ಜುನ ನಿಯಮದಂತೆ ಒಂದು ವರ್ಷದ ತೀರ್ಥಾಟನೆಗೆ ಹೊರಟೇ ಬಿಟ್ಟ. ಸಂಚರಿಸುತ್ತ ಅರ್ಜುನ ಪಶ್ಚಿಮದ ಸಮುದ್ರ ತಡಿಗೆ ಬಂದ. ಅಲ್ಲಿ ಮುದಿಕಪಿ ತ್ರೇತಾಯುಗದ  ಸೇತುವೆಯನ್ನು ಕಾಯುತ್ತ ಕುಳಿತಿತ್ತು. ಆತ ಹನುಮಂತನೆಂದು ತಿಳಿದಾಗ ಅವರಿಬ್ಬರಲ್ಲಿಯೂ ಸೇತುವನ್ನು ಕಟ್ಟುವ ಮತ್ತು ಮುರಿಯುವ ವಿಷಯದಲ್ಲಿ ಪಂಥ ಏರ್ಪಟ್ಟಿತು. ಅರ್ಜುನ ತನ್ನ ಬಾಣದಿಂದ ಮೂರು ಬಾರಿ ಸೇತುವನ್ನು ನಿರ್ಮಿಸಿದರೂ ಹನುಮಂತ ಅದನ್ನು ಮುರಿದು ಬಿಟ್ಟ. ಸೋತ ಅರ್ಜುನ ಪಂಥದಂತೆ ಅಗ್ನಿಕುಂಡಕ್ಕೆ ಹಾರಿ ಆತ್ಮತ್ಯಾಗ ಮಾಡಲು ಅನುವಾದ. ಅಷ್ಟರಲ್ಲಿ ಬ್ರಾಹ್ಮಣ ರೂಪದಲ್ಲಿ ಅಲ್ಲಿಗೆ ಬಂದ. ತನ್ನೆದುರಿಗೆ ಪಂಥ ಇನ್ನೊಮ್ಮೆ ನಡೆಯಬೇಕೆಂದು ಹೇಳಿ ಅರ್ಜುನ ಕಟ್ಟಿದ ಸೇತುಗೆ ಕೂರ್ಮರೂಪದಲ್ಲಿ ಆಧಾರವಾಗಿ ನಿಂತ. ಪಂಥದಲ್ಲಿ ಸೋತು ದುಃಖಿಸುತ್ತಿರುವ ಹನುಮಂತನಿಗೆ ಕೃಷ್ಣ ತನ್ನ ರಾಮರೂಪ ತೋರಿದ. ಕೃಷ್ಣಾವತಾರದಲ್ಲಿ ಅರ್ಜುನ ತನ್ನ ಸಖನೆಂದೂ ಆತ ನೆನೆದಾಗ ಬಂದು ಹನುಮಂತನೂ ಅರ್ಜುನನ ಶೌರ್ಯದಲ್ಲಿ ನೆರವಾಗಬೇಕೆಂದೂ ಒಡಂಬಡಿಸಿದ. ಅಲ್ಲಿಂದ ಚಿತ್ರಾಂಗದೆಯನ್ನೂ ಮಡದಿಯನ್ನಾಗಿ ಸ್ವೀಕರಿಸುವಲ್ಲಿಗೆ ಅರ್ಜುನನ ತೀರ್ಥ ಯಾತ್ರೆಯ ಎರಡು ತಿಂಗಳ ಅವಧಿ ಮುಗಿಯುತ್ತದೆ.
ಅರ್ಜುನ ದ್ವಾರಕೆಗೆ ಬಂದ. ಅಷ್ಟರಲ್ಲಿ ಮಳೆಗಾಲ ಪ್ರಾರಂಭವಾಗಿಬಿಟ್ಟಿತು. ಆ ಅವಧಿಯಲ್ಲಿ ಕಳೆಯುವುದು ಅರ್ಜುನನಿಗೆ ಸಮಸ್ಯೆಯಾಯಿತು. ಯತಿವೇಷ ಧರಿಸಿದ ಆತ ದ್ವಾರಕೆಯ ಹೊರವಲಯದ ಉದ್ಯಾನವನದಲ್ಲಿ ಕುಳಿತು ಕೃಷ್ಣನನ್ನು ಧ್ಯಾನಿಸತೊಡಗಿದ. ಅಲ್ಲಿಗೆ ಬಂದ ಕೃಷ್ಣ  ಅರ್ಜುನನಿಗೆ ಮುಂದೆ ಅನುಸರಿಸಬೇಕಾದ ಉಪಾಯಗಳನ್ನೆಲ್ಲ ಸೂಚಿಸಿದ. ಅರ್ಜುನನ ಆಸೆಗಳೆಲ್ಲ ಈಡೇರುತ್ತವೆಯೆಂದು ಆಶೀರ್ವದಿಸಿದ.
ಹೊರವಲಯದ ಉದ್ಯಾನವನದಲ್ಲಿ ಮಹಾಮಹಿಮರಾದ ಯತಿಯೋರ್ವರು ತಂಗಿದ್ದಾರೆಂಬ ಸುದ್ದಿ ವನಪಾಲಕರಿಂದ ಬಲರಾಮನಿಗೆ ತಿಳಿಯಿತು. ಆತ ಯತಿಯನ್ನು ಚಾತುರ್ಮಾಸಕ್ಕಾಗಿ ಅರಮನೆಗೇ ಕರೆತಂದ. ಸುಭದ್ರೆಯನ್ನೇ ಯತಿ ಅರ್ಜುನನ ಸೇವೆಗೆ ನಿಯಮಿಸಿದ. ಕೃಷ್ಣ ಆಕ್ಷೇಪಿಸಿದರೂ ಬಲರಾಮ ಲಕ್ಷಿಸಲಿಲ್ಲ.
ಹೀಗೆ ಇರುವಾಗಲೇ ಬಲರಾಮ ತನ್ನ ತಂಗಿ ಸೌಭದ್ರೆಯನ್ನು ಕೌರವನಿಗೆ ಮದುವೆ ಮಾಡಿಕೊಡಲು ನಿಶ್ಚಯಿಸಿದ. ಗಾರ್ಗ್ಯನ ಮೂಲಕ ಕೌರವನಿಗೆ ನಿರೂಪಕಳಿಸಿದ, ಕೌರವ ಸಂತೋಷದಿಂದ ಒಪ್ಪಿದ. ಗಾರ್ಗ್ಯ ಮರಳಿಬಂದು ಕೌರವ ಮದುವೆಗೆ ಒಪ್ಪಿದುದನ್ನು ತಿಳಿಸಿದ. ದ್ವಾರಕೆಯಲ್ಲಿ ವಿವಾಹದ ಸಿದ್ಧತೆ ವೈಭವದಿಂದ ತೊಡಗಿತು. ಪುರವನ್ನೆಲ್ಲ ಶೃಂಗರಿಸಲಾಯಿತು. ಈ ಸಂಗತಿಯನ್ನು ಸಖಿ ಕಲಾವತಿ ಸುಭದ್ರೆಗೆ ತಿಳಿಸಿದಳು. ಸುಭದ್ರೆ ದುಃಖಿತಳಾದಳು. ಅರ್ಜುನನನ್ನೇ ವಿವಾಹವಾಗುವುದೆಂದು ನಿರ್ಧರಿಸಿದಳು. ಇದನ್ನು ತಿಳಿದ ವಸುದೇವ ಬಲರಾಮನಿಗೆ ತಿಳಿಸಿದ. ಆತ ತಿರಸ್ಕರಿಸಿ ಬಿಟ್ಟ. ಸುಭದ್ರೆಗೆ ದುಃಖ ಹೆಚ್ಚಾಯಿತು. ಆಗ ನಾರದ ಬಂದು ಆಕೆಗೆ ಸಮಾಧಾನ ಹೇಳಿ ಆಕೆ ಅರ್ಜುನನನ್ನೇ ಮದುವೆಯಾಗುತ್ತಾಳೆಂದು ಭರವಸೆ ನೀಡಿದ.  ಈ ಕಡೆಯಲ್ಲಿ ಕೌರವನ ದಿಬ್ಬಣ ಹಸ್ತಿನಾವತಿಯಿಂದ ದ್ವಾರಕೆಗೆ ಹೊರಟಿತು. ಮದುವೆಗಾಗಿ ಮಗಧ ದೇಶದಿಂದ ಮಾಗಧನೂ ಆಗಮಿಸಿದ. ವಧುವಾಗಿ ಸುಭದ್ರೆಯೂ ಶೃಂಗಾರಗೊಂಡಳು. ಯತಿಗಳಿಗೆ ವಂದಿಸಿಬರುವಂತೆ ಬಲರಾಮ ಸುಭದ್ರಗೆ ಆದೇಶಿಸಿದ. ಸುಭದ್ರೆಗೆ ಯತಿರೂಪದ ಅರ್ಜುನ ತನ್ನ ನಿಜರೂಪ ತೋರಿಸಿದ. ಅಲ್ಲಿಯೇ ಸುಭದ್ರೆ ಅವನನ್ನು ವರಿಸಿದಳು. ಕೌರವನ ದಿಬ್ಬಣಕ್ಕೂ ಅನೇಕ ಬಗೆಯ ಅಪಶಕುನಗಳಾದವು. ಅರ್ಜುನ ಹನುಮಂತನನ್ನು ನೆನೆದಾಗ ಆತ ಬಂದು, ಅರ್ಜುನ-ಸುಭದ್ರೆಯರನ್ನು ಹೆಗಲಸೇರಿಸಿಕೊಂಡು ಹೊರಟ. ಯಾದವರು ಅರ್ಜುನನ್ನು ತಡೆದರು. ಯುದ್ಧ ತೊಡಗಿತು. ಕರ್ಣಾರ್ಜುನರೂ ಯುದ್ಧ ಮಾಡಿಕೊಂಡರು. ಹನುಮಂತನ ಮಂತ್ರಪೂತ ರೋಮವನ್ನು ಅರ್ಜುನ ಪ್ರಯೋಗಿಸಿದಾಗ ಯಾದವರೆಲ್ಲ ಸಮ್ಮೋಹನಕ್ಕೊಳಗಾದರು. ಬಲರಾಮನೂ ಅರ್ಜುನನೊಡನೆ ಸೆಣಸಿದ. ಬಲಭದ್ರನ ಮುಸಲಾಯುಧವನ್ನು ಹನುಮಂತ ಕಸಿದು ಶರಧಿಗೆ ಎಸೆದು ಬಿಟ್ಟ. ಕೃಷ್ಣ ಪ್ರವೇಶಿಸಿ ಬಲರಾಮನನ್ನು ಛೇಡಿಸುತ್ತ ವಿವಾಹಕ್ಕೆ ಒಪ್ಪಿಸಿದ. ಕೌರವ ಅವಮಾನಿತನಾಗಿ ನಿರ್ಗಮಿಸಿದ. ಅರ್ಜುನ ತೀರ್ಥಯಾತ್ರೆಯನ್ನೂ ಮುಗಿಸಿ ಸುಭದ್ರೆಯೊಡನೆ ಇಂದ್ರಪ್ರಸ್ಥಕ್ಕೆ ಬಂದ. ಎಂಬಲ್ಲಿಗೆ ಸುಭದ್ರಾ ಕಲ್ಯಾಣ ಮಂಗಲವಾಗುತ್ತದೆ.
ಪ್ರಸಂಗ ಕೃತಿಯ ವಿಶೇಷತೆ : ಯಕ್ಷಗಾನ ಸುಭದ್ರಾ ಕಲ್ಯಾಣ ಪ್ರಸಂಗಕೃತಿಗೆ ವಿಶಿಷ್ಟವಾದ ರಂಗಚರಿತ್ರೆಯಿದೆ. ಪಡುವಲ ಪಾಯದ ಮಲೆನಾಡು ಮತ್ತು ಕರಾವಳಿ ಜಿಲ್ಲೆಗಳಲ್ಲಿ ಸುಭದ್ರಾ ಕಲ್ಯಾಣದ ಬಲರಾಮ ಮತ್ತು ಕೃಷ್ಣನ ಜೋಡಿ ಪಾತ್ರಗಳಿಗೆ ಕಾಲಕ್ರಮದಲ್ಲಿ ಹಲವರು ಹೆಸರು ಮಾಡಿ ಪರಂಪರೆಯನ್ನು ಸ್ಥಾಪಿಸಿದ್ದಾರೆ. ಪೂರ್ಣರಾತ್ರಿಯ ಪ್ರದರ್ಶನ ವ್ಯವಸ್ಥೆಯಲ್ಲಿ ಶರಸೇತುಬಂಧನವನ್ನೂ ಸೇರಿಸಿದಂತೆ ಇಡಿಯದನ್ನು ಆಡುವ ಕ್ರಮವಿತ್ತು. ಕಾಲಕ್ರಮದಲ್ಲಿ ಶರಸೇತು ಬಂಧನವನ್ನು ಪ್ರತ್ಯೇಕವಾಗಿಯೂ ಸುಭದ್ರಾ ಕಲ್ಯಾಣವನ್ನು ಪ್ರತೇಕವಾಗಿಯೂ ಬೇರೆ-ಬೇರೆ ಹೆಸರಿನಲ್ಲಿ ಆಡುವ ಕ್ರಮ ಬಳಕೆಯಲ್ಲಿ ಬಂದಿದೆ. ಶರಸೇತುಬಂಧನದ ಸಂದರ್ಭಕ್ಕೆ ತ್ರೇತಮತ್ತು ದ್ವಾಪರದ ಯುಗ ಸಂಬಂಧದ ಉದ್ದೇಶವಿದ್ದರೆ ಸುಭದ್ರ ಕಲ್ಯಾಣ ಸಂದರ್ಭ ಮೇಲುನೋಟಕ್ಕೆ ಒಂದು ಪ್ರಹಸನವೆಂದಾದರೆ ಅದರ ಆಯಾಮದಲ್ಲಿ ಧರ್ಮ ಮತ್ತು ರಾಜಕಾರಣದ ಸಂಬಂಧದ ವ್ಯಾಖ್ಯಾನವೂ ಹೊರೆದುಕೊಳ್ಳುತ್ತದೆ.
ತಂಗಿ ಬಾರವ್ವ ಸುಭದ್ರೆ, ಹೀಗೆ ಪೇಳುವರೆ ತಂಗಿ ಮುಂತಾದ ಪದ್ಯಗಳ ಸಾಂಪ್ರದಾಯಿಕ ಮಟ್ಟು ಮತ್ತು ನಡೆ ತೀರ ಜನಪ್ರಿಯವಾಗಿದೆ. ನಂತರದ ಮುದ್ದಣನಂಥ ಪ್ರಸಂಗಕಾರನ ಮೇಲೆ ಈ ಕೃತಿಯ ಪ್ರಭಾವ ಎದ್ದು ಕಾಣುತ್ತದೆ.
* * *
೯. ಯಕ್ಷಗಾನ ಖಾಂಡವವನ ದಹನ
ಮಹಾಭಾರತದ ಕಥಾ ಸಂದರ್ಭವನ್ನು ಬಳಸಿಕೊಂಡು ರಚನೆಯಾದ ಪ್ರಸಂಗಗಳಲ್ಲಿ ಯಕ್ಷಗಾನ ಖಾಂಡವವನ ದಹನವೂ ಒಂದು. ಒಂದೇ ಘಟನೆಯನ್ನಿಟ್ಟುಕೊಂಡ ಪುಟ್ಟ ಪ್ರಸಂಗಕೃತಿ.
ಕಥಾಸಾರ : ಖಾಂಡವ ವನ ಇಂದ್ರನ ಉದ್ಯಾನವನಗಳಲ್ಲೊಂದು. ಈ ವನದಲ್ಲಿ ಅಜೀರ್ಣವನ್ನು ಹೋಗಲಾಡಿಸುವ ಉತ್ತಮ ಮೂಲಿಕೆಗಳಿದ್ದವು. ಒಮ್ಮೆ ವರುಣಲೋಕದಲ್ಲಿ ಹನ್ನೆರಡು ವರ್ಷಗಳವರೆಗೆ ಒಂದು ಯಜ್ಞನಡೆದುದರಿಂದ ಅಗ್ನಿದೇವನ ಜೀರ್ಣ ಶಕ್ತಿಕುಂದಿ ಅಗ್ನಿಮಾಂದ್ಯವಾಗಿ ಬಿಟ್ಟಿತು. ಖಾಂಡವ ವನದಲ್ಲಿದ್ದ ಗಿಡಮೂಲಿಕೆಗಳನ್ನು ಸೇವಿಸಿದರೆ ಅಜೀರ್ಣ ನಿವಾರಣೆಯಾಗುವುದೆಂದು ಅಶ್ವಿನಿ ದೇವತೆಗಳು ಅಗ್ನಿಗೆ ಹೇಳಿದ್ದರು. ಪಾಂಡವರು ಇಂದ್ರಪ್ರಸ್ಥದಲ್ಲಿದ್ದಾಗ ಕೃಷ್ಣನೂ ಅಲ್ಲಿಗೆ ಬಂದಿದ್ದ. ಕೃಷ್ಣ ಅರ್ಜುನನೊಂದಿಗೆ ಖಾಂಡವ ವನಕ್ಕೆ ಬೇಟೆಗೆಂದು ಹೋದ. ಅಲ್ಲಿಗೆ ಅಜೀರ್ಣ ರೋಗದಿಂದ ಬಳಲುತ್ತಿದ್ದ ಅಗ್ನಿ ಬ್ರಾಹ್ಮಣ ವೇಷಧರಿಸಿ ಬಂದು ಖಾಂಡವ ವನವನ್ನು ದಹಿಸಿ ಕೊಡುವಂತೆ ಕೃಷ್ಣನಿಂದ ವರಪಡೆದ. ಅರ್ಜುನನ ಬಾಣ ಪ್ರಯೋಗದಿಂದ ಖಾಂಡವ ವನ ಸುಡತೊಡಗಿತು. ಸರ್ಪರಾಜ ತಕ್ಷಕನ ಮಗ ಅಶ್ವಸೇನನೆಂಬ ಸರ್ಪ ತಪ್ಪಿಸಿಕೊಂಡು ಕರ್ಣನ ಬತ್ತಳಿಕೆ ಸೇರಿತು. ಇದೇ ಖಾಂಡವವ ವನದಲ್ಲಿ ಮಯ ಎನ್ನುವ ಒಬ್ಬ ರಾಕ್ಷಸ ಶಿಲ್ಪಿ ವಾಸವಾಗಿದ್ದ. ಇವನನ್ನೂ ಅರ್ಜುನ ರಕ್ಷಿಸಿದ. ಕೃತಜ್ಞತೆಗಾಗಿ ಈತ ಪಾಂಡವರಿಗೆ ಇಂದ್ರಪ್ರಸ್ಥದಲ್ಲಿ ವಿಸ್ಮಯ ಪೂರ್ಣವಾದ ಸಭೆಯನ್ನು ನಿರ್ಮಿಸಿಕೊಟ್ಟ. ತನ್ನ ಉಪವನದ ರಕ್ಷಣೆಗೆ ಸ್ವತಃ ಇಂದ್ರನೇ ಬರಬೇಕಾಯಿತು. ಇಂದ್ರ ಮತ್ತು ಅರ್ಜುನನ ನಡುವೆ ಯುದ್ಧವಾಯಿತು. ಬ್ರಹ್ಮ ಪ್ರತ್ಯಕ್ಷನಾಗಿ ಸಂಧಾನ ಏರ್ಪಡಿಸಿದ. ಅಗ್ನಿ ಸುಪ್ರೀತನಾಗಿ ಕೃಷ್ಣಾರ್ಜುನರಿಗೆ ರಥ, ಧನುಸ್ಸು, ಅಕ್ಷಯ ತೂಣೀರ, ಗದೆಗಳನ್ನು ನೀಡಿದ. ಎಂಬಲ್ಲಿಗೆ ಕಥೆಗೆ ಮಂಗಲ.
ಪ್ರಸಂಗಕಾರರು : ಈ ಕೃತಿಯನ್ನು ರಚಿಸಿದವ ಗಣಪಯ್ಯ. ಈತ ದಕ್ಷಿಣ ಕನ್ನಡಜಿಲ್ಲೆಯ ಪುತ್ತೂರು ತಾಲೂಕಿನ ಪಂಚಸೀಮೆಯ ಚೊಕಾಡಿಯೊಲ್ಲಿರುವ ಸುಬ್ರಹ್ಮಣ್ಯ ಎಂಬವರ ಮಗ. ನಳಸಂವತ್ಸರದಲ್ಲಿ ಜನಿಸಿದವ. ಇಷ್ಟು ವಿಷಯಗಳನ್ನು ಇದೇ ಪ್ರಸಂಗ ಕೃತಿಯಲ್ಲಿ ಹೇಳಿಕೊಂಡಿದ್ದಾನೆ.
* * *
 ೧೦.  ಯಕ್ಷಗಾನ ರಾಜಸೂಯಾಧ್ವರ
ಮಹಾಭಾರತ ಕಥೆಯಲ್ಲಿ ಪಾಂಡವರು ನೆರವೇರಿಸಿದ ರಾಜಸೂಯ ಯಾಗದ ಆಚೆ ಮತ್ತು ಈಚಿನ ಸಂದರ್ಭಗಳನ್ನೊಳಗೊಂಡ ಒಟ್ಟು ನಾಲ್ಕು ಪ್ರಸಂಗಕೃತಿಗಳು ಈಗಿರುವ ಮಾಹಿತಿಯ ಪ್ರಕಾರ ರಚನೆಯಾಗಿವೆ. ಸೀತಾನದಿ ಗಣಪಯ್ಯ ಶೆಟ್ಟಿಯವರ ಜಗಜೆಟ್ಟಿ ಜರಾಸಂಧ, ರಾಮಭಟ್ಟನದಾಗಿರಬಹುದಾದ ರಾಜಸೂಯಾಧ್ವರ, ಕಲ್ಯಾಣ ಭೀಮರಾಯರ ರಾಜಸೂಯ ಮತ್ತು ಬಿಷ್ಟಪ್ಪಕವಿಯ ರಾಜಸೂಯ. ಇವುಗಳಲ್ಲಿ ರಾಮಭಟ್ಟನ ರಾಜಸೂಯಾಧ್ವರ ತೆಂಕಿನಲ್ಲಿ ಪ್ರದರ್ಶನಕ್ಕೆ ಬಳಕೆಯಾಗುತ್ತದೆ. ಬಡಗಿನಲ್ಲಿ ಬಹುಮಟ್ಟಿಗೆ ಬಿಷ್ಟಪ್ಪ ಕವಿಯ ರಾಜಸೂಯ ಯಾಗವೇ ಬಳಕೆಯಾಗುತ್ತದೆ. ಈ ಕೃತಿಯ ಪರಿಷ್ಕೃತ ಮುದ್ರಿಣದ ಒಳ್ಳೆಯ ಪ್ರತಿಯೂ ಇಂದು ಲಭ್ಯವಿಲ್ಲ. ಆದ್ದರಿಂದ  ಈ ಸಂಪುಟಕ್ಕೆ ಬಿಷ್ಟಪ್ಪಯ್ಯನ ರಾಜಸೂಯ ಪ್ರಸಂಗಕೃತಿಯನ್ನೇ ಬಳಸಿಕೊಳ್ಳಲಾಗಿದೆ.
ಕಥಾಪರಿಚಯ : ಮಗಧದ ಗಿರಿವ್ರಜದಲ್ಲಿ ಬ್ರಹದ್ರಥ ಆಳುತ್ತಿದ್ದ. ಕಲಾವತಿ ಭಾನುಮತಿಯರೆಂಬ ಪತ್ನಿಯರಿದ್ದರು. ಮಕ್ಕಳೇ ಇಲ್ಲವೆಂಬ ಚಿಂತೆ ಅವರನ್ನೆಲ್ಲ ಕಾಡುತ್ತಿತ್ತು. ಬೇಸರಗೊಂಡ ಮೂವರೂ ಅರಣ್ಯಕ್ಕೆ ಹೊರಟುಬಿಟ್ಟರು. ಅಲ್ಲಿ ವಿಶ್ವಾಮಿತ್ರ ಮುನಿ ಅನುಗ್ರಹಿಸಿದ ಮಾವಿನ ಹಣ್ಣನ್ನು ರಾಜ ಇಬ್ಬರೂ ರಾಣಿಯರಿಗೆ ಹಂಚಿಕೊಟ್ಟ. ಎರಡೂ ರಾಣಿಯರಿಗೆ ಸೀಳಾದ ಶಿಶು ಹುಟ್ಟಿಬಿಟ್ಟಿತು. ರಾಜನ ಆಜ್ಞೆಯಂತೆ ಸೀಳುಗಳೆರಡನ್ನೂ ಊರಾಚೆಗೆ ಎಸೆಯಲಾಯಿತು. ಜರೆ ಎನ್ನುವ ರಾಕ್ಷಸಿ ಸೀಳುಗಳನ್ನು ಕಂಡು ಅವನ್ನು ಸೇರಿಸಿ ರಾಜನಿಗೆ ತಂದುಕೊಟ್ಟು ಜರಾಸಂಧ ಎಂದು ಹೆಸರಿಟ್ಟು ಪೋಷಿಸಲು ಹೇಳಿದಳು. ಸಂತೋಷಗೊಂಡ ಅರಸ ಜರಾಸಂಧನನ್ನು ಪೋಷಿಸಿದ.
ಈ ಕಡೆ ಇಂದ್ರಪ್ರಸ್ಥದಲ್ಲಿ ಸಹೋದರರೊಂದಿಗೆ ಧರ್ಮರಾಜ ರಾಜ್ಯಭಾರ ಮಾಡುತ್ತಿದ್ದ. ಆ ಸ್ಥಾನಕ್ಕೆ ಬಂದ ನಾರದ ಪಾಂಡು ಚಕ್ರವರ್ತಿಯ ಸದ್ಗತಿಗೆ ರಾಜಸೂಯ ಮಾಡಬೇಕೆಂದು ಉಪದೇಶಿಸಿದ. ಸಹೋದರರನ್ನೂ ಶ್ರೀಕೃಷ್ಣನನ್ನೂ ಸಮಾಲೋಚಿಸಿ ಧರ್ಮರಾಜ ರಾಜಸೂಯ ಯಾಗವನ್ನು ನಿಶ್ಚಯಿಸಿದ. ಅಷ್ಟರಲ್ಲೇ ಮಾಗಧನ ಸೆರೆಯಲ್ಲಿದ್ದ ರಾಜರುಗಳೂ ತಮ್ಮನ್ನು ಬಂಧ ಮುಕ್ತಗೊಳಿಸುವಂತೆ ದೂತರ ಮೂಲಕ ಕೃಷ್ಣನನ್ನು ಬೇಡಿಕೊಂಡಿದ್ದರು. ಸೆರೆಬಿಡಿಸುವ ಭರವಸೆಕೊಟ್ಟು ಕಳಿಸಿದ್ದ. ಕೃಷ್ಣ ಇಂದ್ರಪ್ರಸ್ಥಕ್ಕೆ ಬಂದು ಪಾಂಡವರೊಂದಿಗೆ ರಾಜಸೂಯದ ಸಾಧಕ-ಬಾಧಕಗಳನ್ನು ವಿವರಿಸಿದ. ಜರಾಸಂಧ ಮುಂತಾದವರನ್ನು ಕೊಲ್ಲುವದು ಸುಲಭವಲ್ಲ ಎಂದ. ಎದೆಗುಂದಿದ ಭೀಮನಿಗೆ ಕೃಷ್ಣ ಭರವಸೆ ನೀಡಿದ. ಕೃಷ್ಣನ ನೆರವಿನೊಂದಿಗೆ ಜರಾಸಂಧನನ್ನು ವಧಿಸಲು ಭೀಮ ಮತ್ತು ಅರ್ಜುನ ಗಿರಿವ್ರಜಕ್ಕೆ ಹೊರಡುವುದು ಎಂದಾಯಿತು.
ಪ್ರಾಯಪ್ರಬುದ್ಧನಾದ ಜರಾಸಂಧ ಶಿವನಿಂದ ವರವನ್ನೂ ಪಡೆದು ಅನೇಕ ರಾಜರುಗಳನ್ನು ಸೆರೆಮನೆಯೊಳಗಿಟ್ಟು ದರ್ಪದಿಂದ ರಾಜ್ಯಭಾರ ಮಾಡುತ್ತಿದ್ದ. ಮಾಷನೆಂಬ ರಾಕ್ಷಸನ ಚರ್ಮದಿಂದ ನಗಾರಿ ಮಾಡಿಸಿ ಇಟ್ಟಿದ್ದ. ಅದನ್ನು ನಾಶಪಡಿಸಿದ ಹೊರತು ಜರಾಸಂಧನ ವಧೆ ಸಾಧ್ಯವಿರಲಿಲ್ಲ. ಭೀಮಾರ್ಜುನರು ಆ ನಗಾರಿಯನ್ನು ಒಡೆದುಹಾಕಿದರು. ಅದರಿಂದ ರಾಜ್ಯದಲ್ಲಿ ಉತ್ಪಾತವಾಯಿತು. ಪುರೋಹಿತರ ಆಣತಿಯಂತೆ ಜರಾಸಂಧ ಶಾಂತಿ ಮೂಡಿಸಲು ಸನ್ನದ್ಧನಾದ. ಕೃಷ್ಣ, ಭೀಮ, ಅರ್ಜುನರು ಬ್ರಾಹ್ಮಣ ವೇಷಧರಿಸಿ ಅಪರದ್ವಾರದಿಂದ ಜರಾಸಂಧನ ಆಸ್ಥಾನ ಪ್ರವೇಶಿಸಿದರು. ಇವರನ್ನು ಕಂಡು ಜರಾಸಂಧನಿಗೆ ಅನುಮಾನವಾಯಿತು. ವಿಚಾರಿಸಿದ. ಕೃಷ್ಣ ಎಲ್ಲರ ಪರಿಚಯವನ್ನೂ ಸರಿಯಾಗಿಯೇ ಮಾಡಿಕೊಟ್ಟು ಯುದ್ಧಕ್ಕೆ ಆಹ್ವಾನಿಸಿದ. ಶಸ್ತ್ರಾಸ್ತ್ರಗಳನ್ನೆಲ್ಲ ಒದಗಿಸಿ ಮಾಗಧ ಯುದ್ಧಕ್ಕೆ ಅಣಿಯಾದ. ಭೀಮ ಮತ್ತು ಜರಾಸಂಧನ ನಡುವೆ ಹದಿನಾಲ್ಕು ದಿನಗಳ ಕಾಲ ಯುದ್ಧ ನಡೆದರೂ ಜರಾಸಂಧ ಸೋಲಲಿಲ್ಲ. ವಾಯು ದೇವನನ್ನು ನೆನೆದು ಭಿಮ ಜರಾಸಂಧನನ್ನು ಸೀಳಿ ಕೃಷ್ಣನ ಸೂಚನೆಯಂತೆ ಸೀಳುಗಳನ್ನು ಪಲ್ಲಟಿಸಿ ಒಗೆದ. ಜರಾಸಂಧ ಸತ್ತು ಹೋದ. ಮಾಗಧನ ಹೆಂಡತಿ ಶೋಕಿಸುತ್ತ ಕೃಷ್ಣನ ಕಾಲಿಗೆ ಎರಗಿ ಮಗ ಸಹದೇವನನ್ನು ಸಲಹಲು ಕೇಳಿಕೊಂಡು ಸಹಗಮನಕ್ಕೆ ಸಿದ್ಧಳಾದಳು. ಕೃಷ್ಣ ಸಹದೇವನಿಗೆ ಪಟ್ಟಕಟ್ಟಿ ಸೆರೆಯಲ್ಲಿದ್ದವರನ್ನೆಲ್ಲ ಬಿಡಿಸಿದ. ನಂತರ ಭೀಮಾರ್ಜುನರೊಡನೆ ಇಂದ್ರಪ್ರಸ್ಥಕ್ಕೆ ಬಂದು ನಡೆದದ್ದೆಲ್ಲವನ್ನೂ ವಿವರಿಸಿದ.
ರಾಜಸೂಯಾಧ್ವರ ಮುಂದುವರಿದು ಮುಕ್ತಾಯವಾಗುವ ಬಗೆಗೆ ಧರ್ಮರಾಜನಿಗೆ ಮತ್ತೆ ಅಳುಕಾಯಿತು. ಭೀರ್ಮಾರ್ಜುನರು ಭರವಸೆ ನೀಡಿದರು. ದಿಕ್ಕಿಗೊಬ್ಬೊಬ್ಬರಂತೆ ಹೊರಟು ಯಾಗಕ್ಕೆ ಅಗತ್ಯವಾದ ಧನಕನಕಗಳನ್ನು ತಂದರು. ಅಣ್ಣನ ಆಣತಿಯಂತೆ ಅರ್ಜುನ ದ್ವಾರಕೆಗೆ ಹೋಗಿ ಕೃಷ್ಣನನ್ನು ಆಮಂತ್ರಿಸಿ ಬಂದ. ಕೃಷ್ಣ ಪರಿವಾರ ಸಮೇತ ಇಂದ್ರಪ್ರಸ್ಥಕ್ಕೆ ಬಂದ. ಕೃಷ್ಣನ ಸಲಹೆಯಂತೆ ಯಾಗಸ್ಥಳದ ಶುದ್ಧೀಕರಣ ಮಾಡುವ ಪುರುಷಾಮೃಗವನ್ನು ಕರೆತರಲು ಹಿಮಾಚಲದ ಕಡೆಗೆ ಭೀಮ ಧಾವಿಸಿದ. ಮಾರ್ಗಮಧ್ಯೆ ಹನುಮಂತ ಭೀಮನ ತ್ರಾಣದ ಅರಿವು ಮಾಡಿಕೊಟ್ಟು ಪುರುಷಾಮೃಗದ ಓಟವನ್ನು ನಿಯಂತ್ರಿಸಲು ಭೂಮಿಗೆ ಇಟ್ಟತಕ್ಷಣ ಶಿವಲಿಂಗವಾಗುವ ಎಂಟು ರೋಮಗಳನ್ನು ತನ್ನ ಬಾಲದಿಂದ ತಾನೇ ಕಿತ್ತುಕೊಟ್ಟ. ಅದನ್ನೂ ಬಳಸಿಕೊಂಡು ಭೀಮ ಪುರುಷಾಮೃಗವನ್ನು ಕರೆದುತಂದ. ಯಾಗದ ಸಕಲಸಿದ್ಧತೆಗಳೂ ಆದವು.
ಯಾಗದ ಅಗ್ರಪೂಜೆಯನ್ನು ಯಾರಿಗೆ ಸಲಿಸಬೇಕೆಂಬ ಪ್ರಶ್ನೆ ಎದುರಾಯಿತು. ಧರ್ಮರಾಜ ಭೀಷ್ಮನನ್ನು ಕೇಳಿದ. ಅಗ್ರಪೂಜೆಗೆ ಕೃಷ್ಣನೇ ಯೋಗ್ಯನೆಂದ. ಋಷಿಮುನಿಗಳೂ ಸಮ್ಮತಿಸಿದರು. ಕೃಷ್ಣನಿಗೆ ಅಗ್ರಪೂಜೆ ಸಂದಿತು. ಚೈದ್ಯ ದೇಶದ ರಾಜ ಶಿಶುಪಾಲ ವಿರೋಧಿಸಿದ. ಕೃಷ್ಣ ಶಿಶುಪಾಲನನ್ನು ಕೊಂದ. ಶಿಶುಪಾಲನ ಮಗ ಸುಕೇತು ಕೃಷ್ಣನಿಗೆ ಶರಣಾಗಿ ಅಭಯವನ್ನು ಬೇಡಿದ. ರಾಜಸೂಯ ನಿರಾತಂಕ ಮುಕ್ತಾಯವಾಯಿತು. ಎಂಬಲ್ಲಿಗೆ ಬಿಷ್ಟಪ್ಪ ಕವಿಯ ರಾಜಸೂಯ ಯಜ್ಞ ಪ್ರಸಂಗಕೃತಿ ಮಂಗಲವಾಗುತ್ತದೆ.
ಕವಿಯ ಪರಿಚಯ : ಹಸ್ತಪ್ರತಿಯಲ್ಲಿರುವ ಎರಡು ವಾರ್ಧಕಗಳಲ್ಲಿ ಈತ ತನ್ನ ಸುಮಾರಿನ ಪರಿಚಯ ಹೇಳಿಕೊಂಡಿದ್ದಾನೆ. ಆ ಪ್ರಕಾರ ಈತ ಭಾರದ್ವಾಜ ಗೋತ್ರೋದ್ಭವ, ಅದ್ವೈತಿ, ಕರಾಡ ವಂಶಸ್ಥ. ಸುಬ್ಬನೆಂಬವನ ಸಹೋದರ. ಉತ್ತರ ಕನ್ನಡದ (ಸಿರ್ಸಿ ಹತ್ತಿರದ) ಕಾನುಗೋಡು ಎಂಬ ಖೇಟಕ (ಚಿಕ್ಕ ಹಳ್ಳಿಯಲ್ಲಿ) ದಲ್ಲಿ ವಾಸವಾಗಿದ್ದವ. ಭೀಷ್ಮನೆನ್ನುವ ಹೆಸರುಳ್ಳವ. ಅದೇ ಊರಿನ ಲಕ್ಷ್ಮೀಕಾಂತ ದೇವಾಲಯದ ಅರ್ಚಕ. ಅದೇ ದೇವರ ಆರಾಧಕ. ಶಾಲಿವಾಹನ ಶಕವರ್ಷ ಸಾವಿರದೆಂಟುನೂರಾ ಐದನೆಯ ಸುಭಾನು ಸಂವತ್ಸರದಲ್ಲಿ ಈ ಪ್ರಸಂಗ ಕೃತಿಯನ್ನು ರಚಿಸಲು ತೊಡಗಿ ಪಾರ್ಥಿ ಸಂವತ್ಸರದಲ್ಲಿ ಮುಕ್ತಾಯ ಮಾಡಿದನಂತೆ. ಇದು ೧೮೮೩ಕ್ಕೆ ಸಮವಾಗುತ್ತದೆ. ಕರಾರುವಾಕ್ಕಾಗಿ ಕವಿಯ ಕಾಲವನ್ನು ಹೇಳಲು ಸಾಧ್ಯವಿರದಿದ್ದರೂ ಹತ್ತೊಂಬತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ಹುಟ್ಟಿ ಇಪ್ಪತ್ತನೆಯ ಶತಮಾನದ ಪೂರ್ವಾರ್ಧದಲ್ಲಿ ಮರಣ ಪಟ್ಟಿರಬಹುದು. ಇವನೇ ಪ್ರಸಂಗಕಾರ ಬಿಷ್ಟಪ್ಪ ಎನ್ನುವವನು ಎಂದು ಸಿದ್ಧಾಪುರದ ಪ್ರೊ. ಎಂ.ಎ. ಹೆಗಡೆ ವಾದಿಸುತ್ತಾರೆ.
ಈ ಪ್ರಸಂಗಕೃತಿಯ ಲಭ್ಯ ಹಸ್ತಪ್ರತಿ ಹಸುರುಗೋಡು ಶಂಕ್ರಪ್ಪ ಭಾಗವತನ ಕೈ ಬರೆಹದಲ್ಲಿದೆ. ಆತ ಇದನ್ನು ಪರಿಧಾವೀ ನಾಮಸಂವತ್ಸರದ ಆಷಾಢ ಮಾಸದಂದು ಬರೆದು ಮುಗಿಸಿದನಂತೆ.
ಇದು ರಂಗಸ್ಥಳದಲ್ಲಿ ಅತ್ಯಂತ ಪರಿಣಾಮಕಾರಿಯಾಗಿ ಪ್ರದರ್ಶನಗೊಂಡ ಪ್ರಸಂಗ. ರಾಜಸೂಯ ಯಾಗ ಇಡಿಯಾಗಿ ಪೂರ್ಣ ರಾತ್ರಿಯ ಪ್ರಸಂಗವಾಗಿ ಪ್ರದರ್ಶನಗೊಂಡುದೂ ಇದೆ. ಮೊದಲ ಭಾಗ ಮಾತ್ರ ರಾಜಸೂಯ, ಮಾಗಧ ವಧೆ, ಜರಾಸಂಧ ವಧೆ, ಜರಾಸಂಧ ಮುಂತಾದ ಹೆಸರಿನಲ್ಲಿ ಪ್ರದರ್ಶಿತವಾದುದೂ ಇದೆ.  ಜರಾಸಂಧ ಮತ್ತು ಕೃಷ್ಣನ ಪಾತ್ರದ ಜೋಡಿಗಳು ಹೆಸರಾಗಿವೆ. ಕಾಲಕ್ರಮದಲ್ಲಿ ಜರಾಸಂಧನ ಮತ್ತು ಕೃಷ್ಣಪಾತ್ರಕ್ಕಾಗಿ ಹೆಸರು ಮಾಡಿದವರಿದ್ದಾರೆ.
* * *
 ೧೧. ಯಕ್ಷಗಾನ ಇಂದ್ರಕೀಲಕ
ಇಂದ್ರಕೀಲ ಅಥವಾ ಇಂದ್ರಕೀಲಕ ಹಿಮವತ್ ಪ್ರಾಂತದ ಒಂದು ಪರ್ವತ. ಪಾಂಡವರು ವನವಾಸದಲ್ಲಿದ್ದಾಗ ಅರ್ಜುನ ಶಿವನನ್ನು ಕುರಿತು ಈ ಪರ್ವತದಲ್ಲಿ ತಪಸ್ಸು ಮಾಡಿ ಪಾಶುಪತಾಸ್ತ್ರವನ್ನು ಪಡೆದ. ವಿಷ್ಣು ಭಾಗವತ ಬರೆದ ಈ ಪ್ರಸಂಗದ ಕೃತಿಗೂ ಯಕ್ಷಗಾನ ಇಂದ್ರಕೀಲಕ ಎಂದೇ ಹೆಸರು. ಕಾಳಗ ಪ್ರಧಾನ ಪರಂಪರೆಯಲ್ಲಿ ಶಬರಾರ್ಜುನ ಕಾಳಗ. ಶಬರ ರೂಪದ ಶಿವನೊಡನೆ ಅರ್ಜುನ ಕಾದು ಅನುಗ್ರಹೀತನಾದ ಸಂದರ್ಭ ಇದು.
ಕಥಾಸಾರ : ದ್ಯೂತದಲ್ಲಿ ಸೋತ ಪಾಂಡವರು ನಿಬಂಧನೆಯಂತೆ ವನವಾಸಕ್ಕೆ ಹೊರಟರು. ಕಾಮ್ಯಕ ವನದಲ್ಲಿ ವಾಸಿಸುವುದು ಎಂದಾಯಿತು. ಸೂರ್ಯನನ್ನು ಭಜಿಸಿ ಧರ್ಮರಾಜ ಅಕ್ಷಯ ಪಾತ್ರೆಯನ್ನು ಪಡೆದ. ಅದೇ ಹೊತ್ತಿಗೆ ಹಸ್ತಿನಾವತಿಗೆ ಬಂದ ಮೈತ್ರೇಯ ಮುನಿ ಪಾಂಡವರನ್ನು ಪುನಃ ಹಸ್ತಿನಾವತಿಗೆ ಕರೆಸಿಕೊಳ್ಳಲು ಕೌರವನಿಗೆ ಹೇಳಿದ. ಸೊಕ್ಕಿದ ಕೌರವ ತನ್ನ ತೊಡೆತಟ್ಟಿಕೊಂಡ. ಕೋಪಗೊಂಡ ಮೈತ್ರೇಯ ತೊಡೆಯೊಡೆದೇ ಸಾಯಿ ಎಂದು ಶಪಿಸಿದ.
ಕಾಮ್ಯಕವನದ ಸಮೀಪದಲ್ಲಿ ಬಕಾಸುರನ ಅಣ್ಣ ಕಿರ್ಮೀರ ನೆಲಸಿ ಎಲ್ಲರನ್ನೂ ಪೀಡಿಸುತ್ತಿದ್ದ. ಭೀಮ ಅವನನ್ನು ಕೊಂದ. ಬಳಿಕ ಪಾಂಡವರು ವ್ಯಾಕುಲವಿಲ್ಲದೆ ಅಡವಿಯಲ್ಲಿ ವಾಸಿಸ ತೊಡಗಿದರು. ಪಾಂಡವರಿಗೆ ವನವಾಸವಾಗಿದೆಯೆಂಬ ಸುದ್ದಿ ಶ್ರೀ ಕೃಷ್ಣನಿಗೆ ತಿಳಿಯಿತು. ಆತ ಪರಿವಾರ ಸಮೇತ ಪಾಂಡವರನ್ನು ನೋಡಲು ಅಡವಿಗೆ ಬಂದ. ದ್ರುಪದರಾಜ, ಕುಂತೀಭೋಜ ಮುಂತಾದವರೂ ಬಂದರು. ಶ್ರೀ ಕೃಷ್ಣ ಪಾಂಡವರಿಗೂ ದ್ರೌಪದಿಗೂ ಸಮಾಧಾನ ಹೇಳಿದ. ಕೌರವರನ್ನು ನಾಶಮಾಡಿ ದ್ರೌಪದಿಯ ಮುಡಿಕಟ್ಟಿಸುವ ಭರವಸೆ ನೀಡಿದ. ಕೃಷ್ಣನನ್ನು ಬೀಳ್ಕೊಟ್ಟರು. ಕಣ್ವ ಋಷಿಯ ಪ್ರದೇಶದ ಜಂಬೂಫಲವನ್ನೂ ತಿಳಿಯದೆ ಕೊಯ್ದ ಶಾಪಕ್ಕೆ ಒಳಗಾಗಬಹುದಾದ ಸಂದರ್ಭವೂ ಕೃಷ್ಣನ ಅನುಗ್ರಹದಿಂದ ತಪ್ಪಿತು. ಪಾಂಡವರು ಸುರಕ್ಷಿತರಾದರು.
ಹೀಗಿರುವಾಗ ವೇದವ್ಯಾಸಮುನಿ ಪಾಂಡವರಲ್ಲಿಗೆ ಬಂದ. ಧರ್ಮರಾಜನ ಮೂಲಕ ಅರ್ಜುನನಿಗೆ ಈಶ್ವರನ ಬೀಜಮಂತ್ರ ಬೋಧಿಸಿ ಅರ್ಜುನ ಇಂದ್ರಕೀಲದಲ್ಲಿ ಶಿವನನ್ನು ಕುರಿತು ತಪಸ್ಸು ಮಾಡಿ ಪಾಶುಪತಾಸ್ತ್ರ ಪಡೆಯಲಿ ಎಂದ. ಅರ್ಜುನ ಇಂದ್ರಕೀಲದಲ್ಲಿ ತಪೋನಿರತನಾದ. ದ್ವಿಜರೂಪದಿಂದ ಅಲ್ಲಿಗೆ ಬಂದ ಇಂದ್ರ ನಿಜರೂಪ ತೋರಿ ಆಶೀರ್ವದಿಸಿದ.  ಅರ್ಜುನನ ತಪಸ್ಸಿನ  ತೀವ್ರತೆಗೆ ಋಷಿಮುನಿಗಳು ಶಿವನಿಗೆ ದೂರುಕೊಟ್ಟರು. ಶಿವ ಅವರಿಗೆ ಪರಿಹಾರದ ಭರವಸೆ ನೀಡಿದ. ಶಿವ ಶಿವೆಯರು ಶಬರ-ಶಬರಿಯಾಗಿ ಕಿರಾತಪಡೆಯೊಂದಿಗೆ ಇಂದ್ರಕೀಲಕ್ಕೆ ಬೇಟೆಗೆ ಬಂದರು. ಒಂದು ಕಾಡುಹಂದಿ ತಪೋನಿರತ ಅರ್ಜುನನ ಏಕಾಗ್ರತೆಗೆ ಭಂಗ ಉಂಟು ಮಾಡಿತು. ಆತ ಅದನ್ನು ಬಾಣದಿಂದ ಹೊಡೆದು ಕೆಡಹಿದ. ಅದೇ ಕಾಲಕ್ಕೆ ಶಬರನಾದ ಶಿವನ ಬಾಣವೂ ಅದಕ್ಕೆ ನಾಟಿತು. ಶಬರ ಮತ್ತು ಅರ್ಜುನನ ನಡುವೆ ಘರ್ಷಣೆಗೆ ಕಾರಣವಾಯಿತು. ಇಬ್ಬರ ನಡುವೆ ಯುದ್ಧ ತೊಡಗಿತು. ಯುದ್ಧದಲ್ಲಿ ಕಿರಾತನೇ ಗೆದ್ದ. ಸೋತ ಅರ್ಜುನ ಮಳಲಿನಿಂದ ಲಿಂಗ ಮಾಡಿ ಪೂಜಿಸಿದ. ಶಿವನನ್ನು ಪ್ರಾರ್ಥಿಸಿ ಮತ್ತೆ ಯುದ್ಧಕ್ಕೆ ಅಣಿಯಾದ. ಮತ್ತೆ ಯುದ್ಧ ಮತ್ತೆ ಸೋಲು, ಮತ್ತೆ ಶಿವಪೂಜೆ ಸಾಗಿತು. ಕೊನೆಗೆ ಶಬರನೇ ಶಿವನೆಂಬುದು ಅರ್ಜುನನಿಗೆ ಮನವರಿಕೆಯಾಯಿತು. ಶರಣಾದ ಶಿವನಿಂದ ಪಾಶುಪತಾಸ್ತ್ರವನ್ನೂ ಶಿವೆಯಿಂದ ಅಂಜನಾಸ್ತ್ರವನ್ನೂ ಪಡೆದ.
ಮಗನ ಅಭ್ಯುದಯವನ್ನು ಪ್ರತ್ಯಕ್ಷ ಕಂಡು ಸಂತೋಷಿಸಲು ಬಂದ ದೇವೇಂದ್ರ ಅರ್ಜುನನ್ನು ತನ್ನ ಲೋಕಕ್ಕೆ ಕರೆಸಿಕೊಂಡ. ಸಿಂಹಾಸನದಲ್ಲಿ ತನ್ನ ಪಕ್ಕ ಕೂರಿಸಿಕೊಂಡು, ಗೌರವಿಸಿದ. ತಂದೆ ಪಾಂಡುವಿನ ದರ್ಶನ ಮಾಡಿಸಿದ. ಮೇನಕೆ ಮುಂತಾದವರಿಂದ ನಾಟ್ಯ ಏರ್ಪಡಿಸಿದ. ನಾಟ್ಯದ ಸಂದರ್ಭದಲ್ಲಿ ಅರ್ಜುನನ ಮನಸ್ಸು ಊರ್ವಶಿಯನ್ನು ಬಯಸಿದೆ ಎಂದು ಭಾವಿಸಿದ. ಚಿತ್ರಸೇನನ್ನು ಕರೆದು ಊರ್ವಶಿಯನ್ನು ಅರ್ಜುನನ ಮಂದಿರಕ್ಕೆ ಕಳುಹಿಸಲು ಸೂಚಿಸಿದ. ಊರ್ವಶಿಯೂ ಅತ್ಯಂತ ಸಂತೋಷದಿಂದ ತನ್ನನ್ನು ಶೃಂಗರಿಸಿಕೊಂಡು ಕಾಮಮೋಹಿತಳಾಗಿ ಅರ್ಜುನನ ಮಂದಿರಕ್ಕೆ ಹೋದಳು. ಆದರೆ ಅರ್ಜುನ ಆಕೆ ತಾಯಿಯೆಂಬ ಗೌರವದಿಂದ ವಿನಯ ಪೂರ್ವಕ ನಿರಾಕರಿಸಿದ. ಸಿಟ್ಟಿಗೆದ್ದ ಊರ್ವಶಿ ಒಂದು ವರ್ಷ ಷಂಡನಾಗೆಂದು ಶಪಿಸಿಬಿಟ್ಟಳು. ಅeತದ  ಅವಧಿಯಲ್ಲಿ ಶಾಪ ಅನುಕೂಲವೇ ಆಗುತ್ತದೆಂದು ದೇವೇಂದ್ರ ಅರ್ಜುನನನ್ನು ಸಂತೈಸಿದ. ಇಂದ್ರನ ಕೋರಿಕೆಯಂತೆ ಅರ್ಜುನ ಕಾಲಕೇಯ, ನಿವಾತಕವಚರೆಂಬ ಹಿರಣ್ಯಪುರದ ರಾಕ್ಷಸರನ್ನು ಕೊಂದು ಇಂದ್ರನಿಗೆ ನೆರವಾದ,  ಶಚಿಯಾದಿಯಾಗಿ ದೇವತೆಗಳೆಲ್ಲ ಅರ್ಜುನನನ್ನು ಪುರಸ್ಕರಿಸಿದರು.
ಈ ಕಡೆ ಅರ್ಜುನನ ವಿಷಯದಲ್ಲಿ ಉಳಿದ ಪಾಂಡವರು ಆತಂಕಕ್ಕೊಗೊಳಗಾದರು. ಅರ್ಜುನ ಮರಳಿ ಬಂದ. ವಿದ್ಯಮಾನಗಳನ್ನೆಲ್ಲ ವಿವರಿಸಿದ. ಅರ್ಜುನನನ್ನು ಎಲ್ಲರೂ ಕೊಂಡಾಡಿದರು. ಎಂಬಲ್ಲಿಗೆ ಇಂದ್ರಕೀಲಕದ ಕಥೆ ಸಾಂಗವಾಗುತ್ತದೆ.
ಕವಿ ಪರಿಚಯ : ಇಂದ್ರಕೀಲಕ ಪ್ರಸಂಗ ಕೃತಿಯ ಕೊನೆಯ ಭಾಗದ ಕಂದಪದ್ಯವೊಂದರಲ್ಲಿ ದ್ವಿಜ ಕುಲಜಾತಂ ರಾಮಾತ್ಮಜ ವಿಷ್ಣುವೆನಿಪ್ಪನಜಪುರೇಶನ ಭಜಕಂ ಸೃಜಿಸಿದನ್ ಕಾವ್ಯವನ್ ಎಂದಿದ್ದಾನೆ.  ರಾಮನ ಮಗ ವಿಷ್ಣು ಇಂದ್ರಕೀಲಕ ಪ್ರಸಂಗ ಕೃತಿಯನ್ನು ರಚಿಸಿದನೆಂಬುದು ಸ್ಪಷ್ಟ. ಧ್ವಜಪುರದ ನಾಗ (ನಾಗಪ್ಪಯ್ಯ)ನೂ ಯಕ್ಷಗಾನ ಇಂದ್ರಕೀಲಕ ಜಟಾಸುರಕಾಳಗ ಪ್ರಸಂಗ ಕೃತಿಯನ್ನು ರಚಿಸಿದ್ದಾನೆ. ಕೃತಿಯ ಕೊನೆಯಲ್ಲಿ ಇವನೂ ತನ್ನ ಹೆಸರನ್ನು ಹೇಳಿಕೊಂಡಿದ್ದಾನೆ.  ಈ ಕೃತಿ ಕಣಂಜಾರು ಆನಂದ ಶೆಟ್ಟಿ ಸಂಸ್ಮರಣ ಪ್ರಸಂಗ ಮಾಲಿಕೆಯ ಇಪ್ಪತ್ತೆರಡನೆಯ ಸಂಪುಟದಲ್ಲಿ ಪ್ರಕಟಗೊಂಡಿದೆ. ಕಥಾವಸ್ತು ಮತ್ತು ಸಂದರ್ಭಗಳು ಒಂದೇ ಆದರೂ ಎರಡರ ನಡುವೆ ದೃಶ್ಯ, ಪಾತ್ರ, ಪದ್ಯವತ್ಯಾಸಗಳಿವೆ. ಧ್ವಜಪುರದ ನಾಗಪ್ಪಯ್ಯನ ಕಾಲವನ್ನು ಡಾ.ಕಾರಂತರು ೧೭ನೆಯ ಶತಮಾನ (ಕ್ರಿ.ಶ.೧೬೦೦-೫೦) ಎಂದು ಸೂಚಿಸುತ್ತಾರೆ. ಆದರೆ ಡಾ. ಕಾರಂತರು ನಾಗಪ್ಪಯ್ಯ ರಚಿಸಿದ ಪ್ರಸಂಗ ಕೃತಿಗಳ ಪಟ್ಟಿಯಲ್ಲಿ ಇಂದ್ರಕೀಲವನ್ನು ಸೇರಿಸುವದಿಲ್ಲ. ಇಂದ್ರಕೀಲದ ಕಥೆಯನ್ನು ಹಟ್ಟಿಯಂಗಡಿ ರಾಮಭಟ್ಟನೂ ಬರೆದಿದ್ದಾನೆಂದು ಅವರು ಹೇಳುತ್ತಾರೆ. ಯಕ್ಷಗಾನ ಮಹಾಭಾರತದ ಪ್ರಸಂಗಗಳು ಗ್ರಂಥದ ಲೇಖಕ ಡಾ.ಆನಂದರಾಮ ಉಪಾಧ್ಯಾಯರು ನಾಗಪ್ಪಯ್ಯನ ಜಟಾಸುರ ವಧೆಯನ್ನು ಮಾತ್ರ ಹೆಸರಿತ್ತಾರೆ. ಇಂದ್ರಕೀಲಕವನ್ನಲ್ಲ ಇಂದ್ರಕೀಲಕ ಪ್ರಸಂಗಕೃತಿ ಬ್ರಹ್ಮಾವರದ ವಿಷ್ಣುಭಾಗವತನದೆಂದೇ ಬರೆದಿದ್ದಾರೆ. ಇಂದ್ರಕೀಲಕ ಪ್ರಸಂಗಕೃತಿ ಅಚ್ಚೂ ಆಗಿದೆ ; ರಂಗಸ್ಥಳದಲ್ಲಿ ಪ್ರಚಾರದಲ್ಲಿಯೂ ಇದೆ. ಈ ಸಂಪುಟದಲ್ಲಿ ರಾಮನ ಮಗ ವಿಷ್ಣುವಿನ ಇಂದ್ರಕೀಲಕವನ್ನೇ ಸಂಪಾದಿಸಲಾಗಿದೆ. ಇದು ಬಡಗು ತಿಟ್ಟಿನಲ್ಲಿ ಹೆಚ್ಚು ಜನಪ್ರಿಯವಾದ ಪ್ರಸಂಗ. ಶಬರ ಮತ್ತು ಅರ್ಜುನನ ಪಾತ್ರಗಳಿಗೆ ಬೇರೆ-ಬೇರೆ ಅವಧಿಗಳಲ್ಲಿ, ಬೇರೆ-ಬೇರೆ ಪ್ರದೇಶದಲ್ಲಿ ವಿಶಿಷ್ಟ ನಟ ಪರಂಪರೆಯನ್ನೂ ನಡೆಯನ್ನೂ ಸ್ಥಾಪಿಸಿದೆ. ವಿಷ್ಣುಭಾಗವತ ಇಂದ್ರಕೀಲಕವನ್ನಲ್ಲದೆ ವಿರಾಟಪರ್ವ, ಬಾಣಾಸುರ ಕಾಳಗ ಪ್ರಸಂಗಕೃತಿಗಳನ್ನು ರಚಿಸಿದ್ದಾನೆ. ವಿರಾಟಪರ್ವ ಸುದೀರ್ಘವಾದ ರಂಗಚರಿತ್ರೆಯನ್ನೂ ಪ್ರದರ್ಶನ ಪರಂಪರೆಯನ್ನು ಹೊಂದಿದೆ. ವಿಷ್ಣು ಒಬ್ಬ ಸಮರ್ಥ ಯಕ್ಷಗಾನದ ರಂಗಭಾಗವತನೂ ಆಗಿರಬಹುದಾದ ಸಾಧ್ಯತೆಯಿದೆ.
ಡಾ|| ಕಾರಂತರು ವಿಷ್ಣುವನ್ನು ಹದಿನಾರನೆಯ ಶತಮಾನದವನೆಂದೂ ಇವನೇ ಯಕ್ಷಗಾನದ ಮೊದಲ ಪ್ರಸಂಗ ಕರ್ತನೆಂಬ ನಿರ್ಧರಿಸುತ್ತಾರೆ. ಆದರೆ ಯಕ್ಷಗಾನ ಆದಿಪರ್ವ ಪ್ರಸಂಗಕೃತಿ ಸಿಕ್ಕಿದ ಮೇಲೆ ಮೊದಲ ಪ್ರಸಂಗ ಕರ್ತನೆಂಬ ನಿರ್ಧಾರ ಬದಲಾಗಿದೆ. ಈತ ಬ್ರಹ್ಮಾವರದಲ್ಲಿರುವ ಮಹಾಲಿಂಗೇಶ್ವರನ ಭಕ್ತ. ತನ್ನ ಪ್ರಸಂಗಕೃತಿಗಳಲ್ಲಿ ಮಹಾಲಿಂಗೇಶ್ವರನನ್ನು ಮತ್ತೆ ಮತ್ತೆ ಸ್ತುತಿಸುತ್ತಾನೆ. ಅಲ್ಲಿನ ವಾರಂಬಳ್ಳಿ ಮನೆತನಕ್ಕೆ ಸೇರಿದವ. ವಾರಂಬಳ್ಳಿ ವಿಷ್ಣು ಎಂದೇ ಪ್ರಸಿದ್ಧಿ.
* * *
 ೧೨.  ಯಕ್ಷಗಾನ ಚಿತ್ರಸೇನ ಕಾಳಗ
ಚಿತ್ರಸೇನ ಒಬ್ಬ ಗಂಧರ್ವ. ವಿಶ್ವಾವಸುವೆಂಬ ಗಂಧರ್ವನ ಮಗ. ಅರ್ಜುನ ಇಂದ್ರಕೀಲ ಪರ್ವತದಿಂದ ದೇವಲೋಕಕ್ಕೆ ಹೋಗಿ ಅಲ್ಲಿಯೇ ಕೆಲವು ವರ್ಷಗಳವರೆಗೆ ವಾಸಿಸುತ್ತಿದ್ದ ಅವಧಿಯಲ್ಲಿ ಇದೇ ಚಿತ್ರಸೇನ ಅರ್ಜುನನಿಗೆ ಗಾಂಧರ್ವ ವೇದವನ್ನು ಕಲಿಸಿದ್ದ. ಪಾಂಡವರು ಅರಣ್ಯವಾಸದಲ್ಲಿದ್ದಾಗ ದುರ‍್ಯೋಧನ ಘೋಷಯಾತ್ರೆಯ ನೆಪದಿಂದ ಸೇನಾ ಸಮೇತ ಬಂದು ಅವರನ್ನು ಪೀಡಿಸಿದ. ಆಗ ಇದೇ ಚಿತ್ರಸೇನ ಇಂದ್ರನ ಅಪ್ಪಣೆಯಂತೆ ಆ ವನಕ್ಕೆ ಬಂದು ದುರ‍್ಯೋಧನನನ್ನು ಸೆರೆಹಿಡಿದು ಅವಮಾನಿಸಿದ. ಹಿಂಗಟ್ಟು ಬಿಗಿದು ಇಂದ್ರಲೋಕಕ್ಕೆ ಒಯ್ದುಬಿಡಲು ಅಣಿಯಾದ. ಆಗ ಯುಧಿಷ್ಠಿರನ ಅಪ್ಪಣೆಯ ಮೇರೆಗೆ ಅರ್ಜುನ ಇವನೊಂದಿಗೆ ಯುದ್ಧ ಮಾಡಿ ಸೋಲಿಸಿ ದುರ‍್ಯೋಧನನನ್ನು ಬಿಡಿಸಿದ. ಮಹಾಭಾರತದ ವನ ಪರ್ವತದಲ್ಲಿ ಬರುವ ಈ ಕಥಾನಕವನ್ನು  ಕೇಂದ್ರವಾಗಿರಿಕೊಂಡ ಯಕ್ಷಗಾನ ಪ್ರಸಂಗಕರ್ತ ದೇವಿದಾಸ ಯಕ್ಷಗಾನ ಚಿತ್ರಸೇನ ಕಾಳಗ ರಚಿಸಿದ್ದಾನೆ.
ಪ್ರಸಂಗ ಕರ್ತನ ಪರಿಚಯ : ಪ್ರಸಂಗ ಕೃತಿಯಲ್ಲಿ ಎಲ್ಲಿಯೂ ಪ್ರಸ್ತಾಪವಿರದಿದ್ದರೂ ಯಕ್ಷಗಾನ ಚಿತ್ರಸೇನ ಕಾಳಗ ದೇವಿದಾಸನದೆಂಬುದನ್ನು ಎಲ್ಲ ಬರಹಗಾರರೂ ಒಪ್ಪಿಕೊಳ್ಳುತ್ತಾರೆ. ಆದರೆ ಈ ದೇವಿದಾಸನ ಪೂರ್ವಾಪರದ ಬಗ್ಗೆ ಇಂದಿಗೂ ನಿಶ್ಚಿಗವಾಗಿ ಏನನ್ನೂ ಹೇಳಲು ಸಾಧ್ಯವಿಲ್ಲ. ಈತನೇ ರಚಿಸಿದ ದೇವಿ ಮಹಾತ್ಮೆ ಪ್ರಸಂಗಕೃತಿಯ ಐದು ಪದ್ಯಗಳಲ್ಲಿ ಬರುವ ಒಗಟಿನ ರೂಪದ ಹೇಳಿಕೆಗಳನ್ನು ಆಧರಿಸಿ ಇವನ ವಿಷಯಕವಾದ ವಿವರಗಳನ್ನು ವಿದ್ವಾಂಸರು ಊಹಿಸಿದ್ದಾರೆ. ಜತೆಗೆ ಜನಬಳಕೆಯಲ್ಲಿರುವ ಸಂಗತಿಗಳನ್ನೂ ಜೋಡಿಸಿ ಬದುಕಿನ ಸಂಗತಿಗಳನ್ನು ಪುನರ್ ನಿರೂಪಿಸಲಾಗಿದೆ. ಜನಶ್ರುತಿ ಮತ್ತು ಪರಂಪರೆಯಂತೆ ದೇವಿದಾಸ ಚಿತ್ರಸೇನ ಕಾಳಗದ ಕವಿ. ಡಾ. ಶಿವರಾಮಕಾರಂತರು …ಕವಿಯ ಹೆಸರು ದಾಸ ಅಥವಾ ದೇವಿದಾಸ ಆತನ ತಾಯಿ ದೇವಿ ಎಂಬವಳು. ತಂದೆ ಓರ್ವ ಬ್ರಾಹ್ಮಣ. ಆತನ ಊರು (ದಕ್ಷಿಣ ಕನ್ನಡದ) ಬಾರಕೂರು ಇರಬೇಕು. ತಂದೆಯ ಹೆಸರು ಹಂಪ ಎಂದಿರಬೇಕು. …. ಎಂದಿದ್ದಾರೆ. ಕರ್ನಾಟಕ ಕವಿ ಚರಿತ್ರೆಯಲ್ಲಿ ಆರ್. ನರಸಿಂಹಾಚಾರ್ಯರು ಇವನನ್ನು ಮಧ್ವದಾಸ ಎಂದು ಹೆಸರಿಸಿದ್ದಾರೆ. ಜನಶೃತಿಯಂತೆ ಆತನ ತಾಯಿ ದೇವಿ ಎಂಬುವಳು. ಶೂದ್ರ ಸ್ತ್ರೀ. ಈತನ ತಂದೆಯ ಪ್ರೇಯಸಿ, ಜೀವನ ಸಂಗಾತಿ. ಹಾಗಾಗಿ ಈತನಿಗೆ ತಾಯಿಯಿಂದಾಗಿ ಶೂದ್ರಜಾತಿ ಎಂದು ಡಾ.ಎಂ. ಪ್ರಭಾಕರ ಜೋಶಿ ಹೇಳುತ್ತಾರೆ. ಈತ ಧರ್ಮಸ್ಥಳದ ಮಂಜುನಾಥ, ಗಣಪತಿಯರನ್ನೂ ಉಡುಪಿ ಕುಂಜರಗಿರಿಯ ದುರ್ಗೆಯನ್ನೂ ಪಂಚಲಿಂಗನನ್ನೂ ಪೊಳಲಿಯ ದೇವಿ, ಪದ್ಮನಾಭ, ವೆಂಕಟೇಶ, ಮಧ್ವಾಚಾರ‍್ಯರನ್ನೂ ತನ್ನ ಕೃತಿಗಳಲ್ಲಿ ಸ್ತುತಿಸಿದ್ದಾನೆ. ಈತನ ಕಾಲದ ವಿಷಯದಲ್ಲಿಯೂ ಹಲವು ವಿದ್ವಾಂಸರು ಆಧಾರವನ್ನೂ ಊಹೆಯನ್ನೂ ಅನುಸರಿಸಿ ೧೮೦೦ ಎಂಬ ತೀರ‍್ಮಾನಕ್ಕೆ ಬಂದಿದ್ದಾರೆ. ಕೃಷ್ಣಸಂಧಾನ, ಭೀಷ್ಮಪರ್ವ, ಅಭಿಮನ್ಯು ಕಾಳಗ, ಸೈಂಧವ ವಧೆ, ಇಂದ್ರಕೀಲಕ, ಕೃಷ್ಣಾರ್ಜುನ ಕಾಳಗ, ಇವು ದೇವಿದಾಸನ ಪ್ರಸಂಗಕೃತಿಗಳೇ ಆಗಿವೆಯೆಂದು ವಿದ್ವಾಂಸರು ತೀರ್ಮಾನಿಸಿದ್ದಾರೆ.
ಚಿತ್ರಸೇನ ಕಾಳಗದ ಕಥಾಸಾರ : ಕಾಮ್ಯಕವನದಲ್ಲಿರುವ ಧೌಮ್ಯಮುನಿಯ ಆಶ್ರಮದಲ್ಲಿ ಪಾಂಡವರು ವನವಾಸವನ್ನು ಕಳೆಯುತ್ತಿದ್ದರು. ಸೂರ್ಯದೇವ ಅನುಗ್ರಹಿಸಿದ ಅಕ್ಷಯ ಪಾತ್ರೆಯಿಂದ ಅತಿಥಿಗಳನ್ನೆಲ್ಲ ಸತ್ಕರಿಸುತ್ತಿದ್ದರು. ಹಸ್ತಿನಾವತಿಯಲ್ಲಿ ದುರ್ಯೋಧನ ತನ್ನ ಆಪ್ತರೊಡನೆ ಸುಖವಾಗಿ ರಾಜ್ಯಭಾರ ಮಾಡುತ್ತಿದ್ದ. ಆಸ್ಥಾನಕ್ಕೆ ಬಂದ ದೂರ್ವಾಸ ಮುನಿಯನ್ನು ಸತ್ಕರಿಸಿ ಮೆಚ್ಚಿಸಿ ಪಾಂಡವರಲ್ಲಿಗೆ ಹೋಗಿ ಅಕ್ಷಯ ಪಾತ್ರೆಯನ್ನು ತೊಳೆದಿಟ್ಟ ಮೇಲೆ ಊಟ ನೀಡಲು ಕೇಳಿಕೊಳ್ಳಿ ; ಊಟ ಹಾಕದಿದ್ದಾಗ ಶಾಪಕೊಟ್ಟು ಬನ್ನಿ ಎಂದು ಬೇಡಿಕೊಂಡ. ಕೃಷ್ಣನ ಅನುಗ್ರಹದಿಂದ ಕೌರವನ ಈ ತಂತ್ರ ವಿಫಲವಾಗಿ ಬಿಟ್ಟಿತು. ಕೌರವನ ಒಳಸಂಚನ್ನು ಬಯಲು ಮಾಡಿ ಕೃಷ್ಣನ ಕ್ಷಮೆಯಾಚಿಸಿ ದೂರ್ವಾಸ ಹೊರಟು ಹೋದ. ಕೃಷ್ಣನೂ ದ್ವಾರಕೆಗೆ ತೆರಳಿದ.
ಹಸ್ತಿನಾವತಿಯಲ್ಲಿದ್ದ ಧೃತರಾಷ್ಟ್ರ ಪಾಂಡವರು ಅರಣ್ಯದಲ್ಲಿ ಸುಖವಾಗಿರುವುದನ್ನು ಬ್ರಾಹ್ಮಣರಿಂದ ತಿಳಿದು ಚಿಂತೆಗೀಡಾಡ. ವನವಾಸ ಮುಗಿಸಿಬಂದ ಮೇಲೆ ಪಾಂಡವರಿಂದ ತನ್ನ ಮಕ್ಕಳಿಗೆ ತೊಂದರೆಯಾಗಿಬಿಡಬಹುದೆಂದು ಅವನಿಗೆ ಆತಂಕ. ಶಕುನಿ ಮುಂತಾದವರು ಸಮಾಧಾನ ಹೇಳಿದರು. ಆದರೆ ಕೌರವ ಘೋಷಯಾತ್ರೆಯ ನೆವದಲ್ಲಿ ಪಾಂಡವರಿರುವ ಅರಣ್ಯಕ್ಕೇ ಹೋಗಿ ಅವರಿಗೆ ತೊಂದರೆ ಕೊಡಲು ನಿಶ್ಚಯಿಸಿದ.
ಮೃಗಬೇಟೆಗೆ ಹೋಗಲು ವೈಭವಪೂರ್ಣವಾದ ಸಕಲ ಸಿದ್ಧತೆಗಳೂ ಆದವು. ಆಪ್ತಪರಿವಾರವನ್ನೂ ರಾಣಿಯರನ್ನೂ ಗಣಿಕಾಂಗನೆಯರನ್ನೂ ಸೇನಾಬಲವನ್ನೂ ಕೂಡಿಕೊಂಡು ಕೌರವ ಧೌಮ್ಯಮುನಿಯ ಆಶ್ರಮಕ್ಕೆ ಹೊರಟ. ಅರಣ್ಯದಲ್ಲಿ ಭೀಮ ಮುಂತಾದವರು ಎದುರಾದರೆ ಅವರನ್ನು ಸದೆದು ದ್ರೌಪದಿಯನ್ನು ಸೆರೆಹಿಡಿದು ತರುವುದು ಅವನ ಉದ್ದೇಶವಾಗಿತ್ತು.  ಧೃತರಾಷ್ಟ್ರ ವಿರೋಧಿಸಿದರೂ ಕೇಳಲಿಲ್ಲ. ಭೀಷ್ಮ, ದ್ರೋಣ, ಕೃಪ, ವಿದುರ ಮುಂತಾದವರು ಬೇಡವೆಂದರೂ ಲೆಕ್ಕಿಸಲಿಲ್ಲ. ಕರ್ಣ, ಶಕುನಿ ಮುಂತಾದವರು ವಿರೋಧಿಸಿದವರನ್ನೇ ಅನುಮಾನಿಸಿ ಹೀಗಳೆದರು. ಪ್ರಯಾಣದ ಸಂದರ್ಭದಲ್ಲಿ ಅಪಶಕುನಗಳಾದರೂ ಕೌರವ ಗಮನಿಸಲಿಲ್ಲ.
ಕೌರವನ ಜತೆಗೆ ಅರಣ್ಯಕ್ಕೆ ಬಂದ ಗಣಿಕಾಂಗನೆಯರು ತಪಸ್ಸಿನಲ್ಲಿ ತೊಡಗಿದ್ದ ಅಲ್ಲಿನ ಋಷಿ ಮುನಿಗಳಿಗೆ ವಿಧವಿಧದ ಪೀಡೆಕೊಟ್ಟರು. ಭಾನುಮತಿಯೂ ಅವರನ್ನು ಸೇರಿಕೊಂಡು ತಪೋನಿರತರೊಂದಿಗೆ ಅಸಹ್ಯ ಕುಚೇಷ್ಟೆ ಮಾಡಿದರು. ಜಲಕ್ರೀಡೆಯ ನೆಪದಲ್ಲಿ ತಿಳಿನೀರಿನ ಸರೋವರಗಳನ್ನೆಲ್ಲ ಕದಡಿ ಹಾಕಿದರು. ಅವರೆಲ್ಲ ಧೌಮ್ಯಾಶ್ರಮದಲ್ಲಿದ್ದ ಧರ್ಮರಾಜನಿಗೆ ದೂರಿತ್ತರು.. ಸಿಟ್ಟಿಗೆದ್ದ ಭೀಮ ಕೌರವಬಲವನ್ನೆಲ್ಲ ಮುರಿಯಲು ಮುಂದಾದ. ಧರ್ಮರಾಜ ತಡೆದ.
ಕಾಮ್ಯಕವನದಲ್ಲಿರುವ ಉಪವನವೊಂದನ್ನು ವಿಹಾರದ ನೆಪದಲ್ಲಿ ಹಾಳುಗೆಡವತೊಡಗಿದರು. ಕಾವಲುಗಾರರನ್ನು ಕಂಗೆಡಿಸಿದರು. ದೇವೇಂದ್ರನ ಪ್ರತಿನಿಧಿಯಾಗಿ ಆ ಪ್ರದೇಶವನ್ನೆಲ್ಲ ನೋಡಿಕೊಳ್ಳುತ್ತಿದ್ದ ಗಂಧರ್ವ ಚಿತ್ರಸೇನನಿಗೆ ವನಚರರಿಂದ ವಿಷಯ ತಿಳಿಯಿತು. ಚಿತ್ರಸೇನ ತನ್ನ ಪಡೆಯನ್ನು ಮೊದಲು ಯುದ್ಧಕ್ಕೆ ಕಳಿಸಿದ. ಪಡೆ ಸೋತುಹೋಯಿತು. ದೇವೇಂದ್ರನ ಆಣತಿಯಂತೆ ಚಿತ್ರಸೇನನೇ ಯುದ್ಧಕ್ಕೆ ಹೋದ. ಎರಡೂ ಬಲಗಳ ನಡುವೆ ಘನಘೋರ ಯುದ್ಧವಾಯಿತು. ಕೊನೆಗೆ ಚಿತ್ರಸೇನ ಕೌರವನನ್ನು ಸೆರೆಹಿಡಿದು ಇಂದ್ರನಲ್ಲಿ ಒಯ್ಯಲು ಹೊರಟು ಬಿಟ್ಟ. ಕೌರವಬಲ ಕಂಗೆಟ್ಟಿತು. ಭಾನುಮತಿ ಆದಿಯಾಗಿ ಎಲ್ಲರೂ ಚಿಂತೆಗೀಡಾದರು. ವನದಲ್ಲಿಯೇ ಧರ್ಮರಾಜನ ಮೊರೆ ಹೋದರು. ದ್ರೌಪದಿಯನ್ನು ಬೇಡಿಕೊಂಡರು. ನಮ್ಮನ್ನು ಅಡವಿಗಟ್ಟಿದ ಕೌರವನನ್ನು ರಕ್ಷಸಲೇಬಾರದೆಂದು ಭೀಮ ಹಠ ಹಿಡಿದ. ಧರ್ಮರಾಜ ಅರ್ಜುನನನ್ನು ಕರೆದು ಕೌರವರನ್ನು ಬಿಡಿಸಿಕೊಂಡು ಬರಲು ಆದೇಶಿಸಿದ. ಅರ್ಜುನ ಚಿತ್ರಸೇನನೊಡನೆ ಮಾತನಾಡಿ  ಅವನಿಗೆ ಮನವರಿಕೆ ಮಾಡಿಕೊಟ್ಟು ಕೌರವನನ್ನು ಬಿಡಿಸಿತಂದ. ಚಿತ್ರ ಸೇನನೂ ಧರ್ಮರಾಜನಿದ್ದಲ್ಲಿಗೆ ಬಂದು ಸ್ನೇಹದ ಮಾತನ್ನಾಡಿ ಹೋದ. ಕೌರವನ ದುಸ್ಥಿತಿಯನ್ನೂ ಕಂಡು ದ್ರೌಪದಿಯೂ ಹಂಗಿಸಿ ಮಾತನಾಡಿದಳು. ಕೌರವ ತನ್ನ ಸೇನೆಯೊಂದಿಗೆ ಮರಳಿದರೂ ಅಪಮಾನ ಅಸಹ್ಯವಾಯಿತು. ಪಾಂಡವರನ್ನು ಭಂಗಿಸಲು ಘೋಷಯಾತ್ರೆ ಕೈಕೊಂಡರೆ ತನಗೇ ಮುಳುವಾಗಿತ್ತು. ನೊಂದ ಕೌರವ ಭಾಗೀರಥೀ ದಡದಲ್ಲಿ ಆತ್ಮಹತ್ಯೆ ಮಾಡಿಕೊಳ್ಳಲು ಮುಂದಾದ. ಧೃತರಾಷ್ಟ್ರ ಗಾಂಧಾರಿಯರ ಉಪದೇಶವೂ ವ್ಯರ್ಥವಾಯಿತು. ಕೊನೆಯಲ್ಲಿ ಪಾತಾಳಲೋಕದಿಂದ ರಾಕ್ಷಸರು ಬಂದು ಮುಂದೆ ನಡೆಯಲಿರುವ ಯುದ್ಧದಲ್ಲಿ ಪಾಂಡವರನ್ನು ಕೊಂದು ಹಾಕುವುದಾಗಿ ಕೌರವನಿಗೆ ಆಶ್ವಾಸನೆ ನೀಡಿದರು. ಕೌರವ ಸಮಾಧಾನಗೊಂಡು ಆತ್ಮಹತ್ಯೆಯ ನಿರ್ಧಾರವನ್ನು ಕೈ ಬಿಟ್ಟ.
ಆದರೆ ಕೌರವನಿಗೆ ದ್ರೌಪದಿಯ ಮೇಲಿದ್ದ ಸಿಟ್ಟು ಹೋಗಲಿಲ್ಲ. ಸಿಂಧುದೇಶದ ಜಯದ್ರಥನನ್ನು  ಕರೆಯಿಸಿ ದ್ರೌಪದಿಯನ್ನು ಅಪಹರಿಸಿತರುವಂತೆ ಸೂಚಿಸಿದ. ಹಾಗೆಯೇ ಮಾಡಹೊರಟ ಜಯದ್ರಥನಿಗೆ ಪಾಂಡವರಿಂದ ಹೀನಾಯ ಸೋಲುಂಟಾಯಿತು. ಅಪಮಾನಕ್ಕೊಳಗಾದ ಆತ ಶಿವನನ್ನು ಭಜಿಸಿ ಪಾಂಡವರನ್ನು ಕೊಲ್ಲಲು ವರ ಪಡೆದ. ಅರ್ಜುನನಿಲ್ಲದ ಪಾಂಡವರೊಡನೆ ಕಾದಿದರೆ ಗೆಲುವು ಖಂಡಿತ ಎಂದು ಶಿವ ವರಕೊಟ್ಟ.
ಯಮ ತನ್ನ ಮಗ ಧರ್ಮರಾಜನನ್ನು ಯಕ್ಷಪ್ರಶ್ನೆಯ ಮೂಲಕ ಪರೀಕ್ಷಿಸಿದ. ತನ್ನ ಪ್ರಶ್ನೆಗಳಿಗೆ ತಕ್ಕ ಉತ್ತರ ಪಡೆದ ಯಮ ನಿಜರೂಪ ತೋರಿ ಪಾಂಡವರನ್ನು ಅನುಗ್ರಹಿಸಿದ. ವನವಾಸದ ಅವಧಿ ಮುಗಿಯಿತೆಂದೂ ಅeತಕ್ಕೆ ಸಿದ್ಧವಾಗಬೇಕೆಂದು ಸೂಚಿಸಿದ. ಅeತದಲ್ಲಿ ಪಾಂಡವರನ್ನು ಗುರುತಿಸಲು ಸಾಧ್ಯವಾಗದ ವರವ ನೀಡಿದ. ಎಂಬಲ್ಲಿಗೆ ಚಿತ್ರಸೇನ ಕಾಳಗ ಮಂಗಲವಾಗುತ್ತದೆ.
ಕೃತಜ್ಞತೆಗಳು :
ಈ ಸಂಪುಟವನ್ನು ಸಂಪಾದಿಸಲು ಅವಕಾಶ ಮಾಡಿಕೊಟ್ಟ. ಕರ್ನಾಟಕ ಸರಕಾರದ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಗೆ, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿಯ ಅಧ್ಯಕ್ಷರಿಗೆ, ಸದಸ್ಯರಿಗೆ, ಅಧಿಕಾರಿಗಳು ಮತ್ತು ಸಿಬ್ಬಂದಿ ವರ್ಗಕ್ಕೆ ಸಂಪಾದನ ಸಮಿತಿಯ ಸಮಸ್ತ ಸದಸ್ಯರಿಗೆ, ಸಹ ಸಂಪಾದಕ ಮಿತ್ರರಿಗೆ, ಶ್ರೀ ಇಡಗುಂಜಿ ಮಹಾಗಣಪತಿ ಯಕ್ಷಗಾನ ಮಂಡಳಿ ಕೆರೆಮನೆ (ರಿ), ಶ್ರೀ ಮಹಾಗಣಪತಿ ಯಕ್ಷಗಾನ ಮಂಡಳಿ ಬೆಳೆಯೂರು, ಸಾಗರ, ತಾ. ಸಿರಿವಂತೆ ತಾಳಮದ್ದಳೆ ಯಕ್ಷಗಾನ ಸಂಘ, ಪುರಪ್ಪೆ ಮನೆಯ ಸಾಕೇತ ಕಲಾವಿದರು ಇವರುಗಳಿಗೆ ಅಗತ್ಯ ಸಲಹೆ, ಸೂಚನೆ, ಮಾಹಿತಿ, ಸಹಕಾರ ನೀಡಿದ ಸಿದ್ಧಾಪುರದ ಪ್ರೊ. ಎಂ.ಎ. ಹೆಗಡೆ ಇವರಿಗೆ ಇತರ ಎಲ್ಲರಿಗೆ ನನ್ನ ಹಾರ್ದಿಕ ಕೃತಜ್ಞತೆಗಳು.
– ಡಾ|| ಜಿ.ಎಸ್. ಭಟ್ಟ, ಸಾಗರ
ಸಂಪಾದಕ


ಯಕ್ಷಗಾನ ಕರ್ಣ ಪಟ್ಟಾಭಿಷೇಕ
ಪಾತ್ರಗಳು
ಪುರುಷರು                                                                     	ಸ್ತ್ರೀಯರು
ಕುಂತೀಭೋಜ-ಕುಂತಿ ದೇಶದ ಅರಸು ಭೀಷ್ಮ                        	ಕುಂತಿ
ದೂರ್ವಾಸ ದ್ರೋಣ                                                          	ಸಖಿಯರು
ಸೂರ್ಯ ದ್ರುಪದ                                                             	ರಾಧೆ
ಆದಿರಥ ಋಷ್ಯಶಂಗ                                                         	ಋಷಿ ಪತ್ನಿ
ವೃದ್ಧಕ್ಷತ್ರ-ಸಿಂಧು ದೇಶದ ರಾಜ ಜರಾಮನ್ಯು ರಾಕ್ಷಸ                	ಮಾದ್ರಿ
ಧಮಘೋಷ=ಚೇದಿ ದೇಶದ ರಾಜ ವಿಪ್ರವೇಷದ-ಇಂದ್ರ             	ಚಾರಕರು
ಪಾಂಡುರಾಜ-ಹಸ್ತಿನಾವತಿಯ ಅರಸ ದುಶ್ಯಾಸನ                   	ದೂತರು
ಪರಶುರಾಮ ದುರ್ಯೋಧನ                                              	ಇತ್ಯಾದಿ
ವಸುಷೇಣ-ಕರ್ಣನ ಬಾಲ್ಯದ ಹೆಸರು ಧರ್ಮರಾಯ
ಮಗ ಭೀಮ
ಧೃತರಾಷ್ಟ್ರಅರ್ಜುನ
ಗಾಲವ-ಮುನಿ ಸಿಂಹ-ಮಗ
ಶ್ರೀಮನ್ಮಹಾಭಾರತದೊಳಗಣ





ಯಕ್ಷಗಾನ ಕರ್ಣ ಪಟ್ಟಾಭಿಷೇಕ
ರಾಗ ನಾಟಿ ಝಂಪೆತಾಳ
ಗಜವದನ ಹರಜಾತ | ಭಜಕಜನ ಪೊರೆವಾತ |
ಸುಜನ ಜನ ಸುಪ್ರೀತ | ಭಜಿಪೆ ಗಣನಾಥ ||
ಜಯ ಜಯತು ಜಯತು ||1||
ವಿಘ್ನಾಟವಿ ಧ್ವಂಸ | ವಿಘ್ನಗಜ ಪಂಜಾಸ್ಯ |
ವಿಘ್ನಾದ್ರಿ ವರಕುಲಿಶ | ಹರಸು ವಿಘ್ನೇಶಾ ||
ಜಯ ಜಯತು ಜಯತು ||2||
ಸೋಮೇಶ್ವರಾ ವಾಸ | ಸೋಮಾರ್ಕ ಶತಭಾಸ ||
ಸೋಮಧರಸುತ ಹರಸು | ಕಾಮಿತ ಗಣೇಶಾ ||
ಜಯ ಜಯತು ಜಯತೂ ||3||
ಭಾಮಿನಿ
ವೀಣೆ ಪುಸ್ತಕ ಪಾಣಿ, ವರ ಕ |
ಲ್ಯಾಣಿ ಕಮಲಜ ರಾಣಿ ಪರ ಸು |
ಶ್ರೋಣಿ ಶಾರದೆ ವಾಣಿ ಭಾರತಿ ನೆಲಸಿ ಜಿಹ್ವೆಯೊಳು ||
ಜಾಣೆಯೊದಗಿಸು ಉಕ್ತಿ ಶಕ್ತಿಯ |
ಜಾಣ, ಕವಿ, ಬುಧರೆಲ್ಲ ಮೆಚ್ಚಲು |
ಕ್ಷೋಣಿಯೊಳು ಸತ್ಕೃತಿಗೆ ಮಂಗಲ ಕರುಣಿಸೌ ತಾಯೇ ||4||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಜನಮೇಜಯಗೆ ಮುನಿಪತಿ |
ವರ ಮಹಾ ಭಾತರವನೊರೆಯುತ |
ಲಿರಲು ನಪ ತಾನೆರಗಿ ಕೇಳ್ದನು | ಹರುಷದಿಂದ ||5||
ರವಿಸುತನ ಜನ್ಮಾದಿ ಕಥೆಯನು |
ಸವಿಯಬೇಕೆಂಬಾಸೆ ಮನಕಿದೆ |
ತವಕದಿಂದದನೊರೆಯ ಬೇಕೆನೆ | ತವಸಿಯೊರೆದ ||6||
ಕ್ಷಿತಿಪ ಕುಂತೀಭೋಜ ಧರೆಯನು |
ಅತಿ ವಿಭವದೊಳಗಾಳುತಿರುತಿರೆ |
ಸುತೆಯ ಸಲಹುವ ಆಶೆಯಿಂದಲಿ |
ಸತಿಯು ಕೊರಗೆ ||7||
ಮಿತ್ರಯಾದವ ಶೂರನೆಂಬನ ಪುತ್ರಿ |
ಪ್ರಥೆಯನು ದತ್ತು ಪಡೆಯುತ |
ಪುತ್ರಿಯಂದದಿ ಸಲಹಿ ಕುಂತಿಯೆ |
ನುತ್ತ ಕರೆದ ||8||
ಜನಪ ವೈಭವದೊಳಿರೆ ಬಂದನು |
ಮುನಿಪ ದೂರ್ವಾಸಾಖ್ಯ ಕಣುತ |
ಲನುಪಮನ ಭಕುತಿಯೊಳು ಮನ್ನಿಸಿ | ಜನಪ ನುಡಿದ ||9||
ರಾಗ ಕೇತಾರಗೌಳ ಅಷ್ಟತಾಳ
ಎತ್ತ ಗಮನವಿದು | ಬಿತ್ತರಿಸೈ ಮುನಿ | ಪೋತ್ತಮ ಕತಕತ್ಯನಾದೆ ||
ಹತ್ತಿದ ಅಘವೆಲ್ಲ | ಹೊತ್ತಿಹೋಯಿತು ಈಗ | ಕತ್ತಿವಾಸನ ರೂಪ ಮುನಿಪ ||10||
ಜನಪ ಕೇಳೈ ತೀರ್ಥಾ | ಟನೆಗೈದು ಬಂದೆ ಪಾ | ವನ ಚರಿತನೆ ನಿನ್ನ ಬಳಿಗೆ ||
ಜನರೆಲ್ಲ ಸುಖಿಗಳೆ | ವರ್ಣಧರ್ಮಗಳೆಂತು | ಅನುಸರಿಪರೆ ನೀತಿ ನ್ಯಾಯಾ ||11||
ಹರನನುಗ್ರಹದಿಂದ ಸರಿಯಿದೆ ಸರ್ವವ | ದರಿಪುದೈ ಬಿನ್ನಪವಾ ||
ನೆರೆಚಾತುರ್ಮಾಸವ | ನರಮನೆಯಲಿ ಕಳೆ | ಪರಮಾನು ಗ್ರಹವ ತೋರಿ ||12||
ಧರಣಿಪನರಿಕೆಯ | ವರ ಮುನಿಯೊಪ್ಪಲು | ಪರಿಕರ ಮೇಳೈಸುತ ||
ಪರಿಚಾರತ್ವಕೆ ತನ್ನ ತರಳೆ ಕುಂತಿಯ ಕರೆ | ದೊರೆದಿನು ಪ್ರೇಮದಲಿ ||13||
ರಾಗ ಮಧುಮಾಧವಿ ತ್ರಿವುಡೆತಾಳ
ಮಗಳೆ ಮಂಗಲವತಿಯೆ ಕೇಳೌ | ಸುಗುಣೆ ನಿನ್ನಭ್ಯುದಯವೊದಗಿದೆ |
ವಿಗಡ ರುದ್ರನಹೋಲ್ವ ಮುನಿಪನ | ಸೊಗದಿ ಸೇವಿಸುತೀರ್ಪುದು ||14||
ಕಾಲಕಾಲಕೆ ಪುಷ್ಪ ಫಲಗಳ | ಮೇಳವಿಸು ಪೂಜಾದಿ ಪರಿಕರ |
ಕೇಳುತಿರು ಧರ್ಮಾದಿ ವಿಷಯವ | ಬಾಳು ಸಾರ್ಥಕಮಪ್ಪುದು ||15||
ವನಿತೆಯನು ಒಪ್ಪಿಸುತ ನುಡಿದನು | ಮುನಿಪ ಚಿಕ್ಕವಳಿಹಳು ದೋಷವ |
ನೆಣಿಸದಾಗ್ರಹಗೊಳದೆ ಕಾವುದು | ಅಣುಗೆಯನ್ನನುಗ್ರಹಿಪುದು ||16||
ಅಸ್ತೆನುತ ಮುನಿಯೆರಗಿದ ಸತಿ | ಮಸ್ತಕವ ತಡವರಿಸಿ ಹರಿಸಿದು |
ವಸ್ತಿಯಲಿ ಪೂಜಾದಿ ಕಾರ್ಯದಿ | ವ್ಯಸ್ತನಾಗಿರೆ ಮುನಿಪತಿ ||17||
ಭಾಮಿನಿ
ಅರಸ ಕೇಳ್ಕ್ರಮವರಿತು ಸೇವಿಸೆ |
ಪರಮ ಮುನಿ ಸುಪ್ರೀತನಾಗುತ |
ಭರದಿ ಸಾಮುದ್ರಿಕದೊಳರಿತನು ಭಾವಿ ಸಂಗತಿಯ ||
ತರುಣಿ ಚಕ್ರೇಶ್ವರನ ಕೈಪಿಡಿ |
ದರೆಯು ಪತಿಸುಖದೊರಕಲರಿಯದು |
ಪರಮ ಮಂತ್ರಗಳಿತ್ತು ತರಳೆಯನುದ್ಧರಿಪೆನೆನುತ ||18||
ರಾಗ ಕೇತಾರಗೌಳ ಝಂಪೆತಾಳ
ಜಲಜಾಕ್ಷಿ ಕೇಳೆ ಬಾಲೆ | ಕರದೊಳಿಹ | ಫಲವ ನಾ ಪೇಳ್ವೆ ಶೀಲೆ ||
ಛಲ ಬಲ ಸುಗುಣ ಶೀಲನು | ಚಕ್ರಪತಿ | ಗೆಲಿದೊಲಿಪನೈ ನಿನ್ನನು ||19||
ಮುಂದೆ ಬಹ ಕಷ್ಟಕೊಂಚ | ಕೊದಗುವರೆ | ಇಂದೀವೆ ಮಂತ್ರ ಪಂಚ ||
ವಂದಾರಕರನಾರನು | ಕರೆದಾಗ | ಬಂದೊದಗಿ ವರವೀವನು ||20||
ಮಂತ್ರೋಪದೇಶವೀಯೇ | ಮಾನಿನಿಯು | ಸಂತೋಷ ಜಲದಿ ಮೀಯೆ ||
ಕಾಂತೆಯನು ಮುನಿ ಹರಸುತ | ನಡೆದ ಭೂ | ಕಾಂತನನು ಬೀಳ್ಕೊಳ್ಳುತ ||21||
ಕಂದ
ಮುನಿ ನಾಲ್ಮಾಸವ ಕಳೆಯುತ |
ವನಕಭಿಗಮಿಸಿದ ಕಳೆಯಲು ಕೆಲ ದಿನ ನಾರೀ ||
ಮಣಿ ಸಖಿಯೊಡವೆರಸೊಂದಿನ |
ವನದೊಳು ವಿಹರಿಸಲೆನುತಲಿ ಬಂದಳು ಜವದಿಂ ||22||
ರಾಗ ಕೇತಾರಗೌಳ ಝಂಪೆತಾಳ
ನೋಡಿದರು ವನ ವಿಭವವ | ಮಗ ಪಕ್ಷಿ |
ಯಾಡುತಿಹ ವಿವಿದಾಟವ ||
ಸೂಡಿದರು ಕೊಯ್ದ ಹೂವ | ಇಬ್ಬರ |
ಡ್ಡಾಡಿದರು ಉದ್ಯಾನವ ||23||
ನೋಡು ನೋಡಾಚೆ ತರುಣಿ | ಮೂಡಲಲಿ |
ಮೂಡಿ ಬಹ ಬಾಲ ತರಣಿ ||
ಓಡಿದಳು ರಾತ್ರಿ ರಮಣಿ | ಜಗಶಕ್ತಿ |
ಗೂಡೆ ನಗುವಳು ಪದ್ಮಿನಿ ||24||
ಬಾನೊಳಗೆ ಭಾನು ಬೆಳಿಗೆ | ಈ ರೀತಿ |
ಕಾಣುವನು ಬಂದರಿಳೆಗೆ ||
ತಾನೆಂತು ಸೊಬಗೊ ಮೇಗೆ | ಎನೆ ಸಖಿಗೆ |
ಮಾರ್ನುಡಿದಳ್ ಕುಂತಿ ಹೀಗೆ ||25||
ಬರಿಸ ಬಲ್ಲೆ ತರಣಿಯ | ನಮ್ಮೆಡೆಗೆ |
ವರಮಂತ್ರವಿಹುದು ಮುನಿಯ ||
ತರುಣಿ ನೋಡೌ ಕರೆಸುವೆ | ಮುನಿಮಂತ್ರ |
ಧರೆಯೊಳಗೆ ನಾ ಮೆರೆಸುವೆ ||26||
ಶುದ್ಧಾಂತಃಕರಣದಿಂದ | ಸತಿ ನೆನೆಯೆ |
ಸಿದ್ಧ ಮಲ ಮಂತ್ರದಿಂದ ||
ಹೊದ್ದಿದನು ರವಿ ಧರಣಿಗೆ | ಕಾಣೆ ಭಯ ||
ಹೊದ್ದಿತೈ ತರುಣಿಯರಿಗೆ ||27||
ಭಾಮಿನಿ
ಏನು ಕರೆಸಿದೆ ಬಾಲೆ ಎನ್ನನು |
ಏನು ನಿನ್ನಭಿಲಾಷೆಯೊರೆಯೌ |
ಸಾನುರಾಗದೊಳೀವೆ ನಿನ್ನಿಷ್ಟಾರ್ಥ ಸಂಪದವ ||
ಕಾಣುತಲಿ ವಿಧಿವಶದಿ ರವಿಸಮ |
ಸೂನುವನು ಪಡೆವಾಶೆಯಲಿ ಸು |
ಬಾಣ ಹತಿಯಲಿನೊಂದು ನಾಚುತ ನುಡುದಳಿವನೊಡನೆ ||28||
ರಾಗ ತೋಡಿ ಅಷ್ಟತಾಳ
ದೇವ ನಿಮ್ಮ ದರ್ಶನದೊಳು | ಪಾವನಾಯ್ತು ಜನುಮವೆನ್ನ |
ನೀವು ತೆರಳಬೇಹುದೆನಗೆ ಬೇಡವಾವುದೂ ||29||
ರಾಗ ಕೇತಾರಗೌಳ ಅಷ್ಟತಾಳ
ವನಜ ಗಂಧಿನಿ ನಿನ್ನ | ಮನದಭಿಲಾಷೆಯು |
ಎನಗೀಗಲರಿತಿಹುದು ||
ಅನಿಮಿಷನಂ ಕರೆ | ದಿನಿತು ನಿಷ್ಪಲಮಾಗೆ |
ಘನತೆಯಲ್ಲುಭಯರಿಗೆ ||30||
ರಾಗ ತೋಡಿ ಅಷ್ಟತಾಳ
ಬೇಡ ಬೇಡ ಬೇಡಲಾರೆ | ರೂಢಿಪಾಲ ಕನ್ಯೆ ನಾನು |
ಮಾಡೆ ಮನವ ಶೀಲ ಘನತೆ | ನೀತಿ ತೊರೆಯಲು ||31||
ರಾಗ ಕೇಾರಗೌಳ ಅಷ್ಟತಾಳ
ಸರಸಿಜಾಕ್ಷಿಯಿದೇನ | ನೊರೆವೆಯ ವರವದು |
ನೆರವೇರದಿರೆ ಮುನಿಯು ||
ಕೆರಳಿರುದ್ರನ ತೆರ | ನುರಿದು ಶಾಪಿಪನೆಮ್ಮ |
ಸರುವನಾಶಗಳಪ್ಪುದು ||32||
ವಾರ್ಧಕ (ಅರ್ಧ)
ಶಾಪಮೆನೆ ಸತಿಬೆದರಿ ಕಂಗಾಣದಿರೆ ಕಾಮ |
ತಾಪದುರಿಯೇರುತಿರೆ ತಪನಕರ ಪಿಡಿಯಲ್ಕೆ |
ಕೋಪಿಸುತ ಸಖಿ ತಡೆಯೆ, ರವಿ ಮೂರ್ಛಿಸುತಲವಳ ಸೆಳೆದೊಯ್ದ ಸತಿಯ ಮರೆಗೆ || ||33||
ಕಂದ
ಸುತ್ತಲು ದಿವದೊಳು ಕವಿಸುತ |
ಕತ್ತಲೆ ಭೋಗಿಸೆ ದಿನಕರ ಸತಿ ಭಯದೊಳಗಂ ||
ಅತ್ತಳು ಬಹುತೆರ, ರವಿವರ |
ವಿತ್ತನು ಕನ್ನಿಕೆತನಕೆಡದಹ ಸುತನೆನುತಂ ||34||
ರಾಗ ಸಾಂಗತ್ಯ ರೂಪಕತಾಳ
ರವಿ ಬಾನನೇರಲ್ಕೆ ಕವಿದ ಕತ್ತಲೆ ಮಾಯೆ |
ಭುವಿಯೊಳು ಮಲಗಿರ್ದ ಸಖಿಯು ||
ನಿರ್ವಿಣ್ಣೆ ಕುಂತಿಯ ಬಳಿಗೈದಿ ತಬ್ಬುತ |
ನಿವರುತ ಸಂತೈಸಲಾಕೆ ||35||
ತಾಯೆ ಕೇಳವ್ವ ಎನ್ನಯ ಧರ್ಮ ಹಾಳಾಯ್ತು |
ಸಾಯುವೆ ವಿಷವನ್ನು ಕುಡಿದು ||
ಹೇಯವಾದೀ ದೇಹ ಹೊತ್ತು ಬಾಳಲಾರೆ |
ಬೇಯುತಲಿಹುದೆನ್ನ ಹದಯ ||36||
ವಿಧಿ  ನಿಯಮವ ಮೀರ್ವರಾರುಂಟು ಲೋಕದಿ |
ಸದಮಲೆ ನೀನಹುದಮ್ಮ ||
ಒದಗಿಬಹುದನೆಲ್ಲ | ಇದಿರಿಸುವುದೆ ಬಾಳ್ವೆ |
ಪದುಮಾಕ್ಷ ಕಾಯುವ ನಿಮ್ಮ ||37||
ಚೆನ್ನ ಧರ್ಮವ ಕಾವ | ರನ್ನು ಕಾವುದು ಧರ್ಮ |
ವೆನ್ನದು ಧರ್ಮವೆಂತು ||
ಕನ್ನೆಯ ನಾ ಮದುವೆಂು | ಮುನ್ನ ಪಡೆಯೆ ಸುತ |
ರೆನ್ನರೆ ಕುಲಟೆಯೆಂದು ||38||
ದೇವಿ ಕೇಳೆೆ ನಿನ್ನ | ಪಾವನ ಗರ್ಭದಿ |
ದೇವತೆಗಳು ಜನ್ಮತಾಳಿ ||
ಭೂವಲಯದಿ ಧರ್ಮಸ್ಥಾಪಿತ ಲಿಹರಂತೆ |
ದೂರ್ವಾಸ ಮುನಿ ಪೇಳ್ದನೊಮ್ಮೆ ||39||
ದೇವತೆಗಳು ಪುಟ್ಟೆ ಧರ್ಮ ಬೇಕಲೆ ತಾಯೆ |
ಪಾವನ ಚರಿತಕುಮವರು ||
ಕೋವಿದೆ, ಯೆನ್ನ ಸಂತೈಸಲೋಸುಗ ಪೇಳ್ವೆ |
ಈ ಮಾತನೊಪ್ಪೆ ನಾನು ||40||
ಮನುಜರ್ಗೆ ಪಾರ್ಥಿವ ತನು ಸುರರಿಗೆ ತೇಜಃ |
ತನು, ಮನುಜರ ವೀರ್ಯವು ||
ಘನತೇಜ ದೇಹದಿ ದಗ್ದವಪ್ಪುದು ತೇಜ |
ಮನುಜ ದೇಹವ ದಹಿಸುವುದು ||41||
ಮನುಜ ಸಂಭವೆಯಾದೊಡಲ್ಲ ಪಾರ್ಥಿವ ದೇಹ |
ತನು ತೇಜವಿದು ನಿಮ್ಮದು ||
ಇನ ವೀರ್ಯದಿಂದಲಿ | ತನು ಬೆಂದುದಿಲ್ಲವು |
ಘನ ಧರ್ಮವಿದು ನಿಮಗೆ ||42||
ಭಾಮಿನಿ
ಕಾಂತೆ ಸಂತವಿಸಲ್ಕೆ ಗುಪಿತದೊ |
ಳಂತಃಪುರದೊಳಗಿರಲು ನವಮಾ |
ಸಾಂತರದಿ ಸತಿ ಪಡೆದಳೈ ರವಿಯಾತ್ಮಸಂಭವನ ||
ಳಂತುರೂಪಿನ ಕವಚ ಕುಂಡಲ |
ವಾಂತು ಜನಿಸಿದ ಶಿಶುವ ಕಾಣುತ
ಕಾಂತೆ ಹಲುಬಿದಳ್ಮುತ್ತು ಸಡಲಿದ ಚಿಪ್ಪಿನಂದದಲಿ ||43||
ರಾಗ ಕೇತಾರಗೌಳ ಅಷ್ಟತಾಳ
ಮರುಗ ಬೇಡಲೆತಾಯೆ | ತೊರೆ ಶಿಶು ಜಲದಲ್ಲಿ |
ವರ ರಾಜಪುತ್ರಿ ನೀನು ||
ವರವಂಶ ಗೌರವ | ವಿರಿಸೆ ಸಮಾಜವ |
ಮರೆಸೆಂದಳಾ ಸಖಿಯೂ ||44||
ರಾಗ ನೀಲಾಂಬರಿ ಆದಿತಾಳ
ಕಾಣಮ್ಮಾ ಇಂಥಾ ಶಿಶುವನು | ತ್ಯಜಿಸುತಲೆಂತು |
ಪ್ರಾಣವಿಡಿದು ಬಾಳ್ವೆನು ||
ಮಾಣಲಿ ಕುಲ ಧರ್ಮವು ಹಾಳಾಗಲಯ್ಯ |
ನಾಣು ನಿಯಮ ಭೂತಿಯೂ ||45||
ಹಲಜನ್ಮ ತಪವಗಯ್ಯೆ | ಹೀಗಿರುವಂಥ |
ಚೆಲುಬಾಲನಹನೆ ತಾಯೆ ||
ಜಲದಲ್ಲಿ ಒಗೆಯಲೆಂತು | ಹಡೆದೆನ್ನ ಬಸಿರ
ಕಲುಮಣ್ಣ ತುಂಬಲೆಂತು ||46||
ಭಾಮಿನಿ
ಬಾಲ ಸೂರ್ಯನ ತೆರದಿ ಶೋಭಿಪ |
ಬಾಲನನು ಹರವಿಯಲಿ ಮಲಗಿಸಿ |
ಬಾಲೆತುಂಬಿದಳಧಿಕ ರತ್ನಾಭರಣ ಧನಗಳನು ||
ಶೀಲೆ ಸಖಿಯೊಡನಶ್ವ ನದಿಯಲಿ |
ತೇಲಿಸುತ ಜಗದಂಬೆ ಜಾಹ್ನವಿ |
ಪಾಲಿಸೌ ಸುತನಂತೆ ನೀ ಕೊಲಬೇಡ ಸಲಹಮ್ಮ || ||47||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳೈ ಹರವಿ ತೇಲುತ |
ತೆರಳಿ ಯಮುನೆಯ ಸೇರಿ ಬಳಿಕದು |
ಸುರನದಿಯ ಮೇಲಿಂದ ಸಾಗಿತು | ಭರದಿ ಮುಂದೆ ||48||
ಅಂಗ ರಾಜ್ಯದ ಸೂತನಧಿರಥ |
ಗಂಗೆಯನು ನಿತ್ಯದಲಿ ಸೇವಿಸಿ |
ಮಂಗಳಾಂಗಿಯೊಳ್ ಬೇಡುತಿರ್ದನು | ಕಂದನನ್ನು ||49||
ಬಂದು ಗಂಗೆಯೊಳಿಳಿದು ಶ್ರದ್ಧೆಯೊ |
ಳ್ಮಿಂದು ಎಂದಿನ ತೆರದಿ ಬೇಡುತ |
ನಿಂದಿರಲು ತೇಲುತ್ತ ಹರವಿಯು | ಬಂದಿತಲ್ಲೀ ||50||
ಕಂಡು ಮುಂದಕೆ ನಡೆದು ಪಿಡಿಯುತ |
ಭಾಂಡವನು ತಾನಿಣಿಕಿನೋಡಿದ |
ಕಂಡ ಕಣ್ಣನು ನಂಬದಾದನು | ಭಂಡಿ ಬೋವ ||51||
ಬಾಲತರಣಿಯೊ ಚಂದ್ರ ಬಿಂಬವೊ |
ಕಾಲ ಮೇಘದ ಮಿಂಚೊ ಅಗ್ನಿಯೊ |
ಆಲದೆಲೆಶಯನಾದಿದೇವನೊ | ಪೇಳದಾದಾ ||52||
ರಾಗ ಕಾಪಿ ಅಷ್ಟತಾಳ
ಶಿವನೆ ಯೇನ್ಚರಿ ಜಲದಿ | ಕವಿ |
ಛವಿಯ ಶಿಶುವನೊಗೆದರೊ ನಿರ್ದಯದಿ ||
ಅವಳೆಂಥ ರಕ್ಕಸಿ ಹಡೆದ | ಬೆಣ್ಣೆ |
ಗುವರರನ ತ್ಯಜಿಸುತ ಜೀವಿಪಳೆಂದ ||53||
ಬಾಲರಿಲ್ಲದ ಬಾಳು ಹಾಳು | ಮುಂದೆ |
ಕೇಳುವರಿಲ್ಲದಪ್ಪುದು ಬಹು ಗೋಳು ||
ಕೋಳು ಪೋಪುದು ವಂಶ ಬೋಳು | ಎಂದು
ಗೋಳಾಡುತಿರ್ದೆ ನಾ ದಿನ ಹಗಲಿರುಳು ||54||
ಬಂದಿತೆ ದಯವಿಂದು ಹರಿಗೆ | ರನ್ನ |
ಕಂದನ ಕರುಣಿಸಿ ಪೊರೆದನು ಮೇಗೆ ||
ಮಂದಿರವನು ಸೇರಿ ಸತಿಗೆ | ಆ |
ನಂದವ ತಿಳುಹಲೈತಂದನು ಮನೆಗೆ ||55||
ರಾಗ ಮಧುಮಾಧವಿ ಏಕತಾಳ
ಹಿಮಕರ ಮುಖಿ ಬಾರೆ ರಾಧೆ ಸುಶೀಲೆ |
ಕಮಲಾಕ್ಷ ದಯದೋರ್ದನೀಗೆಮ್ಮ ಮೇಲೆ ||
ಸುಮತರ ಸಮ ಶಿಶುವಿದೊ ಗಂಗೆ ಮೇಲೆ |
ಸಮಾವೇಶವಿರೆ ವಸು ತಂದೆನು ಕೇಳೆ ||56||
ಅವಚಿದೆ ಕವಚವು ಕುಂಡಲ ನೋಡು |
ರವಿ ತೇಜ ಮೊಗ ತುಂಬುದೇಹದ ಜೋಡು ||
ಪವಿ ರತ್ನ ಕನಕಾದಿ ಜತೆಯಿದೆ ಭಾರಿ |
ಅವನಿಪ ಕುಲಜಾತ ಸಲಹೆಲೆ ನಾರಿ ||57||
ರಾಗ ನೀಲಾಂಬರಿ ಏಕತಾಳ
(ಧಾಟಿ : ಗಗನ ವಾಣಿಯ ತರುಣಿ ಕೇಳುತ್ತಾ,)
ರಮಣನುಲಿಯನು ರಾಧೆ ಕೇಳುತ್ತ | ನಗುತಲಿ ನಲಿದು |
ವಿಮಲ ಶಿಶುವನಪ್ಪಿ ಮುದ್ದಿಸುತ ||
ಕಮಲ ನೇತ್ರನು ಕಣ್ಣು ತೆರೆದನು | ನಮ್ಮಯ ಭಾಗ್ಯ |
ಕ್ಕಮರ ಜಗದೊಳುಂಟೆ ಎಣೆಯಿನ್ನು ||58||
ಹುಟ್ಟು ಬಂಜೆಯ ಮೊಲೆಯೊಳ್ ಕ್ಷೀರವು | ಒಸರಲು ತೊಡಗೆ |
ಹುಟ್ಟಿತಚ್ಚರಿ ವಿಧಿಯ ಆಟವು ||
ತೊಟ್ಟಿಲೊಳಗೆ ಇರಿಸಿ ಸಾಕುತ | ವಸುಷೇಣ ಪೆಸರ |
ನಿಟ್ಟು ಕರೆದರು ಮಮತೆ ದೋರುತ್ತ ||59||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ಕುಂತೀ ಭೋಜ | ಪುತ್ರಿಯಾ ವೈವಾಹ |
ಕುತ್ತಮವು ತಾ ಸ್ವಯಂವರವೆಂದು ತಿಳಿದು ||
ಪೃಥ್ವಿಪಾಲರ ಕರೆಸಿ | ಮತ್ತೆ ಸರ್ವರ ಗೆಲಿದ |
ಉತ್ತಮೋತ್ತಮನಿಂಗೆ ಸುತೆಯೀವೆನೆಂದು ||60||
ಸಚಿವನೊಡನೆಂದ ಕೇಳ್ | ಪುರವ ಸಿಂಗರಗೈಸು |
ಉಚಿತೋಲೆ ನಪತಿಂಗೆ ಗೌರವದಿ ಬರೆಸು ||
ರಚಿಸು ಮಂಟಪ ವಸ್ತು | ನಿಚಯವನು ಸಂಗ್ರಹಿಸು |
ಈ ಚೈತ್ರ ಪೂರ್ಣಮಿಯ ದಿನದಿ ವೈವಾಹ ||61||
ಕಂದ
ಜನಪನ ನೇಮದಿ ಸಚಿವಂ |
ಜನಪರಿಗೋಲೆಯ ಕಳುಹಿದ ಕರೆಸುತ ಶಿಲ್ಪೀ ||
ಜನರಿಂ ಜನಪದ ಸಿಂಗರಿ |
ಸನಿತಂ ಕಂಡಚ್ಚರಿ ಪಡೆದಿರೆ ಜನರಿತ್ತಂ ||62||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ದಮಘೊಷಾಖ್ಯ ಚೇದಿಯ |
ಪರಮ ವೈಭವದಿಂದಲಾಳ್ತಿರೆ |
ಚರನು ನಡೆತಂದೋಲೆಯೀಯಲು | ತೆರೆಯುತೋದೀ ||63||
ಬರುವ ಚೈತ್ರದ ಪೂರ್ಣಮಿಯ ದಿನ |
ತರಳೆಗಾಂ ವೈವಾಹವೆಸಗುವೆ |
ಭರಿತ ವಿಕ್ರಮ ಫಣವು ನೀವು | ತ್ವರದಿಬಹುದು ||64||
ಹರುಷಗೊಳಿಸುತ ಚರನ ಬೀಳ್ಕೊಳು |
ತರಸ ಕುಂತಿಯನೊರಿಪೆನೆನ್ನುತ |
ಭರತ ಸೇನೆಯ ಕೂಡಿ ನಡೆತರೆ | ಹರುಷದಿಂದಾ ||65||
ರಾಗ ಭೈರವಿ ಝಂಪೆತಾಳ
ಚಾರು ಸಂಭ್ರಮದಿ ವಿ | ಸ್ತಾರವಾಗಿಹ ಸಿಂಧು |
ಧಾರಿಣಿಯ ಪಾಲಿಸಿರೆ ವದ್ಧ ಕ್ಷತ್ರಾಖ್ಯಾ ||66||
ಚಾರಕನು ನಡೆತಂದು | ತೋರಿದನು ಲೇಖನವ |
ಭೂರಿ ತೋಷವ ತಾಳುತೊರೆದ ನಪನಾಗಾ ||67||
ಧಿರುರೆ ಕುಂತೀ ಭೊೀಜ | ತರಳೆಯನು ನಾ ಗೆಲಿದು |
ವರಿಪ ಸೌಲಭ್ಯವಿದು | ದೊರಕಿಹುದು ಸುಕತ ||68||
ಎನುತ ಸಂತೋಷದಲಿ | ಜನಪ ಸೇನೆಯ ಕೂಡಿ |
ಮನದ ಉತ್ಸಾಹದಲಿ | ಘನ ವೇಗ ಹೊರಟ ||69||
ರಾಗ ಕಾಂಭೋಜಿ ಝಂಪೆತಾಳ
ಅರಸ ಕೇಳೈ ಪಾಂಡು ರಾಜನೋಲಗದೊಳಿರೆ |
ಚರನೋರ್ವ ನಡೆತಂದು ಎರಗಲದ ನೋಡಿ ||
ಅರರೆ ನಿನ್ನನು ಕಳುಹಿದವರಾರು ಕಾರಣವ |
ನರುಹೆನಲು ಲೇಖನವ ನಪವರನಿಗಿತ್ತ ||70||
ರಾಜವಂಶಾಬ್ದಿ ಶಶಿ ರಾಜ ವಾರಿರುಹ ವಿ |
ರಾಜಾಧಿರಾಜ ಗಜ ಪುರ ಪಾಂಡು ನಪಗೆ ||
ರಾಜ ಕುಂತೀ ಭೋಜನರಿಕೆಯಿದು ಮಮಸುತೆಗೆ |
ಯೋಜಿಸಿಹೆ ಸ್ವಯಂವರ ಸಾಗಿಸುವೆನೆಂದು ||71||
ಬರುವ ಚೈತ್ರದ ಪೂರ್ಣಮಿಯ ದಿನದಿ ನೆರೆದಿರುವ |
ದೊರೆಗಳಲಿ ಧುರಗೈದು | ಸರುವರನು ಗೆಲುವ ||
ವರ ವಿಕ್ರಮಿಗೆ ಲಗ್ನ | ವಿರಚಿಪೆನು ಆಗಮಿಸಿ |
ತರಳೆಯನು ಗೆಲಿದವಳನುದ್ಧರಿಸಬೇಕು ||72||
ಎಂದು ಬರೆದಿಹ ಪತ್ರ | ದಿಂದ ತೋಷವ ತಾಳಿ |
ಬಂದು ಭೀಷ್ಮಗೆ ಅಗ್ರಜಂಗೆರಗಿ ತಿಳುಹಿ ||
ಹೊಂದಿಯಾಶೀರ್ವಚನ | ಮಂದಿಗಳ ಕೂಡುತೈ |
ತಂದ ವಿಭವದಿ ಪಾಂಡು ನರಪತಿಯು ಭರದಿ ||73||
ಭಾಮಿನಿ
ತೋರೆ ಮಂಗಲ ಶಕುನ ನರಪತಿ |
ಭೂರಿ ತೋಷದಿ ಮುಂದೆ ಬರುತಿರೆ |
ಸಾರಿದರು ಭೂದಿವಿಜರವನಿಪ ಯಾಚಕಾದಿಗಳು ||
ಧಾರಿಣಿಪನಿದಿರ್ಗೊಂಡು ಸರ್ವರ |
ತಾರತಮ್ಯದೊಳುಪಚರಿಸೆ ರವಿ |
ಸಾರಿದನು ಪಡುಗಡಲ ನಿತ್ಯಾಹ್ನಿಕವ ತೊಡಗಿದರು ||74||
ರಾಗ ಮಾರವಿ ಏಕತಾಳ
ಮರುದಿನದುದಯದಿ | ವರ ಮಂಟಪದೊಳು | ನೆರಹುತ ಭೂಪರನು ||
ಪರಿಪರಿ ಹೆಣಗುತ ವಿಕ್ರಮದೋರಿರಿ | ವರಿಸಿರಿ ತರುಣಿಯನು ||75||
ಎಂದೆನೆ ಕೇಳುತ ನಪ ದಮ ಘೋಷನು | ಸ್ಯಂಧನವಡರುತಲಿ ||
ಹಂದೆಗಳಂದದಿ ಕುಳಿತಿಹುದೇತಕೆ | ಮುಂದಕೆ ಬಹುದೆಂದ ||76||
ರುದ್ರನ ತೆರನಾರ್ಭಟಿಸುತಲಾಕ್ಷಣ | ವದ್ಧಕ್ಷತ್ರಾಖ್ಯ ||
ಕ್ಷುದ್ರ ಪರಾಧಿಪ | ಗದ್ದಲವೇತಕೆ | ಛಿದ್ರಿಪೆ ನೋಡ್ನಿನ್ನಾ ||77||
ಪೂತುರೆ ಭೂಪನೆ ಮಾತುಗಳಾರೊಳು | ಘಾತಿಪೆ ನಿಲ್ಲೆನುತ ||
ಖಾತಿಯೊಳಂಬಿನ ಮಳೆಗರೆದನು ಭೂ | ನಾಥನು ವೇಗದಲಿ ||78||
ಬರುತಿಹ ಶರಗಳ ಸಿಂಧು ಧರಾಧಿಪ | ತರಿಯುತ ಪರಿಘವನು ||
ಭರದೊಳಗೆಸೆಯಲು ದಮಘೋಷನು ತಾ | ನರಿದನು ರೋಷದಲಿ ||79||
ಕುಂತಿಯ ಆಸೆಯ ಬಿಡುಬಿಡು ಪಾರ್ಥಿವ | ಪಂಥದಿ ಹೆಣಗಾಡು ||
ಹಿಂತಿರುಗದೆ ನೀ ನಿಲೆ ಶಿರವರಿಯುವಾ | ಕುಂತದ ಪರಿ ನೋಡು ||80||
ಭಾಮಿನಿ
ಇಂತು ಸರಿಸಮನಾಗಿಯುಭಯರು |
ಪಂಥದಲಿ ಹೆಣಗುತ್ತಲಿರೆ ಛಲ |
ವಂತ ಸಿಂಧು ಧರೇಶನೊರಗಿದ ಭುವಿಗೆ ಮೈ ಮರೆದು ||
ಕಂತುಹರನಂದದಲಿ ಗರ್ಜಿಸಿ |
ಮುಂತೆ ನೂಕುತೆ ರಥವನಿದಿರೊಳು |
ನಿಂತು ನುಡಿದನು ಪಾಂಡು ಭೂಪತಿ ಚೇದಿ ನಪನೊಡನೆ ||81||
ರಾಗ ಭೈರವಿ ಏಕತಾಳ
ಧಿರುರೆ ನಪಾಲಕ ಕೇಳು | ಮಮ |
ಶರ ಪರಿಯರಿಯುವೆ ತಾಳು ||
ಪರಿಹರ ನೋಡಿಕೊ ನಿನ್ನ | ಕೊರ |
ಳರಿಯುವೆ ಮರೆಹೊಗು ಎನ್ನ ||82||
ಕುರುವರ ಹರಟುವೆಯೇಕೆ | ಈ
ತರುಣಿಯ ನಾಬಿಡೆ ಜೋಕೆ ||
ಧರೆಯೊಳು ಬದುಕುವ ಬಯಕೆ | ಇರೆ |
ಸರಿಯಲೊ ದೊರೆಯಳು ಈಕೆ ||83||
ಫಡ ಫಡ ನರಪತಿ ರಣದಿ | ಬಲಿ |
ಗೊಡುವೆನು ಭೂತಕೆ ಚಣದಿ |
ಹುಡುಗಿಯ ಬಯಸುತ ಸೆಣಸಿ | ಅಸು |
ಬಿಡುವುದು ಘನವೇ ಸಹಸಿ ||84||
ರಾಗ ಭೈರವಿ ಅಷ್ಟತಾಳ
ಎಲೆ ಕುರುಭೂಪ ಕೇಳು | ಎನ್ನಸ್ತ್ರವ |
ತಿಳಿದಿಲ್ಲ ನಿಲ್ಲು ತಾಳು ||
ಛಲ ಬಲುಹನು ನಿಲಿಸಲಿಕೆಸೆವಾಸ್ತ್ರವ |
ಗೆಲುವಂಥ ದಾರಿನೋಡು ||85||
ಎಲವೊ ಭೂವರ ನಿನ್ನನು | ಗೆಲ್ಲುವುದೊಂದು |
ಹುಲುಕಾರ್ಯ ಶರಗಳನು ||
ನೆಲ ನಭ ದಿಗುತಟ | ಗಳ ಭೇದ ತಿಳಿಯದ |
ವೊಲು ಅಲಗಸೆಯುವೆನು ||86||
ಅನಲಾಸ್ತ್ರ ದಮಘೋಷನು | ಮಂತ್ರಿಸಿ ಬಿಡೆ |
ವನ ಶರದಿಂ ತರಿದವನು ||
ಘನವೇಗ ತಿಮಿರಾಸ್ತ್ರವನು ಪೂಡೆ ಕಾಣುತ ||
ಲಿನ ಶರದಿಂ ಕಡಿದ ||87||
ಕಂದ
ಇಂತುಭಯರು ಹೆಣಗುತ್ತಿರೆ |
ನಂತರ ದಮಘೋಷನು ಕುರುಪಾಲಕನೆಸೆದಾ ||
ಮಂತ್ರ ಶರೌಘದಿ ತನು ಮರೆ |
ದಂ ತುಳಿಲಾಳ್ಗಳ್ ಬೆದರುತೆ ಸರಿದರು ರಣದಿಂ ||88||
ಭಾಮಿನಿ
ಅರಸ ಕೇಳೈ ಬಳಿಕ ಕೋಸಲ |
ಧರಣಿಪನ ಪರಿಭವಿಸಿ ಮತ್ಸ್ಯನ |
ನೊರಸಿ ಗೂರ್ಜರ ಗೌಳ ಮಾಳವ ಜನಪರನು ಗೆಲಿದು ||
ಮೆರೆದಿರಲು ಕಲ್ಪಾಂತ ರುದ್ರನ |
ತೆರದೊಳವನೊಳು ಸೆಣಸಲಳುಕಿದ |
ರರಸುಗಳು ತಲೆಗುತ್ತಿನಿಂದರು ಭಯದಿ ತತ್ತರಿಸೀ ||89||
ರಾಗ ಮಾರವಿ ಏಕತಾಳ
ಸುತ್ತಲು ನೋಡುತ ಪಾಂಡು ನಪಾಲಕ | ಪೃಥ್ವಿಪರನು ಕರೆದು ||
ಸತ್ವಪರಾಕ್ರಮವಿರಲೈತನ್ನಿರಿ | ಮತ್ರಾಣವ ತೋರ್ಪೆ ||90||
ನಪರದ ಕೇಳುತಲೆಂದರು ಕೈಮುಗಿ | ದುಪಚರಿಸುತಲಾಗ ||
ಕಪೆಯಿಂ ಕ್ಷಮಿಸುತಲಪರಾಧಂಗಳ | ಚಪಲಾಕ್ಷಿಯನೊರಿಸು ||2||
ಕಾದುವರ‌್ಯಾರೈ ನಿನೆ್ನೂಳು ಸರಿಸಮ | ಭೂದಿವ ಪಾತಾಳ ||
ಶೋಧಿಸೆ ಸಿಗರೈ ನಾವೀಗರಿತೆವು | ಭೂಧವ ತವ ಶೌರ್ಯ ||91||
ರಾಗ ಕೇತಾರಗೌಳ ಅಷ್ಟತಾಳ
ಧಾರುಣಿಯಧಿಪರ ವಿನಯವ ಕಾಣುತ |
ನಾರಿ ಕುಂತೀ ದೇವಿಯೂ ||
ಸಾರಿ ನಾಚುತ ಪಾಂಡು ರಾಜನ ಕೊರಳಿಗೆ |
ಹಾರವನಿಕ್ಕಿದಳು ||92||
ಒಡನೆ ಕುಂತೀಭೋಜ | ನುಡಿದನು ನಮಿಸುತ |
ಪೊಡವಿ ಪಾಲಕರೆಲ್ಲರು ||
ನಡೆದುದ ನೆಣಸಿದೆ | ನಡೆಸಿಕೊಡುವುದಯ್ಯ |
ಜಡಜಾಕ್ಷಿ ಪರಿಣಯವ ||93||
ವಾರ್ಧಕ
ರಾಜ ವರ್ಗದ ಇದಿರೆ ರಾಜೀವ ಮುಖಿ ಮದುವೆ |
ಈ ಜಗದ ಜನವೆಲ್ಲ ಸೋಜಿಗವ ಪಡುವಂತೆ |
ರಾಜಿಸಿತು ರಂಜಿಸಿತು ಜನವೆಲ್ಲ ಎಣೆಯಿಲ್ಲ ಮೂಜಗದಿ ಎಂದುಸುರಿತು ||
ರಾಜ ಜಾಮಾತನಿಗೆ ಬಳುವಳಿಯನಿತ್ತ ಬಹು |
ವಾಜಿ ಗಜ ರಥ ರತ್ನ ದಾಸ ದಾಸಿಯ ಲಕ್ಷ |
ರಾಜೀವ ಮುಖಿ ಸಹಿತ ಪಾಂಡು ರಾಜನು ಪುರವ ಪೊಕ್ಕನತಿ ವೈಭವದೊಳು ||94||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳೈ ಇತ್ತಲಧಿರಥ | ತರಳ ವಸುಷೇಣಂಗೆ ವಿದ್ಯೆಯ |
ನರುಹುವರೆ ಕರೆದೊಯ್ದು ದೂರ್ವಾ | ಸರಿಗೆ ನಮಿಸೀ ||95||
ದೇವ ಬಿನ್ನಹ ತನ್ನ ಪುತ್ರಗೆ | ಕೋವಿದನೆ ಶಾಸ್ತ್ರಾದಿ ವಿದ್ಯೆಯ |
ನೀವೊರೆಯ ಬೇಕೆನಲು ಮುನಿಪತಿ | ಭಾವಿಸಿದನು ||96||
ವನಜ ಮುಖಿಯಲಿ ತನ್ನ ಮಂತ್ರದಿ | ಇನ ತನೂಭವನಾದ ನೀತನು |
ಘನವ ಪಡೆವನು ಎನುತಲೊಪ್ಪಿದ | ಮುನಿಪನಾಗ ||97||
ತರಳ ವಸುಷೇಣಾಖ್ಯಗೊರೆದಿರೆ | ಸರುವ ಶಾಸ್ತ್ರಾಸ್ತ್ರಗಳನೊಂದಿ |
ಪರಮ ತೇಜಃ ಪುಂಜ ಭಾರ್ಗವ | ಬರಲು ನಮಿಸೀ ||98||
ರಾಗ ಮಾರವಿ ಏಕತಾಳ
ಬಂದಿಹ ಭಾರ್ಗವಗರ್ಘ್ಯವನಿತ್ತಾ | ನಂದೊಳುಪಚರಿಸೆ ||
ನಿಂದಿದನೆಲ್ಲವ ಕಂದನು ಕಾಣುತ | ಲೊಂದಿಸೆ ಭಾರ್ಗವಗೆ ||99||
ಬಾಲಾದಿತ್ಯನ ಹೋಲುವನಾರೈ | ಶೀಲ ಗುಣಾಢ್ಯನಿವ ||
ಬಾಲಕ ನಿನ್ನಭಿಲಾಷೆಯದೇನಿದೆ | ಪೇಳೆನೆ ಕಾಲ್ಪಿಡಿದು ||100||
ರಾಗ ಧನ್ಯಾಸಿ ಅಷ್ಟ
(ಧಾಟಿ : ಪಾಹಿ ಪಂಕಜದಳ ಲೋಚನ)
ಪಾಹಿ ಭಾರ್ಗವ ಕರುಣಾಕರ | ವಿದ್ಯಾ | ದೇಹಿ ಪರಾತ್ಪರ ಮುನೀಶ್ವರ ||
ಮಹ ಸುಗುಣಿ ಯಘ | ದಹನ ಸಜ್ಜನ ಪಾಲ ||ಪಲ್ಲವಿ||
ದುಷ್ಟನಾಶನ ಸಷ್ಟಿ ಪಾಲನ | ಮನ | ದಿಷ್ಟವ ಕರುಣಿಸು ಪಾವನ ||
ಶ್ರೇಷ್ಟ ಸರಳ ವಿದ್ಯೆ | ಕೊಟ್ಟು ಪೊರೆವುದೆನ್ನ || ಪಾಹಿ ||101||
ವಾರ್ಧಕ
ಬಾಲಕನ ಭಾವವನ್ನರಿತಾಗ ಪರಶುಧರ |
ಶೀಲ ಸೌಜನ್ಯಕುರೆ ಬೆರಗಾಗಿ ನುಡಿದನೆಲೆ |
ಬಾಲ ಪಾರ್ಥಿವರಿಂಗೆ ನಾಕಲಿಸೆ ವಿದ್ಯಮಂ ಕಾಲನಾಂ ಕ್ಷತ್ರಿಯರಿಗೆ ||
ಕೇಳುತಲಿ ಮಣಿದೆಂದ ಕ್ಷತ್ರಿಯಂ ತಾನಲ್ಲ |
ಕೋಲ ವಿದ್ಯವನರುಹಿ ಕಾಪಾಡು ವಿಪ್ರನಾಂ |
ಕೇಳುವವರಿಲ್ಲ ನೀನೇ ಗತಿಯು ಮರೆಹೊಕ್ಕೆನೆನಲೊಪ್ಪಿ ಕರೆದೊಯ್ದನು ||102||
ಭಾಮಿನಿ
ಮುನಿಪನನು ಬಹುವಿಧದಿ ಸೇವಿಸು |
ತನುನಯದಿ ಧನುರ್ವಿದ್ಯೆ ಕಲಿತನು |
ಜನಪ ಕೇಳೈ ಇತ್ತ ಭೀಷ್ಮನು ಮದ್ರ ಭೂಪತಿಯ ||
ಅನುಜೆಯನು ಪಾಂಡುವಿಗೆ ಪರಿಣಯ |
ವನು ವಿರಚಿಸಲು ಉಭಯ ಕಾಂತಾ |
ಮಣಿಗಳೊಡಗೂಡಿರಲು ವನಪಾಲಕರು ನಡೆ ತಂದು ||103||
ರಾಗ ಮುಖಾರಿ ಏಕತಾಳ
ಲಾಲಿಸ ಬೇಕು ಜೀಯ | ವರ ಪಾಂಡು ರಾಯ |
ಲಾಲಿಸ ಬೇಕು ಜೀಯ ||ಪಲ್ಲವಿ||
ವನದ ಕಾವಲ ಗೈವ | ವನು ವನದೊಳಗೆ ಸರ್ವ |
ವನ ಮಗ ಜಾಲಗಳ | ಘನ ತರದುಪಟಳ || ಲಾಲಿಸ ||104||
ನಾವು ಕಷ್ಟದಿ ನೆಟ್ಟು | ಕಾವಲಿರುತ ನೀರು ಬಿಟ್ಟು |
ಹೂವ ಹಣ್ಣಿನ ತರುವೂ | ನಾವೇನ ಹೇಳುವೆವೂ || ಲಾಲಿಸ ||105||
ಕೋಡಗಾನೆ ಹುಲಿ ಹರಿಣ | ಮಾಡಿದ ನೊರೆಯಲು ಕಠಿಣ ||
ಕಾಡೊಳು ಬೇಟೆಯ ನಾಡೂ | ಮಾಡೈ ವನ ಸುಖ ಬೀಡೂ || ಲಾಲಿಸ ||106||
ರಾಗ ಮಾರವಿ ಏಕತಾಳ
ಚರರಿಂತೆಂದುದ ಕೇಳುತಲವನಿಪ | ತ್ವರಿತದಿ ಶಬರರನು ||
ಕರೆಸಲು ತಾವೈತಂದಾ ರಾಜಗೆ | ಎರಗುತ ಪೇಳಿದರು ||107||
ಜನಪತಿ ಲಾಲಿಸು ಎಮ್ಮಯ ಸಹಸವ | ವನದೊಳು ತೋರುವೆವು ||
ಎನೆ ಮನ್ನಿಸಿ ಹಯವೇರುತ ಪೊರಟನು | ಧನುಶರ ಧರಿಸುತಲಿ ||108||
ರಾಗ ಭೈರವಿ ತ್ರಿವುಡೆತಾಳ
ಬಂದನಾಗ | ಬೇಟೆಗೈ | ತಂದನಾಗ ||ಪಲ್ಲವಿ||
ಬಂದನಾ ಜನಪಾಲ ಶಬರರ | ಸಂದಣಿಯನೊಡಗೂಡುತ |
ಹಂದಿ ನರಿ ಕಾಡ್ಕೋಣ ಮೊಲಗಳ | ತಂಡವನು ತರಿದಾಡುತ |
ಮಂದಿಗಳು ಬಿಲು ಝೇಂಕರಿಸಿ ಪೊದ | ರಿಂದ ಲೋಡುತಲಿರುತಿಹ |
ಗಂಧ ಮೂಷಿಕ ತೋಳ ಹುಲಿ ಕರಿ | ಮಂದೆಗಳ ಸವರುತ್ತ ತೋಷದಿ || ಬಂದ ||109||
ಭಾಮಿನಿ
ಜನಪ ಕೇಳೈ ನಪತಿಯಾದಿನ |
ಮನದಣಿಯೆ ಮಗಬೇಟೆಯಾಡಿದ |
ವನದಿ ಮುಂದೈತರುತ ಕಂಡನು ಉಭಯ ಹರಿಣಗಳ |
ಮನುಮಥನ ಕೇಳಿಯೊಳು ನೆರೆದಿಹ |
ಅನುವ ಕಾಣುತಲೊಂದೆ ಶರದಲಿ ||
ಹನನಗೊಳಿಸುವೆನುಭಯ ಮಿಗಗಳನೆನುತ ತೆಗೆದೆಚ್ಚ ||110||
ವಾರ್ಧಕ (ಅರ್ಧ)
ಶರಸೋಂಕಲಾಕ್ಷಣದಿ ಮುನಿರೂಪ ತಾಳುತ್ತ |
ತರುಣಿ ಹಾ ಹಾ ರಮಣಿಯೆನುತೊರಗಿತಾ ಮಗವು |
ತರುಣಿ ರೂಪವ ತಾಳ್ದುದಿನ್ನೊಂದು ಬೆರಗಾಂತು ನಪನಿರಲು ರೋದಿಸಿದಳು ||
ರಾಗ ನೀಲಾಂಬರಿ ಆದಿತಾಳ
ಹಾ ಕಾಂತಾ ಯನ್ನಗಲಿದೆಯ | ಅಯ್ಯಯ್ಯ ಪ್ರಿಯನೆ |
ಏಕೆ ಮುಚ್ಚಿಹೆ ಕಣ್ಣುಜೀಯ ||
ರಾಕಾ ಸುಧಾಕರ ಪ್ರಿಯ | ಅಯ್ಯಯ್ಯ ಮೊಗದ |
ಆ ಕಾಂತಿ ಕಂದಿತಯ್ಯೋ ||111||
ಜನಪನೆನ್ನಯ ಪತಿಯ | ಕೊಂದೆಯ ಅಯ್ಯ |
ವನದಿ ಕಿಂದಮ ಮುನಿಯು ||
ಜನುಮ ಕೆಟ್ಟಿತು ಎನ್ನಯ | ಗೈವುದೆ ಇಂತು |
ಹನನ ನಿರಪರಾಧಿಯ ||112||
ಮಿಗೆ ತಪದೊಳಗಿಹ ಮುನಿಯ | ಸಮಾಧಿಯಿಳುಹೆ |
ಬಗೆದು ಬೇಡಲು ರತಿಯ ||
ಹಗಲು ಮನುಜ ಭೋಗವು | ನಿಷಿದ್ಧವೆಂದು |
ಮಗ ರೂಪ ತಾಳಿದೆವು ||113||
ರತಿ ಕಾಲದೊಳಗಿರೆ ಪತಿಯ | ಕೊಂದೆಯ ಪಾಪಿ |
ಕ್ಷಿತಿಯಲಿ ನಿನ್ನಯ ಸತಿಯ ||
ಜೊತೆಯ ಸೇರುತ ರಮಿಸೆ | ಒದಗಲಿ ನಿನಗೆ |
ಮತಿಯು ಎನ್ನುತ ಶಪಿಸೆ ||114||
ಕಂದ
ಸತಿಯಿಂತಳಲುತ್ತಾ ಪತಿ |
ಚಿತೆಯೊಳ್ಬಿಳ್ದುರಿವೋದಳ್ ಕಾಣುತ ನಪನಾ ||
ಅತಿ ವೆಥೆಯೊಳು ಬಳಲುತೆ ಪಶು |
ಪತಿ ಶಿವ ಶಂಕರ ಇನಿತೊದಗಿತೆ ವಿಧಿಯೆನುತಂ ||115||
ರಾಗ ಆನಂದ ಭೈರವಿ ಏಕತಾಳ
ಸತ್ಯದಿಂದ ಪೊಡವಿಯಾಳ್ದೆ | ಪುತ್ರರಿಲ್ಲದೆಂತು ಬಾಳ್ವೆ |
ಅರಿಯೆನೂ | ವ್ಯಥೆಯ | ಮರೆಯೆನು ||116||
ದೇಶ ಕೋಶವೇಕೆಯನಗೆ | ಈಶ ದಯವ ತೊರೆದಗ್ರಜಗೆ |
ಒರೆವೆನು | ವನಕೆ | ಸರಿವೆನೂ ||117||
ರತಿಯ ಸಮನ ಸತಿಯರುಭಯ | ವ್ಯಥೆಯ ತಾಳಿ ಬಾಳ್ವರೆಂತು ||
ನೊಂದನೂ | ಪುರಕೆ ಬಂದನೂ ||118||
ರಾಗ ಕಲ್ಯಾಣಿ ಮಟ್ಟೆತಾಳ
ಬೇಟೆಗಡವಿಗಾನು ನಿನ್ನೆ | ಅಣ್ಣದೇವ || ಪೋಗೆ |
ಬೇಟದುಭಯ ಮಗಕೆ ಎಸೆದೆ | ಅಣ್ಣದೇವ ||119||
ಮುನಿಪ ಕಿಂದಮಾಖ್ಯ ಸಾಯೆ | ಅಣ್ಣ ದೇವ || ಸತಿಯು |
ಕನಲಿ ಶಾಪವಿತ್ತಳಯ್ಯ | ಅಣ್ಣದೇವ ||120||
ಸತಿಯ ಬೆರೆಯೆ ಮತಿಯು ಬರಲಿ | ಅಣ್ಣದೇವ || ಎಂದು |
ಚಿತೆಯನೇರ್ದು ನಾಕ ಸೇರ್ದ | ಳಣ್ಣ ದೇವ ||121||
ಮಲಿನವಾಯ್ತೆ ವಿಮಲ ಕುಲವು | ತಮ್ಮ ತಮ್ಮ || ಮುಂದೆ |
ನೆಲಕೆ ಗತಿಯದಾರೊ ವಿಧಿಯೆ | ತಮ್ಮ ತಮ್ಮಾ ||122||
ಪಾವನಾತ್ಮ ಜೀವದನುಜ | ತಮ್ಮ ತಮ್ಮ | ಎಮ್ಮ |
ಕಾವರಾರು ತಾಳ್ವೆನೆಂತು | ತಮ್ಮ ತಮ್ಮಾ ||123||
ಅಂಧನೆನ್ನ ಕಣ್ಣಾಗಿದ್ದೆ | ತಮ್ಮ ತಮ್ಮ || ಇಲ್ಲ |
ಮುಂದೆ ರಾಜ್ಯಕೆನಗೆ ಗತಿಯು | ತಮ್ಮ ತಮ್ಮಾ ||124||
ವಾರ್ಧಕ (ಅರ್ಧ)
ಅಂಧಕನ ಬೇಗುದಿಯ ಸಂತವಿಸುತೊಪ್ಪಿಸಿ ವ |
ಸುಂಧರೆಯ ಅಧಿಕಾರ ಸರ್ವಸ್ವವಂ ಬಳಿಕ |
ಸುಂದರಾಂಗಿಯರಿಂಗೆ ತಿಳುಹಿ ವನವಾಸಮಂ ಕೈಕೊಳಲು ಬರುವೆವೆನುತಾ ||
ರಾಗ ತೋಡಿ ಅಷ್ಟತಾಳ
ಸತಿಗೆ ಪತಿಯು ದೈವವಲ್ಲೆ | ಕ್ಷಿತಿಯೊಳಗಲಿ ಬಾಳಲಾರೆ |
ಗತಿಯು ಮತಿಯು ಬೇರಿಲ್ಲೆಮಗೆ | ಜೊತೆಯೊಳ್ಬರುವೆವು ||125||
ಪಾದಸೇವ ಭಾಗ್ಯಕ್ಕಿಂತ | ಮೋದವುಂಟೆ ಪೆರತು ಸತಿಗೆ |
ಖೇದ ಮರೆತು ಜನುಮ ಸಫಲ | ಸಾಧಿಸುವೆವು ||126||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಭೂಪ ಸತಿಯರ ಮಾತಲಾಲಿಸಿ | ತಾಪ ಮರೆಯುತಲವರ ಸಹಿತಲೆ |
ತಾಪಸರ ಪರಿವನವ ಸೇರಿದ | ಭೂಪ ಕೇಳು ||127||
ಹಿಮಗಿರಿಯ ಶತ ಶಂಗದೆಡೆಯಾ | ಶ್ರಮವ ರಚಿಸುತ ಗೈಯೆ ತಪವನು |
ಸುಮುಖಿಯರು ಸೇವಿಸುತಲಿರ್ದರು | ರಮಣನನ್ನು ||128||
ಇತ್ತಲಾ ವಸುಷೇಣ ನಿಯಮದಿ | ನಿತ್ಯ ಗುರು ಶುಶ್ರೂಷೆಗಯ್ಯತ |
ಉತ್ತಮದ ಧನುರ್ವಿದ್ಯೆ ಕಲಿತನು | ಭಕ್ತಿಯಿಂದ ||129||
ಅರಣಿಕುಶ ಸಮಿಧೆಗಳ ತರುವರೆ | ತೆರಳಿದವ ಸಂಗ್ರಹಿಸಿ ಬೇಗನೆ |
ಪರಮ ಉತ್ಸಾಹದಲಿ ಬೇಟೆಯ | ನಾಡತೊಡಗೆ ||130||
ರಾಗ ಭೈರವಿ ತ್ರಿವುಡೆತಾಳ
ನಡೆದೆನಾಗ | ಕಾಡೊಳು | ನಡೆದಾಗ ||ಪಲ್ಲವಿ||
ನಡೆದನಾ ಕಡು ವೇಗದಿಂದಲಿ |
ಕೆಡಹುತಾ ಶರವೆಚ್ಚು ಖಗಗಳ |
ಗಡಣವನು ಹುಲಿ ಶರಭ ಸಿಂಹವ |
ಮಡುಹಿ ವೀರಾವೇಶ ತಳೆಯುತ || ನಡೆದ ||131||
ಭಾಮಿನಿ
ಅರಸ ಕೇಳಾ ತರಳ ಮಗವೆಂ |
ದರಿದು ಎಸೆದಿಹ ಬಾಣದಿಂದಲಿ |
ಹರಣ ನೀಗುತ ಧರಣಿಗೊರಗಿತು ಗೋವು ಗಾಲವನ ||
ಹರಹರಾ ಗೋವಧೆಯು ಘಟಿಸಿತೆ |
ಪರಮ ಪಾತಕಿಯಾದೆ ಶಿವಶಿವ |
ಗುರುವರಗೆ ಮೊಗವೆಂತು ತೋರುವೆನೆನುತ ದುಃಖಿಸಿದಾ ||132||
ಕಂದ
ತುರುವನ್ನರಸುತ ಬರುತಿರೆ |
ಧರೆಗೊರಗಿದ ಪರಿಯರಿಯುತ ಗಾಲವ ಮುನಿಪಂ ||
ನೆರೆ ಪರಿತಪಿಸುತಲಿರುತಿಹ |
ತರಳನ ನಿರುಕಿಸೆ ಕೆರಳುತ ಹರಿ ತೆರನೊರೆದಂ ||133||
ರಾಗ ಮಾರವಿ ಏಕತಾಳ
ಎಲ ಎಲ ಪಾಪಿಯೆ ಕೊಂದೆಯ ಗೋವನು | ಹೊಲೆಗೆಲಸವಗೈದು ||
ಸಲೆ ಪೂಜಾರ್ಹದ ಪರಮ ಪವಿತ್ರಾ | ಕಳ ಕೊಲೆ ಬೆಂಬಿಡದೈ ||134||
ಧರ್ಮಾಧರ್ಮವನರಿಯದ ಮೂಢ ಕು | ಕರ್ಮವಗೈದೆಯಲ ||
ದುರ್ಮತಿ ಶಸ್ತ್ರಾಭ್ಯಾಸದ ಮದದಲಿ | ಕ್ಷಮೆ ಭಾರಕನಾದೆ ||135||
ಜೀವನ್ಮರಣದ ಹೋರಾಟದಲಿರೆ | ಭೂವನಿತೆಯು ನಿನ್ನ ||
ಧಾವಿಪ ರಥವನು ಕಚ್ಚುತ ಹಿಡಿದರೆ | ಸಾವನು ಪಡೆ ನೀನು ||136||
ವಾರ್ಧಕ
ಶಾಪದಾ ನುಡಿಕೇಳಿ ವಸುಷೇಣ ಮರುಗುತನು |
ತಾಪದಿಂ ಗುರುವಿನೆಡೆ ಬರಲಿತ್ತ ವನದೊಳಗೆ ||
ತಾಪಸರ ನಡುವಿರ್ದ ಪಾಂಡು ನಪ ಮರುಗುತಿರೆ ಸುತರಿಲ್ಲ ತನಗೆನುತಲಿ ||
ತಾಪದಗ್ಧನು ಮೊದಲೆ ಸುತಹೀನ ಗತಿಯಿರದು |
ಪಾಪಿಯಾದೆನು ಜನ್ಮ ಸಾಫಲ್ಯವಿರದೆಂದು |
ತಾಪ ಪಡುತಿರೆ ಮುನಿಗಳೊರೆದರು ನಿಯೋಗದಿಂ ಪಡೆಯೆನಲು ಕರೆದು ಸತಿಯ ||137||
ರಾಗ ಕೇತಾರಗೌಳ ಝಂಪೆತಾಳ
ಏಣಾಕ್ಷಿ ಕುಂತಿ ಬಾರೆ | ಮನವ್ಯಾಕು | ಲಾನೊರೆವೆ ಕೇಳು ನೀರೆ ||
ಮಾನವಗೆ ಸುತರಿಲ್ಲದೆ | ಗತಿದೊರಕದೇನೆಂಬೆ ನಾರಿಯಿದಕೆ ||138||
ಮುನಿಗಳೆಂಬರು ನಿಯೋಗ | ದಿಂ ಪಡೆದ | ತನಯರಿಂ ನಾಕ ಭೋಗ ||
ಸನುಮತವು ಧರ್ಮಶಾಸ್ತ್ರ | ಏನೆಂಬೆ | ಯೆನೆ ನುಡಿದಳ್ ಸತಿ ಯಥಾರ್ಥ ||139||
ನಾ ಧರ್ಮ ಮೀರೆನೆನುತ | ನಿಯಮವನು | ಗೈದಿರುವೆ ಕೇಳು ಪ್ರೀತ ||
ಹೇ ಧವನೆ ನಿನ್ನಾಜ್ಞೆ ಮತ್ತು | ಧರ್ಮವಿರೆ | ಆದರಿಪೆ ಶಿರದಿ ಹೊತ್ತು ||140||
ದ್ವಿಜ ದಿವಿಜ ಪತಿ ಸಹಜರಿಂ | ಪಡೆಯ ಕ್ಷೇ | ತ್ರಜರೆನಿಪ ಕಾರಣದಿ ನೀಂ ||
ಸುಜನ ಸಮ್ಮತ ಧರ್ಮದಿ | ಪಡೆಯೆನಲು | ನಿಜ ಪತಿಗೆ ಸತಿಯು ಎರಗಿ ||141||
ಅರಿಕೆ ಲಾಲಿಪುದು ನಾಥಾ | ದೂರ್ವಾಸ | ಪರಮ ಮಂತ್ರಗಳನಿತ್ತಾ ||
ಕರೆಯಲಾ ಮಂತ್ರದಿಂದ | ಕಾಮಿತವ | ಸುರರು ಬಂದೀವರೆಂದ ||142||
ದೇವನೊಲುಮೆಮಗೆಯಿಹುದು | ನೆನೆಧರ್ಮ | ದೇವನನು ಪಡೆಸುತನನು ||
ಪಾವನಾತ್ಮನ ಕರುಣದಿ | ಜನಿಸಲಿಹ | ಭೂವಲಯ ವಂದ್ಯ ನಿಜದಿ ||143||
ಕಂದ
ಕುಂತಿಯು ಭಕ್ತಿಯೊಳ್ಮಂತ್ರದಿ |
ಅಂತಕನಂ ಧ್ಯಾನಿಸೆ ಒಲಿದಾಕ್ಷಣದೊಳಗಂ ||
ಕಂತುವಿನಂತೆಸೆಯುತ್ತಂ |
ಕಾಂತೆಯಭೀಷ್ಟವ ಸಲಿಸುತೆ ಮಾಯಕವಾದಂ ||144||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸಕೇಳೈ ಇತ್ತ ಭಾರ್ಗವ | ಪರಮ ಶಿಷ್ಯನ ಸೇವೆಗೊಲಿಯುತ |
ಲೊರೆದನತಿಶಯ ವಿದ್ಯಗಳನತಿ | ಹರುಷದಿಂದ ||145||
ಚಾಪವಿದ್ಯೆ ವ್ಯೆಹ ರಚನೆಗ | ಳಾ ಪರಂತಪ ಸಕಲ ಶಸ್ತ್ರ |
ಚಾಪಯಂತ್ರ ದೊಳೆಸೆವ ಮಂತ್ರಿಪ | ಕತ್ತರಿಸುವ ||146||
ಪರಮ ಶಿಷ್ಯನೆ ಸಕಲ ವಿದ್ಯಾದಿ | ಪರಿಣತನು ನೀನಾದೆಯಗಲಲು |
ಭರಿತ ವೆಸನಗಳಾಪುದೆನಗೆನೆ | ಕರವ ಮುಗಿದೂ ||147||
ದೇವ ಗುರುಪಾದವನು ಸೇವಿಸಿ | ಪಾವನಾತ್ಮಕನಪ್ಪೆಯನುಮತಿ |
ಯೀವುದೆನೆ ಸಂತಸದಿ ನುಡಿದನು | ಭಾವ ಶುದ್ಧ ||148||
ಮಗನೆ ನಿನ್ನಯ ಚಿತ್ತಶುದ್ಧಿಯ | ಪೊಗಳಲಳವೇ ಮೆಚ್ಚಿದೆನು ನಾ |
ಸೊಗದಿ ನಿದ್ರಿಪೆ ರಚಿಸು ತಳಿರ್ವಾ | ಸಿಗೆಯನೆಂದಾ ||149||
ವಾರ್ಧಕ
ಗುರು ಶಿರವ ತೊಡೆಯ ಮೇಲಿರಿಸಿಕೊಂಡಿರೆ ಶಿಷ್ಯ |
ಸುರಪ ತಾಳಿದು ಮತ್ಸರವನಿವಗೆ ಶಾಪಮಂ |
ತರಿಸಬೇಕೆನುತಾಗಲಳಿ ರೂಪನಿಂ ಬಂದು ಕೊರೆಯುತಿರೆ ಜಂಘೆಯನ್ನೂ ||
ಸುರಿಯ ತೊಡಗಿತು ರುಧಿರವೇದನೆಯ ಸೈರಿಸುತ |
ಗುರು ನಿದ್ದೆಗೇಡಾಗದಂತೆ ನಿಶ್ಚಲದಿ ಕುಳಿ |
ತಿರಲು ನೆತ್ತರು ಸೋಂಕಲೆಚ್ಚರಿತು ಪರಶುಧರ ಕಂಡದಂ ಕೆರಳಿ ನುಡಿದಾ ||150||
ರಾಗ ತೋಡಿ ಅಷ್ಟತಾಳ
ಏನಿದೂ | ಬಾಲ | ಏನಿದೂ  ||ಪಲ್ಲವಿ||
ಏನಿದು ಬಾಲ ನಿನ್ನಂದವಿದೇನು |
ಶಾನೆ ಸೋರ್ವುದು ರಕ್ತ ಕಾರಣವೇನು ||151||
ನಾನಿರೆ ನಿದ್ರೆಯೊಳ್ನಿನಗಾದುದೇನು |
ಹೀನ ಕಾರ್ಯವಗೈದವನ ಪೆಸರೇನು || ಏನಿದೂ ||152||
ರಾಗ ಮಧುಮಾಧವಿ ತ್ರಿವುಡೆತಾಳ
ಗುರುವೆ ಬಿನ್ನಹ ನೀವು ನಿದ್ರೆಯೊ | ಳಿರಲು ಬಂದಾ ಕೀಟವೂ ||
ಕೊರೆಯತೊಡಗಿತು ತೊಡೆಯ ನೀಪರಿ | ಯೊರೆಯಲೇನದ ತಾಪವಾ ||153||
ನಿದ್ರೆ ಭಂಗಿಸ ಬಾರದೆನ್ನುತ | ಲಿದ್ದೆ ನೋವನು ಸಹಿಸುತ ||
ರುದ್ರಸಮಗುರು ಕಾವುದೆನುತಲಿ | ಬಿದ್ದ ಪಾದದಿ ಶಿಷ್ಯನೂ ||154||
ರಾಗ ಮಾರವಿ ಏಕತಾಳ
ಎಲ ಎಲ ಧೂರ್ತಾಧಮ ನಿನ್ನಯ ಗುಣ | ಕುಲಕನುಗತವಲ್ಲ ||
ಖಳ, ಕುಲವಂಚಿಸಿಯನ್ನೊಳು ವಿದ್ಯೆಯ | ಗಳಿಸುವ ಸಾಹಸವೆ ||155||
ಪಾರ್ಥಿವಗಲ್ಲದೆ ಈ ಪರತರಸಾ | ಮರ್ಥ್ಯವೆ ಸಹಿಸುವಡೆ ||
ಪಾರ್ಥಿವ ಕುಲಕಂಟಕನಾನಿರುತಿರೆ | ಸ್ವಾರ್ಥದಿ ವಂಚಿಸಿದೆ ||156||
ಕೊಲುವೆನೆ ನಿನ್ನನು ಕಲಿಸಿಹೆ ವಿದ್ಯೆಯ | ಕುಲಕಂಟಕನಾಗಿ ||
ಕಲಹದಿ ಆಪತ್ಕಾಲದಿ ಮರೆಯಲಿ | ಕಲಿತಿಹ ವಿದ್ಯೆಗಳು ||157||
ರಾಗ ನೀಲಾಂಬರಿ ಆದಿತಾಳ
ಗುರುವೆ ನೀ ಮುನಿಯದಿರು | ಸರುವಪರಾಧ |
ಮರೆತು ನೀ ಕ್ಷಮೆಯದೋರು ||
ಕರುಣಾಸಾಗರನಲ್ಲವೆ | ಶಿಷ್ಯನಾದೆನ್ನ |
ಪೊರೆವುದು ಘನವಲ್ಲವೆ ||158||
ಮಾತೆಪಿತರಾನರಿಯೆ | ಸಾಕಿದರೆನ್ನ |
ಸೂತರಾಧೆಯರನರಿವೆ ||
ಪ್ರೀತಿಯಿಂ ಸುತನಂತೆ ಕಲಿಸೀ | ಶಪಿಸುವುದುಂಟೆ |
ಖಾತಿಯೊಳ್ ನೀ ಪೂತನೆನಿಸೀ ||159||
ಸಾಕಿ ಸಲಹಿದಂಥ ತರುವ | ಕಯ್ಯರೆ ಕಡಿದು |
ಹಾಕುವುದುಂಟೇನು ಗುರುವಾ ||
ಕಾಕು ನುಡಿದೆನೆಂದು ಶಪಿಸೀ | ಕೊಂದೆಯ ತನುವ |
ನೂಕುವನಗ್ನಿಯೊಳ್ದಹಿಸೀ ||160||
ಭಾಮಿನಿ
ಎಂದು ಕಾಲ್ಪಿಡಿದಳಲಿ ರೋದಿಪ |
ಕಂದನನು ಕಾಣುತ್ತ ಶಾಂತಿಯ |
ಹೊಂದಿ ನುಡಿದನು ಪರಶುಧರ ಕೇಳ್ಬಾಲನಳಲದಿರು ||
ಮುಂದೆ ಶಲ್ಯನ ಸೂತ ತನದಲಿ |
ಹೊಂದುವುದು ಸಕಲಾಸ್ತ್ರ ಸಿದ್ಧಿಯು |
ಬಂದಪುದು ಜಯನಿನಗೆ ಬಾರದು ಸೋಲು ನಡೆಯೆಂದ ||161||
ರಾಗ ಸಾಂಗತ್ಯ ರೂಪಕತಾಳ
ಮರುಗುತ ಕರಗುತ ಬೇಯುತ ಅಳಲುತ |
ಗುರುವನು ಪರಿಪರಿನುತಿಸಿ ||
ಎರಗಿ ತಾ ಬಲವಂದು ಆಶ್ರಮಕೊಂದಿಸಿ |
ಪೊರಟನು ರಾಧೇಯ ತಾನು ||162||
ಹರ ಹರ ವಿಧಿಯೇಕೆ ತನಗಿಂತು ಮುನಿದನೊ |
ಪರಮನಿರ್ಭಾಗ್ಯ ತಾನಾದೆ ||
ವರಮಾತಾ ಪಿತರಿಂಗೆ ಮೊಗವೆಂತು ತೋರಲಿ |
ವರ ತಪಾಚರಣೆಯೊಳಿರುವೆ ||163||
ಗಂಗೆಯಾ ತಡಿಯಲ್ಲಿ | ಮಂಗಲಾಶ್ರಮ ರಚಿಸಿ |
ಅಂಗಜಾರಿಯ ತಪಗೈದು ||
ಮಂಗಲಾಪದವನ್ನು ಪಡೆವೆನೆಂದೆನುತಲಿ |
ಸಂಗವ ತೊರೆದು ವಾಸಿಸಿದಾ ||164||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಶರಜ ಲೋಚನೆ ಮಾದ್ರಿಯತಿ ೆಡಗಿನಲಿ |
ಪರಮಾಭರಣ ಸುಮ ಜತೆಗೊಳಿಸುತಲಿ ||
ವರಪಿಡಿನಡೆ ಸಿಂಗನಡು ಬಳುಕುತಲಿ ||
ಪೆರೆನೊಸಲ ಸುಳಿ | ಗುರುಳ ಕಾಳೋರಗ ಸುವೇಣಿಯು |
ಸುರಪಸತಿ ರತಿ ರಂಭೆಯಂಬಿಕೆ |
ರಮೆಯ ಚೆಲ್ವಿನ | ಪರಮ ಸಾಧ್ವಿಯು |
ನಗುತ ನಲಿಯುತ ವನದಿ ಬಂದಳು ||165||
ರಾಗ ಪಂತುವರಾಳಿ ಆದಿತಾಳ
(ಧಾಟಿ – ಆಡಿದರು ಸುದತಿಯರು||)
ಆಡಿದಳುಯ್ಯಲೆಯ | ವರ ಮಾದ್ರಿದೇವಿ |
ಆಡಿದಳುಯ್ಯಲೆಯ ||ಪಲ್ಲ||
ನೋಡಿದ ಜನ ಮನ | ಕೂಡಪಹರಿಸುವ | ಗಾಢ ಸಂಭ್ರಮದೋರುತ್ತ |
ಮೋಹದಿ ತಾನೆ | ನೋಡಿ ಹಿಗ್ಗನು ತಾಳುತಾ || ಆಡಿದ ||166||
ಭಾಮಿನಿ
ಪೃಥ್ವಿ ಪಾಲಕ ಪಾಂಡು ವನದಲಿ |
ಸುತ್ತಿ ಬರುತಲಿ ಕಾಣುತಾಕೆಯ |
ಚಿತ್ತದಲಿ ಕಳವಳಿಸಿ ಕಾಮನ ಶರಕೆ ತುತ್ತಾಗೆ ||
ಯೋಗಿಯೆದೆಯಸಿ, ಪರುಷ ಬಡವನ |
ಭೋಗಿ ಸ್ಮರ ಸಾಮ್ರಾಜ್ಯ ದೇವತೆ |
ರಾಗಿಗಳ ಪ್ರೇಮಾಬ್ಧಿ, ಈಕೆಯು ಸೊಗದಸಾಕಾರ || ||167||
ವಿತ್ತದೆಡೆಯಿಹ ಉರಗ, ಧನವಿರೆ |
ತುತ್ತುಗೊಳ್ಳದ ಲೋಭಿ, ಬೆಳಕಿರೆ |
ಸುತ್ತ ಕಾಣದ ಅಂಧನಾದೆನು ಬದುಕಿ ಫಲವೇನು || ||168||
ರಾಗ ನಾದನಾಮಕ್ರಿಯೆ ಅಷ್ಟತಾಳ
(ದಾಟಿ : ಇರುಳೊಂದು ಯುಗವಾಗಿ ಕಳೆದೆನೊ)
ಎಂತು ತಾಳಲಿ ಕಾಮ ಬಾಧೆಯ | ಈಗ |
ಕಂತು ತಾ ಸುಡುವನು ದೇಹವ ||
ಮುಂತೆ ಈ ಸುಧೆಯುಣೆ ಸಾವನೆ | ವಿಧಿ |
ಯಿಂತು ವಂಚನೆಗೈದ ಶಿವನೆ ||169||
ಆದುದಾಗಲಿ ಎಂದು ನಪತಿ | ಕಾಮ |
ಬಾಧೆಯೊಳ್ ಬರೆಕಂಡು ಸುದತಿ ||
ಮೋದವಳಿದು ತಾನು ಭಯದಿ | ಪತಿ |
ಪಾದಕೆರಗಿ ಬೇಡೆ ನಯದಿ ||170||
ರಾಗ ತೋಡಿ ಅಷ್ಟಾಳ
ಥರವಿದಲ್ಲ ಸ್ಮರವಿಕಾರ | ಪರಮಜ್ಞಾನಿ ನಲ್ಲ ಸಲ್ಲ |
ದಿರುವ ಕಾರ್ಯಕೊದಗಬೇಡ | ಕರವ ಮುಗಿವೆನು ||171||
ಧರೆಯ ಭೋಗವಿರದ ಮೇಲೆ | ನರಗೆ ಜೀವದಿಂದಲೇನು |
ಸ್ಮರದಿ ಶರದಿಸಾವೆನೀಗ | ಬರಿದೆ ಆಶೆಯೂ ||172||
ಪತಿಯೆ ಧರೆಯೊಳಸಮರೈದು | ಸುತರ ಪಡೆದು ವಿಷಯ ಸುಖದಿ |
ಮತಿಯ ಪೊಂದೆ ಕ್ಷಿತಿಯೊಳ್ನಗರೆ | ಗತಿಯದಾರಯ್ಯ ||173||
ದೇವತೆಗಳೆ ಕಾವರವರ | ಸಾವು ಬಾಳು ದೇವನಿಚ್ಛೆ |
ಜೀವಿ ಧರ್ಮ ವಿಷಯ ಸುಖವು | ಎನುತ ಪಿಡಿದನು ||174||
ಬೇಡ ಬೇಡ ಬೇಡವಯ್ಯ | ಬೇಡಿಕೊಂಬೆ ರೂಢಿಪಾಲ |
ಕೇಡು ಬಹುದು ಅಯ್ಯ ಅಕ್ಕ | ಓಡಿ ಬಾರವ್ವ ||175||
ಭಾಮಿನಿ
ಬಿಡದೆ ಮಾದ್ರಿಯ ಲತೆ ವಿತಾನದಿ |
ಪೊಡವಿಪತಿ ಭೋಗಿಸಿದ ಶಾಪದಿ |
ನಡುಗೆ ಕೈ ಕಾಲ್ಕರಣ ಕಳವಳಗೊಳುತ ಮತನಾದ ||
ಜಡಜಮುಖಿ ಕಾಣುತ್ತ ಬೆದರಿದು |
ನಡುಗಿ ಗೋಳಿಟ್ಟಳುತ ಹರಹರ |
ಮಢನೆ ಶಂಕರ ಪಾರ್ವತೀಪತಿ ಕೆಟ್ಟೆವಕಟಕಟ ||176||
ರಾಗ ನೀಲಾಂಬರಿ ರೂಪಕತಾಳ
ಹರಹರ ಧರೆಯೊಳು ಕಾಂತನ | ಮರಣಕೆ ಕಾರಣಳಾದೆನೆ |
ಪರ ಇಹ ಸುಖಕೆರವಾದೆನೆ | ತರಳರ ಗತಿಯೇನು ||
ಸ್ಮರ ರೂಪನೆ ಸುಗುಣಾಢ್ಯನೆ | ಮರೆತೆಮ್ಮನು ಸುರಲೋಕಕೆ |
ತೆರಳಿದ ಯೇಕೆನುತಿರೆ ಪಥೆ | ಯರಿತಳಲುತ ಬಂದು ||177||
ಯಾತಕೆ ಮಲಗಿಹೆ ಶಶಿಕುಲ | ಜಾತಗುಣಾಢ್ಯನೆ ಯನ್ನೊಳು |
ಖಾತಿಯದೇನೈ ಸುತರೊಳು | ಮಾತಾಡೈರಮಣ ||
ಪಾತಕಿ ಪತಿಯನು ಕೊಂದೆಯ | ನೀತಿಯೇ ಸಾಧ್ವಿಗೆ ಶಾಪದ |
ರೀತಿಯನರಿತೀ ಪರಿಯೆ ದು | ರಾತ್ಮಳೆ ಗತಿಯೇನು ||178||
ರಾಗ ನವರೋಜು ಆದಿತಾಳ
ಸತಿಯರ ರೋದನ ಕೇಳಿ | ವರ | ಯತಿಗಳು ಗಾಬರಿ ತಾಳಿ ||
ಸತಿಯರ ಬಳಿ ಸೇ | ರುತ ಹಿತವೊರೆದರು |
ಮತಿವಂತರೆ ನೀ | ವತಿ ರೋದಿಸುವುದೆ ||179||
ಮುನಿಸತಿ ಶಾಪದಿ ನಪನು | ತಾ | ಳ್ದನು ಮತಿಯಾ ನೀವಿನ್ನೂ ||
ಘನತರ ದುಃಖದಿ | ತನು ಬಳಲಿಸದಿರಿ |
ತನಯರ ಪಾಲಿಸಿ | ರೆನಲಾ ಕುಂತಿಯು ||180||
ರಾಗ ಕಾಪಿ ಅಷ್ಟತಾಳ
ತಂಗಿ ಲಾಲಿಸು ಅಂತ | ರಂಗದಲ್ಲಿಯ ಬೇಗೆ |
ಹಿಂಗದಾದರು ಪತಿಗೆ ಇಂದು ||
ಸಾಗಗೊಳಿಸುತಲಗ್ನಿ ಸಂಸ್ಕಾರ ಸತಿ ಪೋಪೆ |
ಮಂಗಳಾಂಗಿಯೆ ಸಲಹು ಸುತರ ||181||
ಅಕ್ಕ ಆಗದು ಎನ್ನ | ಚಿಕ್ಕವರ ಪೊರೆ ನಿನ್ನ |
ಮಕ್ಕಳಂದದೊಳಿಂದು ಪತಿಯು ||
ವಕ್ಷದಲಿ ತನು ಬಿಸುಟ | ಹೊಕ್ಕುರಿವೆ ಪತಿಯೊಡನೆ |
ಕಕ್ಕುಲಿತೆ ಬಿಡು ಹರಸು ಎನ್ನ ||182||
ವಾರ್ಧಕ
ಮುನಿಗಳನುಮತಿ ಪಡೆದು ಜನಪತಿಗೆ ಚಿತೆರಚಿಸೆ |
ವನಿತೆ ಶುಚಿಮತಿಯಾಗಿ ಸತಿ ಸಿಂಗರದಿಬಂದು |
ತನಯರುಭಯರ ಕುಂತಿ ಧರ್ಮಜರಿಗೊಪ್ಪಿಸುತ ಮುನಿಗಳಿಂ ಪರಕೆಗೊಂಡು ||
ವನಿತೆ ಚಿತೆಯೇರಿ ತೊಡೆಮೇಲಿರಿಸೆ ಪತಿ ಶಿರವ |
ನನಲನುರಿಗೊಳಿಸಲ್ಕೆ ಗಗನಮಂ ಚುಂಬಿಸಿದ |
ನನಿಮಿಷರು ಜಯವೆನುತ ಹೂ ಮಳೆಯಗರೆದು ವರ ದುಂದುಭಿಯ ಬಾರಿಸಿದರು ||183||
ಕಂದ
ಜನಪನಿಗುತ್ತರ ಕಾರ್ಯವ |
ತನಯರು ನಡೆಸಲು ಕಷ್ಟವಕಂಡಾ ||
ಮುನಿಗಳು ಕರೆದೊಯ್ಯಲು ನದಿ |
ಜನು ತಾ ಕಾಣುತಲನಿಬರ ಮನ್ನಿಸೆ ನಯದಿಂ ||184||
ರಾಗ ದೇಶಿ ಅಷ್ಟತಾಳ
ಕೇಳಯ್ಯ | ಭೀಷ್ಮ | ಕೇಳಯ್ಯ ||ಪಲ್ಲವಿ||
ಕೇಳಯ್ಯ ಭೀಷ್ಮಾನಾವೆಂಬುವ ಮಾತ |
ಪೇಳಲು ವ್ಯಥೆಯಪ್ಪುದಯ್ಯ ವಿಖ್ಯಾತ  ||ಅ.ಪ.||
ಪುತ್ರ ಸನ್ನಿಭ ಪಾಂಡು ನಾಕ ಸೇರಿದನು |
ಪತಿವ್ರತೆಯಹ ಮಾದ್ರಿ ಚಿತೆಯನೇರಿದಳು ||
ಪುತ್ರರೊಂದಿಗೆ ಕುಂತಿ ಕಷ್ಟದೊಳಿಹಳು |
ಇತ್ತು ಆಶ್ರಯವನ್ನು ಸಲಹು ಮೋದದೊಳು ||185||
ಅಳಿದನೆ ಪಾಂಡುವು ಅಯ್ಯ ಕಾನನದಿ |
ನಳಿನಾಕ್ಷಿ ಬಾಲರ ಕಾಣುತ ಮದದಿ ||
ಬಳಲಬೇಕಾಗಿಲ್ಲ ನೀವು ಕಾನನದಿ |
ಸಲಹುವೆ ನಿಮ್ಮನು ರಾಜ ಭವನದಿ ||186||
ವಾರ್ಧಕ
ಆಪತ್ತುಗಳ ಭೀಷ್ಮ ಧತರಾಷ್ಟ್ರನಿಗೆ ತಿಳುಹಿ |
ಭೂಪತಿಯ ಸುತ ಸಲಹುತ್ತಲಿರೆ, ಬಡತನದ |
ತಾಪದಿಂ ಬಳಲಿ ಕಂಗಾಣದೆಯೆ ದ್ರೋಣ ತಾಂ ನಡೆತಂದ ಪಾಂಚಾಲಕೆ ||
ತಾಪಸನ ಬಳಿ ವಿದ್ಯೆ ಪಠಿಸುತಿರೆ ಬಾಲ್ಯದಲಿ |
ಭೂಪಸುತ ದ್ರುಪದಾಖ್ಯ ಜೀವ ಸಖನಾಗಿರ್ದ |
ಭೂಪಾಲನಾಗಿ ಓಲಗದೊಳಿರೆ ತಾ ಬರಲು ಬಾಗಿಲವ ಕಂಡೆಂದನು ||187||
ರಾಗ ಮಾರವಿ ಏಕತಾಳ
ಎಲೆ ಎಲೆ ಪಾರ್ವಾ ಯಾರೈ ನೀನು | ನಿಲು ನಿಲು ನಿಲ್ಲಲ್ಲಿ ||
ಸೆಲೆ ಹುಚ್ಚಾಟದಿ ಮುಂದೈ ತಂದರೆ | ಕಳುಹುವೆ ಬಂಧನಕೆ ||188||
ರಾಗ ಕೇತಾರಗೌಳ ಅಷ್ಟತಾಳ
ದ್ವಾರಪಾಲಕ ಕೇಳು ತೋರುವೀ ರಾಜ್ಯದ | ಭೂರಿ ವೈಭವದರಸ ||
ಭಾರಿ ವಿಖ್ಯಾತನ ಕಾಣಲೋಸುಗ ಬಂದೆ | ಮೀರಿದ ಸಂತೋಷದಿ ||189||
ರಾಗ ಮಾರವಿ ಏಕತಾಳ
ಭಲೆ ಭಲೆ ಭಟ್ಟಾಚಾರ್ಯನೆ ರಾಜನ | ಬಳಿಗೈದಲು ನೀನು ||
ತಿಳಿಯೆಯ ಅರಮನೆ ಕ್ರಮನಿಬಂಧನೆ | ಹಳುವದಿ ಬಂದವನೆ ||190||
ರಾಗ ಕೇತಾರಗೌಳ ಅಷ್ಟತಾಳ
ಎಲವೊ ಕೇಳೆಲೊ ಎನ್ನ | ಬಾಲ್ಯ ಸ್ನೇಹಿತನವ | ಗೆಳೆಯನ ಕಂಡರೀಗ |
ತಳೆಯುವ ಸಂತಸ | ತಿಳಿಯೆ ನೀನದ ಚಾರ | ಗಳಿಲನೆ ಒಳಗೆ ಬಿಡು ||191||
ರಾಗ ಮಾರವಿ ಏಕತಾಳ
ಹರಹರ ನಿಮ್ಮಯ ಗೆಳೆತನ ಗೈದನೆ | ಅರಸಗೆ ಸಖರ್ಸಿಗದೆ ||
ಬರಿ ಎಲು ನರಚರ್ಮಂಗಳ ಹಂದರ | ಸರಿಯೆಲೋ ವೈದ್ಯನೆಡೆ ||192||
ಒಡೆಯನ ಊಳಿಗ ಮಾಡುವ ಬಡವನೆ | ಕೆಡುನುಡಿ ನಿನಗೇಕೆ ||
ಗಡಿಮೀರಿದ ಮಾತಾಡಿದೆಯಾದರೆ ಕೆಡುವೆಯ ಫಡ ಜೋಕೆ ||193||
ಭಾಮಿನಿ
ಕಣುಗಳಲಿ ಕಿಡಿಸೂಸಿ ಗರ್ಜಿಸೆ |
ಮನದಿ ಭಯಗೊಂಡಾಗಲೊಂದಿಸಿ |
ಜನಪಗರಿಕೆಯ ಮಾಳ್ಪೆನೆನುತೈದಿದನು ಜವದಿಂದ ||
ಜನಪತಿಯು ದ್ರುಪದಾಖ್ಯ ವಿಭವದಿ |
ಗಣಿಕೆಯರ ನತ್ಯವಿಲಾಸದಿ |
ಎಣೆಯಿರದ ಒಡ್ಡೋಲಗದೊಳಿರೆ ಬಂದು ಚಾರಕನು ||194||
ರಾಗ ಸುರಟಿ ಏಕತಾಳ
ಲಾಲಿಸು ದೊರೆರಾಯ | ದ್ವಾರವ | ಪಾಲಿಸುತಿರೆ ಜೀಯ ||
ಕಾಲನೊ ಅನಲನೊ ಕಾಲಾಂತಕನೊ |
ಓಲಗಕೈದುವೆನೆನುತೈದಿರುವನು ||195||
ಕಣುಗುಳಿ ಬಿದ್ದಿಹುದು | ನರ ಯೆಲು | ಗಣಿಸಲು ಬರುತಿಹುದು ||
ಜನಪತಿ ಸಖ ತಾ | ನೆನುತಿಹ ತಡೆಯಲು |
ಘನ ಕೋಪದಿ ತಾ | ಕನಲುತ ನಿಂದಿಹ ||196||
ಬಡ ಹಾರ್ವಗೆ ಬೆದರಿ | ಬಂದೆಯೊ | ನಡೆ ನೀ ಹೇಡಿಕುರಿ ||
ನಡೆದಿಹ ನತ್ಯವ | ಕೆಡಿಸದಿರೆನುತಿರೆ |
ನಡೆತರುತೊಯ್ಯನೆ | ನುಡಿದನು ಕುಂಭಜ ||197||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಮರೆತಿಹೆ ಯೇಕೆ ಎನ್ನನು | ಗುರುತಿಸೆಯ ನೀ ಪರಮ ಸಖನನು |
ಗುರುಕುಲದಿ ನಾವ್ ಕೂಡಿ ನಲಿದಿಹ | ಪರಿಯನೆಲ್ಲ ||198||
ತಿರುಕ ಹಾರುವರೊಡನೆ ನಪರಿಗೆ | ಸರಿಯೆ ಸಖತನ ಕಾಣೆ ನಿನ್ನಯ |
ಗುರುಕುಲವ ನೀನ್ಯಾರೊ ಪೊರಡೆನೆ | ಮರಳಿ ನುಡಿದ ||199||
ಕ್ಷೋಣಿಪಾಲಕ ನಿನ್ನ ಸಖನಾ | ದ್ರೋಣನನು ನೀನೆಂತು ಮರೆತೈ |
ಕ್ಷೋಣಿಯರ್ಧವನೀವೆನೆಂದಿಹೆ | ಮಾಣದುಸುರು ||200||
ಸೂರಿಗತಿ ಮೂರ್ಖಂಗೆ, ಹೇಡಿಗೆ ವೀರನಿಗೆ, ಭಂಡನಿಗೆ ಮಾನ್ಯಗೆ |
ಧಾರಿಣಿಪ ತಿರುಕನಿಗೆ ಗೆಳೆತನ | ಸೇರಲುಂಟೆ ||201||
ಏನೆಲವೊ ವಿಶ್ವಾಸ ಘಾತಕಿ | ಯೇನು ಬಂದಿರಿ ಎಂಬ ನಯನುಡಿ |
ತಾನೆ ಸಾಲದೆ ಧನವ ಸುಡು ನಿನ | ಗೇನನೆಂಬೆ ||202||
ನೆತ್ತರಿನ, ವಿಕ್ರಮದ, ಪಥಿ್ವಯ | ನೊತ್ತಿಯಾಳುವ ಸತ್ವ, ಯವ್ವನ |
ನೆತ್ತಗೇರಿತೆ ತಿರುಕನೆಂದೆಯ | ಇತ್ತ ಕೇಳು ||203||
ಎಲವೊ ತವ ತನು, ರಾಜ್ಯಸಿರಿ ಚಣ | ದೊಳಗೆ ಸುಡುವೆನು ತಡೆವುದು |
ಕಲಿಸಿ ಶಿಷ್ಯರ ಕಳುಹಿ ಕಟ್ಟಿಸಿ | ತಲೆಯನೊದೆವೆ ||204||
ಕಂದ
ಅತಿಶಯ ಕೋಪದಿ ಕಲಶಜ |
ಸತಿಸುತರ್ವೆರಸುತೆ ತೊಳಲಿದು ಹಲದೇಶಗಳಂ ||
ಮುತಿಯುತ ಶಿಷ್ಯರನರಸುತ |
ಲೈತಂದನು ಕರಿಪುರಕತಿ ವೇಗದಿ ವೀರಂ ||205||
ಕೂಪದಿ ಮುದ್ರಿಕೆ ಯೆತ್ತಿದ |
ಚಾಪ ಚತುರತೆಯನರುಹಲು ತರಳರು ಭೀಷ್ಮಂ |
ಬಾಪುರೆಯೆನುತಲಿ ಕರೆಸುತ |
ಲಾ ಪರಿ ಪರಿ ಮನ್ನಿಸುತಾಗಮನವ ಕೇಳ್ದ ||206||
ರಾಗ ಬೇಗಡೆ ಏಕತಾಳ
ಕೇಳು ಭೀಷ್ಮಾಚಾರ್ಯ ಎನ್ನಿರವ | ಪೇಳುವೆನೀಗ |
ಶೂಲಿಸಮವಿಕ್ರಮಮನೆ ನಡೆದಿರುವ ||
ತಾಳಿಹೆನು ಕಲಶದಲಿ ಜನುಮವ |
ಬಾಳು ಬಡತನ ಚಾಪ ವಿದ್ಯೆಯ |
ಪೇಳ್ವೆ ಬಾಲರಿಗೆನುತಲಾಶೆಯ |
ತಾಳಿ ದೇಶವ ತೊಳಲಿ ಬಂದೆನು ||207||
ಎಂದ ದ್ರೋಣನ ನುಡಿಯ ಕೇಳುತ್ತ | ಗಾಂಗೇಯ ಹರುಷವ |
ಹೊಂದಿ ನುಡಿದನು ವಿಪ್ರಗೆರಗುತ್ತ ||
ಕಂದರಿಹರ್ನೂರಾರು ಎಮ್ಮಲಿ |
ಇಂದು ಬಹುಲೇಸಾಯ್ತು ನೀನೈ |
ತಂದುದವರಿಗೆ ಚಾಪ ವಿದ್ಯೆಯ |
ಚಂದದಿಂದೊರೆ ಗೌರವಿಸುವೆನು ||208||
ಗರಡಿಯಾಲಯ ಭೀಷ್ಮ ರಚಿಸಲ್ಕೆ | ಧೃತರಾಷ್ಟ್ರಪಾಂಡು |
ತರಳರು ಪಠಿಸೆ ವಿದ್ಯೆ ದಿನದಿನಕೆ ||
ನೆರೆದರೈ ಹಲವಾರು ದೇಶದ |
ಧರಣಿಪಾಲರ ಸುತರ ವಿದ್ಯೆಯ |
ನರಿಯುವರೆ ಏನೆಂಬೆ ದ್ರೋಣನ |
ಪರಮ ಕೀರ್ತಿಯು ತುಂಬಿದೆಣ್ದೆಸೆ ||209||
ವಾರ್ಧಕ (ಅರ್ಧ)
ಮುನಿ ಋಷ್ಯ ಶಂಗರಾಮಂತ್ರಣವ ಸ್ವೀಕರಿಸಿ |
ಧನು ಶರವ ಧರಿಸುತ್ತ ಪೊರಟು ಬರೆ ವಸುಷೇಣ |
ವನದತುಳ ಪ್ರಾಕತಿಕ ಶೋಭೆಯಂ ಕಾಣುತತಿ ವಿಯದಿಂದೆರಗಿ ಮುನಿಗೆ ||210||
ರಾಗ ಮಧುಮಾಧವಿ ತ್ರಿವುಡೆತಾಳ
ಕಂದ ಬಾರೈ ಇನತನೂಭವ | ಇಂದು ರಕ್ಕಸನುಪಟಳದಿ ನಾವ್ |
ಬೆಂದಿಹೆವು ನೀ ಸುಖವನೊದಿಗಿಸು |
ಕೊಂದು ಖಳನನು ವೇಗದಿ ||211||
ಎಂದು ನೇಮಿಸೆ ರವಿಜ ತಾ ಬಲ | ವಂದು ಮುನಿಗರೆಗುತ್ತ ಪರಕೆಯ |
ಹೊಂದಿ ನಡೆದನು ಖಳನನರಸುತ |
ಮುಂದೆ ಮುಂದಕೆ ವಹಿಲದಿ ||212||
ಭಾಮಿನಿ
ಜನಪ ಕೇಳಾ ವನದೊಳು ಜರಾ |
ಮನ್ಯು ದನುಜನು ನೆಲಸಿ ಮುನಿಜನ |
ರನ್ನು ಕಂಗೆಡಿಸಿರುತ ಬೇಟೆಯೆನುತ್ತ ನಡೆತಂದು ||
ವನದಿ ನೆಲಸಿಹ ಹಂದಿ ಕಾಳ್ಮಿಗ |
ಗಣವ ಸಂಹರಿಸುತ್ತ ಬರುತಿರೆ |
ಧನುಶರವ ಪಿಡಿದತ್ತ ಸುಳಿದಿಹ ತರಳನನು ಕಂಡು ||213||
ರಾಗ ಮಾರವಿ ಅಷ್ಟತಾಳ
ಆರೆಲೊ ತರಳ | ಬಂದಿಹೆ ವನ | ಕಾರೆಲೊ ತರಳ  ||ಪಲ್ಲವಿ||
ಆರೊ ಮಾರಿಯ ಹಸಿದ ಹೊತ್ತಿಗೆ | ಸಾರಿಬಂದಿಹ ಕುರಿಯ ತೆರದಲಿ |
ಭೂರಿಮದಗೊಬ್ಬಿನಲಿ ಸಾಹಸ | ತೋರಿ ಧನುಶರ ಪಿಡಿದು ಬಂದವ ||  ಆರೆಲೊ ||ಅ.ಪ.||
ಎಲೊ ನರಮಾಂಸವ ಮೆಲದೆ ದಿನ | ಹಲವಾಯ್ತು ನಿನಗಾಗಿ ಸುಳಿದೇ ||
ಗಳವ ಕಡಿಯುತ ರಕ್ತ ಹೀರುವೆ | ಎಲುಬು ಮಾಂಸವ ಹುರಿದು ಮುಕ್ಕುವೆ |
ಹುಲು ಮನುಜ ನೀನೆನ್ನ ತುತ್ತಿಗೆ | ಸುಳಿದು ಸಿಲುಕಿದೆ ಭಲರೆ ಭಾಪುರೆ || ಆರೆಲೊ ||214||
ರಾಗ ಮಾರವಿ ಏಕತಾಳ
ದನುಜನೆ ಕುಳೆಲೊ ಇನಿತೇಕೊರಲುವೆ | ಘನತರ ಪೌರುಷವ |
ವನದೊಳು ತಪವಿಹ ಮುನಿಗಳ ಬೆದರಿಸಿ | ಕೆಣಕಿದ ಪರಿಯಲ್ಲ ||215||
ಬೆಡಗಿನ ನುಡಿಗಳ ಬಡಬಡಿಸದೆ ನಡೆ | ಕಡುಹಿನ ನುಡಿಯೇಕೆ ||
ಬಡ ಕಿತ್ತಡಿಗಳ ನುಡಿಕೇಳುತ ಬರೆ | ಕೆಡುವೆಯ ಫಡ ಜೋಕೇ ||216||
ರಾಗ ಘಂಟಾರವ ಅಷ್ಟತಾಳ
ಬಾರೆಲೋ ಜರಾಮನ್ಯುವೆನ್ನೊಳು ಶೌರ್ಯ |
ತೋರಿದಡೆ ಶಿರಕಡಿದು ಕಾಲನ |
ಊರ ದಾರಿಯ ಪಿಡಿಸುವೆ ||217||
ಕುಟ್ಟಿ ಕೊಲ್ಲುವೆನೀಗಲೆ ತರಳನೆ |
ಅಟ್ಟಿರುವ ಮುನಿಕುಲವತರಿವೆನು |
ಸುಟ್ಟು ಸೂರೆಯ ಗೊಂಬೆನು ||218||
ಎಂದ ಮಾತನು ಕೇಳುತ್ತಲಧಿರಥಿ |
ಅಂಧಕಾರಿಯ ತೆರದಿ ಗರ್ಜಿಸಿ |
ಸಂಧಿಸಿದ ಕೂರ್ಗಣೆಯನು ||219||
ಭಳಿರೆ ಭಾಪುರೆ ಪರಮಸಾಹಸಿ ನಿನ್ನ |
ತಲೆಯ ಕಡಿದೀಡಾಡಿ ಕಾಲನ |
ನಿಳಯಕಟ್ಟುವೆ ನೋಡೆಲೋ ||220||
ಭಾಮಿನಿ
ಭಾಪೆನುತ ರವಿಜಾತ ವಜ್ರವ |
ಕೋಪದಿಂದಿಸೆದವನ ವಧಿಸಿದ |
ತಾಪಸನ ಬಳಿಗೈದಿ ನಮಿಸಲು ಎತ್ತಿ ಹರಸಿದನು ||221||
ರಾಗ ಕಾಂಭೋಜಿ ಝಂಪೆತಾಳ
ಬಲವಂತ ನೀನೆನಿಸಿ ಭುವಿಯೊಳಗೆ ಪೆಸರಾದೆ |
ಕಲಿಗಳೊಳಗಿದಿರಿಲ್ಲ | ಮೆಚ್ಚಿದೆನು ರವಿಜ ||
ಖಳನ ಕೊಂದೆಮ್ಮ ತಪ | ನಿಳಯವನು ರಕ್ಷಿಸಿದೆ |
ಒಲಿದೀಗ ನಾನಿನಗೆ ವರವೀವೆ ಕೇಳು ||222||
ಆದರಣೆ ಬುಧರ, ನೂರೈದು ಮಕ್ಕಳು, ಸತತ |
ಬೇಡಿದುದ ತಾನೀವ ವರಚಾಗ ಬುದ್ಧಿ ||
ಭೂಧವನ ಸಖತನವು | ಮಾಧವನ ದರುಶನವು |
ಕಾದಿ ಮಡಿವೆಡೆಯಹುದು ವೀರವಿಖ್ಯಾತ ||223||
ಕಂದ
ಇಂತಾ ಮುನಿಪತಿ ಹರಸಲು |
ಸಂತಸಿಂದೆರಗುತ ರವಿಜನು ಬೀಳ್ಕೊಳುತಾಗಂ ||
ಸ್ವಂತಾಶ್ರಮಕೈದಿರೆ ಸುರಪಾ |
ಲಂ ತಳೆಯುತ ಬುಧವೇಷವ ನಡೆತರುತೆಂದಂ ||224||
ರಾಗ ದೇಶಿ ಅಷ್ಟತಾಳ
ಕೇಳಯ್ಯ | ವೀರ | ಕೇಳಯ್ಯ ||ಪಲ್ಲವಿ||
ಕೇಳಯ್ಯ ವೀರ ನಾ ಪೇಳುವ ಮಾತ ||
ಕೇಳಿ ಬಂದೆನು ನಿನ್ನ ಬಳಿಗೆ ವಿಖ್ಯಾತ  ||ಅ.ಪ.||
ಹಿಂದೆ ದಧೀಚಿ ಶಿಬಿ ನಪವರರು |
ಬಂದರು ಕಷ್ಟವ ದಾನ ಗೈದಿಹರು ||
ಇಂದು ನೀನವರಿಗೆ ಕಿರಿಯನಲ್ಲೆಂದು ||
ಬಂದಿಹೆ ಮನದಿಷ್ಟ ಕೊಡು ದಯಾಸಿಂಧು ||225||
ಕೊಡುವೆಯಾದರೆ ಕೊಡು ಕರ ನಂಬುಗೆಯ |
ನುಡಿವೆನು ನಂತರ ಎನೆ ರವಿ ತನಯ ||
ಕೊಡಲು ನಂಬುಗೆಯ ಭೂಸುರನು ಸಂತಸದಿ |
ಕೊಡು ಕವಚವ ತರಿದೆನಗೆನೆ ಭರದಿ ||226||
ಭಾಮಿನಿ
ಪೃಥ್ವಿಸುರನಿಂತೆನಲು ರವಿಜನು |
ಮತ್ತೆ ಯೋಚನೆಗೈದ ತನ್ನೊಳು |
ಮಿಥ್ಯ ಭೂಸುರನಿವನು ಯನ್ನನು ಪರಿಕಿಸಲು ಬಂದ ||
ಉತ್ತಮನು ಇವನಾರೆಯಾಗಲಿ |
ಕತ್ತರಿಸಿ ಕವಚವನು ಕೊಡವೆನೆ |
ನುತ್ತ ಧಾರೆಯನೆರೆದ ದಾನಿಗಳರಸ ರವಿಜಾತ ||227||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮತ್ತೆ ಸೂತಜ ಹಿರಿದು ಖಡ್ಗವ |
ಕತ್ತರಿಸಿ ತೆಗೆದಾಗ ಕವಚವ |
ನಿತ್ತ ಸಹನೆಯನೇನೆನಲಿ ನೊರೆ | ನೆತ್ತರೊಸರೆ ||228||
ಭಾಪು ಮಝರೇ ದಾನಶೂರನೆ |
ಈ ಪರಿಯೊಳಿತ್ತವರ ಕಾಣೆನು |
ತಾಪ ಗಾಯಗಳ್ಮಾಣಲೆನ್ನುತ | ತಾ ಪರಸಿದ ||229||
ದಾನಿ, ನಿನ್ನ ಪರೀಕ್ಷಿಸಿದೆ ಸುರ |
ಪಾನು ಮೆಚ್ಚಿದೆನಿದಕೊ ಶಕ್ತಿಯ |
ನೀನೆಸೆಯೆ ಕೊಲುತೊಬ್ಬನನು ಬಹು | ದೆನ್ನ ಬಳಿಗೆ ||230||
ಎತ್ತಿದನು ಮಣಿದವನ, ಕರ್ಣ, ವಿ |
ಕರ್ತನಾದಿಯ ನಾಮದಲಿ ಮೆರೆ |
ಯುತ್ತ ಬಾಳೈ ಕಂದನೆನ್ನುತ | ಮಾಯವಾದ ||231||
ಇತ್ತ ಕರ್ಣನು ಪರ್ಣಶಾಲೆಯ |
ನಿತ್ತು ಬುಧರಿಗೆ, ಸಿಂಧುದೇಶಕೆ |
ನುತ್ತ ಬರೆ ನಪ ಪೇಳ್ದ ಪೋಗಿಭ | ಪುರಿಗೆ ನೀನೂ ||232||
ಸುತ ಜಯದ್ರಥನಿಹನು ವಿದ್ಯೆಯ |
ಜತೆಯೊಳ್ ನೀ ಕಲಿಯೆನಲು ಬಂದಿರೆ |
ಕ್ಷಿತಿಪ ಸುತ ದುಃ | ಶ್ಶಾಸ ಬೇಟೆಗೆ | ನಡೆದ ವನದಿ ||233||
ರಾಗ ತುಜಾವಂತು ಏಕತಾಳ
ಬಂದ ದುಶ್ಶಾಸ ಬೇಟೆಗೆಂದು | ಆನಂದದಿಂದ |
ಬಂದಾ ದುಶ್ಶಾಸ ಬೇಟೆಗೆಂದು  ||ಪಲ್ಲವಿ||
ಬಂದನಾಗ ಮಗ | ವಂದವ ಹುಡುಕುತ |
ಮುಂದರಿಯುತ ಶರ | ಸಂಧಿಸಿ ವನದೊಳು || ಬಂದಾ ||ಅ.ಪ||
ಕರಿ ಶಾರ್ದೂಲ ವರಾಹವ ಹುಲಿಗಳ |
ಹರಿಣಂಗಳ ತರಿದೊರಗಿಸಿ ಧರೆಯೊಳು || ಬಂದಾ ||234||
ಭಾಮಿನಿ
ಕಾಡಿನೊಳು ದುಶ್ಶಾಸ ಬೇಟೆಯ |
ನಾಡುತಾಡುತ ಮುಂದೆ ಬರುತಿರೆ |
ನೋಡಿದನು ಕೇಸರಿಯನಾಕ್ಷಣ ಧನುವನೊದರಿಸುತ ||
ಜೋಡಿಸಿದಶರಗಳನು ಎಸೆಯುತ |
ಲೋಡಿಸುತ ಬರುತಿರಲು ಕೇಸರಿ |
ಗಾಢ ಗರ್ವದಿ ಕೆರಳಿ ಗರ್ಜಿಸತೊಡಗಿತೇನೆಂಬೆ ||235||
ರಾಗ ಮಾರವಿ ಏಕತಾಳ
ಕರಕರ ದಂತವ ಕಡಿಯುತ ಕೇಸರಿ | ಧರೆ ನಡುಗುವ ತೆರದಿ ||
ಕೆರಳುತ ಶರಗಳ ಮುರಿಯುತ ಗರ್ಜಿಸಿ | ತಿರುಗಿತು ರೋಷದಲಿ ||236||
ಸಾಣೆಯಶರಗಳನೆಸೆಯಲು ಕೇಸರಿ | ಮಾಣದೆ ಮುಂದರಿಯೆ ||
ಕಾಣುತ ಮುಸುಲ ಭಶುಂಡಿಯ ಮುದ್ಗರ ಜಾಣತನದೊಳೆಸೆದ ||237||
ಶರಗಳ ಲಕ್ಷಿಸದೆರಗಲು ಬರುತಿಹ | ಹರಿಯನು ಕಾಣುತಲಿ ||
ಥರಥರ ನಡುಗಿದ ಗತಿಯೇನೆನುತಲಿ | ಮರಣದ ಭೀತಿಯಲಿ ||238||
ಅನಿತರೊಳಲ್ಲಿಗೆ ಹರಿ ಮೊರೆಯಾಲಿಸು | ತಿನಜನು ನಡೆತಂದು ||
ಕನಲಿದ ಹರಿಯನು ಬೆದರಿದ ನಪತನು | ಜನ ಇರವನು ಕಂಡು ||239||
ಶರಗಳನೆಸೆಯುತ ಹರಿಯೊಳು ಕಾದಿದ | ಪರಿಗಳನೇನೆಂಬೆ ||
ಪರಿಪರಿ ಗರ್ಜಿಸಿ ಯೆರಗಲು ಬರುತಿಹ | ಹರಿಯನು ತಡೆದೆಂದ ||240||
ರಾಗ ಭೈರವಿ ಏಕತಾಳ
ಭಳಿಭಳಿರೆಲೆ ಬಡಸಿಂಹ | ಕಾ | ಡೊಳು ಬಡಮಗ ಹಿಡಿತಿಂಬ ||
ಬಲು ತರ ಹೆಮ್ಮೆಯ ಬಳಸೀ | ಬರೆ | ಕೊಲುವೆನು ಶರಗಳ ಚಲಿಸೀ ||241||
ಮೊರೆಮೊರೆದಳಲುವದೇಕೆ | ಮುಂ | ದರಿದರೆ ಕೊಲುವೆನು ಜೋಕೆ ||
ಥರ ಥರ ಶರಗಳ ಸುರಿದ | ಕೇ | ಸರಿ ಬಾಲವ ತುಂಡರಿದ ||242||
ಕೆರಳಿತು ಹರಿ ಹರನಂತೆ | ಮುಂ | ಬರಿಯಿತು ವರ ಖಗನಂತೆ ||
ಸರಿದನು ತಪ್ಪಿಸುತಾಗ | ಬಲು | ಶರದಿಂ ಕೊಂದನು ಬೇಗ ||243||
ಭಾಮಿನಿ – ಅರ್ಧ
ಹರಿಹರಣವಳಿಯಲ್ಕೆ ಕರ್ಣನ |
ಸರಿಸಕೈದುತೆ ನುಡಿದನು ಭಯ |
ಭರಿತ ಭಕ್ತಿಯಲೊಂದಿಸುತ ದುಶ್ಶಾಸನನು ತಾನೂ ||
ರಾಗ ಕಾಂಭೋಜಿ ಝಂಪೆತಾಳ
ಆರು ನೀನೆಲೆ ವೀರ ಸಾರಿರುವುದೆಲ್ಲಿಂದ |
ಭೂರಿ ಕರುಣಾನ್ವಿತನೆ ಗುಣನಿಧಿ ನಿನ್ನ ||
ಚಾರು ಕುಲ ಶೀಲಾದಿ ತಿಳಿಯಲಾಶಿಸುವೆ |
ಸಾರಿಯುಳುಹಿದೆ ಕರುಣದಿ ಈಗಲೆನ್ನ ||244||
ಕುರುಕುಲಾಂಬುಧಿ ಚಂದ್ರ ದುರಿಯೋಧನನ ತಮ್ಮ |
ಕರೆವರೈ ದುಶ್ಶಾಸನಾಖ್ಯನೆಂದೆನುತಾ ||
ಗುರು ಕುಲದಿ ವಿದ್ಯೆಯನು ಪಠಿಸುತಿರೆ ನಾನೋರ್ವ |
ತೆರಳಿಬಂದೆನು ಉತ್ಸಹದಿ ಬೇಟೆಗೆನುತ ||245||
ಊರೇನು ಕಾಡೇನು ನತದಷ್ಟ ನಾನೊಬ್ಬ |
ಸಾರಿದೆನು ಗತಿಹೀನ ಊರೂರತಿರುಗಿ ||
ಭೂರಿಕಷ್ಟವ ಹೊಂದಿ ಜೀವನದ ಬೇಸರದಿ |
ಸಾರೆ ವನದೊಳಗಿಂದು ತವ ಭೇಟಿಯಾಯ್ತು ||246||
ಹರಣವುಳುಹಿದ ನಿನ್ನ ಶರಣನಾಗಿಹೆನೆನ್ನ |
ಪರಮಾನುಗ್ರಹ ತೋರಿ ಅರಮನೆಗೆ ಬಂದು ||
ಪರಮ ತೋಷವಗೊಳಿಸಿ ತೆರಳಬೇಹುದು ಎನುತ |
ಕರೆದೊಯ್ದನಂಧನಪ | ತನುಜಾತ ಮನೆಗೆ ||247||
ಕಂದ
ಅರಮನೆಗೈತರಲುಭಯರು |
ದುರಿಯೋಧನನಿಗೆ ನಮಿಸಲು ತೋಷದೊಳಾಗಂ ||
ಪರಿಚಯ ಕೇಳಲು ಕರ್ಣನ |
ವರ ದುಃಶ್ಯಾಸನನೊರೆದನು ನಡೆದಿಹ ಪರಿಯಂ ||248||
ಸಾಂಗತ್ಯ ರೂಪಕತಾಳ
ಅಣ್ಣ ಕೇಳೆಲೊ ನಾನು | ನಿನ್ನೆ ಬೇಟೆಗೆ ಪೋದ |
ರಣ್ಯದೊಳಿಹುದೊಂದು ಸಿಂಹ |
ತಿನ್ನುವೆನೆನ್ನುತ ಕ್ರೋಧದಿ ಬರೆ ಕೊಲು |
ತೆನ್ನನುಸಲಹಿದನೀತ ||249||
ಯಾರೆಂದರೊರೆಯನು | ದಾರಿಹೋಕನ ತೆರ |
ತೋರಿದೆ ಬೇಸರ ಜಗದಿ ||
ಭಾರಿ ಒತ್ತಾಯದಿ ಕರೆತಂದೆನಿಲ್ಲಿಗೆ |
ವೀರನಿಂಗೆಣೆಗಾಣೆ ನಾನು ||250||
ಯಾರಯ್ಯ ವೀರ ನಿನ್ನಯ ಕುಲ ಪೇಳದ |
ಭೂರಿ ಕಷ್ಟಗಳೇನು ನಿನಗೆ ||
ಯಾರಲ್ಲಿ ಕಲಿತೆ ನೀ ಬಾಣವಿದ್ಯೆಯನೆನೆ |
ಸೂರ್ಯನ ಸುತನಾಗ ನುಡಿದ ||251||
ಭಾಮಿನಿ
ಕುರುವರನೆ ಲಾಲಿಪುದು ಸೂತಜ |
ಪರಮ ವಿದ್ಯೆಯ ಕಲಿವೆನೆನ್ನುತ |
ಪರಶುಧರನನು ಸೇರಿ ಸೇವಿಸಿ ಕಲಿತೆ ವಿದ್ಯೆಗಳ ||
ಪರಮ ಗೌರವದೊರಕದದರಿಂ |
ತೊರೆದು ಸಂಯಮ ವನವ ಸೇರಿದೆ |
ಹರಿಯ ತುತ್ತಿನೊಳಿರುವ ನಿನ್ನಯ ಸಹಜನನು ಕಂಡೇ ||252||
ರಾಗ ರೇಗುಪ್ತಿ ಅಷ್ಟತಾಳ
ಎಂದ ನುಡಿಗಳ ಕೇಳಿ ಕೌರವನು | ಮನದೊಳಗೆ ಯೋಚಿಸು
ತೆಂದನಿವನಿಂ ಪಾಂಡುಸುತರನ್ನು ||
ಹೊಂದಿಸುವೆ ನಾ ಯಮನ ಪುರವನ್ನು | ಶಸ್ತ್ರಾಸ್ತ್ರದಲ್ಲಿವ |
ನಿಂದ್ರಸುತನಿಮ್ಮಿಗಿಲು ಭಯವೇನು ||253||
ಅನುಜನನು ನೀನೊಲಿದು ಸಲಹಿರುವೇ | ನಿನ್ನಯ ಋಣವ |
ನೆನಿತು ತೀರಸಲಯ್ಯ ಎನ್ನಳವೇ ||
ಅನುಜರಾ ತೆರನಿಹುದು ನಮ್ಮೊಡನೆ | ಕುಲ ಹುಟ್ಟನೆಲ್ಲ |
ವೆಣಿಸುವವರಾವಲ್ಲ ನೋಡ್ನೀನೇ ||254||
ಕಂದ
ತಳೆಯುತ ಕರ್ಣಾನಂದವ |
ಗೆಳೆತನದಿಂದಿರೆ ಕಲಶಜ ಭೀಷ್ಮನ ಬಳಿಗಂ ||
ಸುಳಿಯುತಲೊರೆದನು ತರಳರು |
ಕಲಿತಿಹ ವಿದ್ಯೆಯ ಪರಿಕಿಪುದೆನಲಾ ನದಿಜಂ ||255||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ವರಮುಹೂರ್ತವನಿರಿಸಿ ಬಯಲಲಿ | ಭರದಿ ಸನ್ನಹಗೈದು ತರಳರ |
ಹಿರಿಯರನು ಕರೆಸುತ್ತ ಮನ್ನಿಸೆ | ಸರುವರನ್ನು ||256||
ಭರದಿ ಭಾರದ್ವಾಜ ಬಂದನು | ಪರಮ ಶಿಷ್ಯರ ಗಡಣದೊಂದಿಗೆ |
ಸರುವ ಜನ ಗೌರವದಿ ನಮಿಸಿದ | ರ್ಗುರುವರಂಗೆ ||257||
ಸ್ವೀಕರಿಸುತಲಿ ಪರಮ ಗೌರವ | ತಾ ಕರೆದು ಶಿಷ್ಯರಿಗೆ ಪೇಳಿದ |
ನೀವ್ಕಲಿತ ಶರವಿದ್ಯೆ ತೋರಲು | ಬೇಕು ಈಗಾ ||258||
ಎನಲು ಧರ್ಮಜನೆದ್ದು ನಮಿಸುತ | ಧನು ಶರವಗೊಂಡಾಗ ಸಾರ್ದನು |
ಅನಿಮಿಷರು ಪೊಗಳಲ್ಕೆ ವಿದ್ಯವ | ನೇನನೆಂಬೆ ||259||
ಆನೆ ಕುದುರೆಯನೇರಿ ತೋರಿದ | ಬಾಣ ಮುದ್ಗರ ಕುಂತ ಖಡುಗದಿ |
ಜಾಣನಿವಸರಿಯೆಂದು ಪೊಗಳಲು | ತಾನೆ ಸರಿದ ||260||
ಭರದಿ ದುಃಶ್ಯಾಸನನು ಬಂದನು | ವರವರೂಥವನೇರಿ ತೋರಿದ |
ಸರಳು ಗದೆ ಖಡುಗಾದಿ ವಿದ್ಯಾ | ಪರಿಣತೆಯನು ||261||
ರಾಗ ಮಾರವಿ ಏಕತಾಳ
ಬಂದನು ಭೀಮ ಭಯಂಕರ ವೇಗದಿ | ಸಂದಿಸಿ ಶರವಂದಾ ||
ಸ್ಯಂದನ ಕರಿಹಯವೇರುತ ತೋರಿದ | ವಂದಾರಕರೆಲ್ಲ ||262||
ಭಳಿಭಳಿರೆಂದೆನೆ ಗದೆ ಖಡ್ಗಾಯುಧ | ಗಳ ಪರಿಣತೆಯಿಂದ ||
ಇಳೆಯೊಳಗಿವಗೆಣೆಯಿಲ್ಲೆ ಪರಶಿವ | ನಿಳೆಯೊಳಗುದಿಸಿದನೇ ||263||
ಎಂಬುವ ಸಮಯದಿ ದುರ್ಯೋಧನ ತಾ | ಮುಂಬರಿದಾಯುಧದೀ ||
ತುಂಬಿದನಂಬರ ಭೂಮಿಯ ಜನರಲಿ | ತುಂಬಿತು ಭಯಭೀತಿ ||264||
ಗದೆಯನು ತಿರುಹಿದ ಖಡುಗವ ಝಳಪಿಸು | ತೊದರಿದ ಕೇಳೆಲವೊ ||
ಮದ ಮುಖ ಭೀಮನೆ ಒದಗೈ ಯುದ್ಧಕೆ | ಬೆದರದೆ ಬಾ ಮುಂದೆ ||265||
ರಾಗ ಘಂಟಾರವ ಅಷ್ಟತಾಳ
ಎಂದ ಮಾತಿಗೆ ಕನಲಿ ಭೋರ್ಗರೆಯುತ್ತ |
ಅಂಧಕಾತ್ಮಜ ನಿಲ್ಲು ನಿಲ್ಲೆಲೊ | ಕೊಂದು ನಿಮಿಷದಿ ||266||
ಹುಂಬ ಭೀಮನೆ ಬಂದೆಯೊಳ್ಳಿತು ಕೇಳು |
ತಿಂಬಡಿಹುದೇನಿಲ್ಲ ಮತ್ತಿಕೆ | ತುಂಬುವೆನು ನಿನ್ನೊಡಲಲಿ ||267||
ಗರಳವಿಕ್ಕಿದೆ ಪಾಪಿ ನೀ ಜಲದಲ್ಲಿ |
ಉರುಳಿಸಿದ ಫಲ ತೋರಿ ಕೊಡುವೆನು | ಕರುಳು ತೆಗೆವೆನು ನಿಲ್ಲೆಲೊ ||268||
ಕಂದ
ಮದ್ದಾನೆಗಳಂದದಿ ಬಲು |
ಕ್ರುದ್ಧತೆಯಿಂದ ಮುಂದೊತ್ತುವ ತರಳರ ತಡೆದುಂ ||
ಉದ್ದಟತನ ಬಿಡಿರೆನುತಲಿ |
ಗದ್ದರಿಸಿದರಾ ಭೀಷ್ಮದ್ರೋಣರು ಜಡಿದುಂ ||269||
ರಾಗ ಪಂತುವರಾಳಿ ಮಟ್ಟೆತಾಳ
ಸುರಪಸುತನ ಕರೆಯಲಾಗ | ಗುರುವ ನದಿಜ ಮಾತೆ ಸಹಜ
ಸುರರಿಗೆರಗಿ ಧನುವ ಪಿಡಿದು | ಶರಸವ್ಯಾಪಸವ್ಯದಿಂದ |
ತರಿದ ಯಂತ್ರ ಶಬ್ದವೇಧಿಯ |
ತೋರ್ದನರರೆ | ಪರಮವ್ಯೆಹ ಬೇಧ ರಚನೆಯಾ ||270||
ನರನು ರಥವ ಕರಿಯ ಹರಿಯ | ಭರದೊಳೇರಿ ರಣವ ಮಾಳ್ಪ |
ಸರುವಶಸ್ತ್ರ ತೊಡುವ ಬಿಡುವ | ತಿರುಹು ಮುರುಹಿನಿಂದ ಸರಿವ |
ಧುರದ ಸಕಲ ರೀತಿ ತೋರಿದಾ || ಅಗ್ನಿಯನಿಲ |
ಉರಗ ವರುಣ ಗರುಡ ತಿಮಿರವಾ || ಎಸೆದು ಕಡಿವ
ಪರಿಯ | ತೋರಿ ಭ್ರಮೆಯಗೊಳಿಸಿದಾ || ದಿವ್ಯ ಮಂತ್ರ | ಶರವೆಸೆದುಪಸಂಹರಿಸಿದಾ ||
ಪರಿಯ ಪೊಗಳಿ | ಸುರರು ಸುರಿಯೆ ಮಳೆಯ ಪುಷ್ಪದಾ ||
ಭಾಪು ಮಝರೆ | ಧರೆಯೊಳಿಲ್ಲ ಎಣೆಯು ಎನುವದಾ ||271||
ರಾಗ ಕೇತಾರಗೌಳ ಝಂಪೆತಾಳ
ಕೇಳಿ ಕನಲಿದ ಕರ್ಣನು | ಮುಂಬರಿದು | ತಾಳಿರೈ ನಾ ತೋರ್ಪೆನು ||
ಪೇಳಿ ಬಳಕುತ್ತಮರನು | ಬರಿದೆ ಚ | ಪ್ಪಾಳಿಕೆಯನಿಕ್ಕಲೇನು ||272||
ನರನು ತೋರಿದ ರೀತಿಯ ಸರ್ವಾಸ್ತ್ರ | ಗುರಿಯೆಸೆದು ತರಿದ ಪರಿಯ ||
ಪರಿಕಿಸುತ ಜನರಿವನನು | ಪಾರ್ಥನಿಗೆ | ಸರಿ ಜೋಡಿ ಎನೆ ಕರ್ಣನು ||273||
ಬಾರೊಬಾರೆಲವೊ ಪಾರ್ಥಾ | ಎನ್ನೊಡನೆ | ತೋರು ವಿಕ್ರಮ ಯಥಾರ್ಥ ||
ಧೀರನಾದೆಡೆ ರಣವನು | ಮಾಡೆನಲು | ತೋರಿ ಕೋಪವ ಭೀಮನೂ ||274||
ರಾಜಪುತ್ರನು ಪಾರ್ಥನು | ನೀ ಕಾದೆ | ರಾಜನಾವನ ಜಾತನು |
ಮಾಜದುಸುರೆಲೊ ಕುಲವನು | ಬಾಯ್ಬಡಿಕ ಆಜಿ ನಿನಗೇಕೆಂದನು ||275||
ಸೂತನಧಿರಥಜಾತನೆ | ದ್ವಂದ್ವ ನಿನಗೇತಕೆಲೊ ಬರಿ ಭ್ರಾಂತನೆ ||
ಪೂತ ಶಶಿವಂಶಜರೊಳು | ಸರಿಸಾಟಿ | ಸೂತನಿಗೆ ಸರಿಯೆ ಮರುಳು ||276||
ಭಾಮಿನಿ
ವಾತಸುತನೀ ತೆರದಿ ನಿಂದಿಸೆ |
ಸೂತಸುತನವಮಾನದಿಂದಲಿ |
ಭೂತಳಕೆ ವೆಸನಾತಿರೇಕದಿ ದೊಪ್ಪನುರುಳಿದನು ||
ಕಾತರಿಸಿ ಕಡುನೊಂದು ಶಿವಶಿವ |
ಜಾತಿಯೊಳಗೇನುಂಟು ಕಾಣೆನು |
ಪೂತವಿರೆ ಗುಣ ಸಾಲದೇ ಗುಣಹೀನನುತ್ತಮನೆ ||277||
ಕುಲವೆ ಎನಗೆ ಕುಠಾರವಾದುದು |
ನೆಲಕೆ ಭಾರಕನಾದೆ ಜೀವಿಸಿ |
ಫಲವ ಕಾಣೆನು ಮಾನವಿಲ್ಲದ ಹರಣವಿನ್ನೇಕೆ ||
ಕಳೆವೆನೆನ್ನುತಲಳುವ ಮಿತ್ರನ |
ಬಳಿಯ ಸಾರಿದು ನುಡಿದ ಕುರುವರ |
ನಳಲದಿರು ನಾ ಕಾವೆ ನಿನ್ನಯ ಮಾನಹರಣಗಳಾ ||278||
ರಾಗ ಮಾರವಿ ಏಕತಾಳ
ಕೇಳಿರಿ ಭೀಷ್ಮ ದ್ರೋಣ ಯುಧಿಷ್ಟಿರ | ಖೂಳ ವಕೋದರನೆ ||
ಕೇಳಿರಿ ಭೂಪಾಲಕ ದಿಕ್ಪಾಲರೆ | ಶೂಲಿಯ ಸಮನಿವಗೆ ||279||
ಭೂತಳಕಧಿಪತಿಯಾದಡೆ ಈತನ | ಸೂತಜನೆನಲುಂಟೆ ||
ಖ್ಯಾತಿಯ ಅಂಗಧರಾತಳದೊಡೆತನ | ಈ ತಕ್ಷಣವಿತ್ತೆ ||280||
ಹೊಡಿಸೈ ಡಂಗುರ ಕರೆಸೈ ಬುಧರನು | ತೊಡಿಸೈ ಭೂಷಣವ ||
ಇಡುವೆ ಕಿರೀಟವನೆನೆ ದುಃಶ್ಶಾಸನ | ಹೊಡೆಸಿದ ಡಂಗುರವ ||281||
ಭಾಮಿನಿ
ಅರಸ ಕೇಳೈ ಬಳಿಕ ಕೌರವ |
ತರಿಸಿ ಸಿಂಹಾಸನವನೇರಿಸಿ |
ಕರೆಸಿ ಬುಧರಭಿಷೇಕಗೈಸಿದ ಸುರರುಘೇಯೆನಲೂ ||
ತರುಣಿಯರು ತಾವ್ಬೆಳಗೆಯಾರತಿ |
ಪರಮ ಸಂತಸ ಹೊಂದಿ ಕರ್ಣನು |
ಕುರುವರನ ಪದಕೆರಗಿ ನುಡಿದನು ಭಾವಶುದ್ಧಿಯಲೀ ||282||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ತಾಯಿ ತಂದೆಯನರಿಯೆನೆನ್ನಯ | ಕಾಯುತುಳುಹಿದೆ ಮಾನಹರಣವ |
ತಾಯಿ ತಂದೆಯು ಗುರುವು ಬಂಧುವು | ರಾಯ ನೀನೇ ||283||
ಸಾಯುತಿದ್ದಿಹ ತನುವು ನಿನ್ನಯ | ಕಾರ್ಯಕಿಂದಿಂ ಮೀಸಲಾ ಕೌಂ |
ತೇಯರಾದರು ಜನ್ಮ ಶತ್ರುಗಳ್ | ರಾಯ ಕೇಳೂ ||284||
ಆಯಿತಿದು ಭೂಭಾರ ಹರಣಕೆ | ರಾಯ ಮಾರ್ಗವಿದೆಂದು ಕಮಲದ |
ಳಾಯತಾಕ್ಷನ ನೆನೆದರಮರರು | ಘೇಯೆನುತ್ತಾ ||285||
ರಾಗ ಕಾಂಭೋಜಿ ಝಂಪೆತಾಳ
ಇಂತಿರುವ ಕಥನವನು ಕಂತುಪಿತ ದಯದಿಂದ |
ಮುಂತೋರಿಯನ್ನ ಕೈಪಿಡಿದು ಬರೆಸಿದನು ||
ಅಂತು ದುರ್ಮುಖಿ ಭಾದ್ರಪದ ಶುದ್ಧದಷ್ಟಮಿಗೆ |
ಅಂತ್ಯವಿಸಿ ಸಂತವಿಟ್ಟನು ದೇವನೆನ್ನ ||286||
ಹಿರಿಯಡಕ ಶ್ರೀ ವೀರಭದ್ರನಾ ಕಪೆಯೊಳಿಹ |
ಹಿರಿಯ ಶಾಲೆಯೊಳಿರುವ ವರ ಸಹಾಯಕನು ||
ಬರೆದೆ ಸೀತಾನದಿಯ ಗಣಪಯ್ಯ ಶೆಟ್ಟಿಯಿದ |
ನಿರಲು ತಪ್ಪನು ತಿದ್ದಿ ಬುಧಜನರು ಮೆರಸೀ ||287||
ಮಂಗಲ ಪದ
ಮಂಗಲಂ | ಜಯ | ಮಂಗಲಂ ||ಪಲ್ಲವಿ||
ಮಂಗಲ ವೇದೋದ್ಧಾರನಿಗೆ | ಮಂಗಲ ಕೂರ್ಮ ವರಾಹನಿಗೆ ||
ಮಂಗಲ ನರಹರಿ ವಾಮನಗೆ ಮಂಗಲ ಭಾರ್ಗವ ರಾಮನಿಗೆ ||288||
ಮಂಗಲಹಲ್ಯೋದ್ಧಾರನಿಗೆ | ಮಂಗಲ ವೇಣುವಿನೋದನಿಗೆ ||
ಮಂಗಲ ಬೌದ್ಧಗೆ ಕಲ್ಕ್ಯನಿಗೆ | ಮಂಗಲ ಹತ್ತವತಾರನಿಗೆ || ಮಂಗಲಂ ||289||
ಮಂಗಲಂ ಗಣಪತಿ ದೇವನಿಗೆ | ಮಂಗಲ ವೀರಭದ್ರನಿಗೆ ||
ಮಂಗಲಂ ಗಣಪತಿ ದೇವನಿಗೆ | ಮಂಗಲ ವೀರಭದ್ರನಿಗೆ ||
ಮಂಗಲ ಪದ್ಮನಾಭನಿಗೆ | ಮಂಗಲ ಉಡುಪಿ ಶ್ರೀಕೃಷ್ಣನಿಗೆ ||
ಮಂಗಲಂ | ಜಯ | ುಂಗಲಂ ||290||
 
* * *





ಯಕ್ಷಗಾನ ದ್ರೌಪದೀ ಸ್ವಯಂವರ
ಪಾತ್ರಗಳು
ಪಂಚಪಾಂಡವರು ; ಕುಂತೀದೇವಿ (ಬ್ರಾಹ್ಮಣವೇಷದಲ್ಲಿ ಕೂಡ)			ಹಿಡಿಂಬ		ಹಿಡಿಂಬೆ (ಮಾಯಾಹಿಡಿಂಬೆ)
ಪುರೋಚನ (ದುರ್ಯೋಧನನ ಕಡೆಯ ಸೇವಕ, ಅರಗಿನ ಅರಮನೆ ಸುಡಬಂದ ವ್ಯಕ್ತಿ)		ವೇದವ್ಯಾಸರು
ಬ್ರಾಹ್ಮಣರು		ಬಕಾಸುರ		ದ್ರುಪದರಾಜ	ಬೇಹಿನ ಚರರು	            ಶತಾನಂದ (ಪುರೋಹಿತರು)
ದ್ರುಪದನ ಮಂತ್ರಿ		ಕೌರವ (ಶಕುನಿ ದುಶ್ಯಾಸನಾದಿಗಳು)	ಕರ್ಣ			ಅಂಗಾರಪರ್ಣ
ನಾರಿಯರು		ಧೌಮ್ಯರು		ದ್ರೋಣ		ಅಶ್ವತ್ಥಾಮ		ಶ್ರೀಕೃಷ್ಣ
ಸತ್ಯಭಾಮೆ		ಬಲರಾಮ (ಯಾದವರು ಸಹ)		ಗರುಡ			ಧೃಷ್ಟದ್ಯುಮ್ನ
ದ್ರೌಪದಿ			ಮಾಗಧ, ಶಿಶುಪಾಲ, ಶಲ್ಯ ಮುಂತಾದವರು			ಪತಿಶೂನ್ಯನಾರಿ ಮುಂತಾದವರು
ಯಕ್ಷಗಾನ ದ್ರೌಪದೀ ಸ್ವಯಂವರ
ಶಾರ್ದೂಲವಿಕ್ರೀಡಿತಂ
ಶ್ರೀದುರ್ಗಾ ವದನಾಂಬುಜಂ ಸ್ತಿರರತಿಂ ಶ್ರೀ ಶೈಲನಾಥಂ ಶಿವಂ |
ಶ್ರೀ ಧಾತಾರ ಸಖಂ ಜಗತ್ರಯನುತಂ ಶ್ರೀ ಕಂಠಮೀಶಂ ಮಡಂ ||
ಶ್ರೀ ದಂಶಾಂಕ ಕಲಾನಿಧಿಂ ಸುಲಲಿತಂ ಶ್ರೀ ಮತ್ಕರಂ ಶಂಕರಂ |
ಶ್ರೀ ಧರ್ಮಸ್ಥಳ ಮಂದಿರಂ ಶುಭಕರಂ ಶ್ರೀಮಂಜುನಾಥಂ ಭಜೇ ||1||
ರಾಗ ನಾಟಿ ಝಂಪೆತಾಳ
ಶ್ರೀ ಗಣಾಧೀಶ ಶತಕೋಟಿ ರವಿ ಸಂಕಾಶ |
ನಾಗಾಭರಣ ಭೂಷ ನಮಿತ ಜನ ಪೋಷ  || ಪಲ್ಲವಿ ||
ನಾಗ ಸನ್ನಿಭ ವರ್ಣ ಶೂರ್ಪ ಸನ್ನಿಭ ಕರ್ಣ |
ನಾಗರೂಢಾರಾಧ್ಯ ಭವರೋಗ ವೈದ್ಯ ||
ನಾಗಶಯನ ಪ್ರೀತ ನವ ಮೂಷಿಕ ವರೂಥ |
ನಾಗ ವರದನಚಿಂತ್ಯ ವರ ಏಕದಂತ ||2||
ಪಾಶಮೋದಕ ಹಸ್ತ ಪಾಲಿತ ಸುರ ಸಮಸ್ತ |
ಭಾಸುರಾಂಗ ಕಪಾಂಗ ಭಾಗವತ ಸಂಗ ||
ದೋಷ ದುಃಖ ವಿದೂರ ದುಗ್ದಾಬ್ಧಿ ಗಂಭೀರ |
ಶೇಷ ಭೂಷನ ಪುತ್ರ ಪಾವನ ಚರಿತ್ರ ||3||
ಭವ್ಯ ಕೀರ್ತಿ ಕಲಾಪ ಮೇರು ಸನ್ನಿಭ ರೂಪ |
ದಿವ್ಯ ರತ್ನ ಕಿರೀಟ ಕನಕಮಯ ಪೀಠ ||
ಕಾವ್ಯ ಕತಜನಪಾಲ ವರ ಭೂತ ಗಣ ಜಾಲ |
ಸೇವ್ಯ ಶ್ರೀ ವಿಘ್ನೇಶ ಕುಡುಮಪುರ ವಾಸ ||4||
ವಾರ್ಧಕ
ಪರಮ ಪುರುಷೋತ್ತುಂಗನಂ ದಯಾಪಾಂಗನಂ |
ವರ ಪೂರ್ಣರೂಢನಂ ಖಳಕುಲ ವಿಭಾಡನಂ |
ತರುಣ ತುಳಸೀ ಮಾಲನಂ ರಮಾಲೋಲನಂ ಬಾಲನಂ ಗೋಪಾಲನಂ ||
ಸ್ಮರಕೋಟಿ ಲಾವಣ್ಯನಂ ಸುರಸ್ಸೇವ್ಯನಂ |
ಸಿರಿಯರಸನಂ ಶಾಂತನಂ ಸುಗುಣವಂತನಂ |
ಗುರು ಮಧ್ವಹಧ್ವಾಂಸನಂ ಗೋಕುಲೇಶನಂ ಸ್ಮರಿಸಿ ಕತಿಯಂ ಪೇಳ್ವೆನು ||5||
ಕಂದ
ದಶಮುಖ ದರ್ಪವಿರಾಮಂ |
ದಶರಥ ಸುತ ರಾಮನಂಘ್ರಿ ವಾರಿಜಮದುಪಂ ||
ಅಸುರಹರಂ ಅಣುವಂತಂ |
ಕುಶಲದೊಳೆನಗೀವುದು ಮತಿಯತಿ ಕಪೆಯಿಂದಂ ||6||
ವಾರ್ಧಕ
ಕಮಲಜನ ರಾಣಿಯಂ ವೀಣಾ ಸುಪಾಣಿಯಂ |
ಕಮಲದಳ ನೇತ್ರೆಯಂ ಕನಕಾಭ ಗಾತ್ರೆಯಂ |
ಕಮಲಾರಿ ವದನೆಯಂ ಮುಕ್ತಾಭರದನೆಯಂ ಸಾಧುಜನ ವತ್ಸದನೆಯಂ ||
ಕಮಲ ಸಖ ಭಾಷೆಯಂ ಸಾತ್ವಿಕೋಲ್ಲಾಸೆಯಂ |
ಕಮನೀಯ ಚರಿತೆಯಂ ತ್ರೈಜಗದ್ಭರಿತೆಯಂ |
ವಿಮಲೆ ವಾಗ್ದೇವಿಯಂ ಭಕ್ತ ಸಂಜೀವಿಯಂ ಭಜಿಸಿ ಮತಿಯಂ ಪಡೆವೆನು ||7||
ಭಾಮಿನಿ
ಕಮಲಭವ ಭವ ಮುಖ್ಯಮರರಿಗೆ |
ನಮಿಸಿ ವೇದವ್ಯಾಸ ಮುನಿಪೋ |
ತ್ತಮನ ನೆರೆಕೊಂಡಾಡಿ ನಿರ್ಮಲ ಭಾವ ಭಕ್ತಿಯಲಿ ||
ವಿಮಲ ಶುಕಯೋಗಿಯನು ಧ್ಯಾನಿಸಿ |
ಯಮಿತ ಸತ್ಕವಿಗಳನು ಪೊಗಳುತ |
ಸುಮತಿಗಳು ಕೇಳ್ವಂತೆ ಪೇಳುವೆನೀ ಪ್ರಬಂಧವನು ||8||
ದ್ವಿಪದಿ
ಭಾರತ ಪುರಾಣದೊಳು ಪಾಂಡು ಭೂವರನು |
ಘೋರ ಋಷಿ ಶಾಪದಿಂದಾಗ ಸ್ವರ್ಗವನು ||9||
ಸರಿದರೆ ಬಳಿಕ ಬಂದಿರದೆ ಪಾಂಡವರು |
ವಾರಣಾವತವೆಂಬ ಪುರದೊಳಿದ್ದವರು ||10||
ದೈವ ತಂತ್ರದಲಿ ಲಾಕ್ಷಾಭವನದಿಂದ |
ಐವರಂದುಳಿದವರು ಬಿಲಮಾರ್ಗದಿಂದ ||11||
ಪೋಗಿ ವನದೊಳು ಹಿಡಿಂಬಾಸುರನ ತರಿದು |
ಆಗಲಾ ಭೀಮನು ಹಿಡಿಂಬಿಯನು ನೆರೆದು ||12||
ಕಲಿ ಘಟೋತ್ಕಚನ ಪಡೆದಲ್ಲಿಂದ ಬಂದು |
ಬಳಿಕೇಕ ಚಕ್ರನಗರದಲಿ ನೆರೆನಿಂದು ||13||
ಬಕನ ಮುರಿದನಿಲಜಾದ್ಯರು ಸುಭಿಕ್ಷೆಯಲಿ |
ಪ್ರಕಟಿಸದೆ ಬಂದು ದ್ರೌಪದಿಯ ಪ್ರೇಮದಲಿ ||14||
ವರಿಸಿದಾ ಕಥನವನು ಯಕ್ಷಗಾನದಲಿ |
ಒರೆವೆನೈ ಮಧ್ವೇಂದ್ರ ಕೃಷ್ಣನೊಲುಮೆಯಲಿ ||15||
ಕವಿತೆಯೊಳು ತಪ್ಪಿರಲು ತಿದ್ದಿಬಲ್ಲವರು |
ಸುವಿಲಾಸದಿಂದೊಲಿದು ಕೇಳ್ವುದೆಲ್ಲವರು ||16||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ರಾಯ ಜನಮೇಜಯಗೆ ವೈಶಂ | ಪಾಯ ಮುನಿ ಭಾರತ ಪುರಾಣವ |
ಪ್ರೀಯದಿಂ ಪೇಳ್ತಿರಲು ಗುಣ ಸಮು | ದಾಯಗಂದು ||17||
ಕ್ಷಿತಿವರಾಗ್ರಣಿ ಕೇಳಿಕೊಂಡನು | ಮಿಥುನ ಶಾಪದಿ ಪಾಂಡು ನಪ ಸುರ |
ಪತಿಯ ಸನ್ನಿಧಿಗಯ್ದನಂತ್ರದೊ | ಳತುಳ ಬರಲು ||18||
ಪರಮ ವೈರವ ಮನದಿ ಯೋಚಿಸಿ | ದುರುಳ ಕೌರವನೆಸಗಿದುನ್ನತ |
ದರಗಿನಾಲಯದಿಂದ ನಮ್ಮವ | ರರಿತು ಬಳಿಕ ||19||
ಪೋಗೀ ಮತ್ತೇನೆಸಗಿದರು ಶುಭ | ಯೋಗ ಮುಂದಣ ಕಥೆಯನೆಲ್ಲವ |
ನೀಗ ವಿವರಿಸಬೇಕೆನುತ ತಲೆ | ವಾಗಲಂದು ||20||
ಅರಸನನು ತಕ್ಕೈಸಿ ಯೋಗೀ | ಶ್ವರನುಸುರ್ದನ ಮತ್ತೆ ಹರುಷದಿ |
ಕರುಣನಿಧಿ ಕೇಳೆನುತಲವ ತಾ | ಹರುಷದಿಂದ ||21||
ರಾಗ ಭೈರವಿ ಝಂಪೆತಾಳ
ಧರಣೀಶ ಲಾಲಿಸೈ | ವರ ಪಾಂಡು ನಂದನರ |
ಚರಿತ ಸುಧೆಯಿದು ದುರಿತ | ಗಿರಿ ವಜ್ರದಂಡ ||22||
ನೀ ಪರೀಕ್ಷಿಸು ಪಾಂಡು | ಭೂಪ ಬಳಿಕಾ ಋಷಿಯ |
ಶಾಪ ವಶದಿಂ ಹಸ್ತಿ | ನಾ ಪುರವ ಪೊರಟು ||23||
ಸಷ್ಟಿಯೊಡೆತನವ ಧತ | ರಾಷ್ಟ್ರನಿಂಗಿತ್ತು ನಿಜ |
ಪಟ್ಟದರಸಿಯರು ಸಹ | ಪಟ್ಟಣವ ಪೊರಟು ||24||
ಶತ ಶಂಗ ಪರ್ವತದಿ | ಯತಿಗಳ ಸಮೂಹ ಸಹಿ |
ತತುಳ ಭುಜ ಬಲನಿರ್ದೆ | ನತಿ ಭಕುತಿಯಿಂದ ||25||
ಹುಲಿ ಕರಡಿ ಸಿಂಹ ಸಹಿ | ತುಲಿವ ಬಾಧೆಯ ಬಿಡಿಸಿ |
ಗೆಲವಿನಿಂದಾಗ ಮುನಿ | ಕುಲದಾಶ್ರಯದಲಿ ||26||
ಕುಂತಿ ಮಾದ್ರಿಯರಲ್ಲಿ | ಸಂತಸದಿ ಋಷಿ ಕೊಟ್ಟ |
ಮಂತ್ರದಿಂ ಸುತರಯ್ವ | ರಂ ತಳುವದಂದು ||27||
ಪಡೆದು ಪರಮೋತ್ಸಹದ | ಕಡಲೊಳಾಳುತಲೆ ನಿಜ |
ಪೊಡವಿಪತಿ ಸಹಿತಿರ್ದ | ರಡವಿಯಾಲಯದಿ ||28||
ಸುರಪತಿಯ ಸಿರಿಯಿದಕೆ | ಸರಿಬಾರದೆನೆ ಪುಣ್ಯ |
ಚರಿತರುದಿಸಿದ ಮೇಲೆ | ಹರುಷಮಯವಾಯ್ತು ||29||
ಇಂತಿರಲಿಕಾಗಮ ವ | ಸಂತ ಋತು ಬಂದುದೊಡ |
ನೆಂತು ಪೇಳುವೆನು ಭೂ | ಕಾಂತ ಕೇಳೆಂದ ||30||
ವಾರ್ಧಕ
ಯೋಗಿಗೆತ್ತಿದ ಖಡ್ಗಧಾರೆಯೆನೆ ರಂಜಿಪ ವಿ |
ಯೋಗಿಗೊಡ್ಡಿದ ಕತಕ ಸುರಗಿಯೊ ಬಲಾತ್ಕರ ವಿ |
ರಾಗಿಗಳ ಹೆಡತಲೆಯ ದಡಿಯಾಗಿ ಪರಮ ನೈಷ್ಣಿಕರಿಗಲಗಣಸೆನಿಸುವ ||
ಆಗಮಿಕರೆದೆ ಶೂಲಮಾಗಿ ಘನ ಗರ್ವಿತದ |
ಗೂಗೆಗಳ ನಖಸಾಳವೆಂದೆನಿಸಿ ಪರಿಮಳಿಪ |
ಭೋಗಿಗಳ ಕುಲದೈವಮೆನೆ ತೋರಿದುದು ಸಕಲ ಕುಸುಮಮಯ ಸಮಯವಂದು ||31||
ಮೊರೆವ ತುಂಬಿಯ ಗಾಯಕರ ಮುಂದೆ ಪೊಗಳ್ವ ನಯ |
ಸ್ವರದ ಕೋಗಿಲೆಯ ಪಾಠಕರ ಪೊಸತೆನಿಸಿ ಬಂ |
ಧುರದ ಗಿಳಿಗಳ ಪಂಡಿತರ ಸಮೂಹದೊಳೆಸವ ಮದವೇರ್ದ ಕರಿಘಟೆಗಳ ||
ಅರಳಿರ್ದ ತಾವರೆಯ ಸತ್ತಿಗೆಯ ಮೊತ್ತಮಂ |
ಬಿರಿವ ಕುಸುಮಚಾಮರಗಳ ಚತುರಂಗ ಬಲ |
ವೆರಸಿ ದಂಡೆತ್ತಿ ಸಂಭ್ರಮದಿಂದ ಬಂದಾಗ ಪಾಂಡು ಭೂಪತಿಯ ಮೇಲೆ ||32||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಫಲಿತ ಚೂತದ ಸೊಂಪುಗಳ ನೆರೆ | ಕಲಿತ ಶಾಖೆಯ ಕೆಂಪುಗಳ ಪರಿ |
ಮಳಿಪ ಕಮಲದ ಕಂಪುಗಳು ವೆ | ಗ್ಗಳಿಸಿತಾಗ ||33||
ಎಳೆಲತೆಯ ಸೊಂಪುಗಳೆಸೆವ ಪರಿ | ಮಳಿಪ ನವಗುಂಪುಗಳ ಮಿಗೆ ಪ್ರ |
ಜ್ವಲಿಸಿ ವನದೊಳು ಸೂರೆ ಝಳಪಿಸಿ | ಬೆಳೆವುತಾಗ ||34||
ಪಸರಿಸಿತು ಮಧುಮಾಸ ತಾವರೆ | ಎಸಳ ದೋಣಿಯ ಮೇಲೆ ಹಾಯ್ದವು |
ಕುಸುಮ ರಸ ಸೌರಭದಿ ತುಂಬಿಗ | ಳೆಸೆವುತೊಡನೆ ||35||
ಒಸರ್ವ ಮಕರಂದದ ತುಷಾರವ | ಕೆಸರೊಳದ್ದುದು ಕೊಂಚೆಗಳು ಪಗ |
ಲೆಸೆವ ದಂಪತಿಯವಯಹಂಸೆಗೆ | ಳೆಸೆವುತಾಗ ||36||
ಒಗುವ ಕಾಮನ ದಳದ ಚೂಣಿಯ | ಸೊಗಡು ಹೊಯ್ದಡೆ ಕೈದು ವಿಕ್ಕಿತು |
ವಿಗಡ ಮುನಿಜನ ಏನನೆಂಬೆನು | ಒಗೆಯದರಿತು ||37||
ಭಾಮಿನಿ
ವಸುಧೆ ಪತಿ ಕೇಳಾ ವಸಂತದೊ |
ಳೆಸೆವ ಮಾದ್ರಾದೇವಿ ನಾನಾ |
ಕುಸುಮದಿಂ ಶಂಗಾರಮಾಗಿಯೆ ವನದೊಳಾಡುತಿರೆ ||
ಶಶಿವದನೆಯಿವಳ್ಯಾವಳೋ ಊ |
ರ್ವಶಿಯೊ ರಂಭೆಯೊ ದೇವ ವಧುವೋ |
ಉಸುರಲಮ್ಮೆನು ಶಿವ ಶಿವಾಯೆಂದರಸ ಭ್ರಮೆಗೊಂಡ ||38||
ರಾಗ ತುಜಾವಂತು ಝಂಪೆತಾಳ
ಕಂಡು ಭ್ರಮೆಗೊಂಡು ವರ ಪಾಂಡು ಭೂವರನು |
ಪುಂಡರೀಕಾಕ್ಷಿ ಮಾದ್ರಾದೇವಿಯಳನು  || ಪಲ್ಲವಿ ||
ರೋಮಕೂಪೆಂಟು ಕೋಟಿಯಲಿ ನಾಟಿರುವಂಥ |
ಕಾಮನಾಸ್ತ್ರದ ಬಗೆಯನರಿವರಾರು ||
ಆ ಮಹೀಪಾಲನಳುಕಿದನು ಪ್ರಜ್ಞಾಂಬುಧಿ ವಿ |
ರಾಮವಾಯ್ತವಳ ಕಟಿ ಜಾನು ಪದಕೆ ||39||
ಮರೆದು ಹಿಂದಣದನ್ನು ಮಾಯೆಯಲಿ ಮುಳುಗಿ ಮಿಗೆ |
ಸರಸವ್ರತೆ ಕುಂತಿ ಸತಿ ತಾನರಿಯದಂತೆ ||
ಮೆರೆವ ಎಳೆಲತೆವನೆಯೊಳಾಡುವಂಗನೆಯ ಕಂ |
ಡುರವಣಸಿ ಸಾರಿದನು ಸ್ಮರ ತಂತ್ರದಿಂದ ||40||
ತರಳಾಕ್ಷಿ ನಿಲ್ಲು ಬಾರೆನುತ ಸೆರಗನು ಪಿಡಿಯ |
ಲೆರಗಿದಳು ಬೇಡೆನುತ ಪತಿಯ ಪದಕೆ ||
ತುರುಬ ಹಿಡಿದೆತ್ತಿ ಮುದ್ದಿಸಲೊಡನೆ ಹೆಣಗಿದಳು |
ಕರವ ಮುಗಿದುಸುರಿದಳು ದೂರ ನಿಂತು ||41||
ರಾಗ ಯರಕಲ ಕಾಂಭೋಜಿ ಝಂಪೆತಾಳ
ಆಗದಾಗದು ನಲ್ಲ ವಿರಹ ತರವಲ್ಲ | ನೀಗದಿರು ಪ್ರಾಣವನು ನೀ ನಿಧಾನಿಸು ಸೊಲ್ಲ || ಪಲ್ಲವಿ ||
ಕೊಂದ್ಯಲಾ ಕಡುಪಾಪಿ ಸ್ಮರಗೆ ಗುರಿಯಾಗಿ ನೀ |
ಹಿಂದೆ ಮಾಡಿದ ಕತ್ಯಗಳನು ನೀ ಮರೆದು ||
ಎಂದಿಗಾದರು ಋಷಿಯ ಶಾಪ ತಪ್ಪುವುದುಂಟೆ |
ಕಂದರಿಂಗಾರು ಗತಿಯೆಂದು ಹಲುಬಿದಳು ||42||
ಸುಡು ಸುಡೀ ದುರ್ವಿಷಯಕೆಳಸಿ ಮರುಳಾಗದಿರು |
ಉಡಿಯೊಳುರಿ ಕಟ್ಟಿರಿಸೆ ಸುಡದಿರುವುದೆ ||
ಕೆಡಬೇಡ ನಿನ್ನ ದಢಜ್ಞಾನವಿಂದೇನಾಯ್ತು |
ಬಿಡುವೇಕೆ ನಿಜ ತನುವನಲ್ಪ ಸುಖಕಾಗಿ ||43||
ಅಕ್ಕ ಕುಂತಿಯೊಳೇನನೆಂಬೆ ನಾನಕಟ ಕೈ |
ಸಿಕ್ಕಿದೆನೆಲಾ ಶಿವನೆ ತಪ್ಪಿಸೆನುತ ||
ದುಃಖದಲಿ ಕರಗಿ ಕಂಗೆಟ್ಟು ಬೆಂಡಾದಳುರೆ |
ಕಕ್ಕುಲಿತೆಗೊಳುತ ಕಾಂತನೊಳು ಪೇಳಿದಳು ||44||
ಭಾಮಿನಿ
ಕುಂಭಿನೀಶ್ವರ ಕೇಳು ಬಳಿಕಾ |
ಅಂಬುಜಾಕ್ಷಿಯು ಹಲುಬೆ ನೀತಿಯ |
ಕೊಂಬುದೇ ಮನುಮಥನ ಸಬಳಂ ಬೆನ್ನ ಮೂಡಿದುದು ||
ಮುಂಬರಿವುತವ ಭಯವನರಿಯದೆ |
ಡಂಭಕತ್ವದೊಳುಸುರಿದನು ವರ |
ಕುಂಭ ಕುಚಯುಗೆ ಯಾಕೆ ನಿರ್ದಯಳಾದೆ ನೀನೆನುತ ||45||
ರಾಗ ಭೈರವಿ ಏಕತಾಳ
ಕೇಳೆಲೆ ಕಾಳಾಹಿವೇಣಿ | ಕಲ್ಲೆದೆಯಾಗುವರೇನೆ |
ಅಳಿದನೊಡನೇ ಇಂಥಾ | ಮುನಿಸೇನೆ ಪಿಕಗಾನೆ  || ಪಲ್ಲವಿ ||
ಬಿಡೆ ನಿನ್ನ ಋಷಿ ಶಾಪಗೀಪದ | ಗೊಡವೆಯರಿಯೆ ನಾನು |
ದಢವಾಗಿ ತಾ ಬ್ರಹ್ಮ ಬರೆದ | ಬರಹವಿರಲು ತಾನು ||
ಬಡ ಕಂಟಕಾದಿಗಳೆಲ್ಲಾ ಬಂದು | ಬಿಡದೆ ಮಾಳ್ಪುದೇನು |
ಕಡುಪಾಪಿ ಕಾಮನಸ್ತ್ರಕೆ | ಸಿಲುಕಿದೆನು ನಾನು ||46||
ಮರಿದುಂಬೆಗುರುಳೆ ಮನ್ಮಥ | ನರಗಿಣಿ ಕೇಳ್ನಿನ್ನ |
ನೆರೆದ ಮೇಲೆ ಜೀವ ತೆರಳಿ | ಪೋದರೇನು ಮುನ್ನ ||
ಸುರ ಸ್ವರ್ಗ ಸಿಕ್ಕುವುದು | ಅರಿತು ಕೂಡೀಗೆನ್ನ |
ವಿರಹದಿ ಬಳಲಿಸದೆ ಸ | ತ್ಕರಿಸಿ ಸಲಹೆನ್ನ ||47||
ಇಂತೆಂದು ಒತ್ತಾಯದಿಂದ | ಕಾಂತೆಯೊಳ್ಮಾತಾಡಿ |
ಅಂತರಂಗವರಿತಳಾಗ | ಕಾಂತೆ ಪತಿಯ ನೋಡಿ ||
ಸಂತಸದಿಂ ಸಮರತಿಯೊ | ಳಂತರಿಸದೆ ಕೂಡಿ |
ಕಂತು ಬಾಣನುದ್ರೇಕದಿ ಭೂ | ಕಾಂತನ ಈಡಾಡಿ ||48||
ವಾರ್ಧಕ
ಆ ಸುಖದ ಝೇಂಪಿನಿಂದವನೀಶ ಮೈಮರೆಯ |
ಲೋಸರಿಸಿದುದು ವದನ ನಯನೇಂದ್ರಿಯಂಗಳುರೆ |
ಪೈಸರಿಸಿದುದು ತೆಕ್ಕೆ ಸಡಲಿತಾಕ್ಷಣದೊಳೀ ದೇಹ ಬರಿಸಿದುದೊಯ್ಯನೆ ||
ಸೂಸಿದುದು ನಿಟ್ಟುಸಿರು ಸೊರಗಿ ಸಂಗಳೆದು ಮಾ |
ದ್ರಾಸತಿಯುರಸ್ಥಳದೊಳೊಡನೆ ಕದಪಿಟ್ಟು ನಿ |
ರ್ಭಾಸದೊಳಿರಲ್ಕಂಡು ಕಣ್ದೆರೆದು ಕಮಲಾಕ್ಷಿ ಮೊರೆಯಿಟ್ಟಳೇನೆಂಬೆನು ||49||
ರಾಗ ಕಾಂಭೋಜಿ ಏಕತಾಳ
ಏನು ಮುನಿದೆಯೆನ್ನೊಳಿಂತು | ಕಾಂತ ಕಾಂತ | ಬರಿದೆ |
ಮೌನವೇನು ಮಾತನಾಡು | ಕಾಂತ ಕಾಂತ ||
ಆನನ ಸಿರಿ ಕಂದಿದ್ಯಾಕೊ |  ಕಾಂತ ಕಾಂತ | ಮಹಾ |
ಮಾನನಿಧಿ ಕಣ್ದೆರೆದು ನೋಡು | ಕಾಂತ ಕಾಂತ ||50||
ವಿಷಕನ್ನಿಕೆ ನಾನಾದೆನಯ್ಯ | ಕಾಂತ ಕಾಂತ | ಎನ್ನ |
ದೆಸೆಯಿಂದ ಹೀಗಾಯಿತಯ್ಯ | ಕಾಂತ ಕಾಂತ ||
ಉಸುರುವೆ ನಾನಕ್ಕನೊಡನೆ | ಕಾಂತ ಕಾಂತ | ಅಕಟ |
ಕುಸುಮಾಸ್ತ್ರ ಕೊರಳ ಕೊಯ್ದ | ಕಾಂತ ಕಾಂತ ||51||
ಪಾಂಡು ಭೂಪನೆಂಬ ಪೆಸರು | ಕಾಂತ ಕಾಂತ | ಈ ಭೂ |
ಮಂಡಲದೊಳಡಗಿತಲ್ಲೋ | ಕಾಂತ ಕಾಂತ ||
ಹೆಂಡ್ಯರಿಬ್ಬರೇನ ಮಾಳ್ವೆವು | ಕಾಂತ ಕಾಂತ || ಇನ್ನು |
ದ್ದಂಡ ಸುತರಿಂಗಾರುಗತಿಯೊ | ಕಾಂತ ಕಾಂತ ||52||
ಭಾಮಿನಿ
ಇಂತು ಮಾದ್ರಾದೇವಿ ದುಃಖವ |
ನಾಂತು ವರ್ಣಿಸುತಿರಲಿಕಾ ಸಮ |
ಯಾಂತರದೊಳೈವರು ಕುಮಾರರು ಸಹಿತ ಗಾಢದಲಿ ||
ಕುಂತಿ ಬಂದೀಕ್ಷಿಸುತ ಧೊಪ್ಪನೆ |
ಕಾಂತನಂಗದಿ ಬಿದ್ದಳಾಗ ಮ |
ಹಾಂತ ಶೋಕದಿ ಕೇಳು ಜನಮೇಜಯ ಮಹೀಪತಿಯೆ ||53||
ರಾಗ ನೀಲಾಂಬರಿ ರೂಪಕತಾಳ
ಪ್ರಾಣೇಶನೆ ಮುನಿದೆಮ್ಮನು ಬಿಟ್ಟಿಂದೆಲ್ಲಿಗೆ ಪೋದೈ |
ಕಾಣಿಸೊ ನುಡಿಗೆನ್ನರಸನೆ ಮೋಹದಿ ಜವಗೆಡದೆ ||
ಕ್ಷೋಣಿಯನಾಳುವ ನಿನ್ನಯ ಸುತರಿಂಗಿನ್ಯಾರೋ ಗತಿ |
ಬಾಣವು ತಾಗಿತೆ ಇಂದಿಗೆ ಮುನಿಯಾ ಶಾಪವದು ||54||
ಒಂದೆಸೆಯೊಳು ಕುಂತಿಯು ಹೀಗೆಂದುರೆ ದುಃಖಿಸಿದಳು ಮಿಗೆ |
ನಂದನರೈವರು ಪಿತ ಹಾಯೆಂದೆನುತ್ಹಲುಬಿದರು ||
ಇಂದಿಗೆ ದೇಶಿಗರಾದೆವು ಮುಂದ್ಯಾರೂ ಗತಿ ನಮಗೇ |
ಕಂದೆರೆದೆಮ್ಮೊಳು ಮಾತನ್ನಾ ಡೆಂದೊರಲಿದರು ||55||
ಮುಪ್ಪಿನ ಕಾಲಕೆ ನಿಮಗಿನ್ನೀದೆಸೆ ಬಂದುದೆ ಹಾಹಾ ||
ಧೊಪ್ಪನೆ ಕೆಡೆದಿರುವಿರೆ ಈ ನಟ್ಟಡವಿಯೊಳಕಟ ||
ಸರ್ಪಿಣಿಯಾದಳೆ ಜನನಿಯು ಸಾಕಿನ್ನೀ ವಿಧಿವಶದಿಂ |
ಮುಪ್ಪುರ ಹರ ಶಿವ ಮಹದೇ ವೆಂದಳಲಿದರವರು ||56||
ಭಾಮಿನಿ
ಹೆಂಡಿರಿಬ್ಬರು ತನಯರೈವರು |
ಪಾಂಡು ಭೂಪನ ಶವದಿ ಬೀಳು |
ತ್ತಂಡಲೆವುತಳುತಿರಲಿದೇನೀ ರಭಸವೆಂದೆನುತ ||
ಕಂಡು ವನದೊಳಗಿರುವ ಋಷಿಗಳ |
ತಂಡವಯ್ತಂದಚ್ಚರಿಯ ಬೆಸ |
ಗೊಂಡು ಸಂತೈಸಿದರು ಮತ ಸಂಜೀವನೋಕ್ತಿಯಲಿ ||57||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಲ್ಲ ಮುನಿಗಳು ಕುವರರನು ಮಿಗೆ | ಭುಲ್ಲವಿಸಲನಿತರೊಳು ಮೂರ್ಛೆಯ |
ಮೆಲ್ಲನಿರುತಾ ಕುಂತಿ ಪೇಳ್ದಳು | ವಲ್ಲಭನಿಗೆ ||58||
ಅರಸ ಬಿಟ್ಟೆಮ್ಮುವನು ಸುರ ಸತಿ | ಯರಿಗೆ ಸೇರಿದೆ ಎನಗೆ ತಿಳಿಯದೆ |
ತುರುಬು ಕೊಸುವೆನವರನೆಸಗುವೆ | ಹೊರಗೆಲಸಕೆ ||59||
ಎಂದು ಕುಂತಿಯು ಧೈರ್ಯದಲಿ ನಿಜ | ನಂದನರನಿಂದೊಲಿದು ಸಲೆ ಕರೆ |
ದೆಂದಳಾಕ್ಷಣ ಮಾದ್ರಿ ನುಡಿದಳು | ನೊಂದು ಕೊಳುತ ||60||
ಮರುಳೆಲವೊ ನೀನಕ್ಕ ತನ್ನಯ | ವರ ಕುಮಾರರು ನಿನ್ನ ಕೈಯೆಡೆ |
ಧರಣಿಪತಿಯೆನಗಾಗಿ ಮಡಿದುದ | ನರಿಯೆ ನೀನು ||61||
ಸುರವಧುಗಳೊಡನಿರಲಿ ನಿನ್ನಯ | ಹರಿಬವೆನ್ನದು ನೋಡೆನುತ ಪದ |
ಕೆರಗಿ ಕೊಟ್ಟಳು ಸುತರನೆಮಜನ | ಕರದೊಳಂದು ||62||
ವಾರ್ಧಕ
ಪತಿಯ ಸಹಗಮನದಿಂ ಪರುಠವಿಸಿ ಮಾದ್ರಿಯಂ |
ದತಿಶಯದೊಳಂಗಮಂ ಬಿಡಲೊಡನೆ ಕುಂತಿ ನಿಜ |
ಸುತರಯ್ವರೊಗ್ಗಿನಲಿ ಬಂದುರೆ ಪುನೀತ ಕತ್ಯವನಮಲ ಸ್ಮೃತಿ ಮತದಲಿ ||
ಯತಿಗಳನು ಮುಂದಿಟ್ಟು ಮಾಡಿಸಿ ಕುಮಾರರಂ |
ಶತಶಂಗಶೈಲದೊಳ್ ರಕ್ಷಿಸುತಿರಲ್ ತಮಗೆ |
ಮತವಲ್ಲವೆನುತ ವನದೊಳಗಿರುವರಖಿಳಮುನಿಪತಿಗಳಾಲೋಚಿಸಿದರು ||63||
ರಾಗ ಸಾಂಗತ್ಯ ರೂಪಕತಾಳ
ಅರಸ ತಾನಪಘಾತನಾದನಿಂದಾತನ | ತರುಣಿ ಬಾಲಕರು ಚಿಕ್ಕವರು ||
ನಿರತವಲ್ಲೀಗ ನಾವಿರುವದಾರಣ್ಯ ಇ | ಲ್ಲಿರಿಸಿಕೊಂಬುದು ಮತವಲ್ಲ ||64||
ಎಂದೊಂದುಗೂಡಿ ಮೌನಿಗಳೆಲ್ಲ ಮಾತಾಡಿ | ತಂದಿಭಪುರಿಯೊಳೆಲ್ಲರನು ||
ಒಂದುಳಿಯದೆ ಭೀಷ್ಮಗರುಹಿ ಒಪ್ಪಿಸಿ ನಡೆ | ತಂದರು ತಮ್ಮಯಾಶ್ರಮಕೆ ||65||
ವರ ಭೀಷ್ಮಾಚಾರ್ಯನಾ ಕುಂತಿ ಸಹಿತಣುಗರ | ಕರೆತಂದು ಧತರಾಷ್ಟ್ರಗರುಹಿ ||
ನೆರೆ ಊರ್ಧ್ವ ದೈಹಿಕಾದಿಗಳನ್ನು ವಿರಚಿಸಿ | ಒರೆಯೆ ಜನಂಗಳಿಗೆಲ್ಲ ||66||
ಮುಂದೆ ಯೋಜನ ಗಂಧಿಯಿರುವುದಲ್ಲನುಚಿತ | ವೆಂದು ವ್ಯಾಸನು ತನ್ನಾಶ್ರಮಕೆ ||
ಚಂದದಿ ಕರೆದೊಯ್ಯಲಿತ್ತ ಬಾಲತ್ವದೊ | ಳೊಂದಾಗಾಡುತಲಿರಲವರು ||67||
ಆಳಿನೇರಿಕೆ ಹಿಡಿಗಾವಡೆಗಳು ಚಿಣಿ | ಗೋಲು ಮುಂತಾದಾಟಗಳನು ||
ಲೀಲೆಯೊಳ್ ಹಕ್ಕಿಯಾಟಗಳಾಡುತಿರ್ದರು | ಮೇಲಾದ ಕಥೆಯ ಕೇಳೆಂದ ||68||
ವಾರ್ಧಕ
ಅರಸಕೇಳ್ ದ್ರೋಣನಶ್ವತ್ಥಾಮನೊಡಗೊಂಡು |
ವರ ದ್ರುಪದನೆಡೆಗೆ ಬರೆ ಪೂರ್ವ ಸ್ನೇಹಂಗಳಂ |
ಮೆರೆದು ಸತ್ಕರಿಸದಿರೆ ಕೋಪದಿಂ ಶಪಥಮಂ ತೊಟ್ಟು ತಾನಿಂತೆನುತಲೆ ||
ನೆರೆಶಿಷ್ಯರಿಂ ನಿನ್ನ ಕಟ್ಟಿತರಿಸುವೆನೆಂದು |
ಮರಳಿ ಬಂದಸ್ತ್ರ ವಿದ್ಯಾಭ್ಯಾಸವೆಲ್ಲಮಂ |
ಭರತ ಕುಲಜರ್ಗರುಹಿವರು ಕಾಣಿಕೆಯನವರುಭಯರೊಡನೆ ಕೇಳ್ದನೊಲಿದು ||69||
ರಾಗ ತುಜಾವಂತು ಝಂಪೆತಾಳ
ಏನಿರೈ ಕುರುಕುಲಾಂಬುಜ ಭಾನುಗಳಿರ | ಏನನೀವಿರಿ ನೀವು ಗುರುದಕ್ಷಿಣೆಗಳ || ಪಲ್ಲವಿ ||
ರಾಜ ಕೌರವ ನೀನು ನಿನ್ನ ಸಹಜಾತರ್ಸಹ |
ರಾಜೀವ ಸಖ ಸುತನು ಸಿಂಧು ಭೂಪತಿಯು ||
ಮಾಜದೇ ಧರ್ಮಜನು ಮಾರುತರ್ಜುನರು ನಮ |
ಗಾ ಜನಪ ದ್ರುಪದನನು ಕಟ್ಟಿತರುವವರ್ಯಾರು ||70||
ಅರಿತು ಪೂರ್ವದ ಸ್ನೇಹವೆಂದು ನಾ ಪೋದರೆಯು |
ಅರಸುತನದುಬ್ಬಿನಲಿ ಪಾಂಚಾಲನಪನು ||
ಕರೆದು ಮನ್ನಿಸದಿರಲು ಭಾಷೆಯನು ಪೇಳಿದನು |
ಕರಕಟ್ಟಿ ಶಿಷ್ಯರಿಂ ತರಿಸುವೆನುಯೆನುತ ||71||
ಇನ್ನು ಪೇಳುವದೇನು ಕನಕ ಮಣಿ ಭಂಡಾರ |
ವನ್ನು ತಂದಿತ್ತಡೆಮಗದು  ತಪ್ತಿಯಲ್ಲ ||
ಪನ್ನತಿಕೆಯಿಂದವನ ಕೈ ಕಟ್ಟಿ ತಂದು ಪದ |
ವನ್ನು ಹಿಡಿಸಿದರೆ ಮಮ ಮನಕೆ ಪರಿತೋಷ ||72||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಂದ ಮಾತನು ಕೇಳಿ ಕೌರವ | ನೆಂದನಾ ದ್ರುಪದನನು ಸೆರೆವಿಡಿ |
ದೊಂದು ನಿಮಿಷಕೆ ತರುವೆನೆನುತಾ | ನಂದದಿಂದ ||73||
ರವಿಜ ಶಕುನಿ ಜಯದ್ರಥಾದ್ಯರ | ನವನಿಪತಿಯೊಡಗೊಂಡು ಪೊರಟನು |
ತವಕದಿಂ ಬಲು ಪಟು ಭಟರು ಸಹೀ | ತವಘಟಿಸುತ ||74||
ಧಾಳಿಯಿಟ್ಟರು ಗಂಗೆಯೆತ್ತರ | ಕ್ಕೂಲ ದೇಶಕ್ಕಾಗಿ ಬಲು ನೀ |
ಸ್ಸಾಳಕೋಟಿಗಳೊದರಿದವು ಸ | ಮ್ಮೇಳದಿಂದ ||75||
ಧೂಳಿ ಕೋಟೆಯಗೊಂಡುರಿಪು ರಾ | ಜಾಲಯಕೆ ಚೂಣಿಯಲಿ ಬರೆ ಪಾಂ |
ಚಾಲನನುಜರು ಹೊಯ್ದರಾ ರಿಪು | ಜಾಲಗಳನು ||76||
ರಾಗ ಮಾರವಿ ಏಕತಾಳ
ತಡೆದರಿ ಭಟರ ಸಮೂಹವ ಮುಸಲದಿ | ಹೊಡೆದುರೆ ನೋಯಿಸುತ ||
ಬಿಡದಟ್ಟಿದರಾ ದ್ರುಪದ ಸಹೋದರ | ರೆಡೆಗೊಡದಬ್ಬರಿಸಿ ||77||
ಕರ್ಣ ಜಯದ್ರಥ ಶಕುನಿಗಳುಗ್ರವ | ನಿರ್ಣಯಿಸಲು ಕಂಡು |
ಕರ್ಣ ಹೀನಾಂಗನೆಯಂತೀ ಬಲ ಬಲು | ಜೀರ್ಣಿಸಿ ತಿರುಗಿದರು ||78||
ಗುರು ಸಹಿತಲೆ ಪಾಂಡವರೈವರು ತ | ತ್ಪುರ ಬಾಹೆಯೊಳಿರಲು ||
ಧುರಕಿದಿರಪ್ಪ ಮಹಾಸನ್ನಾಹದಿ | ತರುಬುತ ನಿಂದಿರಲು ||79||
ಕೈದುಗಳನು ಬಿಸುಟಾ ಕೌರವ ಬಲ | ಮೈದೆಗೆದಯ್ತರಲು ||
ಹೊಯ್ದುರೆ ಭೀರ್ಮಾರ್ಜುನರರಿಬಲಕಡ | ಹಾಯ್ದಬ್ಬರಿಸಿದರು ||80||
ವಾರ್ಧಕ
ಮುರಿದೊತ್ತಿ ಬರುವ ಮದದಾನೆಯಂ ಸೇನೆಯಂ |
ತರಿದೊಟ್ಟಿದರ್ಭುಜ ಪ್ರತಾಪದಿಂ ಕೋಪದಿಂ |
ಧುರದೊಳತಿರಥರನೀಡಾಡಿದರ್ತೀಡಿದರ್ಭೀಮಾರ್ಜುನರ್ಭರದೊಳು ||
ದೊರೆಯಾವನೆನುತ ಕೋಪದಿ ಕಂಡು ಮುಂಕೊಂಡು |
ಸೆರೆವಿಡಿದು ಕಟ್ಟಿ ಪಾಂಚಾಲನಂ ಶೀಲನಂ |
ಗರುವಿಂಗೆ ಕಾಣಿಕೆಯನಿದಿರಿಟ್ಟು ಪೊಡಮಟ್ಟು ನಿಂದರಹನೇವೇಳ್ವೆನು ||81||
ರಾಗ ಭೈರವಿ ಝಂಪೆತಾಳ
ಧರಣಿಪತಿ ಲಾಲಿಸೈ | ಗುರುಕಾಣಿಕೆಯ ಕೊಟ್ಟ |
ಮರುತಾರ್ಜುನರ ಕಂಡು | ಉರುತರದಿ ಪೊಗಳಿ ||82||
ದ್ರೋಣನೆಂದನು ದ್ರುಪದ | ಕ್ಷೋಣಿಪಗೆ ದೊರೆತನದ |
ತ್ರಾಣವೆಲ್ಲಿಹುದೆಲವೊ | ಕಾಣಿಸಿತೆ ಮನಕೆ ||83||
ಸಂದಿತೇ ಪೂರ್ವದೊಳ | ಗೆಂದ ಭಾಷೆಯು ನಿನಗೆ |
ಮಂದಮತಿಯಾಗಿ ನೀ | ನಂದು ಗರ್ವದಲಿ ||84||
ನಾವು ವಿಪ್ರರು ನಮಗೆ |  ಜೀವ ಹತ್ಯವದ್ಯಾಕೆ |
ಜೀವದಾನವ ಕೊಟ್ಟೆ | ಜೀವಿಸಿಕೊ ಎಂದ ||85||
ಹೆಡೆಮುಡಿಯ ಬಿಗಿದುದನು | ಬಿಡಿಸಿ ದ್ರುಪದನನು ಮ |
ತ್ತೊಡಬಡಿಸಿ ಕಳುಹಿದನು | ತಡೆಯದಾ ದ್ರೋಣ ||86||
ಭಾಮಿನಿ
ಸಿಂಧುವಸನೆಯ ಪತಿಯೆ ಕೇಳುರೆ |
ನೊಂದು ದ್ರುಪದನು ಮಾನಭಂಗದೊ |
ಳಂದು ತೆರಳಿದನಿವನ ಜೈಸುವ ಸುತನ ಕ್ರತು ಮುಖದಿ ||
ಇಂದ್ರಜಂಗೊಪ್ಪುವ ಸತಿಯು ಸಹಿ |
ತಂದು ಪಡೆವೆನೆನುತ್ತ ವಿಪ್ರರ |
ವಂದಗೂಡಿಸಿ ಪುತ್ರ ಕಾಮ್ಯಾಧ್ವರವ ತೊಡಗಿದನು ||87||
ರಾಗ ಸಾಂಗತ್ಯ ರೂಪಕತಾಳ
ಕ್ಷೀಣನುಳಿದಾಹುತಿಯಗೊಂಡು ಅಮರರ | ಬಾಣಸಿಗುಣಬಡಿಸುತಲಿ ||
ಮಾಣದೆ ಎಸಗಿದರಾ ದಿವಿಜರು ದ್ರುಪದ | ಕ್ಷೋಣಿಪಾಲಕನಭಿಮತದಿ ||88||
ವರಕುಂಡ ಮಧ್ಯದೊಳುರಿವಗ್ನಿ ಮುಖದಲ್ಲಿ | ಗರುವನಿಟ್ಟೆರೆದಂತೆ ಭರದಿ ||
ಶರ ಚಾಪಾಯುಧ ಸಹಿತಲೆ ದಷ್ಟದ್ಯುಮ್ನವ | ತರಿಸಿದ ರೌದ್ರಾಗ್ರದಿಂದ ||89||
ವೇದ ಮಧ್ಯಗ್ರದೊಳೊಡೆದು ಮೂಡಿದಳು ತಾ | ನಾದಿ ಶಕ್ತಿಯು ಎಂಬ ತೆರದಿ ||
ಶೋಧಿಸೆ ಕಾಮನ ಕೈದು ಜಗನ್ಮೋಹ | ನೋದಯ ಮಂತ್ರದೇವತೆಯೊ ||90||
ದ್ರೋಣನ ವಧೆಗೆ ಈ ಮಗನು ಪಾರ್ಥನಿಗಹ | ರಾಣಿಯು ಮಗಳೆಂದು ಮುದದಿ ||
ಕ್ಷೋಣಿಪ ದ್ರುಪದ ಸಂರಕ್ಷಿಸುತಿರ್ದನು | ಬಾಣ ವಿದ್ಯಂಗಳ ಕಲಿಸಿ ||91||
ಅತ್ತಲಾ ದ್ರುಪದನು ಸುತರ ಪಾಲಿಸುತಿರ | ಲಿತ್ತ ಕೌರವನೇಕಾಂತದಲಿ ||
ಚಿತ್ತದಿ ನೊಂದಾಗ ಶಕುನಿ ಕರ್ಣಾದ್ಯರೊ | ಳುತ್ತರವಾಡಿದನಂದು ||92||
ಭಾಮಿನಿ
ಇಂದು ಭೀಮಾರ್ಜುನರು ದ್ರುಪದನ |
ತಂದು ಕಾಣಿಕೆಗೊಟ್ಟು ಮನಕಾ |
ನಂದಗೊಳಿಸಿದರವರು ದ್ರೋಣಾಚಾರ್ಯಗತಿ ಹಿತರು ||
ಸಂಧಿಸಿದುದವಮಾನ ನಮಗಿದ |
ರಿಂದಲಿವರೊಳು ಕಾದಿರಣದೊಳು |
ನಿಂದು ಗೆಲಲರಿದವರು ಹೆಬ್ಬಲರ್ನಾವು ದುರ್ಬಲರು ||93||
ರಾಗ ಕಾಂಭೋಜಿ ಝಂಪೆತಾಳ
ಕೇಳಿರೈ ಕರ್ಣ ಶಕುನಿಗಳಿದಕುಪಾಯವನು | ಪೇಳಿ ಬಲ್ಲಡೆ ತತೂಕ್ಷಣದಿ ||
ಬಾಳಗೊಡರಾ ಸಮೀರಜನೆಮಸುತಾದಿಗಳು | ಧಾಳಿಯಿಲ್ಲೆನೆ ರವಿಜನೆಂದ ||94||
ದುಗುಡವೇಕೆಲೆ ಜೀಯ ದುಷ್ಟ ಪಾಂಡವರುಗಳ | ಬಿಗುಹ ನಿಲಿಸುವೆ ರಣಾಂಗಣದಿ ||
ಜಗದೊಳೇಕಚ್ಛತ್ರ ಪತಿಯಾಗಿ ಮೆರೆವಂತೆ | ಬಗೆಯನೆಸಗುವೆನೆಂದ ಕರ್ಣ ||95||
ವಿದುರ ಭೀಷ್ಮಾದಿಗಳು ಸದನದೊಳಗುಂಡುಂಡು | ಒದಗುವರು ಪರಹಿತಕ್ಕವರು ||
ಹದನ ನೀನೇ ಬಲ್ಲೆಯವರದೆಂದೆನೆ ಶಕುನಿ | ಚದುರತೆಯ ಪೇಳ್ದ ಕೌರವಗೆ ||96||
ಭೂಪ ಕೇಳ್ ಪಾಂಡವರ ಹಿಮ್ಮೆಟ್ಟಿಸಲ್ಕೆ ಕುಹ | ಕೋಪಾಯ ಮಾರ್ಗ ಹೊರತಿಲ್ಲ ||
ನೀ ಪರೀಕ್ಷಿಸು ಮನದೊಳೆಂದವನಿಪನ ಮನದ | ತಾಪ ತಣಿವಂತೆ ಪೇಳಿದನು ||97||
ಕಾಲಾಗ್ನಿ ರುದ್ರರೂಪನು ಭೀಮ ಸೇನನೊಳು | ಕಾಳಗದಿ ಗೆಲುವರ‌್ಯಾರುಂಟು ||
ಮೂಲ ಪುರುಷನು ಯುಧಿಷ್ಟಿರಗನುಜನಾಗಿಹನು | ಸೋಲದವರಾರೆಂದರವಗೆ ||98||
ಧರೆಯೊಳಗೆ ಮೂವರೆ ಕಣಾ ಧನುರ್ವಿದ್ಯೆಯಲಿ | ಮೆರೆವ ಸಾಮರ್ಥ್ಯ ಶೋಭಿತರು ||
ಪರಿಕಿಸಲಿಕೊಬ್ಬೊಬ್ಬರಲ್ಲಿ ಒಂದೊಂದು ಗುಣ | ನರನಲ್ಲಿ ತ್ರೈಗುಣವು ಭರಿತ ||99||
ಕಾಣಲಾ ರಘುನಾಥ ಚರಣುಗ್ರಭೀಷ್ಮ ಶಿರ | ದ್ರೋಣನೆದೆ ನಡುಗುವದು ಭರದಿ ||
ಮೇಣವನೊಳಾವನೈ ಮಾರಾಂತು ಜೀವಿಸುವ | ತ್ರಾಣನೀ ಜಗದಿ ಪಾರ್ಥನೊಳು ||100||
ಶತ್ರುಗಳ ಸಂಹರಿಸಿ ಧರೆಯನಾಳುವ ಮಹಾ | ಸತ್ವ ನಿನಗಿಲ್ಲವದರಿಂದ ||
ಕತ್ರಿಮದಿ ರಿಪುಗಳನು ಕಿತ್ತಿಟ್ಟು ಬಾಳಿರುವ | ದುತ್ತಮರ ಮತವು ಕೇಳೆಂದ ||101||
ಎಳತಿನೊಳು ಮುರಿಯದಡೆ ಬೆಳೆದಡಸದಳವವರಿ | ಗಿಳೆಯರ್ಧವಿತ್ತಡಾ ಮೇಲೆ ||
ಅಳುಕರಿನ್ನೆಲೆ ನೀನು ತಿಳಿಯೆನುತಲಾ ಶಕುನಿ | ಹಲವು ದುರ್ಭೋಧನೆಯನರುಹೆ ||102||
ಭಾಮಿನಿ
ಎಂದು ದುರ್ಭೋಧೆಗಳ ನಾನಾ |
ಚಂದದಲಿ ಬೋಧಿಸಿದು ನೀತಿಯ |
ನಂದ ಗೆಡಿಸಿದನಾ ಕಳಿಂಗನು ಕತಕವನು ನೆನೆದು ||
ಬಂದುದಾ ಕೌರವನ ಮನಸಿಗೆ |
ಬಂದನಿರುಳಿನೊಳವರು ಸಹಿತಲೆ |
ತಂದೆಯಿದ್ದೆಡೆಗಯ್ದಿಪೇಳಿದನಧಿಕ ವಿನಯದಲಿ ||103||
ರಾಗ ಕಾಂಭೋಜಿ ಅಷ್ಟತಾಳ
ಲಾಲಿಸು ಪಿತ ನಮ್ಮ ಮಾತ | ಗುಣ | ಶೀಲ ಸಂಪನ್ನ ಪ್ರಖ್ಯಾತ ||
ಪೇಳುವದೇನು ಭೀಮಾರ್ಜುನರಿಂದಲಿ | ಬಾಳುವ ತೆರ ನಾ ಕಾಣೆವು ಬಲು ಬಗೆಯಿಂದ  ||104||
ಇರಲವರೇ ಪುರದೊಳಗೆ | ದೇಶಾಂ | ತರಕಪ್ಪಣೆಯನೀವುದೆಮಗೆ ||
ಸರಸಿಜವನವ ತೂರುಚಿಕರಿಯೆಳದಂತೆ | ಪರಿಭವವಪ್ಪುದು ಭೀಮನೊಳ್ಕೂಡದು ||105||
ಅಕಟ ಕೇಳಿದೆಯಲೈ ಮಗನೆ | ಧರ್ಮ | ಸುಕುಮಾರಕನು ಬಾಧಕನೆ ||
ವಿಕಟ ಭೀಮಾರ್ಜುನರವನೊಳಗಲ್ಲದೆ | ಪ್ರಕಟಿಸಲವರಿಂದಾಗುವದೇನು ಕತಕವು ||106||
ತಂದೆ ಕೇಳ್ ಧರ್ಮಜಾದಿಗಳ | ಮತ | ದಿಂದಾಳಿರುವದು ರಾಜ್ಯಗಳ ||
ನಂದದಿಂದವರಿಗೀವುದು ನಮ್ಮಿಂದಾಗದು | ಇಂದು ಜನನಿಯೊಳಪ್ಪಣೆ ಕೇಳ್ವೆನೆಂದನು ||107||
ಮಗನೆ ಬಾರೆನ್ನ ಮರಿಯಾನೆ | ಎನ್ನ | ನಗಲಿ ಪೋದರೆ ಬಾಳಿರುವೆನೆ ||
ದುಗುಡವ ಬಿಡು ಚಿತ್ತ ಬಂದಂತೆ ಮಾಡು ವೈ | ರಿಗಳ ಕಿತ್ತಿಡುವ ಯತ್ನವ ಮಾಡು ಬೇಗದಿ ||108||
ವಾರ್ಧಕ
ಅರಸ ಕೇಳಿಂತೆಂದು ಧೃತರಾಷ್ಟ್ರಮನ್ನಿಸಲ್ |
ಪರಿತೋಷಮಂಬಟ್ಟು ಕೌರವಂ ಪೇಳಿದಂ |
ಧರೆಯೊಳರ್ಧವನಿತ್ತು ಭೀಷ್ಮಾದಿ ಭಂಡಾರಮಂ ದಯದಿ ಹಸುಗೆಯಿಂದ ||
ತರಿಸಿ ನೀವಾ ಪಾಂಡವರಿಗೀವುದಾರೊಬ್ಬ |
ರರಿಯದಂತುರುಹುವೆವು ವಾರಣಾವತ ಪುರದೊ |
ಳರಗಿನರ ಮನೆಯನ್ನು ಪರುಠವಿಸಿ ರಿಪು ಬಾಧೆಯಂ ಕಳೆವೆನೆಂದನೊಲಿದು ||109||
ಭಾಮಿನಿ
ಇಂತು ಕೌರವನೆಂದುದನು ಕೇ |
ಳ್ದಂತರಂಗದಿ ಪೇಳ್ದನಿದರನು |
ತಂತು ಮಾತ್ರದಿ ವಿದುರ ಭೀಷ್ಮಾದಿಗಳು ಅರಿಯದೊಲು ||
ಗೊಂತುಗೊಳಿಸೆನಲಾ ಪುರೋಚನ |
ನಂ ತವಕದಿಂ ಕರೆದೊರೆದನಾ |
ಗಂತರಿಸದರಗಿನಲಿಯರಮನೆ ಮಾಡು ನೀನೆಂದು ||110||
ರಾಗ ಕಮಾಚು ಏಕತಾಳ
ಮಾಡಿದನರಗಿನಿಂದರಮನೆಯ | ನೋಡಲೊಬ್ಬರಿಗರಿಯದ ಬಗೆಯ  || ಪಲ್ಲವಿ ||
ಅಷ್ಟಕಂಬವ ನಿಟ್ಟು ಚೌಕದುಪ್ಪರಿಗೆಯ | ನಿಟ್ಟುರೆ ಕೋಣೆ ಭವಂತಿಗಳ ||
ಹುಟ್ಟಿಸಿ ಹೊಳೆವ ಚಾವಡಿ ಮೊದಲಾದುದ | ತಟ್ಟನೆ ಎಸಗಿದ ಸಜ್ಜಾಗಹವ ||111||
ನವ ಸಜ್ಜಾಗಹ ಮಾಡಿ ವಿಧಿಯ ಮೀರಿಸುವಂಥ | ವಿವಿಧೋಪಾಯದ ಕತಕದಲಿ ||
ಭುವನದೊಳಿರುವ ವಸ್ತುಗಳ ಚಿತ್ತಾರದಿ | ವಿವರ ವಿವರವಾಗಿರುಹಿಸಿದ ||112||
ಗುಡಿ ತೋರಣಗಳ ಬೀದಿ ಬೀದಿಗಳ | ಅಡಿಗಡಿಗೆಸೆವ ವಿಚಿತ್ರಗಳ ||
ತಡೆಯದೆ ರಚಿಸಿದನಾಗ ನಗರ ಜನ | ಗಡಣವರಿಯದಂತೆ ನೂತನದಿ ||113||
ಭಾಮಿನಿ
ಭೂಪನಾಜ್ಞೆಯೊಳುರಿ ಮನೆಯನುಂ |
ಆ ಪುರೋಚನನೆಸಗಲಿತ್ತ  ಪ್ರ |
ಳಾಪಿಸುತಲೇಕಾಂತದಲಿ ಪಾಂಡವರುಗಳ ಕರೆದು ||
ಭೂಪ ಧರ್ಮಜಗುಸುರಿದನು ನಾ |
ನಾ ಪರಿಗಳಿಂ ಮರುಳು ಮಾಡುತ |
ಕಾಪುರುಷರಾಲೋಚನೆಯ ಸಜ್ಜನರು ಬಲ್ಲಪರೆ ||114||
ರಾಗ ಭೈರವಿ ಝಂಪೆತಾಳ
ಮಗನೆ ಬಾ ಧರ್ಮಜನೆ ಮಾತ ಲಾಲಿಸು ನೀನು |
ವಿಗಡೆರೆಮ್ಮವರಿವರೊಳಿರಲರಿದು ನಿಮಗೆ ||
ನಗರವನು ಸೊಗಸಿನಲಿ ವಾರಣಾವತವೆಂಬ |
ನಗರದರುವತ್ತು ಯೋಜನದಳತೆಯಾಗಿ ||115||
ಅಲ್ಲಿ ನವನೂತನದ ರಾಜ ಮಂದಿರದಿ ನೀ |
ವೆಲ್ಲವರು ಪೋಗಿ ವಸತಿಯ ಮಾಳ್ಪುದಿನ್ನು ||
ಖುಲ್ಲರೆಮ್ಮವರು ಸಾಧುಗಳು ನೀವದರಿಂದ |
ಸಲ್ಲದಪ ಕೀರ್ತಿ ನಮಗೆಂದನಂಧನಪ ||116||
ಎಂದ ಮಾತನು ಕೇಳಿ ಯಮಜಾತನುಸುರಿದನು |
ತಂದೆ ನೀವೆಮಗೆಂದ ನುಡಿ ಮೀರ್ವರುಂಟೆ ||
ಇಂದು ಚಿತ್ತಕೆ ಬಂದ ರೀತಿ ಮಾಡಿಸುವುದೆನ |
ಲಂದು ಗುರು ಭೀಷ್ಮಾದಿ ಸಮುದಾಯದಿಂದ ||107||
ತರಿಸಿ ಮಣಿಮಯದ ಭಂಡಾರವ ವಿಭಾಗಿಸುತ |
ಕರಿತುರಗ ಮೊದಲಾದ ವಸ್ತುಗಳನೆಲ್ಲ ||
ಅರಿತು ದಾಯಾದ್ಯ ಪಾಲಿನಲಿ ವಂಚಿಸಿಕೊಟ್ಟು |
ತರಳರಿಂಗುಪಚಾರ ಮಾಡಿದನು ಭೂಪ ||108||
ವರ ಮುಹೂರ್ತದಲಿ ವಾರಣ ಪುರಕೆ ಪೊರಮಟ್ಟು |
ಇರದೆ  ಧರ್ಮಜನನುಜನರ್ಜುನನು ಸಹಿತ ||
ಅರಸು ಮಕ್ಕಳಿಗರಣ್ಯ ದೊಳಿರವಿದೇನೆಂದು |
ಮರುಗಿದುದು ಪುರಜನವು ಮಮತೆಯಿಂದೊಲಿದು ||109||
ವಾರ್ಧಕ
ಕೇಳು ಜನಮೇಜಯ ಧರಿತ್ರಿನಪನಿರವನ್ನು |
ಬೀಳುಗೊಡಲೊಡನೆ ಬಂದಾ ವಿದುರ ಭೀಷ್ಮ ಗುಣ |
ಶೀಲ ಗುರು ಕೃಪ ಮುಖ್ಯರೊಲಿದು ಬೆಂಬಳಿಗೊಂಡು ಸುಯ್ದು ಮಮಕಾರದಿಂದ ||
ಕೇಳಲಾ ಬಾಲರ್ಗೆ ತಕ್ಕ ಬುದ್ಧಿಯ ನಂದು |
ಪೇಳುತಲೆ ತಿರುಗಲಾ ವಿದುರ ಕೂಡಯ್ತಂದು |
ಖೂಳ ಕೌರವನೆಸಗಿದುರಿಮನೆಯ ಸಂಗತಿಯ ಸೂಚಿಸುತ ಬೀಳ್ಕೊಂಡನು ||110||
ಭಾಮಿನಿ
ಪೊಡವಿಪತಿ ಕೇಳಿಭಪುರವ ಪೊರ |
ಮಡುವ ವೇಳ್ಯಕೆ ಧರ್ಮಸುತನಿಗೆ |
ತಡೆಯದಾದುದು ವರುಷ ಇಪ್ಪತ್ತೊಂಭತಂದಿನಲಿ ||
ಅಡವಿಯೊಳು ಹದಿನಾರು ವರುಷವು |
ನಡೆಯಲಾ ಮೇಲಿರ್ದ ಇಭಪುರ |
ದೆಡೆಯ ವರುಷ ತ್ರಯೋದಶವು ಇಂತೆಣಿಕೆ ನೋಡೆಂದ ||111||
ರಾಗ ಸೌರಾಷ್ಟ್ರ ಏಕತಾಳ
ನಲವಿಂದ ಪಾಂಡವರೈವರ್ಜನನಿ ಸಹ | ಒಳಪೊಕ್ಕರ್ವಾರಣವತವ ||
ಕಲಶ ಕನ್ನಿಡಿಯಿಂದಲಾ ಪುರ ಜನರೆಲ್ಲ | ರೊಲಿದಿದಿರ್ಗೊಂಡರುತ್ಸಹದಿ ||112||
ಕಂಡನಾ ಕಾಲನಂದನನುರಿವನೆ ಯಜ್ಞ | ಕುಂಡವ ರಚಿಸಿದಂದವನು ||
ಅಂಡಲೆವುತ ಬೊಪ್ಪನರು ಕಟ್ಟಿಸಿದರೆ | ಖಂಡಪರಶು ಬಲ್ಲನೆಂದ ||113||
ಸಮಿಧೆಗಳಾವು ನಾಲ್ವರು ಕುಂಡ ಮಧ್ಯದಲಿ | ರಮಣಿಯಾಹುತಿ ಭೀಮಸೇನ ||
ಕ್ರಮದಿಂದ ಪಶು ಕುಮತಿಯು ಕಟ್ಟಿಸಿದ ರಾಜೋ | ತ್ತಮನು ಕೌರವನು ದೀಕ್ಷಿತನು ||114||
ಎನುತ ಧರ್ಮಜ ಲಕ್ಷ್ಮೀನಾಥನ ಗತಿಯೆಂದು | ಮನದಿ ನೆನವುತಿರಲ್ಕಂದು ||
ಜನಪನಿದ್ದೆಡೆಗಾಗಿ ವಿದುರನಟ್ಟಲು ಬಂದ | ಕನಕನೆಂಬುವನು ಶೀಘ್ರದಲಿ ||115||
ವರ ಸಜ್ಜಾಗಹದಿಂದ ಸವೆದನು ಪಥವನು | ವಿರಳವಾಗಿಟ್ಟು ರಾತ್ರೆಯಲಿ ||
ಇರಲೊಂದು ದಿನದಿ ಭೂಸುರರ ವಂದವು ಸಹ | ಹರುಷದಿಂದುಂಡುದೆಲ್ಲವರು ||116||
ವಾರ್ಧಕ
ಇಂದುವಂಶ ಶಿಖಾಮಣಿಯೆ ಲಾಲಿಸೈ ಬಳಿಕ |
ಬಂದಲ್ಲಿ ಪಂಚ ಪುತ್ರಿಕೆಯೆಂಬ ಬೇಡತಿಯು |
ಕಂದರಯ್ವರ ಕೂಡಿಕೊಂಡುಳಿದಿರಲ್ ಪುರೋಚನನೊಡೆಯನಾಜ್ಞೆಯಿಂದ ||
ಅಂದಿರುಳಿನೋಳ್ಕಿಚ್ಚನಿಡೆ ದೈವಗತಿಯು ಬೇ |
ರೊಂದೆಣಿಸಿತೇನನೆಂಬೆನೆಚ್ಚರ್ತು ಪವಮಾನ |
ನಂದನಂ ಸಹಿತಿವರು ಹಾಯ್ದರು ಬಿಲದ್ವಾರದಿಂದುತ್ತರಿಸಿ ನಿಶಿಯೊಳು ||117||
ಅರಸಕೇಳ್ ಪಂಚಪುತ್ರಿಕೆಯೆಂಬ ಬೇಡತಿಯು |
ತರಳರಯ್ವರು ಸಹಿತ ಮರುತಸಖನಾದಿನದಿ |
ಹರುಷದಿಂದಾಹುತಿಯ ಕೊಂಡನು ಕ್ಷಣಾರ್ಧದಿ ಛಡಾಳಿಸುವ ಶಿಖಿ ವಹಿಲದಿ ||
ತರುಣರ್ಸಹ ಪುರಜನರ್ನೋಡುತಕಟಾ ಪಾಂಡ |
ವರು ಬೆಂದರೇ ಧರ್ಮದಿಂ ನಡೆದು ಕೌರವನ |
ದರಿಯ ಬಹುದೇ ಕತಕ ಹರ ಮಹಾ ದೇವೆಂದು ಮರುಗಿತಾ ಜನಜಾಲವು ||118||
ಭಾಮಿನಿ
ಮುನ್ನ ಬೆಂದನಲಾ ಪುರೋಚನ |
ಕುನ್ನಿಯದು ಲೇಸಾಯ್ತು ಸದ್ಗುಣ |
ರನ್ನರಳಿದರೆ ಹಾಯೆನುತ್ತಿಳೆಗೊರಗಿದುದು ಸುಜನ ||
ಇನ್ನು ಸುಡುಸುಡು ಧರ್ಮ ಲೋಕದಿ |
ಗನ್ನ ಘಾತಕವೆನಿಪುದಾಯ್ತು |
ತ್ಪನ್ನರಾರಿವರಂತೆ ಧಾರ್ಮಿಕರೆಂದು ಶೋಕಿಸುತ ||119||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತ ಪಾಂಡವರಳಿದರೆನುತಲೆ | ಹಸ್ತಿನಾಪುರದೊಳಗೆ ಸಕಲ ಜ |
ನೋತ್ತಮರು ನೆರೆಕೇಳಿ ಮರುಗಿದ | ರತ್ತು ಭರದಿ ||120||
ಹೊಗದುದಾನನ ವಿದುರ ಭೀಷ್ಮಾ | ದಿಗಳು ಬಲು ಶೋಕಿಸಲು ಮತ್ತಾ |
ದುಗುಡದಲಿ ಧೃತರಾಷ್ಟ್ರಭೂಪಾ | ದಿಗಳು ಮರುಗೆ ||121||
ಶೋಕದಡಿಯಾ ಹರುಷ ಸಿರಿ ತಾ | ಸೋಕಿದಳು ಕೌರವರ ಮುಖ ಸಿರಿ |
ಶಾಖೆಗಳನೇನೆಂಬೆ ಬಳಿಕ ವಿ | ವೇಕದಿಂದ ||122||
ಬಂದು ಸುರನದಿಯಲ್ಲಿ ಸರ್ವರು | ಮಿಂದು ಮೌನದಿ ಊರ್ಧ್ವದೇಹಿಕ |
ಸಂದ ವಿಧಿಯಲಿ ಮಾಡಿ ಮರಳಿದ | ರಂದು ಪುರಕೆ ||123||
ಪೃಥ್ವಿಪತಿ ಕೇಳಿಂದು ಕುಲ ಭೂ | ಪೋತ್ತಮರ ಪರಿಯನ್ನು ಬಳಿಕವ |
ರುತ್ತರಿಸಿ ಬಿಲ ಮುಖದಿ ಬಂದರು | ಕತ್ತಲೆಯೊಳು ||124||
ತೊಳಲಿದರು ಬಳಲಿದರು ಬಲು ಕಲು | ಮುಳುಗಳಲಿ ಕಾಲಿಡುತ ಮರುಗುತ |
ಕಳಿದರೈ ಬಹು ಯೋಜನವನಿಂ | ತಳುತ ವನದಿ ||125||
ಭಾಮಿನಿ
ದಾಟಿದರು ಗಂಗೆಯನು ರಾಯನ |
ಕೂಟದಲಿ ನಿಜ ಜನನಿ ಸಹಿತ ಮ |
ಹಾಟವಿಯನುತ್ತರಿಸಿ ಬಂದರು ಪಾಂಡುನಂದನರು ||
ಕೋಟಲೆಯನೇನೆಂಬೆ ಯಮಜ ಕಿ |
ರೀಟಿಯರ ಕಾಲೊಡೆದು ಯಮಳರ |
ಸೂಟಿಯಳಿದುದು ಕುಂತಿ ಸಹಿತಳಲಿದರು ಬೆಳತನಕ ||126||
ರಾಗ ಆನಂದ ಭೈರವಿ ಏಕತಾಳ
ನಟ್ಟಡವಿಯೊಳ್ನಡೆಯಲಾರೆವು | ಬೊಟ್ಟಿಡಲಿನಿತು ನೀರಿಲ್ಲವು |
ಕೆಟ್ಟೆವು | ಬಿಸಿಲೊಳ್ | ಸುಟ್ಟೆವು ||127||
ಉರಿಮನೆಯೊಳ್ ಸಾಯಲಿಸದೆ | ಸೆರಗ ಹಿಡಿದೆಳೆತಂದು ಬಿಡದೆ |
ನಡೆಸಿದ | ಭೀಮ | ಕೆಡಿಸಿದ ||128||
ಇಂದು ಕೌರವೇಂದ್ರ ಹಿಡಿದು | ಕೊಂದರೂ ಕೊಲಲಿಂದೇ ಬಡಿದು |
ಎಂದಳು | ಕುಂತಿ | ನೊಂದಳು ||129||
ಕರಡಿ ಹೆಬ್ಬುಲಿ ಸಿಂಹಾದಿಗಳು | ಮುರಿದು ತಿನ್ನಲಡವಿಯೊಳು |
ಸಾರ್ಥರು | ನಾವ್‌ಕ | ತಾರ್ಥರು ||130||
ಇಂತೆಂದು ಮಾದ್ರೀನಂದನರು | ಚಿಂತಿಸಿ ಬಲು ದುಃಖಿಸಿದರು |
ನಡೆಯದೆ | ತಷೆಯೊಳ್ | ತಡೆಯದೆ ||131||
ವಾರ್ಧಕ
ಭೂಕಾಂತ ಕೇಳ್ ಪವನ ಸುತ ನುಡಿದನಯ್ವರಿ |
ನ್ಯಾತಕಳುತಿಹಿರಿ ನಾನಿಹೆನೆನುತ ತಡವರಿಸಿ |
ಶೋಕಿಸುವ ಜನನಿಯಂ ಪೊತ್ತೆಮಜನ ಬಹಳ ಸಾಸದಿಂದೌಕಿ ಬಿಡದೆ ||
ಆ ಕಿರೀಟಯನೆಡದ ಕಂಕುಳೊಳಗಿಟ್ಟು ಮಾ |
ದ್ರೀಕುಮಾರರ ಎತ್ತಿ ಬಲದ ಬದಿಯೊಳಗವರ |
ನೌಕಿ ನಡೆದಂ ಭೀಮನಡಹಾಯ್ದು ಕಲ್ಮರವನೊದೆದನಿಲ ವೇಗದಿಂದ ||132||
ಭಾಮಿನಿ
ಇಂದು ವಂಶ ಶಿಖಾಮಣಿಯೆ ಕೇ |
ಳ್ಬಂದನೀ ಪರಿ ಹಲವು ಯೋಜನ |
ದಿಂದ ನಟ್ಟಡವಿಯಲಿ ಬಳಲಿದೆನೆಂದನೇ ಭೀಮ |
ಎಂದು ನೀರಡಸಿರದೆ ನಿದ್ರೆಯ |
ತಂದನೇ ಮನಸಿಂಗೆವನದೊಳು |
ತಂದಿಳುಹಿದನು ತರುಗಳಡಿಯಲಿ ವಿಶ್ರಮಿಸೆ ಬಳಿಕ ||133||
ರಾಗ ನೀಲಾಂಬರಿ ತ್ರಿವುಡೆತಾಳ
ತಳಿರನ್ನು ತರಿದೊಟ್ಟಿ ನೆಳಲಲ್ಲಿ | ಅವರ | ಮಲಗಿಸಿ ಮಂದಾಜದೆಲೆಯಲ್ಲಿ ||
ಘಳಿಲನೆ ನೀರ ತಂದೆರೆದನು | ಭೀಮ | ನಳಲುತಲವರ ಕಂಡೊರೆದನು ||134||
ತಾಯೆ ದಿಟವೆ ನಾಗನಗರಿಯ | ಮಹಾ | ರಾಯನರಸಿ ನಿಮ್ಮ ಬವಣೆಯ ||
ಆಯವೇನೆಂಬೆ ನಿನ್ನಣುಗರು | ಸರ್ವ | ರಾಯರೆದೆಗೆ ಶೂಲರೆನಿಪರು ||135||
ಈ ವಿಧಿಯಾಯ್ತೆ ಹಾ ಎಂದನು | ಕುಂತೀ | ದೇವಿಯ ಕಾಣುತ್ತನೊಂದನು ||
ತಾ ವಿಭ್ರಮಿಸುತಲೆ ಸೊರಗಿದ | ಮಹಾ | ದೇವೆಂದು ಮನದೊಳು ಮರುಗಿದ ||136||
ಮಾತೆಯ ಪದಗಳ ನೊತ್ತುತ | ಯಮ | ಜಾತನಡಿಯ ತಡವರಿಸುತ್ತ ||
ಈ ತೆರದೊಳು ಭೀಮನಳಲುತ್ತ | ಸಹ | ಜಾತಾದಿಗಳನು ವಿಶ್ರಮಿಸುತ್ತ ||137||
ಬರುವ ನೀರನು ಕಣ್ಣನೊರಸುತ್ತ | ಲನಿ | ಬರನು ಕಾದಿರ್ದನು ಮರುಗುತ್ತ ||
ಅರಿತು ಪೂರ್ವವನೆಲ್ಲ ನೆನೆವುತ್ತ | ಭೀಮ | ನಿರಲೆಡಬಲವನ್ನು ನೋಡುತ್ತ ||138||
ಭಾಮಿನಿ
ಪೊಡವಿಪತಿ ಕೇಳಿಂತು ಪವನಜ |
ನಡವಿಯಲಿ ಅಸುರಾದಿಗಳ ಭಯ |
ವಡಸುವದು ನಮ್ಮವರಿಗೆಂದೆಚ್ಚರ್ತು ಕಾದಿರಲು ||
ಧಡಿಗ ದೈತ್ಯ ಹಿಡಿಂಬನೆಂಬವ |
ನೊಡೆಯನಾಗಿರಲಾ ವನಕೆ ಬಲು |
ಸಡಗರದ ನರ ವಾಸನೆಯು ಬರಲನುಜೆಗಿಂತೆಂದ ||139||
ರಾಗ ಅಷ್ಟಪದಿ ಮಾರವಿ ಏಕತಾಳ
ಕೇಳೆಲೆ ತಂಗಿ ವಿ | ಶಾಲದ ನರ ಗಂ | ಧಾಳಿ ಬರುವದಿಂ | ದೇಳೆತ್ತಣದೆಂ ||
ದಾಲಿಸಿ ನೋಡಾ | ಖೂಳರ ಮುರಿದತಿ | ಲೀಲೆಯೊಳ್ತಿಂಬೆವೆಂ | ದೂಳಿಗ ಬೆಸಸೆ ||
ಬಂದಳಾಗ ||140||
ಹೂಕರಿಸುತ ರೌ | ದ್ರಾಕತಿಯಿಂದ ಮ | ಹಾ ಖಳನನುಜೆಯು |
ತಾ ಕಾಣುತ ಬರ || ಲಾಕಾನನದಿ ದಿ | ವ್ಯಾಕಾರವ ಕಂ | ಡಾ ಕಂಜಾಕ್ಷಿ ನಿ |
ರಾಕುಳತೆಯಲಿ || ಬಂದಳಾಗ ||141||
ನರನಿವ ತಾ ಭೀ | ಕರದಲಿ ಪೋದರೆ | ತರಹರಿಸುವನೆಂ | ದುರಗ ವೇಣಿಯು ಸುಂ ||
ದರ ರೂಪವ ತಾ | ಳ್ದರ ಸಂಚೆಗಮನದಿ | ಅರಸನಾದಡೆ ತನ | ಗೆರಕವೆಂದೆನುತ ||
ಬಂದಳಾಗ ||142||
ಪೊಳೆವ ಕುಡುತೆ ಕಂ | ಗಳ ಥಳಥಳಿಸುವ  | ಸುಳಿಗುರುಳೈ ಪರಿ | ಮಳಗಳು ಬೆಂಬಳಿ ||
ಯಲಿ ಬರೆ ನಿರ್ಮಲ | ದಲಿಕಲಶ ಸ್ತನ | ದೊಲಪಿನಿಂದಿದಿರೊಳು | ಸುಳಿದೊಲೆದಾಡುತ || ಬಂದಳಾಗ ||143||
ಈತನೆನಗೆ ಸಂ | ಪ್ರೀತನಾದಡೆ ಪು | ಣ್ಯಾತಿಶಯವೆನುತ | ಸೋತು ಹಿಡಿಂಬೆಯು ||
ನೂತನದಲಿ ಬರೆ | ವಾತಜ ದಷ್ಟಿಸಿ | ಮಾತಾಡದಿರಲು | ಮಾತನಾಡಿಸುತ |
ಬಂದಳಾಗ ||144||
ರಾಗ ಯರಕಲ ಕಾಂಭೋಜಿ ಝಂಪೆತಾಳ
ಆರು ನೀವೆಂಬುದನು ಅರುಹ ಬೇಕೊಲಿದು |
ಘೋರರಣ್ಯದಿ ಬಂದು ಕುಳಿತ ಬಗೆಯೇನೆಂದು  || ಪಲ್ಲವಿ ||
ಮರೆದೊರಗಿ ಕೊಂಡಿರುವ ಮರ್ತ್ಯರಿವರಾರು ವಿ |
ಸ್ತರಿಸಬೇಕೆಂದು ನೆಲೆ ನಿಲುಗಡೆಯ ತೋರಿ ||
ಸುರರೊ ಕಿನ್ನರರೊ ಭೂ ಪಾಲಕರೊ ನರರೊಳಿಂ |
ಥರನು ನಾ ಕಂಡುದಿಲ್ಲಿಂದಿನಾವರೆಗು ||145||
ತಾಮರಸಲೋಚನೆಯ ಬಗೆಯ ಕಂಡಾಗ ನಿ |
ಸ್ಸೀಮ ಮತಿಯೊಡನೆಂದನಾ ಭೀಮನು ||
ಸೋಮ ಮುಖಿ ಕೇಳೆಮ್ಮ ಪರಿಯ ಪೇಳುವದೇನು |
ನಾಮವೇನುಸುರು ನೀನ್ಯಾರ ಕಡೆಯವಳು ||146||
ವನಪತಿ ಹಿಡಿಂಬನೆನ್ನಗ್ರಜನು ಬಲು ದುಷ್ಟ |
ಮನುಜಮರರಿಂಗಿಲ್ಲ ಪೊಗಲರಿಯದು ||
ತಿನಲಿ ಮಲಗಿಹರೆ ನೀನೆನಗರಸನಾಗೇಳು |
ಘನ ಬೇಗದಿಂದ ಗಮಿಸುವ ಹಿಮಾಚಲಕೆ ||147||
ನಿನ್ನನೊಲ್ಲೆನು ನಾನು ದಾನವನು ಬರಲಿ ನೋ |
ಡೆನ್ನ ಬಗೆಗಾರಿಕೆಯ ತೋರ್ಪೆನೀಕ್ಷಣದಿ ||
ಪೆಣ್ಣಿಗೋಸುಗ ನಾವು ಮರುಳಾಗುವವರಲ್ಲ |
ತಿನ್ನಲನಿಬರನವನು ತಪ್ತಿಯಾಗಿರಲೆಂದ ||148||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅನುಜೆ ಬಾರದೆ ನಿಂತಳೇಕೆಂ | ದೆನುತಲಾ ಗದ್ದುಗೆಯ ಹೊದೆ |
ದ್ದನು ಮಹೀತಳವನು ಹಿಡಿಂಬನು | ಕನಲಿ ಭರದಿ ||149||
ಬರಬರುತ ಹೆಮ್ಮರನ ಮುರಿದ | ಬ್ಬರಿಸಿ ಧರೆಯೊಡೆವಂತೆ ಬೊಬ್ಬಿಡು |
ತುರವಣಿಸಿ ನಡೆತಂದನಾಕ್ಷಣ | ದುರುಳ ಖಳನು ||150||
ಕಂಡನಾ ಕಲಿಭೀಮ ಬಳಿಕು | ದ್ಧಂಡ ಬಲ ದಾನವನು ಬರುವುದ |
ನಂಡಲೆವುತೆದ್ದೊದಗಿ ತಾನುರಿ | ಗೊಂಡುಸುರ್ದ ||151||
ಒರಲಬೇಡೆಲೊ ಕುನ್ನಿ ಮೈಮರೆ | ದೊರಗಿದವರೇಳ್ವರು ಕಣಾ ನೀ |
ನುರುವ ಬಲನಹೆಯೆನುತ ಪೇಳಿದ | ನುರಿಯನುಗುಳಿ ||152||
ಎಲವೊ ಮಾನವ ಕೇಳು ತಂಗಿಯ | ಕಳವಿನಲಿ ಕೊಂಡೊಯ್ಯ ಬಂದೆಯ |
ತಲೆಯಗೊಂಬೆನು ಬಿಡೆನೆನುತ ಖಳ | ನುಲಿದು ನಿಂದ ||153||
ತಂಗಿಯನು ಕೊಂಡೊಯ್ವರಾರೆಲೊ | ಸಂಗಡಿಸುವೆನು ನಿನಗೆ ಕಾಲನ |
ತಂಗಿಯಂದಿರ ರಣಸಿರಿಯನೆನು | ತಂಗವಿಸಿದ ||154||
ರಾಗ ಶಂಕರಾಭರಣ ಮಟ್ಟೆತಾಳ
ಎಂದು ಭೀಮ ಮನದಿ ರೋಷದಿಂದ ದೈತ್ಯನ |
ಮುಂದಲೆಯನು ಪಿಡಿಯಲುರುಬಿ ಪವನ ತನಯನ ||
ಪೊಂದಿ ಮರನ ಕೊಂಬಿನಿಂದ ಪೊಯ್ಯಲಾಕ್ಷಣ |
ಬಂದೆರಗುವ ಹೆಮ್ಮರವನು ತಡೆವುತಾತನ ||155||
ಮುಷ್ಟಿಯಿಂದ ದೈತ್ಯನುರವನೊತ್ತಿ ತಿವಿಯಲು |
ಥಟ್ಟುಗೆಡೆದು ಮರುತಸುತನ ಕರದ ಹತಿಯೊಳು ||
ನೆಟ್ಟನೇಳುತಾಧರಿಸಿ ಹಿಡಿಂಬ ದೈತ್ಯನು |
ಕುಟ್ಟಿ ಬಿಸುಟ ಹೆಮ್ಮರದಲಿ ಪವನಸುತನನು ||156||
ಗದ್ಗದೆನುತಲಾ ಖಳನ ಎದ್ದು ತಿವಿದನು |
ರುದ್ರರೂಪ ವಕ್ಷಸಹಿತಲೊದ್ದು ಬಿಸುಟನು ||
ಗುದ್ದಿ ಭರದೊಳಮರ ರಿಪುವನುರುಬಿ ಕೆಡಹಲು |
ಎದ್ದರಾ ಯುಧಿಷ್ಟಿರಾದ್ಯರಧಿಕ ಭರದೊಳು ||157||
ಭಾಮಿನಿ
ಭೂಮಿಪತಿ ಕೇಳಾ ಹಿಡಿಂಬನು |
ಭೀಮ ಸೇನನ ಕರಹತಿಗೆ ನಿ |
ರ್ನಾಮವಾಗಲು ಕಾಣುತಾ ಯಮನಂದನಾದಿಗಳು ||
ಪ್ರೇಮದಿಂದುಪಚರಿಸಿ ಪೇಳ್ದರು |
ನೀ ಮೊದಲು ನಮಗೆಬ್ಬಿಸದೆ ಸಂ |
ಗ್ರಾಮ ತೊಡಗಿದೆ ಉಳಿದೆ ಪುಣ್ಯದೊಳೆಂದರಡಿಗಡಿಗೆ ||158||
ರಾಗ ಕೇತಾರಗೌಳ ಅಷ್ಟತಾಳ
ಧರಣೀಶ ಕೇಳು ಹಿಡಿಂಬನು ಬೀಳಲು | ಹರಿಣಾಕ್ಷಿ ಹೈಡಿಂಬೆಯು ||
ಮರುತನಂದನನಿಗೆ ಮನಸೋತು ಪೇಳ್ದಳು | ಸರಸ ಕಲಾಪದೊಳು ||159||
ಅಣ್ಣ ಹಿಡಿಂಬನಳಿದರಳಿಯಲಿ ಕರ್ಮ | ವುಣ್ಣಿಸಿತಾತನಿಗೆ ||
ಪುಣ್ಯದಿಂದೆನಗೆ ನೀ ದೊರಕಿದೆ ಬಿಡದೆನ್ನ | ಮನ್ನಿಸೆಂದೆರಗಿದಳು ||160||
ಪುಲ್ಲಲೋಚನೆ ಕೇಳೆ ಸರ್ವಥ ನಾ ನಿನ್ನ | ನೊಲ್ಲೆ ದೈತ್ಯಾಂಗನೆಯ ||
ಸಲ್ಲದ ನುಡಿನಮಗೇಕೆಂದು ಕುಂತಿಯಿ | ದ್ದಲ್ಲಿ ಬಂದರುಹಿದಳು ||161||
ಅಣುಗ ಕೇಳ್ ಸೋತು ಬಂದವಳ ನೀ ಬಿಡುವುದು | ಗುಣವಲ್ಲ ಭೀಮಸೇನ ||
ಎಣಿಕೆ ಬೇಡಿವಳಂಗೀಕರಿಸೆಂದು ಕುಂತಿ ತಾ | ನನುವಾಗಿ ಪೇಳಿದಳು ||162||
ಕಾಲನಂದನ ಕುಧರಾರಿಯ ಸುತರಿಂದ | ಹೇಳಿಸಿದಳು ಭೀಮಗೆ ||
ಕೇಳದಿರಲು ವೇದವ್ಯಾಸ ಮಹಾಮುನಿ | ಮೌಳಿ ತಾ ನಡೆ ತಂದನು ||163||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಬಂದ ವೇದವ್ಯಾಸ ಮುನಿಪನ | ನಂದಿದಿರ್ಗೊಂಡೆರಗುತಲೆ ಯಮ |
ನಂದನಾದಿಗಳುಪಚರಿಸೆ ಕರೆ | ದೆಂದನಾ ಕಲಿ ಭೀಮಗೆ | ವಿನಯದಿಂದ ||164||
ಮರುತ ಸುತ ಕೇಳಿವಳ ನೀ ಪತಿ | ಕರಿಸು ಸಂಶಯ ಬೇಡ  ಸನ್ಮತ |
ವರ ಕುಮಾರಕನುದಿಸುವನು ಮುಂ | ದುರುಗುಣೋದಯವೆಂದನು | ಪ್ರೇಮದಿಂದ ||165||
ಇಂತು ವೇದವ್ಯಾಸ ಪರಸುತ | ಸಂತಸದಿ ಪೊರಮಡಲು ಬಳಿಕಾ |
ಕಾಂತೆಯಳ ಪವನಜನು ಕೂಡಲು | ನಿಂತುದಾಕೆಗೆ ಗರ್ಭವು | ತಡೆಯದಾಗ ||166||
ಭಾಮಿನಿ
ಜನಪತಿಯೆ ಕೇಳಾ ಹಿಡಿಂಬೆಗೆ |
ಜನಿಸಲಂದು ಘಟೋತ್ಕಚನು ಮ |
ತ್ತನಿಲಸುತ ತದ್ದೇಶದೊಡೆತನವಣುಗನಿಂಗಿತ್ತು ||
ವನಿತೆಯನು ಸಂತೈಸಿ ಬರಬರು |
ತನಿಬರಿದಿರಲಿ ಶಾಲಿಹೋತ್ರನ |
ವಿನಯದಿಂ ಬೀಳ್ಕೊಂಡು ಕಂಡರು ಬಾದರಾಯಣನ ||167||
ರಾಗ ಸಾವೇರಿ ಅಷ್ಟತಾಳ
ಕೇಳು ಕೇಳೈ ಭೂಪ ಕೀರ್ತಿಕಲಾಪ | ಪೇಳುವೆನೊಂದು ವಿವರವ |
ಮುಂದಣ ಶುಭಕರವ || ಪಲ್ಲವಿ ||
ವ್ಯಾಸ ಮುನಿವರನಂದು ಪೇಳಿದ ನಿಮ್ಮ | ವಾಸವೇಕಚಕ್ರನಗರದೊಳೆಂದು ||
ಮಾಸವೊಂದರಲಿದ್ದದರ ಮೇಲೆ ನೀವಿನ್ನು | ಲೇಸ ಬಳಸುವಿರೆಂದು ಬೀಳ್ಕೊಂಡನಂದು ||168||
ವರವಿಪ್ರ ವೇಷವಾಂತಯ್ವರೆದ್ದರು ಶುಭ | ಕರವೇದಾಂತಾದಿ ದರ್ಭೆಯೊಳಲಂಕರಿಸಿ ||
ನಿರಿವಿಡಿದುಟ್ಟ ಶಡ್ಪುಚ್ಛ ಧೋತ್ರಗಳಿಂದ | ನೆರೆಪಟ್ಟಿ ನಾಮಗಳ್ಮೆರೆಯೆ ನೊಸಲೊಳಗೆ ||169||
ಇವರೇಕಚಕ್ರಪುರದೊಳಿಂತು ವಿನಯದಿ | ಭವನವಗೈದರಂದವನಿ ಸುರರಲಿ ||
ಸುವಿಲಾಸದಿಂದ ಭಿಕ್ಷಾಟನವೆಸಗುತ್ತ | ದಿವಸವ ಪುರದಿ ನೂಕಿದರಲ್ಲಿ ನಿಂತು ||170||
ತಂದ ಭಿಕ್ಷಾನ್ನವನಯ್ವರು ಜನನಿಯ | ಮುಂದಿಡಲದನು ವಿಭಾಗಿಸಿ ತೆಗೆದು ||
ಅಂದು ವಕೋದರನಿಂಗೆ ತಥರ್ಧವ | ದೊಂದು ಭಾಗವನು ಗೈವರು ಭುಂಜಿಸುವರು ||171||
ದಿನದಿನವಿಂತು ಯಾಚಕ ವತ್ತಿಯಿಂದಲಿ | ದಿನವ ಕಳೆವುತಿರ್ದರೇನೆಂಬೆನವರು ||
ಘನಸಿರಿ ಶೌರ್ಯವ ಮರೆಮಾಡಿ ಪವನ ನಂ | ದನ ಮುಖ್ಯರವರಿರ್ದರ್ ವಿಪ್ರ ವೇಷದಲಿ ||172||
ಭಾಮಿನಿ
ಅರಸ ಕೇಳ್ ಗಜಪುರದ ದೊರೆಗಳ |
ಸಿರಿಯ ಪೇಳ್ವಡಸಾಧ್ಯ ಶೌರ್ಯದ |
ಪರಿಯ ನೋಳ್ಪಡೆ ಶಕ್ರ ಸೂರ್ಯಾದ್ಯರುಗಳಿಗೆ ಮಿಗಿಲು ||
ತಿರಿದಶನವನು ಮಾತೆ ಹಸುಗೆಯ |
ನೆರಡುಭಾಗವ ಮಾಡಿ ಸುತರನು |
ಪೊರೆದಳಿನ್ನುಳಿದವರ ಪಾಡೇನೆಂದನಾ ಮುನಿಪ ||173||
ರಾಗ ಕೇತಾರಗೌಳ ಏಕತಾಳ
ಉದಯವಾಗಲೆದ್ದು ತಾಯ | ಪದಕೆರಗಿ ಭಕ್ತಿಯಿಂದ |
ನದಿಯೊಳ್ಮಿಂದು ಶುಚಿಯಾಗಿ ತಾವ್ | ಪದುಮಸಖನಿಗರ್ಘ್ಯವಿತ್ತು ||174||
ಸಂದುವಾಸ್ತೀ ಜಪನೇಮಗಳ | ಕುಂದದೆಸಗಿ ಸ್ಮೃತಿ ಶ್ರವಣ |
ದಿಂದಿರುತಲೆ ಭಿಕ್ಷಾಟನೆಗ | ಳಂದವರಿಗೆ ಮಧ್ಯಾಹ್ನದಲಿ ||175||
ಭೋಜನಗಳದರ ಮೇಲೆ | ರಾಜವರ್ತಮಾನ ಕಥೆಯು |
ರಾಜೋತ್ತಮರು ಮೆರೆದರಾ ದ್ವಿಜ | ರಾಜತನದೊಳಾನಂದದೊಳು ||176||
ಇರಲಿರಲು ಮಾಸಾಂತರದಿ | ನೆರೆಮನೆಯ ಶೋಕತಿಳಿದು |
ಭರದಿ ಸಾಯಂಕಾಲದಿ ಬಂದು | ನೆರೆಕೇಳ್ದಳಾ ವಿಪ್ರನ ಕುಂತಿ ||177||
ನಾಳೆ ಕಲ್ಯಾಣೋತ್ಸವಗಳು | ಬಾಲಕನಿಗಾಗುವಂಥ |
ಕಾಲದಿ ಸಿಡಿಲೆರಗಿದಂತೆ | ಬಾಳ ದುಃಖವೇನ್ ಪೇಳೆನಲು ||178||
ರಾಗ ಪಂಚಾಗತಿ ಮಟ್ಟೆತಾಳ
ಪೇಳೆಲೇನಮ್ಮಾ | ಬರಿದೆ | ಪೇಳಲೇನಮ್ಮಾ || ಪಲ್ಲವಿ ||
ಪೇಳಿ ಮಾಳ್ಪುದೇನು ಇದರ | ತಾಳಿಕೊಳ್ಳಲರಿದು ವಿಪ್ರ |
ಜಾಲಕೊದಗಿ ಬಂದ ದುಃಖ | ದೇಳಿಗೆಯನೆಲ್ಲವಿಂದು |
ಖೂಳನೋರ್ವ ಊರ ಹೊರಗೆ | ಶೈಲ ಶಿಖರದಲ್ಲಿ ಇರುವ |
ನಾಳೆ ಕೊಡುವ ಬಾರಿಯವಗೆ | ಕೂಳ ರಾಶಿಯನ್ನು ಕೊಂಡು || ಪೇಳ ||179||
ಎರಡು ಮಹಿಷ ಸಹಿತಲವಗ | ನ್ನೆರಡು ಖಂಡುಗದಕ್ಕಿಯನ್ನು |
ನಿರತವಿಂತು ಕೊಡಲು ಬಾ | ಹಿರಗೆ ತಪ್ತಿಯಿಲ್ಲದಿರಲು ||
ದುರುಳ ಖಳನು ಊರ ಜನರ | ನೊರಸಿ ತಿಂಬ ದಿನ ಪ್ರತಿಯಲಿ |
ಅರಿತು ಬಾರಿಯವಗೆ ಮಾಡಿ | ತೆರುತಲಿಹುದು ವಿಪ್ರ ಕುಲವು ||180||
ನಾಳೆ ಮಗನ ಮದುವೆಯದಕೆ | ಬಾಳ ಸಂಗ್ರಹಗಳಾಗಿಹುದು |
ಖೂಳಬಕನ ಭಾರಿ ಬಂದ | ಊಳಿಗವನೇನೆಂಬೆನೋರ್ವ ||
ಬಾಲನೆನಗೆ ಕೊಡಲು ವಂಶ | ದೇಳಿಗೆಯು ಸಮಾಪ್ತಿಯಾಯ್ತು |
ತಾಳಿ ತಾನೆ ಪೋಗೆ ಸುತನ | ಪಾಲಿಸುತ ಗುಣ್ಯಾಢ್ಯರಿಲ್ಲ ||181||
ಎಂದ ನುಡಿಗೆ ಕುಂತಿ ನಗುತ | ಲೆಂದಳೆಲವೊ ವಿಪ್ರ ನಿನ್ನ |
ಕಂದಗೊದಗಿದಸುರ ಕತ್ಯ | ಕಿಂದು ಎನ್ನ ಮಗನ ಕೊಡುವೆ ||
ತಂದ ಕೂಳೊಳವನ ಒಡಲಿ | ನಂದಗೊಳಿಸೆ ಎನಗಸಾಧ್ಯ |
ಕುಂದದೆನಗೆ ಸುತರು ನಾಲ್ವ | ರೊಂದು ಮತದೊಳಿಹರು ಸಾಕು ||182||
ಯಾಕಿದೆಂಬೆಯಪ್ಪ ಸುತರ | ಸಾಕಲಾರದುರಿಯೊಳವನ |
ನೂಕಿ ಕೊಲುವರುಂಟೆ ಬಿಡು ವಿ | ವೇಕವಲ್ಲ ನಿನ್ನ ಮಾತು ||
ಲೋಕದವರು ದೂರಿಕೊಳರೆ | ಕಾಕ ಬಳಸಿಕೊಂಬರುಂಟೆ |
ನಾಕದವರು ಮೆಚ್ಚರೆನಲಿ | ಕಾ ಕುರಂಗನೇತ್ರೆ ನುಡಿದಳ್ ||183||
ಭಾಮಿನಿ
ಪೃಥ್ವಿಸುರ ನೀ ಕೇಳು ಪರರಾ |
ಪತ್ತಿಗೊದಗಿದಡಜಭವಾದಿ ಸು |
ರೋತ್ತಮರು ನೆರೆ ಮೆಚ್ಚರೇ ಸಂದೇಹ ಬಿಡು ಸುತನ ||
ಸತ್ಯವಾಗೀವೆನು ನಿಶಾಚರ |
ಕತ್ಯಕಾಗುವುದೆಲ್ಲವನು ಬಲು |
ಹೊತ್ತುಗಳೆಯದೆ ಮಾಡಿಸೆನುತಯ್ತಂದಳಾ ಕುಂತಿ ||184||
ರಾಗ ಧನಶ್ರೀ ಆದಿತಾಳ
ಕರೆದಳು ಕುಂತಿ ಭೀಮನ | ಬಾರೆಂದು ಮಗನ ||
ಹಿರಿದು ಔತಣವೊಂದು | ದೊರಕಿತು ನಿನಗಿಂದು ||185||
ತಿರಿದ ಕೂಳೊಳರ್ಧವ | ನಿರನೀನುಂಡುಂಡು ||
ಅರೆ ಹೊಟ್ಟೆಯಾಗಿ ಹಸಿದು | ಸೊರಗಿದೆ ಕೇಳೆಂದು ||186||
ಊರ ಬಾಹ್ವೆಯೊಳೋರ್ವ | ಮಾರಿಯಾಗಿಹನಂತೆ ||
ಘೋರ ಬಕಾಸುರನ | ಬಾರಿಗೊದಗುವದೆಂದು ||187||
ಹನ್ನೆರಡು ಖಂಡುಗದಕ್ಕಿ | ಯನ್ನವ ನೀನುಂಡು ||
ಮುನ್ನ ದೈತ್ಯನ ಕೊಂದು | ಎನ್ನ ಬಳಿಗೆ ಬಾರೆಂದು ||188||
ತಾಯ ಮಾತನು ಕೇಳಿ | ವಾಯು ಸಂಭವ ಹಿಗ್ಗಿ |
ಪ್ರೀಯದೊಳೀರ್ದನಾತ | ನಾಯುತವೇನೆಂಬೆ ||189||
ಅಳುಕಿದರ್ ಧರ್ಮಜಾದ್ಯರ್ | ಖಳನ ವಾರ್ತೆಯ ಕೇಳಿ ||
ತಿಳಿದುದು ಭೀಮನವರ | ಮುಳಿದು ಧಿಕ್ಕರಿಸಿದ ||190||
ಭಾಮಿನಿ
ಕದನಕಲಿಗಳ ದೇವನುಬ್ಬೇ |
ರಿದನು ಬಳಿಕಾ ವಿಪ್ರನಿತ್ತಲು |
ಸದನದೊಳು ನಡುವಿರುಳು ತೊಡಗಿತು ಪಾಕಮಯ ರಭಸ ||
ವಿಧವಿಧದ ಭಕ್ಷ್ಯಗಳು ಶಾಖಗ |
ಳೊದಗಿದವು ಶಾಲ್ಯಾನ್ನ ಸಹಿತಂ |
ದುದಯವಹ ಪರಿಯಂತ ಮಾಡಿಸಿದನು ಮಹೀಸುರನು ||191||
ರಾಗ ಶಂಕರಾಭರಣ ಅಷ್ಟತಾಳ
ಮಾಡಿದ ಪರಿಪರಿ ಭಕ್ಷಭೋಜ್ಯಗಳ | ಕೂಡಿ ಭೂಸುರ ಸತಿಯರು ಚಮತ್ಕಾರದಿ || ಪಲ್ಲವಿ ||
ತರಗು ಚಕ್ಕುಲಿ ಕರ್ಜಿಕಾಯಿ ಕಡುಬು ಮದು |
ತರದ ಹೋಳಿಗೆ ಹೂರಣಗಳುಂಡಲಿಗೆ ದೋಸೆ |
ವರ ಸುಕುನುಂಡೆಗಳೆರೆಯಪ್ಪ ಉಪ್ಪಿಟ್ಟು ||
ಪರಮಾನ್ನ ವಡೆಗಾರಿಗೆ ರಸಾಯನ ಸಹ |
ಪರಿಪರಿ ಭಕ್ಷ್ಯಗಳ | ಮಾಡಿಸಿದನ್ಯೋ |
ಗರ ಷಡ್ರಸಾದಿಗಳ | ಒಪ್ಪುವ ತರ |
ತರ ಶಾಖ ಪಾಕಂಗಳ | ಹಪ್ಪಳಗಳ |
ಮೆರೆವ ಸಂಡಿಗೆ ಸಹಿತಾಗಿ ಸಂಭ್ರಮದೊಳು || ಮಾಡಿದ ||192||
ವಾರ್ಧಕ
ಧರಣೀಶ ಕೇಳ್ ಬಕಾಸುರನ ಬಾರಿಗೆ ಹಾಲ |
ಹರವಿಗಳು ಮೊಸರ ತುಪ್ಪಗಳ ಕೊಡಗಳು ಕೂಡೆ |
ನೆರೆದವಗಣಿತವಾಗಿ ಸಾರುಗಳು ಮಜ್ಜಿಗುಪ್ಪಿನ ಕಾಯಿ ಮರಿಗೆಂಗಳು ||
ಪರಿಪರಿಯ ಶಾಖ ಪಾಕಂಗಳೊಗ್ಗರಣೆಗಳು |
ಪರಿಮಳಿಸಿದವು ಪವನ ಸುತನ ನಾಸಿಕಕಂದಿ |
ನಿರುಳಿನೋಳ್ ನಿದ್ರೆ  ಬಾರದೆ ಜನನಿಯಂ ಕರೆದು ಬೆಳಗಾಯಿತೆಂದೆನ್ನಲು ||193||
ರಾಗ ಕಾಂಭೋಜಿ ಝಂಪೆತಾಳ
ಅರಸ ಕೇಳತಿ ಬೇಗ ಕುಂತಿ ಬಂದಳು ಬುಧನ | ಕರೆದೆಂದಳ್ಯಾಕೆ ತಡವಿನ್ನು |
ತರಿಸಿ ಸನ್ನಾಹಗಳು ಹೂಡು ಬಂಡಿಯ ಮೇಲೆ | ಇರಿಸು ಸಾಲಾಗಿ ಹವಣಿಸುತ ||194||
ಪರಿಪರಿಯ ಭಕ್ಷ್ಯಗಳ ತರತರದ ಶಾಖಗಳ | ಹರವಿಗಳ ಹಾಲು ಮೊಸರುಗಳ ||
ಪರಿಮಳಿಸುತಿರುವ ತುಪ್ಪದ ಭಾಜನಗಳು ಹ | ನ್ನೆರಡು ಖಂಡುಗದಕ್ಕಿ ಕೂಳ ||195||
ಏಸು ಬೇಕೈಸುಗಳ ನಿರಿಸು ಕುನಿಕಿಲಲಿ ಬಹು | ರಾಶಿ ಶೋಭಸ್ಕರವ ತುಂಬಿ ||
ಮೀಸಲುಳಿಯದೆ ಭರವಣಿಗೆ ಮಾಡು ಭಂಡಿಯನು | ಕ್ಲೇಶವಿನ್ಯಾಕೆ ನಿನಗೆನಲು ||196||
ಕುಂತಿ ದೇವಿಯ ಮಾತ ಕೇಳಿ ಭೂಸುರ ತನ್ನ | ಚಿಂತೆಯನು ಬಿಟ್ಟು ಬೇಗದಲಿ ||
ಅಂತರಿಸದಾಗ ಶೋಭಸ್ಕರಗಳನುಕರಿಸಿ | ನಿಂತು ತುಂಬಿದನು ಕುನಿಕಿಲಲಿ ||197||
ಮರಳಿ ಬಂದಳು ಮಗನ ಬಳಿಗಾಗಿ ಕುಂತಿ ತಾ | ಕರೆದು ಪೇಳಿದಳು ಭಾರಣೆಗೆ ||
ಭರದೊಳೇಳಿನ್ನು ಕಾತರಿಸದಿರು ಖಳನೊಡಲ | ನೊರಸುವದು ಸತ್ವದನುವರಿತು ||198||
ಎಂದು ತಾಯ್ಮಗನ ಹರಸಲು ಭೀಮನುಬ್ಬಿ ತಾ | ವಂದಿಸಿದ ತತ್ಪದಾಂಬುಜಕೆ ||
ಅಂದಾ ಯುಧಿಷ್ಟಿರನಿಗೆರಗಿ ದೌತಾಂಬರವ | ನಂದದಿಂದುಟ್ಟು ಪೊರಮಟ್ಟ ||199||
ಭಾಮಿನಿ
ಏರಿದನು ಕಲಿಭೀಮ ಘನ ಸಂ |
ಪೂರಣದ ಬಂಡಿಯನು ತಡೆಯದೆ |
ಭೇರಿಗಳ ಹೊಯ್ದುಬ್ಬರಿಸಿದನು ನಡುಗೆ ಸುರಪುರವು ||
ಊರ ಜನರೀಕ್ಷಿಸಲು ಪೇಳಿದ |
ದೂರದಲಿ ನೀವ್ ನಿಲ್ಲಿರೆನುತಲೆ |
ದಾರಿಯಲಿ ಬರಿಗೈದನುರು ಭಕ್ಷ್ಯಾದಿಕಂಗಳನು ||200||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಪೊಡವಿಪತಿ ಕೇಳ್ ಭಕ್ಷ್ಯಗಳ ಬರಿ | ಹೆಡಿಗೆಯುಳಿದವು ಕೂಳೊಳರ್ಧವ |
ಹೊಡೆದನಾ ಪಾಲ್ಮೊಸರ ಕೊಡಗಳ | ಬಿಡದೆ ಭೀಮ ||201||
ಕುಡಿದ ಪಕ್ಕಲೆ ವೀರನೊಯ್ಯನೆ | ನಡೆಸಿ ತಂದನು ನೋಡಿ ದೈತ್ಯನ |
ನುಡಿದನೆಲವೋ ಕುನ್ನಿ ಕೂಳಿದೆ | ಕೊಡುವೆನೆನುತ ||202||
ಕಂಡು ಖಳ ಬೆರಗಾದನಿವನು | ದ್ದಂಡತನವಚ್ಚರಿಯಲಾ ಹರಿ |
ಖಂಡಪರಶುಗಳಳುಕುವರು ಭಯ | ಗೊಂಡು ತನಗೆ ||203||
ಭಂಡಿ ತುಂಬಿದ ಕೂಳನಿವನಿಂ | ದುಂಡು ದಣಿಯಲಿ ಪುರವ ಪಾರ್ವರ |
ಹಿಂಡುವೆನು ತಾನೆನುತ ಖಳ ಖತಿ | ಗೊಂಡನಾಗ ||204||
ಅರೆಗೆಲಸ ತನಗಾದುದೆಂದುಳಿ | ದಿರುವ ಶೇಷಾನ್ನಗಳನುಣುತಲೆ |
ಬೆರಳೊಳಣಕಿಸುತಿರ್ದ ಭೀಮನು  | ದುರುಳನಿದಿರೆ ||205||
ಉರಿಯನುಗುಳ್ದು ಸುರಾರಿ ಗರ್ಜಿಸು | ತೆರಡು ಮುಷ್ಟಿಗಳೆರಗಲೇನೆಂ |
ದರಿಯದನಿಲಜನಿರ್ದನೂಟದ | ತ್ವರಿತದಿಂದ ||206||
ಭಾಮಿನಿ
ಧರಣಿಪತಿ ಕೇಳ್ ವೀರ ಭೀಮನ |
ಪರಿಯನಾ ಘನ ಬಂಡಿ ತುಂಬಿದ  |
ಸರಕುಗಳನಳವಟ್ಟು ತನ್ನಯ ಭಾರಿ ಜಠರದಲಿ ||
ಮರನ ಮುರಿದು ಸುರಾರಿ  ಬಲು ಭೀ |
ಕರಿಸಿ ಹೊಯ್ದಡೆ ತಡೆದು ಕೈತೊಳೆ |
ದುರವಣಿಸಿ ತೇಗುತಲೆ ನಿಂದನು ಸಿಂಹನಾದದಲಿ ||207||
ರಾಗ ಕೇತಾಳಗೌಳ ಅಷ್ಟತಾಳ
ಖೂಳ ಕೇಳೆಲೊ ಬಾರೆಲೊ ಬಂಡಿಯ | ಕೂಳ ತಿನ್ನೆಲೊ  || ಪಲ್ಲವಿ ||
ಕಾಳು ರಕ್ಕಸ ನೀನಿಲ್ಲಿ | ಆಳ್ವೆಯರಸನಾಗಿ ||
ಖೂಳ ಕೊಡದಿರ್ದಡೆ ವಿಪ್ರ | ಜಾಲವನ್ನು ನೀಗಿ ||
ಧಾಳಿವಡದು ಸರಿಯಿಲ್ಲೆಂದು | ಬಾಳ ಸತ್ವನಾಗಿ ||
ಶೈಲ ಶಿಖರದಲ್ಲಿರ್ಪೆ ನೀ | ಕಾಳ ಮತ್ಯುವಾಗಿ ||208||
ರಾಗ ಘಂಟಾರವ ಮಟ್ಟೆತಾಳ
ನುಡಿದ ಮಾತನು | ಕೇಳ್ದು ದೈತ್ಯನು ||
ಘುಡು ಘಡಿಸಿದನು |  ತಡೆವುತೆಂದನು ||209||
ಎಲವೊ ಮನುಜನೆ | ಇಲ್ಲಿ ನಿನ್ನನೆ ||
ಬಲಿಯ ಕೊಡದೆನೆ | ಮಲೆತು ಬಿಡುವೆನೆ ||210||
ಛಲದಿ ಬಂಡಿಯ | ಕೂಳ ತಿಂದೆಯ ||
ಬಲುಹ ತೋರಿಸು | ಬಳಿಕ ಜೀವಿಸು ||211||
ಎಂದು ದೈತ್ಯನು | ಅಂದು ಮರನನು ||
ನಿಂದು ಮುರಿದನು | ಕಂಡು ಹೊಯ್ದನು ||212||
ಹೊಯ್ದ ಹೊಯ್ಲನು | ಜೈಸಿ ಭೀಮನು ||
ಬೈದು ನುಡಿದನು | ಪೊಯ್ದು ಖಳನನು ||213||
ಕುನ್ನಿಯಂದದಿ | ಇನ್ನು ಸಮರದಿ ||
ಮಣ್ಣತಿನದಿರೋ | ಮುನ್ನ ನಿಲದಿರೋ  ||214||
ಎಂದು ಭೀಮನು | ಪೊಂದುತವನನು ||
ನಿಂದು ತಿವಿದನು | ನೀಡಿ ಕರವನು ||215||
ರಾಗ ಶಂಕರಾಭರಣ ಮಟ್ಟೆತಾಳ
ಆತುಕೊಳ್ಳೆನುತ್ತಲನಿಲ | ಜಾತನಸುರನುರವ ಹೊತ್ತು |
ಖಾತಿಯಿಂದ ತಿವಿದಡಮರ | ವ್ರಾತ ಬೆದರಲು ||
ಕಾತರಿಸುತ ಕನಲುತುರುಳು | ತಾತನೆದ್ದು ತಿವಿದ ನುರುವ |
ಲಾತಿಶಯದೊಳಾ ಮಹಾತ್ಮ | ವಾತತನಯನ ||216||
ತಿವಿದ ತಿವಿಯನಾಂತು ಬಳಿಕ | ತಿವಿಯಲಾ ಬಕಾಸುರಾಖ್ಯ |
ನವನಿಗುರುಳುತೇಳುತೆಂದ | ಪವನ ಜಾತಗೆ |
ದಿವಿಜ ಮನುಜರೆನ್ನ ಕೂಡೆ | ಬವರಕಾನ್ವರಿಲ್ಲ ಭಳಿರೆ |
ಭುವಿಯ ಸುರನೆ ನಿಲ್ಲೆನುತ್ತ | ತವಕದಿಂದಲೆ ||217||
ಭಾರಿ ಮರನ ಮುರಿದ ಖಳನು | ಬ್ಬೇರಿ ಹೊಯ್ದಡುರಿಯನುಗುಳಿ |
ವೀರ ಬಂಡಿಯಿಂದನಿಲ ಕು | ಮಾರ ತಿವಿಯಲು ||
ಘೋರ ದನುಜನರುಣ ಜಲವ | ಕಾರಿ ಭೂಮಿಗೊರಗಲಸುವು |
ಜಾರಿತೆಮನ ನಗರಿಗಾಗಿ | ಮಾರಿಯಳಿದುದು ||218||
ಭಾಮಿನಿ
ಕೊಂದನಾ ಕಲಿ ಭೀಮ ಬಕನನು ||
ನಿಂದು ರಣದೊಳಗೆಳೆದು ಬಂಡಿಯ |
ಹಿಂದೆ ಬಂಧಿಸಿ ನಡೆಸಿ ತಂದನು ಪೂಡಿದೆತ್ತುಗಳ ||
ಬಂದವನು ತತ್ಪುರದ ಬಾಹ್ಯೆಯ |
ಮುಂದೆ ಬಿಸುಟೈತರಲು ಭೂಸುರ |
ವಂದ ಪೊಗಳಿತು ಭೀಮನನು ಬಲು ಜಯದ ರಭಸದಲಿ ||219||
ರಾಗ ಯರಕಲ ಕಾಂಭೋಜಿ ಅಷ್ಟತಾಳ
ಭಾಪು ಮಝ ಭಳಿರೆ | ಭೂಸುರ ಕುಲ | ದೀಪ ಮಝ ಭಳಿರೆ || ಪಲ್ಲವಿ ||
ಎಂದಿಗು ಭಯವಿಲ್ಲದಂತೆ | ಖಳನ | ಕೊಂದು ನೀ ಕೀರ್ತಿಯನಾಂತೆ |
ಇಂದೆಮ್ಮ ಕುಲದೊಳಗಿಂಥ ಮಹಾತ್ಮಕ | ಬಂದು ನಮ್ಮೆಲ್ಲವರ |
ರಕ್ಷಿಸುವೆ ಹೀ | ಗೆಂದು ನಿಶ್ಚಯ ವಿವರ |
ವರಿಯಲೀಗ | ಸಂದೇಹವಿಲ್ಲ ರಕ್ಷಿಸಿದೆ ಸಜ್ಜನರ ||220||
ಮಾಡಿದಂತುಪಕಾರಕಿಂದು | ಏನ | ಮಾಡಿದರ್ತುದಿ ಬಾರದೆಂದು |
ಗಾಢದಿ ಶಿವ ಬಹ್ಮನಾರಾಯಣಾದ್ಯರು | ನೀಡಲಿ ನಿಮಗಿಷ್ಟವ |
ಐಶ್ವರ್ಯ ಕೈ | ಗೂಡಲಿಯತಿ ಭಾಗ್ಯವ |
ಮೂರ್ಲೋಕದಿ | ಜೋಡಿಲ್ಲವಧಿಕ ಸಂತೋಷದಿ ಬಾಳಿರು ||221||
ಭಾಮಿನಿ
ಅರಸ ಕೇಳಾ ಪುರದ ವಿಪ್ರರ |
ಹರಕೆಗಳ ಕೈಗೊಂಡು ತಾ ಮಿಗೆ |
ವರ ಜನನಿಗುಸುರಿದನು ಧರ್ಮಜ ಹಸ್ತಿನಾಪುರವ ||
ಪೊರಟು ವತ್ಸರನವಾದುದೊಂದೀ |
ಪರಿಯೊಳೆನಲಯ್ತಂದನಾ ಗಜ |
ಪುರದ ವಿಪ್ರನದೋರ್ವನೆಮಜನು ಕಂಡು ಬೆಸಗೊಂಡ ||222||
ರಾಗ ಕೇತಾರಗೌಳ ಅಷ್ಟತಾಳ
ಬರವಿಂದಿಲ್ಲಿಗೆ ಬಂದುದೆಲ್ಲಿಂದ ನೀವೆಮ | ಗರುಹ ಬೇಕೀಗೊಲಿದು ||
ಪರಮ ಮಂಗಳ ನಿಧಿಯಾಯಿತು ನಿಮ್ಮಯ | ದರುಶನ ನಮಗಿಂದಿಲಿ ||223||
ಎಂದಡಾ ಭೂಸುರೋತ್ತಮ ಮಗಳೆಂದನು | ಸಿಂಧೂರ ನಗರದಿಂದ ||
ಬಂದೆವು ನಿಮಗ್ಯಾವ ದೇಶಗಳೆನೆ ಕೇಳು | ತಂದೆಮಜನು ಪೇಳ್ದನು ||224||
ನಾವು ನಿಮ್ಮಂತೆ ಭಿಕ್ಷಾದಿ ಜೀವಿಗಳು ಮ | ತ್ತಾವ ದೇಶಗಳೆಂಬುದು ||
ನೀವಿಭ ಪುರಿಯ ಪೊರಟು ದಿನೆಷ್ಟಾಯ್ತು ಭೂ | ದೇವ ನೀನರುಹ ಬೇಕು ||225||
ಅರಸನಲ್ಲಿಗೆ ಯಮಜನು ಕುರುರಾಯನು | ನೆರೆವಿಶೇಷಗಳೇನೇನು ||
ಒರೆಯ ಬೇಕೆನೆ ಭೂಸುರೋತ್ತಮ ನುಸುರಿದ | ಪರಿಹಾಸ್ಯವಾಯಿತೆಂದು ||226||
ಮರುಳಗಳ್ ನೀವೆಮ್ಮೊಳ್ ಕೇಳ್ವಿರಿ ಪಾಂಡವ | ರರಗಿನಾಲಯದೊಳಂದು ||
ಉರಿದು ಪೋದರು ಎಂಬ ಲೋಕ ಪ್ರಸಿದ್ಧವು | ಅರಿತುದಿಲ್ಲವೆ ನೀವಿಂದು ||227||
ಅಕಟ ಪಾಂಡವರಳಿದರೆ ಪರರಿಂಗೆ ಬಾ | ಧಕವೇನನೆಸಗಿದರು ||
ವಿಕಟರುಗಳ ಸುದ್ದಿ ಎಮ್ಮೊಳಗೆಂದಂತೆ | ಪ್ರಕಟವೆ ಜಗದೊಳಗೆ ||228||
ಆದಡಾ ಗುರು ಭೀಷ್ಮ ವಿದುರಾದಿಗಳೆಲ್ಲ | ಮೋದವೆ ಪುರದೊಳಗೆ ||
ಸಾಧು ಹದಯರು ನೀವೆಲ್ಲಿ ಪೋಗುವಿರೆನೆ | ಭೂದಿವಿಜನು ಪೇಳ್ದನು ||229||
ಭಾಮಿನಿ
ಅರಸಕೇಳ್ ಗುರು ಭೀಷ್ಮ ವಿದುರಾ |
ದ್ಯರಿಗೆ ಕುಶಲಾದಿಗಳು ದ್ರುಪದನ |
ವರ ಕುಮಾರಿಯ ಮದುವೆ ಗಡ ದಕ್ಷಿಣೆಯದೂಟಗಳು ||
ಭರಿತವಾಗೆಮಗುಂಟು ನಿಶ್ಚಯ |
ತೆರಳ ಬೇಕೆಂದೆನಲು ಕನ್ನೆಗೆ |
ವರನದಾವವನೆಂದು ಕೇಳ್ದಿಹಿರೆಂದನೆಮಜಾತ ||230||
ರಾಗ ಶಂಕರಾಭರಣ ಅಷ್ಟತಾಳ
ಕೇಳಯ್ಯ ಸದ್ಗುಣಶೀಲ ಭೂಪಾಲ ಪಾಂ |
ಚಾಲ ಪುತ್ರಿಗೆ ಪೋಲ್ವ ಬಾಲೆಯರಿಲ್ಲವೈ   || ಪಲ್ಲವಿ ||
ಉರಗ ಕನ್ನಿಕೆಯರೊಳಿಲ್ಲ | ಎಣೆ | ಸುರನಾರಿಯರು ಸಮನಲ್ಲ |
ಎಂದು | ಧರೆಯೊಳೆಂಬರು ಜನರೆಲ್ಲ || ಆಕೆ
ಪರಿಯ ನಾಣೆಂಬೆನಚ್ಚರಿಯ ರೂಪಿಣಿಯಂತೆ |
ಪರಿಕಿಸಲತಿ ಭಾಗ್ಯಭರಿತೆ ಲಕ್ಷಣವಂತೆ ||231||
ಸತಿಯಿವಳರ್ಜುನಗೆಂದು | ಆಕೆ | ಪಿತನ ಮನದೊಳಿರಲಂದು |
ಅಗ್ನಿ | ಗತವಾದರ್ಪಾಂಡವರೆಂದು | ಈಗ |
ಅತಿ ಕ್ಲೇಶದಿಂದ ಭೂಪತಿಯಿರುತಿರೆ ಪುರೋ |
ಹಿತ ಪೇಳ್ದನಂತರ್ಯ ಮತವಾದುದಿಲ್ಲೆಂದು  ||232||
ವರವೇದಜ್ಞಾದಿಗಳಲ್ಲಿ | ಯೋಗಿ | ವರರ ಸಿದ್ಧಾಂತ ತತ್ವದಲಿ |
ಲೋಕ | ಭರಿತವಾದುಪ ಸ್ಮೃತಿಗಳಲಿ || ಈಗ |
ಲಿರುವರ್ ಪಾಂಡವರು ಸಂಚರಿಸಿ ಭೂವಳಯದಿ |
ಬರುವರ್ ನಿಶ್ಚಯವೆಂಬ ಹರುಷದಿಂದಿಹನಂತೆ ||233||
ಭಾಮಿನಿ
ಭೂಮಿಪರು ಬುಧ ಜನದೊಳೈತರೆ |
ಪ್ರೇಮದಿಂ ದಿನವೆರಡು ತೀರಲಿ |
ಕಾ ಮಹಾ ಗಂಧರ್ವಪುರದಿಂ ಸತಿಯರೊಡಗೂಡಿ ||
ಪ್ರೇಮದಿಂದಂಗಾರ ವರ್ಮನು |
ತಾಮಸಿಯೊಳಯ್ತಂದು ಸತಿಯರ |
ಸ್ತೋಮದಿಂ ಜಲಕೇಳಿಗಯ್ದಿದನಾಗ ನಂದನಕೆ ||234||
ಕಂದ
ಇಂತಾ ಖಚರಿಯರೆಲ್ಲರ್ |
ಕಾಂತಾರವ ಭರದಿ ಪೊಕ್ಕು ಚರಿಸುತಲಾಗಂ ||
ನಿಂತಾ ವನಲಕ್ಷ್ಮೀಯನುಂ |
ಸಂತೋಷದಿ ನೋಡಿ ಪಾಡಿದರು ಗೆಲವಿಂದಂ ||235||
ವಾರ್ಧಕ
ವರ ನಿರ್ಮಲಾಪ ಕಾಸಾರದಿಂ ತೀರದಿಂ |
ಸುರಕಜವನ್ಹೇಡಿಸುವ ತರುಗಳಿಂ ಮರಗಳಿಂ |
ದಿರುವ ಮಗಜಾಲದ ವಿಲಾಸದಿಂ ತೋಷದಿಂ ಮೆರೆವ ಕೇತಕಿಗಳಿಂದ ||
ಸುರತ ಸುಮರಂಗ ಸಂಭ್ರಾಂತರಂ ಕಾಂತರಂ |
ಮೆರೆವ ನಾರಿಯರ ಹೋದರಿಗಳಿಂ ಗಿರಿಗಳಿಂ |
ದರಿಮಲ್ಲಿವಲ್ಲಿ ಮಿಳಿದಳಿಗಳಿಂ ಗಿಳಿಗಳಿಂದಾ ವನಂ ಕಂಗೊಳಿಸಿತು ||236||
ಕರಿರಾಜ ವರದನಂ ಗಿರಿಜೆ ಮಾರನ ಶಿವನ |
ಪರಮನಾಮಂಗಳಂ ಬರೆದು ಮೂರಕ್ಷರದಿ |
ಪರಿಕಿಸಲ್ಮಧ್ಯ ವರ್ಣದಲಿ ತೋರುತ್ತಿಹುದು ನಿರುತಮೀ ವನದ ಪೆಸರು |
ತರುಣಿ ನೀ ಕೇಳೆಂದು ಒರೆದಳೊರ್ವಳು ಬಂದು |
ಬರೆದು ನೋಡಲು ನಿಂದು ಇರಲು ಸ್ಮರನೈತಂದು |
ಸರಳ ಬಿಡಲವರಂದು ವಿರಹವೆಗ್ಗಳಿಸುತ್ತ ತರತರದಿ ಸತಿಯರರಿತು ||237||
ಕಮಲವಿಭವದನೆಯರ್ಕಾಳಾಹಿ ವೇಣಿಯ |
ರ್ಸಮನಗೆಯ ಜಾಣಿಯರ್ಕಲಕೀರ ವಾಣಿಯರ್ |
ಅಮಿತಶನಿರದನೆಯರ್ಮದನ ಗಜ ಸುಮನೆಯರ್ಕೇಯೂರ ಭೂಷಿತೆಯರು ||
ಕುಮುದದಳದಕ್ಷಿಯರ್ಕೋಮಲತರಾಂಗಿಯರ್ |
ದ್ಯುಮಣಿ ಸಂಕಾಶೆಯರ್ ಸರಸಿರುಹ ವದನೆಯ |
ರ್ಕಂಬು ಸಮಕಂಠೆಯರ್ಕುಂಜರ ಸುಗಮನೆಯರ್ಕಾಂತಾರಕೈತಂದರು ||238||
ಭಾಮಿನಿ
ನಾರಿಯರು ನಡೆತಂದು ನಿರ್ಮಲ |
ವಾರಿ ಪೂರಿತ ಕೊಳನ ತೀರದಿ |
ಮಾರನೆಂಬಾವೇಶ ಬಂದಿಹ ತೆರದ ವಿರಹದಲಿ ||
ಸೀರೆಗಳ ಸೆಳೆದಿಡುತ ತಮ್ಮಯ |
ನೀರನಂಗಕೆ ನೀರ ಸೂಸುತ |
ನೀರೆಯರು ಹಾರೈಸಿ ನಲಿದರು ಮೀರಿ ವಿರಹದಲಿ ||239||
ರಾಗ ಕಮಾಚು ಆದಿತಾಳ
ಆಡಿದರಾ ಜಲಕ್ರೀಡೆಯನು | ಗಾಡಗಾರ್ತಿಯರೆಲ್ಲ ಕೂಡಿ ಗಂಧರ್ವನೊ | ಳಾಡಿದರಾ || ಪ ||
ನೀರಜ ನಯನೆಯರತಿ ಮುದದಿ | ಮತ್ತಾ | ವಾರಿಯನಿಳಿಯುತ ಕರಯುಗದಿ ||
ಹಾರಿಸಿ ಜಲವನು ಧೀರತನದಿ ತಮ್ಮ | ನೀರಿನ ಮನವನು ಸೂರೆಗೊಳುತ ಬೇಗ ||240||
ಕಂಗಳ ತಿರುಹುತ ಖಚರಿಯರು | ಬರ | ಲಂಗಜ ಕೇಳಿಗೆ ಬೆರೆತವರು ||
ಸಂಗಡಿಗರ ಕೈ ಪಿಡಿವುತ ಸೆಳೆವುತ | ಹಿಂಗದೆ ರತಿಸುಖಂಗಳ ತೋರುತ ||241||
ಭಾಮಿನಿ
ಇತ್ತ ಪಾಂಡವರಾಗ ಭೂಸುರ |
ಉತ್ತಮರನುಳಿದೈದಿ ಬರುತಿರೆ |
ಲುತ್ತಮಾಶ್ರಮದೊಳಗೆ ಕಂಡರು ಬಾದರಾಯಣನ ||
ವಿಸ್ತರಿಸಿ ಬಕ ನಿಧನ ಮೊದಲಾ |
ದುತ್ತರೋತ್ತರ ಕಥೆಯ ಪೇಳುತ |
ಲತ್ಯಧಿಕ ತೋಷದಲಿ ತೆರಳಿದರಾ ಮಹಾ ವನದಿ ||242||
ರಾಗ ಭೈರವಿ ಝಂಪೆತಾಳ
ಮುಂದೆ ಬರುತಿಲಾಗ | ನಂದನದಿ ಪಾಂಡವರು |
ಸಂದುದಾ ದಿವಸ ಬಳಿ | ಕಂದು ಮಾರ್ಗದಲಿ ||243||
ಉರಿಯ ಕೊಳ್ಳಿಯ ಪಿಡಿದು | ಬರೆ ಮುಂದೆ ಫಲುಗುಣನು |
ಮರುತಜನು ಹಿಂದೈದಿ | ಹರಿತಂದನಾಗ ||244||
ತರುಣಿಯರ ನೂಪುರೋ | ತ್ಕರವಿದೆತ್ತಣವೆನುತ |
ಬರುತ ನೋಡಿದರವರ | ಸರಸ ಕೇಳಿಯನು ||245||
ಪುರುಷರೈದಿದರೆಂದು | ತರುಣಿಯರು ಲಜ್ಜಿಸುತ |
ಮರೆವಿಡಿದು ವಸ್ತ್ರವನು | ಶಿರವ ಬಾಗಿದರು ||246||
ತರಹರಿಸಿ ತಮತಮಗೆ | ವಿರಿದ ಲಜ್ಜೆಗಳಿಂದ |
ತರುಗುಲ್ಮಲತೆಗಳಲಿ | ಮರೆಯಾದರೆಲ್ಲ ||247||
ಭಾಮಿನಿ
ತರುಣಿಯರು ಲಜ್ಜಿಸಲು ಖೇಚರ |
ಪಿರಿದು ಕೋಪವನಾಂತು ನಿಶಿಯೊಳು |
ಬರುವರಾರೆಲೊ ಚೋರರಂದದಿ ಈ ಮಹಾವನಕೆ ||
ತೆರನನರಿಯದೆ ದೇಶ ಕಾಲದ |
ಸರಸಿಜಾಸನ ಸಾಹಸವ ಮೀ |
ರ್ದರಿಗೆ ತೋರುವೆನೌಷಧಿಯನೆಂದೆನುತ ಶರವಿಡಿದ ||248||
ರಾಗ ಶಂಕರಾಭರಣ ಮಟ್ಟೆತಾಳ
ಎಂದ ಮಾತ ಕೇಳಿ ಪಾರ್ಥ | ನಂದು ಖಚರನೊಡನೆ ನುಡಿದ |
ಮಂದಮತಿಯೆ ಕೇಳು ನಮ್ಮ | ನಿಂದ್ಯವ್ಯಾಕೆಲೊ ||
ಬಂದ ಪರಿಯ ಪೇಳದಿರಲು | ಮುಂದೆ ನಿಮ್ಮ ಬಿಡನೆಂದೆನಲು |
ಮಂದಹಾಸದಿಂದ ಪಾರ್ಥ | ನೆಂದನವನೊಳು ||249||
ದೇಶವಿದು ವನಾಂತಕಾಲ | ದೀಸು ರಾತ್ರೆಯೊಳಗೆ ಕಾರ್ಯ |
ವೈಸೆ ನಮಗೆ ಪೋಗಲದಕೆ | ದೋಷವೇನೆಲೊ ||
ಈಸು ಗರ್ವವ್ಯಾಕೆ ನರರಿ | ಗಾಸುರತ್ವವೆಂದು ಖಚರ |
ಮೀಸೆಯನ್ನು ತಿರುಹುತೆಂದ | ರೋಷದಿಂದಲಿ ||250||
ನಾರಿಯರನು ಕೂಡಿ ವನದಿ | ಘೋರ ರಾತ್ರಿಯೊಳಗೆ ಚರಿಪ |
ಜಾರಚೋರತನವನೆನಗೆ | ತೋರಬೇಡೆಲೊ ||
ಹಾರುವರಿಗೆ ನಮ್ಮ ಕೇಳ್ವ | ಪಾರುಪತ್ಯವ್ಯಾಕೆನುತ್ತ |
ಕ್ರೂರ ಶರವನೊಂದು ಬಿಟ್ಟ | ನಾರುಭಟೆಯಲಿ ||251||
ಉರಿಯ ಮಂತ್ರವನ್ನು ನೆನೆದು | ಕರದ ಕೊಳ್ಳಿಯಿಂದ ಪಾರ್ಥ |
ಭರದೊಳವನಿಗಿಡಲು ಮತ್ತೆ | ಉರಿಛಡಾಳಿಸೆ ||
ತುರಗ ರಥ ಪದಾತಿಗಳನು | ಉರುಹುತನುವ ಪೊಗಲು |
ಮರುಗುತಾಗ ಬಿದ್ದನವನು | ಸರಸಿ ಮಧ್ಯದಿ ||252||
ಉರಿಯು ನೀರಸುರಿಯುತಿರುವ | ಪರಿಯ ಕಂಡು ತರುಣಿ ಕಾಂತ |
ನಿರವ ಕಾಣದಿರಲು ಮನದಿ | ಮರುಗುತಾಕ್ಷಣ ||
ತಿರುಗಿ ನೋಡಲಿವರ ಕಂಡು | ಭರದಿ ಬಂದು ಧರ್ಮಸುತನ |
ಚರಣ ಯುಗಳದಲ್ಲಿ ಸೆರಗ | ನಿರಿಸಿ ಪೇಳ್ದಳು ||253||
ರಾಗ ನೀರಾವರಿ ಏಕತಾಳ
ಚರಣವ ಪಿಡಿವೆ ನಿನ್ನ | ದ್ವಿಜಾಗ್ರಗಣ್ಯ | ಕರುಣದಿ ಕಾಯೊ ಎನ್ನ ||
ಅರಿಯದೆನ್ನವ ನಿಮ್ಮೊಳು | ಮಾಡಿದ ತಪ್ಪ | ನಿರಿಸದಿರ್ಮನಸಿನೊಳು ||254||
ತರಳೆಯ ಮಾತ ಕೇಳು | ನಿನ್ನಯ ಮನ | ಕರಗದೇನೈ ದಯಾಳು ||
ಮರೆ ಹೊಕ್ಕವರ ಕಾಯ್ವುದು | ಧರ್ಮ ಶಾಸ್ತ್ರದಿ | ಧರಣಿಯೊಳಗೆ ಬಿರಿದು ||255||
ಕರುಣದೋಲೆಯ ಕಾಯಯ್ಯ | ನಿನ್ನಯ ಪಾದ | ಕೆರಗಿದೆನೈ ದಮ್ಮಯ್ಯ ||
ಎರೆಯನುರಿಯ ಪರಿದು | ಉದ್ಧರಿಪುದು | ಹಿರಿಯ ನೀ ನಿನಗರಿದು ||256||
ಎಂತು ಸೈರಿಸುವೆ ನಾನು | ಕಾಂತನನಗಲಿ | ಭ್ರಾಂತಿಯೊಳಿರುತಿಹೆನು ||
ಸಂತಸಬಡಿಸೆನ್ನನು | ನಿನ್ನಯ ಪಾದ | ಕ್ರಾಂತಳೆಂದೀಕ್ಷಿಸಿನ್ನು ||257||
ಕಂದ
ಇಂತೆಂದಾ ಸತಿ  ಮನದೊಳ್ |
ಚಿಂತಿಸುತತಿ ಕ್ಲೇಶವೆತ್ತು ಧರ್ಮಜನಡಿಯೊಳ್ |
ತಾಂತವಕದಿ ಪೊರಳುತಿರಲ್ |
ಸಂತೈಸುತ ಪಾರ್ಥಗೆಂದ ಭೂವರನಾಗಳ್ ||258||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮುಂದುವರಿಯದಿರೆಲವೊ ಕೋಪದೆ | ಕೊಂದರೆನ್ನಾಣೀಕೆಯರಸನ |
ತಂದುತೋರಿಂತೆಂದಡರ್ಜುನ | ನೊಂದು ಕ್ಷಣದಿ ||259||
ಪರಿದನಾಗಳೆ ವರುಣ ಮಂತ್ರದೊ | ಳುರಿಯನಾ ಗಂಧರ್ವ ಮನದಲಿ |
ಕರಗುತಯ್ತಂದಾಗ ನುಡಿದನು | ಚರಣಕೆರಗಿ ||260||
ಭೂಸುರರ ತೆರನಲ್ಲ ನೀವತಿ | ಸಾಸಿಗಳು ಎಂಬೆಣಿಕೆ ತೋರಿದೆ |
ಬೇಸರದೆ ಕರುಣಿಸುವುದೆಂದನು | ತೋಷದಿಂದ ||261||
ಭಾಮಿನಿ
ಕೇಳೆಲವೊ ಗಂಧರ್ವ ಇಳೆಯನು |
ಪಾಲಿಸುವ ಪಾಂಡುವಿನ ಪುತ್ರರು |
ಕಾಲಗತಿಯಿಂದೆಮಗೆ ಬಂದುದು ಭೂಸುರರ ವೇಷ ||
ತಾಳಿ ಪೋಗುವೆವಾವು ದ್ರುಪದನ |
ಬಾಲೆ ಪರಿಣಯಕೆನಲು ಕೇಳುತ |
ಲೀಲೆಯಿಂ ಕೈಮುಗಿದು ಪಾರ್ಥನಿಗೆಂದನಾ ಖಚರ ||262||
ರಾಗ ತುಜಾವಂತು ಝಂಪೆತಾಳ
ಎನ್ನ ಮೇಲೀಪರಿಯು ಮುನಿವರೇನಯ್ಯ |
ನಿನ್ನ ಪೌರುಷಕ್ಯಾರು ಸರಿಯಿಲ್ಲವಯ್ಯ   || ಪಲ್ಲವಿ ||
ಸುರನರೋರಗರೊಳಗೆ | ಸರಿಯಾರು ನಿನಗಿನ್ನು |
ಮರೆಗೊಂಡು ಭೂಸುರರ | ತೆರದೊಳೀಗ ||
ಬರುತಿರಲು ನಾ ನಿಮ್ಮ | ಪರಿಯನರಿಯದೆ ಶರವ |
ಗರುವದಿಂದೆಸೆದುದನು | ಮರೆದು ಸಲಹುವದು ||263||
ರವಿ ತನಯ ವನ ಗೋ | ತ್ರಾರಿಯಶ್ವಿನಿಯರಿಗೆ |
ಭುವನದಲಿ ಜನಿಸಿರ್ದ ಮಹಿಮರೆಂದು ||
ಶಿವಶಿವಾ ನಾನರಿಯ | ದವಿವೇಕತನದಿಂದ |
ಹವಣಿಸಿದ ಕತಕವನು | ಕ್ಷಮಿಸಬೇಕಯ್ಯ ||264||
ಎನುತ ನವ ರತುನ ಕನಕಾಭರಣ ಮೊದಲಾಗಿ |
ವಿನಯದಿಂ ಖಚರ ಕಾಣಿಕೆಯನಿತ್ತು ||
ಎನಗೀಗ ಬಾಂಧವರು ಎನುತಲಾ ಫಲುಗುಣನ |
ಘನ ಹರುಷದಿಂದಾಗ ಮನ್ನಿಸಿದನವರ ||265||
ಭಾಮಿನಿ
ಇಂದು ಮೊದಲಾಗೆಮಗೆ ನೀನೇ |
ಬಂಧು ಕೇಳ್ ಗಂಧರುವ ಭೂಸುರ |
ರಂದದಿಂ ಪೋಗುವೆವು ದ್ರುಪದನ ಸುತೆಯ ಪರಿಣಯಕೆ ||
ತಂದ ವಸ್ತುಗಳೆಮ್ಮದಿವು ಕೇ |
ಳೊಂದು ಸಮಯದಿ ನೆನೆಯಲೀವುದು |
ಎಂದೆನುತ ಖೇಚರನ ಮನ್ನಿಸಿ ಪೊರಟರರ್ತಿಯಲಿ ||266||
ವಾರ್ಧಕ
ಅದು ನಿಮಿತ್ತದೊಳಖಿಳ ನಪರು ಬರುವರು ಗಡಾ |
ಮುದದಿ ನಾವಲ್ಲಿಗೊದಗುವದೆಂದು ನಿಶ್ಚೈಸಿ |
ವಿದಿತ ಸುಮುಹೂರ್ತದೋಳ್ ಪೊರಟರಾ ಪಾಂಡುಸುತರಮಿತ ಜಲಜಾಲಸಹಿತ ||
ವಿಧ ವಿಧದ ಋಷಿಗಳಂ ಕಂಡು ಒಡಗೂಡಿಬರ |
ಲಿದಿರಾದನಂಗಾರವರ್ಮನಂ ಗೆಲ್ದು ತೋ |
ಷದೊಳಯ್ತರಲ್ಮುಂದೆ ಶುಭ ಶಕುನವಾದುದೇನೆಂಬೆ ದ್ವಿಜಕುಲವಂದಕೆ ||267||
ಭಾಮಿನಿ
ಈ ಶಕುನ ಫಲವಾರಿಗೋ ಧರ |
ಣೀಶ ಸುತೆ ಸಿಕ್ಕುವತಿ ಪುಣ್ಯ ವಿ |
ಶೇಷ ವಾರಿಗೊ ನಮ್ಮೊಳೆಂದಯ್ತಂದರವರಲ್ಲಿ ||
ಲೇಸು ಕಾರ್ಯಗಳೆನುತ ಭೂಸುರ |
ರಾಶಿ ವರ ಪಾಂಚಾಲ ಪುರವ ಪ್ರ |
ವೇಶ ಗೈದರು ಪೌರ್ಣಮಿಯ ಚಂದ್ರಪ್ರಕಾಶದಲಿ ||268||
ದ್ವಿಪದಿ
ಮಗ ಮದುವೆಗೆ ದ್ರುಪದ ರಾಯ ಪಟ್ಟಣವ |
ಸೊಗಸಿನಲಿ ಶಂಗರಿಸಿದನು ಸುಚಿತ್ರಿಕವ ||269||
ಪೊಂಬಾಳೆ ವರಮಹಾಮಲೆಂುಜಾದಿಗಳ |
ಕಂಬಗಳ ನಿಲಿಸಿದರು ಸಾಲು ಸಾಲುಗಳ ||270||
ಮೂರು ಯೋಜನದಗಲ ಚಪ್ಪರವ ರಚಿಸಿ |
ತೋರಣಗಳಡಿಗಡಿಗೆ ದ್ವಾರದೊಳ್ ನಿಲಿಸಿ ||271||
ಪಟ್ಟೆ ಪೀತಾಂಬರಗಳಿಂದ ಮೇಲ್ಗಟ್ಟು |
ಕಟ್ಟಿಸಿದರೆಸೆವ ಚಿತ್ತಾರಗಳನಿಟ್ಟು ||272||
ಕೇರಿಕೇರಿಯೊಳು ಮೆತ್ತಿಗೆ ಸಾರಣೆಗಳ  |
ಓರಂತೆ ಮಾಡಿಸಿದ ರತಿ ನೂತನಗಳ ||273||
ಕಸ್ತೂರಿ ಕರ್ಪುರ ಜವಾಜಿಗಳುವೆರಸಿ |
ವಿಸ್ತರಿಸಿದರು ಪುರವ ಪರಿಮಳವವೆರಸಿ ||274||
ಪೊಂಗಲಶಗಳ ಬಹು ವಿಚಿತ್ರಲೋವೆಗಳ |
ಮುಂಗಡೆಯೊಳೆಸೆವ ಮುತ್ತಿನ ತೋರಣಗಳ ||275||
ನವರತ್ನಮಯವಾದ ಭವನಭವನಗಳ |
ವಿವರವಾಗೆಸೆವ ಚಿನ್ನದ ಚಾವಡಿಗಳ ||276||
ಪೊಡವಿಪಾಲರಿಗೆಲ್ಲ ಪಡಿ ಬಿಡಾರಗಳ |
ತಡೆಯದೆಸಗಿದರು ತರತರದ ಸಾಲುಗಳ ||277||
ರಾಗ ಮೆಚ್ಚು ಅಷ್ಟತಾಳ
ಇಂತು ಪಟ್ಟಣವ ಶಂಗರಿಸುತ್ತ | ಸೊಬ | ಗಾಂತು ಡಂಗುರಗಳ ಹೊಸುತ್ತ ||
ಸಂತೋಷದಿಂದ ಪಾಂಚಾಲನು | ಬರು | ವಂಥಾ ಭೂಪರ ನಿದಿರ್ಗೊಂಡನು ||278||
ಛಪ್ಪನ್ನ ದೇಶದ ದೊರೆಗಳು | ಬಂದ | ರೊಪ್ಪುವ ಕುದುರೆ ದಂಡಿಗೆಯೊಳು ||
ವಿಪ್ರರು ಬಲು ವಿದ್ಯಾವಂತರು | ಬಹು | ಕ್ಷಿಪ್ರದಿಂದಲೆ ಬರುತಿರ್ದರು ||279||
ಬಲು ವಾದ್ಯ ಘೋಷಗಳೆಸೆದವು | ಆಗ | ಕುಲಪರ್ವತಗಳ ನೀಡಿರಿದವು ||
ಗೆಲವಿನಿಂದಖಿಳ ಭೂಪಾಲರು | ಬಂದ | ರಸಲದೆ ಕೀರ್ತಿವಿಶಾಲರು ||280||
ವಾರ್ಧಕ
ಅರಸ ಕೇಳ್ ನಾನಾ ದಿಗಂತದ ಮಹೀಪಾಲ |
ರುರವಣಿಸೆ ಒದರಿದವು ಬಹಳ ವಾದ್ಯದ ಘೋಷ |
ಮೊರೆದುದಬ್ಬೇರಿ ನಿಸ್ಸಾಳ ಕೋಟಿಗಳೊಡನೆ ಭೇರಿ ತಂಬಟೆಗಳಿಂದ ||
ತರತರದೊಳೆಸೆವ ಮುತ್ತಿನ ಸತ್ತಿಗೆಗಳ ಝ |
ಲ್ಲರಿಗಳೊಪ್ಪಿದ ರಭಸದಂತಿಂಬುಗೊಡದಂತೆ |
ಚರಣಹತಿಗೆದ್ದುದಾಕಾಶಕ್ಕೆ ಕೆಂಧೂಳಿ ಪಾಂಚಾಲಪುರವನಡರಿ ||281||
ರಾಗ ಸಾಂಗತ್ಯ ರೂಪಕತಾಳ
ಈ ಪರಿಯಷ್ಟದಿಕ್ಕುಗಳಿಂದಲೈತಹ | ಭೂಪಾಲಕರ ಕಾಣುತಾಗ ||
ದ್ರೌಪದಿಯಗ್ರಜನಿದಿರುಗೊಂಡನು ಬಹ | ಳೋಪಚಾರವ ಮಾಡುತಂದು ||282||
ಬಂದಿರೆ ಮಗಧ ಭೂಪಾಲ ಚೈದ್ಯರು ಸಹ | ಬಂದಿರೆ ಕೌರವದಿಗಳು ||
ಬಂದಿರೆ ಮಾದ್ರೇಶ ಮೊದಲಾದ ನಪತಿಗ | ಳೆಂದಿದಿರ್ಗೊಂಡನು ನಗುತ  ||283||
ಮದನ ಜನಕ ಬಲ ರಾಮಾದಿಗಳು ಸಹ | ಯದುವೀರರನ್ನು ಕಾಣುತಲೆ ||
ಸದಮಲ ಭಾವ ಭಕ್ತಿಯಲಿ ಸತ್ಕರಿಸುತ್ತ | ಪದಕೆರಗುತಲಿದಿರ್ಗೊಂಡ ||284||
ಗುರು ಭೀಷ್ಮ ವಿದುರ ಕಪಾದಿಗಳನು ಕಂಡು | ಕರವ ಮುಗಿದು ಕರೆತಂದ ||
ಮೆರೆವ ರಾಜಾಸಭೆಯೊಳು ಕುಳ್ಳಿರಿಸಿದುಪ | ಚರಿಸಿದನಾ ದಷ್ಟದ್ಯುಮ್ನ ||285||
ವರ ವೇದ ತರ್ಕೋಪನ್ಯಾಸಂಗಳನ್ನು ತಾ | ವರದ ವಿಪ್ರರ ವಿದ್ಯಾಧರರ ||
ಪರಿ ಪರಿ ಮನ್ನಣೆಯಿಂದುಚರಿಸಿ ಕು | ಳ್ಳಿರಿಸಿದನಾಸನವಿತ್ತು ||286||
ಭಾಮಿನಿ
ಭೂಮಿಪತಿ ಕೇಳಿತ್ತ ನಿಮ್ಮ ಪಿ |
ತಾಮಹರು ಭೂದಿವಿಜರೊಗ್ಗಿನ |
ಲಾ ಮಹಾ ಪುರದೊಳಗೆ ಘಟ ಬಂಧುರದ ಶಾಲೆಯಲಿ ||
ಪ್ರೇಮದಲಿ ಜನನಿಯನು ನಿಲಿಸುತ |
ಲಾ ಮಹಾತ್ಮರು ಬುಧರೊಳತಿ ಸು |
ಕ್ಷೇಮದಲಿ ಭಿಕ್ಷೆಯನು ಮಾಡಿದರಲ್ಲಿ ಚರಿಸುತಲೆ ||287||
ರಾಗ ಕಲ್ಯಾಣಿ ಝಂಪೆತಾಳ
ಮಾಡಿದರು ಮಣಿಮಯದ ಭದ್ರ ಮಂಟಪದಿ |
ನೋಡೆ ನವನೂತನಗಳೆನಿಪ ವೈಭವದಿ || ಪಲ್ಲವಿ ||
ಕೀಲಿಸಿದ ಪಚ್ಚೆಗಳ ಕಳಕಳಿಸುತಿಹ ಹೊಸ ದು |
ಕೂಲಗಳವಂಬರದ ತೆರೆಗಳಿಂದ ||
ಚೂಳಿಕೆಯ ಕನ್ನಡಿಯ ತೋರಣ ಚಮತ್ಕೃತಿಯ |
ಮೇಲು ಮುತ್ತಿನ ಸೂಸಕದ ಸೊಬಗಿನಿಂದ ||288||
ಹೊಳೆವ ಭಿತ್ತಿಯ ಹೊಗರಿಡುವ ಮೌಕ್ತಿಕಾವಳಿಯ |
ಥಳಥಳಿಸುತಿಹ ವಜ್ರಮಯ ಧಾರೆಯೆ |
ಘಳಿಸಿ ಮಂಗಲ ಮಹಾರಮ್ಯದಲಿ ರಚನೆಗಳ |
ಬಳಸಿ ಬಹು ವಿಧದಿಂದ ಚಿತ್ರ ಮಂಟಪದಿ ||289||
ಧರೆಗಿಳಿವ ವರಮಹಾ ಪುಷ್ಪಕವೊ ಭಾಸ್ಕರನ |
ಪರಿಶೋಭಿಸುವ ರಥವೊ ಪರುಠವಿಸುವ ||
ಶರಧಿಶಯನನ ಸಜ್ಜೆ ಮನೆಯ ಶಾಶ್ವತವಾಗಿ |
ಅರಿಯೆವಾವೆಂದರತಿ ವಿಸ್ತಾರದಿಂದ ||290||
ಝಳಪಿಸುವ ರೊಂಪಿನಿಂ ಬೀಸಿದವು ಬಲಗೊಂಡು |
ಹೊಳೆವ ಬೀಸಣಿಗೆಗಳ ಮಕರಂದವ ||
ಸುಳಿವ ಸುತ್ತಣ ಸಾಲು ಪತ್ತಿಗೆಗಳಂತೆಳೆದು |
ಲಲನೆಯರ ಪಂಗಡದ ಅರಗಿಣಿಗಳಿಂದ ||291||
ವರ ಜವಾಜಿಯ ಶಂಗಗಳ ಪೊಳೆವ ಪಚ್ಚೆ ಕ |
ರ್ಪುರದ ಕವಲಾಯಿ ಸಾಧಿನ ಭರಣಿಯ ||
ಮೆರೆವ ಮಗ ನಾಭಿಗಳ ನಡುಗಿಹುದು ಬಂದಿಗಳು |
ತರತರದ ಪರಿಮಳದ ಪುತ್ರಪಂತಿಯಲಿ ||292||
ವಾರ್ಧಕ
ಅರಸ ಕೇಳ್ ಭದ್ರ ಮಂಟಪದ ವಿಸ್ತಾರಮಂ |
ಸುರಶಿಲ್ಪಿ ಮಯರಿಂದಸಾಧ್ಯಮೆನೆ ಪೊಗಳಲ್ಕೆ |
ಪರಿಶೋಭಿಸಿತ್ತರದ ನಿಲಯದೊಳು ವೀಣೆ ವಾದ್ಯಗಳು ನರ್ತನಗಳಿಂದ ||
ಇರಲಿದಕ್ಕೆಣೆಯಾಗಿ ಮೇಲೆ ಶೋಭಿಸುತ ನಿ |
ರ್ಜರ ಮಹೋರಗ ಯಕ್ಷ ರಾಕ್ಷಸ ಮರುದ್ಗಣರು |
ಗರುಡ ಕಿನ್ನರ ಸಿದ್ಧ ಗಂಧರ್ವರೊಲಿದೀಕ್ಷಿಸುತ್ತಿರ್ದರಂಬರದೊಳು ||293||
ಚಾರಣರ ಕೈವಾರ ಚೆಲುವ ತುಂಬುರ ಮಹಾ |
ನಾರದರ ಸಂಗೀತ ರಂಭೆಯೂರ್ವಶಿಯರೊಳು |
ಮೀರಿ ತೋರುವ ನರ್ತನದಿ ಚಿತ್ರರಥನ ಮದುತರ ಮದಂಗದ ಶಬ್ದವು ||
ಆರುಭಟೆ ಮಿಗಿಲಲ್ಲಿ ಮಗುಳೆ ರಾಜಿಸುವ ವಂ |
ದಾರಕಾಧಿಪನೋಲಗಕ್ಕೆ ತತ್ಸಮನಾಗಿ |
ಚಾರುತರ ರತ್ನದಿಂ ತಾರೆಗಳ ಪ್ರತಿಬಿಂಬವಾಗಿ ಶೋಭಿಸುತಿರ್ದುದು ||294||
ಭಾಮಿನಿ
ಲಾಲಿಸೆಲೆ ಜನಮೇಜಯನೆ ಪಾಂ |
ಚಾಲ ನಪನಿತ್ತಲು ಮಹಾ ಭೂ |
ಪಾಲಕರ ನುಚಿತೋಕ್ತಿಯಿಂದವರುಗಳ ಮನ್ನಿಸುತ ||
ಮೇಲೆ ಚಿಂತೆಯೊಳಿರ್ದನಮಲ ವಿ |
ಶಾಲ ಸುರ ಪತಿ ಜಾಲ ರೂಪದಿ |
ಕೀಲಿಸಿದಡೆ ಕತಾರ್ಥ ಎನ್ನಾತ್ಮಜೆಯ ಕಾರಣದಿ ||295||
ರಾಗ ಮಧ್ಯಮಾವತಿ ಏಕತಾಳ
ಸಾರಿದರ್ ಮರುದಿನ ಡಂಗುರ ಹೊಸಿ | ನಾರಿ ದ್ರೌಪದಿ ಸ್ವಯಂವರವೆಂದುಚ್ಚರಿಸಿ || ಪಲ್ಲವಿ ||
ಕೇಳಿ ಭೂಪರ ವರ್ಗ ತವತವಗೆನುತ | ಬಾಳ ವಶ್ಯಾದಿ ಯಂತ್ರವ ಕಟ್ಟಿಕೊಳುತ ||
ಸೋಲುತ ನೆರನೆರದೊಡನೆ ಬರುತಲಿ | ಬಾಲಕಿ ತಮಗಹಳೆಂಬ ಭ್ರಮೆಯಲಿ ||
ಸಾಲು ಸಾಲಿನಲಿ ಒಬ್ಬೊಬ್ಬರರಸರು | ಓಲಗವನ್ನು ಈಕ್ಷಿಸಿ ಮಂಡಿಸಿದರು ||296||
ವರ ದಷ್ಟದ್ಯುಮ್ನನೆಂದನು ದ್ರೌಪದಿಯನು | ಭರದಿ ಶಂಗರಿಸಿ ಏರಿಸಿ ದಂಡಿಗೆಯನು ||
ನೆರೆದಗಣಿತ ನಪ ನೆರವಿಯನೆಲ್ಲ | ಕರೆತರಲಿಲ್ಲ ತೋರಿಸಿ ಮನಸುಳ್ಳ ||
ವರನನು ನೋಡಲೆಂದೆನುತಲೆ ಬೆಸಸಿ | ಅರಸರಲ್ಲಿಗೆ ತಕ್ಷಣವನುಕರಿಸಿ ||297||
ನೂರು ಸಾವಿರ ಮಾನಿನಿ ವಂದಗೂಡಿ | ನಾರಿ ಪಾಂಚಾಲೆಗರಸಿನೆಣ್ಣೆ ತೀಡಿ ||
ಓರಂತೆ ಪಾಡುತ್ತ ಮಜ್ಜನ ಗೈಸಿ | ಚಾರು ದುಕೂಲವ ನಿರಿವಿಡಿದುಡಿಸಿ ||
ಚಾರುತರದ ರತ್ನಾಭರಣವ ತೊಡಿಸಿ | ಮೀರಿ ಶಂಗರಿಸಿ ಕುಂಕುಮ ತೇಜವಿಡಿಸಿ ||298||
ವಾರ್ಧಕ
ಪದುಮದಳ ನೇತ್ರದಿಂ ಪಾವನ ಸುಗಾತ್ರದಿಂ |
ಮದಗಜ ಸುಯಾನದಿಂ ಮೆರೆವ ಪಿಕಗಾನದಿಂ |
ವದನಾಬ್ಜದಂದದಿಂ ರತಿ ಶತಾನಂದದಿಂ ವಿಧು ಕಳೆಯ ಧಿಕ್ಕರಿಸುವ ||
ವದನ ಸಂಕಾಶದಿಂ ನವರತ್ನ ಭಾಸದಿಂ |
ಪದಿನಾರು ಕಲೆಗಳಿಂ ಮಲೆಯಜದ ನೆಲೆಗಳಿಂ |
ಮಧುರತರ ವಚನದಿಂ ಸೌಧಮ್ಯ ರಚನದಿಂ ದ್ರುಪದಸುತೆ ಕಣ್ಗೆಸೆದಳು ||299||
ತಿಲಕ ಸುಮ ಪ್ರತಿನಾಸ್ಯದಿಂ ಮಂದಹಾಸ್ಯದಿಂ |
ಸುಲಲಿತ ಸ್ತನ ಯುಗ್ಮದಿಂ ಕಾಂತಿ ರುಗ್ಮದಿಂ |
ನಳಿನಾಕ್ಷಿ ಸ್ಮರಸತಿಯನುಂ ಧಿಕ್ಕರಿಪ ರತಿಯಳಧಿಕ ಸೌಂದರ್ಯದಿಂದ ||
ಇಳೆಗಧಿಕ ಚೋದ್ಯದಿಂದಾ ಸಿಂಹ ಮಧ್ಯದಿಂ |
ಸಲೆ ಪತಿವ್ರತಾಭಾವದಿಂ ಸುಪ್ರಭಾವದಿಂ |
ಕೆಳದಿಯರ ಸಮ್ಮೇಳದಿಂ ಜನರ ಮೇಳದಿಂದ ವಧುವು ಕಣ್ಣೆಸೆದಳು ||300||
ಭಾಮಿನಿ
ಅರಸ ಕೇಳಿಂತೆಸೆವ ರಮಣಿಯ |
ನುರುತರ ಪ್ರೇಮದಲಿ ಹರಸುತ |
ಹರುಷದಲಿ ವರ ಸೇಸೆಯಿಟ್ಟಾರತಿಯ ಬೆಳಗಿದರು ||
ಸುರುಚಿರದ ದಂಡಿಗೆಯನೇರಿಸಿ |
ಮೆರೆವ ನಾನಾ ವಾದ್ಯಘೋಷದಿ |
ತರುಣಿಯರು ಕರೆತಂದರಾ ಸ್ಮರ ತಂತ್ರ ದೇವತೆಯ ||301||
ರಾಗ ಘಂಟಾರವ ಅಷ್ಟತಾಳ
ತಂದರಂಗನೆಯರು ಕುಲದೇವಿಯ |
ಇಂದು ಮುಖಿಯರು ಪಾಡುತಲೆ ಹೊ | ನ್ನಂದಣವನೊಲಿದೇರಿಸಿ ||302||
ಕಾಮದೇವನ ವರ ಮದದಾನೆಯ |
ಕಾಮರತ್ನ ನಿದಾನೆಯಾಗಿಹ | ರಾಮಣಿಯಕರ ಮೂರ್ತಿಯ ||303||
ನಾರಿಯರೊಳಗುತ್ಸಹಕಾರಿಯ |
ತೋರಿ ಸುಖ ಮುನಿ ವರ್ಗ ದೈತ್ಯ ವಿ | ದಾರಿಯಾ ಶಂಗಾರಿಯ ||304||
ಮೆರೆವ ಪುತ್ಥಳಿ ಬೊಂಬೆಯಂತೆಸೆವಸವುಂ |
ದರ ಸುರಭಿ ತಕ್ಷಣದಿ ಸಾವಿರ | ಸತಿಯರಿಂದಂದೊಲಿವುತ ||305||
ಮೊರೆದುದಾಕ್ಷಣ ಭೇರಿ ತಂಬಟೆಗಳು |
ತರತರದೊಳೊದರಿದವು ಕಹಳೆಗ | ಳಿರದೆ ಡಾವರಿಸುತ್ತಲಿ ||306||
ಸಾಲೊಳೊಪ್ಪುವ ಬಿರಿದು ಬಾವಲಿಗಳ |
ಸಾಲ ಝಲ್ಲರಿಗಳಲಿ ರಾಜಿಪ | ಡಾಳಿಸುವ ಚಾಮರಗಳ ||307||
ಭಾಮಿನಿ
ಅರಸ ಕೇಳ್ ದ್ರೌಪದಿಯ ರೂಪೋ |
ತ್ಕರವನೊರೆಯಲ್ಕರಿದು ಬಳಿಕಂ |
ದುರುತರದ ವೈಭವದಿ ಕರೆತಂದರು ನಪರ ಸಭೆಗೆ ||
ವರನನಿದರೊಳು ನೋಡಿಕೊಳ್ಳೆಂ |
ದಿರದೆ ತಂಗಿಗೆ ತೋರಿಸಿದ ಸಭೆ |
ವೆರಸಿ ಕುಳಿತವನಿಪರ ದಷ್ಟದ್ಯುಮ್ನ ವಿವರಿಸುತ ||308||
ರಾಗ ಸಾವೇರಿ ಅಷ್ಟತಾಳ
ತಂಗಿ ನೋಡೆಲೆ ತಾಯೆ ನೀನು | ನಿನ್ನ | ಕಂಗಳಿಗೊಪ್ಪುವ ವರನು ||
ಮುಂಗಡೆ ಸಭೆಯೊಳಿರ್ದವರನ್ನು ಮನದಂತ |
ರಂಗಗೂಡುವಡೆ ವಿಸ್ತರಿಸುವೆ ನಿನಗೀಗ ||309||
ಈತನೆ ಕೌರವೇಶ್ವರನು | ಅನು | ಜಾತನಿವನು ದುಶ್ಯಾಸನನು ||
ಈತ ದುರ್ಜಯ ದುಸ್ಸಹಾದಿಗಳಿವರು ವಿ |
ಖ್ಯಾತರು ಕುರುಕುಲಾನ್ವಯದವನಿಪರು ||310||
ಮೂಡಣ ದೊರೆಗಳಿಂದಿವರು | ಮುನ್ನ | ನೋಡುತ್ತರಾದಿ ಕೀಚಕರು ||
ರೂಢಿಪನಾತ ಶತಾಯುಧ ಶಸ್ತ್ರವಿ |
ಭಾಡ ರವಿಧ್ವಜನಾ ಚಮನೌಕರು ||311||
ನೀಲ ಚಿತ್ರಾಯುಧರಿವರು | ನೋಡು | ಚೋಳ ಕೇರಳ ಪಾಂಡ್ಯದವರು ||
ಭೂಲೋಲರಿವರು ದಕ್ಷಿಣ ದೇಶದವರು ಸು |
ಶೀಲರು ಚಂದ್ರ ಸಮುದ್ರ ಸೇನಕರು ||312||
ವಾರ್ಧಕ
ಹರಿಣಾಕ್ಷಿ ನೋಡೀ ಕಳಿಂಗಾವನೀಶ ಸಂ |
ಗರ ಭಾನುದತ್ತ ಪಥ್ವೀಪಾಲರಿವರು ಸಂ |
ಗರ ವಿಜಯ ಭೂರಿಶ್ರವ ಸುಚರಿತ ಭಗಿರಥಾದ್ಯಖಿಳ ದಕ್ಷಿಣ ವೀರರು ||
ಹರಿವೇಣಿ ನೋಡು ಮಹಾರಾಷ್ಟ್ರ ಗೋರಾಷ್ಟ್ರರಿವ |
ರರಿಭಯಂಕರ ತುರಗ ದೇಶಾಧಿಪರು ಸರ್ವಾ |
ಭರಣ ಭೂಷಿತರ ನೋಡಿವರ ವಿದ್ಯಾಧರರೊಳ್ಯಾರು ನಿನಗಹರಿದರೊಳು ||313||
ಇತ್ತ  ನೋಡೌ ತಾಯೆ ಫೌಂಡ್ರಕನ ಭೂಪ ಭಗ |
ದತ್ತಾಖ್ಯ ಕಾಂಭೋಜ ವರ ಹಂಸ ಡಿಬಿಕ ಹರಿ |
ದತ್ತ ಮಾದ್ರಾವನೀಶ್ವರರ ನೀ ನೋಡು ಕಮಲಾಕ್ಷಿ ಸಭೆಯೊಳ್ ಕುತಿಳಿಹ ||
ಪೃಥ್ವಿಪಾಲಕ ಜರಾಸಂಧ ಮಣಿಮನ್ಯು ರಾ |
ಜೋತ್ತುಂಗ ಸಹದೇವ ಬಲು ವೀರವರ ಸಮರ |
ಸತ್ವಯುತ ದಂಡಧರ ವರ ನಪಾಲಕರ ಶಶಿವದನೆ ನೀ ನೋಡೆಂದನು ||314||
ಈತ ರುಕ್ಮಾಂಗದ  ವಿಜಯ ಸುಲಕ್ಷಣ ವರ ಗು |
ಣಾತಿಶಯ ನಿರತ ದೀರ್ಘಾಯುಷ್ಯದಿಂ ಮೆರೆವ |
ನೀತ ಶಿಶುಪಾಲನಶ್ವತ್ಥಾಮರನ್ನು ನೀ ನೋಡು ಸೌಬಲ ಮುಖ್ಯರ |
ಭೂತಳರ ರವಿಯಂತೆ ಪ್ರಜ್ವಲಿಸುತಿರುವ ವಿ |
ಖ್ಯಾತ ಕರ್ಣ ನ ನೋಡೆನಲ್ಕಂಡಳಬಲೆ ರೂ |
ಪಾತಿಶಯನೆಂದಕ್ಷಿಯಂ ತಿರುಹಿದಳ್ಮೊಗವ ಭೂವಲ್ಲಭರ ನೋಡದೆ ||315||
ಭಾಮಿನಿ
ಇತ್ತ ನೋಡೌ ತಂಗಿ ಯದು ಭೂ |
ಪೋತ್ತಮರ ಸ್ಮರ ರಾಮ ಕೃಷ್ಣರ |
ನರ್ತಿಯುಳ್ಳಡೆ ವರಿಸು ನೀನೆಂದನು ನಿಜಾನುಜೆಗೆ ||
ವತ್ತ ಕುಚಯುಗೆ ನೋಡಿ ಗುರು ಭಾ |
ವತ್ವದಲಿ ನಮಿಸಿದಳು ಸಕಲ ನ |
ಪೋತ್ತಮರ ಮೊಗದಿಕ್ಕಿದಳು ಸಲೆ ಕುಡುತೆಗಣ್ಣಿನಲಿ ||316||
ರಾಗ ಶಂಕರಾಭರಣ ಅಷ್ಟತಾಳ
ಕಂಡಳು | ಬಾಲೆ | ಕಂಡಳು || ಪಲ್ಲವಿ ||
ಕಂಡಳು ತನಗಹ ಗಂಡನ ಸಭೆಯೊಳು | ಕಂಡು ತಿರುಹಿದಳು ಮೊಗನ್ನು ||ಅ . ಪ ||
ಕಲಿ ಕೌರವಾದಿಗಳನು ಕಂಡು ಕಾಮಿನಿ | ಕುಲ ಶಿರೋಮಣಿ ಮಾತನಾಡದೆ | ಮತ್ತೆ |
ಚೆಲುವ ಕರ್ಣನ ನೋಡಿ ನೋಡದೆ | ಕೃಷ್ಣ | ಬಲರಾಮರೊಳು ಮನಗೂಡದೆ | ಭಕ್ತಿ |
ಯೊಳು ಎರಗುತ ತಡಮಾಡದೆ | ಎತ್ತ ಸಾರದೆ | ಚಿತ್ತ ಬಾರದೆ | ಯುಕ್ತಿ ದೋರದೆ | ಬಳಿ |
ಕಿಳಿದಳು ದಂಡಿಗೆಯನು ಸಖಿಯರ ಕೂಡೆ | ಘಳಿಲನೈತಂದಳೊಬ್ಬರಿಗೆಡೆಗೊಡದೆ ||317||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳ್ ನಾನಾ ದಿಗಂತದ | ಧರಣಿಪರ ಕಂಡಬಲೆ ಚಿತ್ತವು |
ಬರದೆ ಮೊಗದಿರುಹಿದಳು ತಾನೆಂ | ದರಿತು ಬೇಗ ||318||
ತರಿಸಿದನು ಪಾಂಚಾಲ ಭೂಪನ | ವರ ಮಹಾ ಚಾಪವನು ಸಭೆಯೊಳ |
ಗಿರಿಸಿ ಡಂಗುರ ಹೊಸಿದನು ಭೂ | ವರರಿಗಂದು ||319||
ಮಂತ್ರದಲಿ ಪೂಜಿಸುತ ಧನುವಿಂ | ಗೆಂತ್ರಕಾವಾಹನೆಯ ಗೊಳಿಸುತ |
ಮಂತ್ರ ಶರಗಳ ನಿಲಿಸಿದನು ಬಲು | ಮಂತ್ರಿಸುತಲೆ ||320||
ಸತ್ವವುಳ್ಳ ನಪೋತ್ತಮರು ಧನು | ವೆತ್ತಿ ಪೊಡೆಯಲು ಮತ್ಸ್ಯವನು ನಿಜ |
ಪುತ್ರಿಯಹ ದ್ರೌಪದಿಯ ನೀವೆನೆ | ನುತ್ತ ಮುದದಿ ||321||
ಮಸಗಿದವು ವಾದ್ಯಗಳು ನಾಲ್ದೆಸೆ | ದೆಸೆಗಳಲಿ ನಿಸ್ಸಾಳಗಳು ಗ |
ರ್ಜಿಸಿದವಾ ಪರಿಣಯದ ವಸಗೆಯು | ಪಸರಿಸಿದುದು ||322||
ನೆರೆದ ನಪರವಘಡಿಸಿ ತವತವ | ಗುರುವಣಿಸಿ ಬರಲವರ ಹಮ್ಮನು |
ಮುರಿದುದಾ ಧನುವೇನನೆಂಬೆನು | ಧರೆಯ ಬಿಡದೆ ||323||
ಭಾಮಿನಿ
ಧಾರುಣೀಶ್ವರ ಕೇಳು ನೆರೆದಿಹ |
ಭೂರಮಣರೆದೆಗುಂದುತಿರಲು |
ಬ್ಬೇರಿ ಗದ್ದುಗೆ ಹೊಯ್ದು ನಡೆತಂದನು ವಿಲಾಸದಲಿ ||
ಭಾರಿ ಧನುವಿದ ನೋಳ್ಪೆನೆಂದು ಸು |
ರಾರಿ ಮುಂಗೈ ಸರಪಣಿಯ ಮೇ |
ಲೇರಿಸುತ ಮಾಗಧನು ಮಾರಾಂತನು ಮಹೋಗ್ರದಲಿ ||324||
ರಾಗ ಶಂಕರಾಭರಣ ಮಟ್ಟೆತಾಳ
ಬಿಲ್ಲನೀತಲೆತ್ತಲಿವನ | ನೊಲ್ಲಳೋಯೆನುತ್ತ ಸತಿಯ |
ರೆಲ್ಲರುಲಿವುತಿರಲು ಸಮರ | ಮಲ್ಲನಾಕ್ಷಣ ||
ಘಲ್ಲಿಸುತ್ತ ಘಾಡಿಕೆಯಲಿ | ಬಲ್ಲತನದೊಳೆತ್ತಲಿವನ |
ಬಲ್ಲುದೇ ಮಹಾತ್ಮ ಧನುವು | ಕೊಳ್ಳದೊಮ್ಮಿಗೆ ||325||
ಒಡೆದುದವನಿ ತಳಕೆ ಬಿಡದೆ | ಮದಮುಖತ್ವ ದನುಜನುರವ |
ನೊದಗಿ ಬಹಳ ಭಾರದಿಂದ | ಲದುರುತಾಕ್ಷಣ ||
ಎದೆಯಗುಂದದೆದ್ದು ಧನುವ | ನೆದೆಗಮರ್ದು ಮಂಡಿಯಿಂದ |
ಲೊದಗುತೆತ್ತುತಿರಲು ಪೊದ್ದ | ದಧಿಕ ಬಲವನು ||326||
ಶ್ವಾಸಕುರಿತದಿಂದ ಬೆವರು | ಸೂಸಿ ವಿಶ್ರಮಿಸುತ ಬಹಳ |
ರೋಷದಿಂದ ಮಗಧ ಧಾರು | ಣೀಶ ಧನುವನು ||
ವಾಸಿ ಪಂಥದಿಂದಲೆತ್ತಿ | ಘಾಸಿಯಾಗಲಂಗನೆಯರು |
ಘೋಷದಿಂದ ನಗುತಲಿರ್ದ | ರಾ ಸಮಯದೊಳು ||327||
ಕಂದ
ಮಾಗಧ ಭೂಪಂ ಸಭೆಯೊಳ್ |
ಸಾಗದೆ ಧನುವಿಂಗುರೆ ಸೋತುದನೀಕ್ಷಿಸುತಂ ||
ಬೇಗದೊಳಾ ಶಿಶುಪಾಲಂ |
ತಾಗಿದನಾ ಧನುವ ನೋಳ್ಪೆನೆನುತಲೆ ಭರದಿಂ ||328||
ರಾಗ ಕಾಪಿ ಅಷ್ಟತಾಳ
ಶಿಶುಪಾಲನಯ್ತಂದು ಕಂಡ ಖಿಡಿ | ಮಸಗುತ್ತ ಮನದೊಳು ಬಲು ಖಾತಿಗೊಂಡ || ಪಲ್ಲವಿ ||
ದೆಸೆಗೆಟ್ಟು ನಡೆವ ಕನ್ಯೆಯರ | ಇನ್ನು | ಮಿಸುಕುವ ಸೊಗಸನೀಕ್ಷಿಸುವನೆಲ್ಲವರ ||
ಕುಶಲವ ನೋಡಲೆಂದವನು | ರಾ | ಜಿಸುತಿಪ್ಪ ಚಾಪಕ್ಕೆ ಕರವನಿಕ್ಕಿದನು ||329||
ಇವನಲ್ಲೆ ದಶಕಂಠ ಹಿಂದೆ | ಬಲು | ಬವರ ಸಮರ್ಥನೆಂತಹುದೇನೊ ಮುಂದೆ ||
ಯುವತಿಯ ಪುಣ್ಯವೆಂತಿಹುದು | ಸಖಿ | ನಿವಹವೆಲ್ಲವು ಚಿಂತಿಸುತ್ತಿರಲಂದು ||330||
ತ್ರಾಣದಿ ಧನುವ ಬೋಳೈಸಿ | ಮಹಾ | ತ್ರಾಣದಿಂದಿದರನೆತ್ತುವೆನೆಂದಬ್ಬರಿಸಿ ||
ಆನುತೆತ್ತುತಲಾದರಿಸದೆ | ಬಿದ್ದ | ನೇನೆಂಬೆ ಹೊಯ್ದುದಾತನ ಧನು ಬಿಡದೆ ||331||
ಭಾಮಿನಿ
ಬಿಲ್ಲಹತಿಯಲಿ ಧರೆಗುರುಳಿ ರಣ |
ಮಲ್ಲ ಸಾಹಸಿ ಬರಲು ಸತಿಯರು |
ಝಲ್ಲೆನಲು ಶಿಶುಪಾಲನೆಂದನು ಮಾನಭಂಗದಲಿ ||
ಸಲ್ಲದೀ ಧನು ಚಂಡಿ ಸುಡಲಿವ |
ರೆಲ್ಲರಧಮರು ಕುಳಿತ ನಪರಾ |
ಖುಲ್ಲೆಯರ ಬೇಳುವೆಗೆ ಬೆರದಿಹರೆಂದನಾ ಚೈದ್ಯ ||332||
ರಾಗ ಭೈರವಿ ಏಕತಾಳ
ಮಾಗಧ ಶಿಶುಪಾಲಕರು | ಕೈ | ಲಾಗದೆ ಪುರಕಯ್ದಿದರು ||
ಆಗುಳಿದವನೀಶ್ವರರು | ತಲೆ | ದೂಗುತ ಹಿಮ್ಮೆಟ್ಟಿದರು ||333||
ಶಲ್ಯ ನಪನು ನಡೆತಂದ | ರಣ | ದಲ್ಲಣ ಗರ್ಜಿಸಿ ನಿಂದ ||
ನಿಲ್ಲದೆ ನಗುವರಿಗೆಂದ | ನಿಮ್ಮ | ಪಲ್ಲ ಮುರಿವೆ ಖತಿಯಿಂದ ||334||
ಎನುತಲೆ ಭುಜಗಳ ತಟ್ಟಿ | ತಾ | ಧನುವ ನೋಡುತ ಜಗಜಟ್ಟಿ ||
ಮನದೊಳೆಂದನು ಹುರಿಗುಟ್ಟಿ | ಈ | ಧನುವ ಭರದಿ ಪ್ರತಿಸಿಟ್ಟಿ ||335||
ನೋಡುವೆನೆನುತೆತ್ತಿದನು | ಕೈ | ಗೂಡದೆ ಧರೆಗುರುಳಿದನು ||
ನೋಡುತಲಾ ಸುದತಿಯರು | ತಡ | ಮಾಡದೆ ನಗಲೆಲ್ಲವರು ||336||
ಭಾಮಿನಿ
ಬಿಲ್ಲ ಭಾರವ ಧರಿಸಲಾರದೆ |
ಡೊಳ್ಳು ಮೇಲಾಯ್ತವನಿಗುರುಳಲು |
ಶಲ್ಯಭೂವರನೆದ್ದು ಬರೆ ಕಲಿ ಕರ್ಣ ಕಾಣುತಲೆ ||
ಹೊಳ್ಳುಗಳೆವೆನು ಧನುವ ನಗುವರ |
ಹಲ್ಲ ಮುರಿವೆನೆನುತ್ತ ಚೌಪಟ |
ಮಲ್ಲನೈತಂದೀಕ್ಷಿಸಿದನುರು ಯಂತ್ರಮಯ ಧನುವ ||337||
ಕಂದ
ದಿನಮಣಿ ಸುತನಂ ಕಂಡಾ |
ವನಿತೆಯರೆಲ್ಲರ್ ಪ್ರೇಮದೊಳಾ ದ್ರೌಪದಿಗಂ ||
ವಿನಯದೊಳರುಹಿದರಿವನ |
ರ್ಜುನನಂತಿಹನೀಕ್ಷಿಸೆಂದುಮತಿ ಪ್ರೀತಿಯೊಳುಂ ||338||
ರಾಗ ಸೌರಾಷ್ಟ್ರ ಅಷ್ಟತಾಳ
ಈತನು ಬಹು ರೂಪಾತಿಶಯದೊಳಿಹ | ನೋಡೆಯಮ್ಮ | ಪುರು |
ಹೂತ ನಂದನನಂತೆ ಹೊಳೆವುತ್ತಲೈದನೆ | ನೋಡೆಯಮ್ಮ ||339||
ಶೀತಾಂಶುವಂದದಿ ಮೊಗ ಥಳಥಳಿಸುವ | ನೋಡೆಯಮ್ಮ | ಮನ |
ಪ್ರೀತಿಯುಳ್ಳಡೆ ಈತನಾವ ಭಾವಂಗಳ | ನೋಡೆಯಮ್ಮ ||340||
ಕಬ್ಬು ಬಿಲ್ಲೊಂದಿಲ್ಲ ಕಾಮನೆಂದೆಂಬಡೆ | ಅಮ್ಮ ನೋಡೆ | ಈತ |
ನೊಬ್ಬನು ಸೂರ್ಯನು ಅರುಣ ಸಾರಥಿಯಿಲ್ಲ | ಅಮ್ಮ ನೋಡೆ ||341||
ಹುಬ್ಬು ಬಿಲ್ಲೆಸಗಿ ನೋಡುವ ನಯನಾಸ್ತ್ರವ | ಅಮ್ಮ ನೋಡೆ | ಮಿತ್ರ |
ದುಬ್ಬುಗಳದು ಧನುವೆತ್ತಿದಡಾಹುದು | ಅಮ್ಮ ನೋಡೆ ||342||
ಭಾಮಿನಿ
ಬಿಡದೆ ಸತಿಯರು ಪೊಗಳುತಿರಲಡಿ |
ಯಿಡುತ ಕರ್ಣನು ಧನುವನೆತ್ತಲು |
ಕೊಡಹಿತೇನೆಂಬೆನು ಶರಾಸನವಾ ಮಹಾಬಲನ ||
ಪೊಡವಿ ಬಿಡದಿರಲಾಗ ರವಿಸುತ |
ಸಡಲಲೀಕ್ಷಿಸಿ ಕೌರವಾದ್ಯರು |
ಮಿಡುಕದಿರಲು ಹಲಾಯುಧನು ಕಂಡೆದ್ದು ಗರ್ಜಿಸಿದ ||343||
ರಾಗ ಮಾರವಿ ಏಕತಾಳ
ದೂಷಿತ ದ್ರುಪದನ ಸುತೆಯ ಕಟಾಕ್ಷದ | ಬೀಸುವಲೆಯನಿಕ್ಕಿ ||
ವಾಸಿ ಪಂಥದಿ ಧನುವೆಂಬದಡಿವಲೆಯ | ಹಾಸಿ ಹವಣಿಸುತಲೆ ||344||
ಧರಣಿಪರೆಂಬ ಮಗಾವಳಿಗಳ ಹಿಡಿ | ದೊರಸುವನಿವನಿಂದು ||
ಮುರಿದೀ ಧನುವನು ಸತಿಯ ಮುಂದಲೆ ಹಿಡಿ | ದಿರದೈತಹೆನೆಂದು ||345||
ಹಲಧರ ಪೀಠವನಿಳಿದುದನೊಯ್ಯನೆ | ಜಲಜಾಂಬಕ ಕಂಡು ||
ತಿಳಿದಿಹ ಗಮನವಿದೆಲ್ಲಿಗೆ ಕಾರ್ಯದ | ಗೆಲವೇನೆಂದೆನುತ ||346||
ಅವಧರಿಸಾದರೆ ಯಂತ್ರವ ಗೆಲಿದಾ | ಯುವತಿಯ ಮುಂದಲೆಯ ||
ತವಕದಿ ಪಿಡಿದೆಳೆತಹೆನೆನೆ ಲಕ್ಷ್ಮೀ | ಧವ ಮಗುಳಿಂತೆಂದ ||347||
ರಾಗ ಕಮಾಚು ಅಷ್ಟತಾಳ
ಲಾಲಿಸಿ ಮಾತನು ಕೇಳಣ್ಣ | ಗುಣ | ಶೀಲ ನೀ ತರುವುದುಚಿತವೆ ಆ ಹೆಣ್ಣ || ಪಲ್ಲವಿ ||
ಅತ್ತೆಯಲ್ಲವೆ ಕುಂತಿ ದೇವಿಯರು | ತ | ತ್ಪುತ್ರರೆಮಗೆ ನೋಡಲು  ಮೈದುನರು ||
ಮತ್ತವರರಸಿಯರ್ ತಂಗಿಯರು | ಇದು | ಸತ್ಯದಿಂದಾಕೆಗೆ ಅವರೆ ವಲ್ಲಭರು ||348||
ಹರಿಯ ಮಾತನು ಕೇಳಿ ಬಲರಾಮ | ಆ | ಶ್ಚರಿಯದ ನುಡಿಯಿದೆಂದನು ತಾ ನಿಸ್ಸೀಮ ||
ಅರಗಿನುರಿಯೊಳವರ್ನಿರ್ನಾಮ | ವಾದು | ದರಿತೆಂಬರೂ ಕಂಡವರು ಜನಸ್ತೋಮ ||349||
ಕ್ಷಿತಿಯೊಳಗವರುಗಳಿಲ್ಲೆಂದು | ಯಂತ್ರ | ಚುತಿಗೆ ಬೇರ‌್ಯಾರಾದರುಂಟೆಂದು ||
ಹಿತಗೊಳಿಸಿತೆ ನಿಮ್ಮ ಮತಿಗಿಂದು | ನಮ್ಮ | ಪಿತನಾಣೆ ತೋರುವೆ ದಢವೆಂದು ||350||
ಇದು ಚಿತ್ರವಲೆ ಗತಾಯುಗಳು | ಮ | ತ್ತುದಿಸಿದರೊಳ್ಳಿತಲ್ಲವೆ ಲೋಕದೊಳು ||
ಮುದದಿ ಬಾಳಿರಲವರುಗಳು | ದ್ರೌ | ಪದಿಯನ್ನು ವರಿಸಲಿ ಬಂದು ಪ್ರೇಮದೊಳು ||351||
ಭಾಮಿನಿ
ಶ್ರೀ ಮುಕುಂದನ ಮಾತಿಗಾ ಬಲ |
ರಾಮನೊಡಬಡಲಿತ್ತ ನಾರೀ |
ಸ್ತೋಮ ಚಿಂತಿಸಿತಿವಳಿಗಿನ್ಯಾರೊಡೆಯರೋಯೆಂದು ||
ಭೂಮಿಪತಿಗಳೊಳಿಲ್ಲ ಯಂತ್ರ ವಿ |
ರಾಮವೆಸಗೀ ಕುವರಿಗಧಿಕ |
ಪ್ರೇಮಗೊಳಿಸುವರಿಲ್ಲೆನುತಲಾ ದ್ರುಪದ ಚಿಂತಿಸಿದ ||352||
ರಾಗ ನೀಲಾಂಬರಿ ರೂಪಕತಾಳ
ಇನ್ಯಾರೆಂತ್ರವ ಭೇದಿಸಿ | ಕನ್ನೆಯ ಕೈವಿಡಿವವರೂ |
ಮುನ್ನವೆ ನೆರೆದರಸುಗಳೂ | ಮನಗುಂದಿದರವರು ||
ಬಿನ್ನಾಣದ ಬೆಡಗಿಲಿ ಪುರ | ವನ್ನೂ ಶಂಗರಿಸಿದೆ ಬಲು |
ಸನ್ನಾಹವ ಮಾಡಿಸಿದೆನು | ಸಾರಿಸಿ ಡಂಗುರವ ||353||
ಯಾತಕೆ ಕರೆಸಿದೆ ಭೂಪರ | ಯಾತಕೆ ಇರಿಸಿದೆ ಚಾಪವ |
ಯಾತಕೆ ಪರಿಣಯವೆಂಬ | ಖ್ಯಾತಿಯ ಪರ್ಬಿಸಿದೆ ||
ಭೂತಳದೊಳಗಾ ಪಾಂಡುವ | ಜಾತರು ಇದ್ದರೆ ಬಾರರೆ |
ಜಾತೆಗೆ ಯಾರೊಡೆಯರೊ ಜಗ | ನ್ನಾಥನೆ ತಾಬಲ್ಲ ||354||
ಸುಳ್ಳಾದುದೊ ಜೋಯಿಸರೆಂ | ದುಲ್ಲಾಸದ ನುಡಿಯಲ್ಲವು |
ಬಿಲ್ಲಿನ ದೆಸೆಯಿಂದಲಿ ಪಗೆ | ಎಲ್ಲವರೊಡನಾಯ್ತು ||
ವಲ್ಲಭನಿನ್ಯಾರೆಂಬುದ | ಫುಲ್ಲ ಸಂಭವ ಬರೆದಿಹನೋ |
ಎಲ್ಲ ಸ್ಥಿತಿಗಳ ಲಕ್ಷುಮಿ | ವಲ್ಲಭ ತಾ ಬಲ್ಲ ||355||
ಭಾಮಿನಿ
ಇಂತು ದ್ರುಪದನು ಚಿಂತಿಸುವ ಸಮ |
ಯಾಂತರದಿ ಬುಧ ಸಂತತಿಗೆ ತಾ |
ನಿಂತು ದಷ್ಟದ್ಯುಮ್ನ ಸಾರಿದನಾ ಸಭಾಗ್ರದಲಿ ||
ಕುಂತಿರದೆ ಮುಂಗೈಯ ಬಲುಹು |
ಳ್ಳಂಥವರು ಧನುವೆತ್ತಿ ವರ ಸೀ |
ಮಂತಿನಿಯ ವರಿಸುವದೆನಲ್ಕದ ಕೇಳಿ ಪೇಳಿದರು ||356||
ರಾಗ ಪೂರ್ವಿ ಕಲ್ಯಾಣಿ ಅಷ್ಟತಾಳ
ನಮ್ಮಿಂದಾಗುವದೆ ಈ ಕಾರ್ಯವು | ಬಲು | ಹಮ್ಮುಳ್ಳ ದೊರೆಗಳು ಹಿಮ್ಮೆಟ್ಟಿ ಪೋದರು || ಪ ||
ವೇದಶಾಸ್ತ್ರದಲಿ ಮೀಮಾಂಸ ತರ್ಕಗಳಲ್ಲಿ | ಆದಿ ಪುರಾಣ ತತ್ವಂಗಳಲಿ ||
ವಾದಿಸಿದಡೆ ಒಮ್ಮೆ ನೋಡುವೆವಲ್ಲದೆ | ಈ ಧನುವೆತ್ತುವುದುಂಟೆ ಹಾರುವರೆಲ್ಲ ||357||
ವಚನ ಶೂರರು ನಾವು ನಮ್ಮೊಳು ಪಂಡಿತ | ನಿಚಯವು ನಿಲಲಿ ವಾಗ್ವಾದದಲಿ ||
ಅಚಲಿಸದಿರದೆ ಹೊಯ್ದಡಿ ಹೋರಟೆಯಲಿ | ಪ್ರಚುರ ವಿಸ್ಮಯವ ತೋರಿಸುವೆವಾವಲ್ಲದೆ ||358||
ಹೋಳಿಗೆ ತುಪ್ಪ ಹೂರಣ ಕಡುಬೊಡೆಯಲಿ | ಮೇಲಾದ ಶಾಲ್ಯಾನ್ನ ಶಾಕದಲಿ ||
ಹಾಲು ಸಕ್ಕರೆ ಪಾಯಸಾದಿಗಳುಣುವಲ್ಲಿ | ಸೋಲಿಸುವರೆ ಒಮ್ಮೆ ನೋಡುವೆವಲ್ಲದೆ ||359||
ಭಾಮಿನಿ
ಅರಸ ಕೇಳಿಂತೆಂದು ಬುಧಜನ |
ರೊರೆವುತಿರಲದನರಿತು ಧರ್ಮಜ |
ನರುಹಿದನು ಸಂಜ್ಞೆಯೊಳು ನರನದ ತಿಳಿದು ಗಾಢದಲಿ ||
ವರ ಯುಧಿಷ್ಟಿರ ಭೀಮಸೇನರಿ |
ಗೆರಗಿ ದಢ ಭಕ್ತಿಯೊಳು ದರ್ಭೆಯ |
ಬೆರಳೊಳಳವಡಿಸುತ್ತ ಮೆಲ್ಲನೆ ಕಂಡನೆಡಬಲವ ||360||
ಕಂದ
ನರನೀ ಪರಿಯಿಂದಾಗಳ್ |
ವರ ಚಾಪವನೆತ್ತುವಡಾ ಸಭೆಯೊಳಗೇಳಲ್ ||
ನೆರೆದಿಹ ಬುಧ ಜನರೀಕ್ಷಿಸಿ |
ಪರಿಹಾಸ್ಯದೊಳೆಂದರು ಪರ್ವತ ರಿಪು ಸುತಗಂ ||361||
ರಾಗ ಅಷ್ಟಪದಿ ಮಾರವಿ ಏಕತಾಳ
ಏನಿರಯ್ಯ | ಉಪಾಧ್ಯರಿ | ದೇನಿರಯ್ಯ ||
ಏನಿರಯ್ಯ ಸುಮ್ಮಾನದೊಳೆದ್ದಿರಿ | ದೇನಾ ಧನುವ ನಿದಾನವನರಿಯದೆ  || ಪಲ್ಲವಿ ||
ಮದುವೆಯು ಬೇಕೆಂಬುದು ಚಿತ್ತದಿ ನಿಮ | ಗೊದಗಿರೆ ಶ್ರೋತ್ರಿಯರಿದಿಯಲಿ ವಿದ್ಯದ ||
ಹದಯವ ತೋರಿಸಿ ಬುಧಕುಲ ಜಾತೆಯ | ಮದುವೆಯಾಗುವದಿದು ಸದಮಲವೈಸೆ ||362||
ಭಾರಿಯ ಧನುವಿಂಗೂರಿದ ಯಂತ್ರವ | ಜಾರಿಸಿ ದ್ರುಪದ ಕುಮಾರಿಯ ತರಲು ||
ಬ್ಬೇರಿದುದಿದುವು ಭಗೀರಥ ಯತ್ನವು | ಧಾರುಣಿಪತಿಗಳ ಮೀರಿದವರೆ ನೀ ||363||
ಸ್ಮೃತಿ ಪೌರಾಣಾನತ ತರ್ಕಂಗಳ | ಸ್ಥಿತಿಗಾನುವದಿದು ಹಿತ ಭೂಸುರರಿಗೆ |
ಮತವೇ ಬಲು ಭೂಪತಿಗಳ ಕಾರ್ಯಕೆ | ಜತೆಯಾಗೆದ್ದುದು ಅತಿಶಯವಾಯಿತು ||364||
ವಡೆ ಹೋಳಿಗೆ ಬಲು ಕಡುಬು ಕಜ್ಜಾಯಗ | ಳೆಡೆಗಿಕ್ಕಿಹರೆಂದಡರಿದಂತಾಯಿತು ||
ತಡೆಯದೆ ವಿಪ್ರರ ಗಡಣಕೆ ಹಾನಿಯ | ಕೊಡಿಸುವಿರೆಂದರು ಬಡ ವಟು ನಿಕರ ||365||
ಆದಡೆ ನಿಮ್ಮ ಕಪೋದಯದಾಶೀ | ರ್ವಾದದಿ ಗೆಲುವೆನು ಭೇದಿಸಿ ಯಂತ್ರವ ||
ವಾದಿಸದಿರಿಯೆಂದಾಧರಿಸುತ ನರ | ನೈದಲು ಸತಿಯರು ಮೂದಲಿಸಿದರು ||366||
ರಾಗ ಬಿಲಹರಿ ಅಷ್ಟತಾಳ
ಇತ್ತನೋಡೆ ಬಂದ ಹಾರುವನ | ಕ | ಪ್ಪೊತ್ತಿ ಬರುವ ಕರಿಗಡ್ಡದೋರುವನ || ಪಲ್ಲವಿ ||
ಮಟ್ಟಿಯ ವಿಸ್ತಾರ ಮದನನ | ದರ್ಭೆ | ಗಟ್ಟಿದ ಶೀಲದನಂಗನ ||
ಕಷ್ಣಾಜಿನದ ಕಂದರ್ಪನ | ಉಟ್ಟ | ಪಟ್ಟೆ ತಳಿರು ಕಸೆಯ ಕಾಮನ ||367||
ನೆಲನನುಂಗುಷ್ಟದಿ ಕೆದರದಿರು | ನಾಚಿ | ತಲೆಯ ತಗ್ಗಿಸಿ ಮೌನ ಮಾಡದಿರು ||
ಕುಲದೊಳುತ್ತಮನಾದರಳುಕದಿರು | ಯಂತ್ರ | ಗೆಲಿದು ಭೇದಿಸಲ್ ನಿನ್ನ ಸರಿಯಾರು ||368||
ಫಲುಗುಣನಿವನೆಂದೆ ಭಾವಿಸಿಕೊ | ಪುಣ್ಯ | ಫಲವು ಕೈಗೂಡಿತೆಂದೀಕ್ಷಿಸಿಕೊ ||
ಕಳವಳ ಬಿಟ್ಟು ಸಂತೋಷಿಸಿಕೊ | ಮಹಾ | ಬಲ ರುದ್ರನಡಿಯನಾರಾಧಿಸಿಕೊ ||369||
ಭಾಮಿನಿ
ಇತ್ತಲರ್ಜುನನಾವ ಭಾವವ |
ವಿಸ್ತರಿಸಿ ದ್ರೌಪದಿಯೊಡನೆ ಪೇ |
ಳುತ್ತಿರಲು ಬಲರಾಮನಿಂಗಸುರಾರಿ ತೋರಿಸಿದ ||
ಇತ್ತಲೀಕ್ಷಿಸು ಫಲುಗುಣನು ಬಲು |
ಕತ್ತಲೆಯ ಕಳೆದೈತರುವನಾ |
ದಿತ್ಯನೋಪಾದಿಯಲಿ ಪ್ರಜ್ವಲಿಸುವವನ ನೋಡೆಂದ ||370||
ರಾಗ ಕಲ್ಯಾಣಿ ಝಂಪೆತಾಳ
ಅಣ್ಣ ನೋಡರ್ಜುನನ ವಿಪ್ರ ವೇಷಗಳನ್ನು |
ಮಿಣ್ಣನೀ ಸಭೆಯೊಳಗೆ ಬಂದು ಕುಳಿತುದನು  || ಪ ||
ದ್ವಿಜರ ಮಧ್ಯದೊಳಿರ್ಪ ಧರ್ಮಜಾನಿಲ ಸುತರು |
ಗಬಜಿಸದಾ ಯಮಳ ಕುಂತಿಸಹಿತಾಗಿ ||
ನಿಜವಾದುದೇ ತಂದೆಯಾಣೆ ಕೊಟ್ಟುದು ನಿಮಗೆ |
ಸುಜನರಳಿವರೆ ಸತ್ಯ ಬಿಡಲರಿಯದೆಂದ ||371||
ಎಂದ ಮಾತನು ಕೇಳಿ ಇಂದು ಅಚ್ಚರಿಯೆನುತ |
ನಿಂದು ಮಕುಟವ ತೂಗುತೆಂದ ಬಲರಾಮ ||
ಎಂದರಗಿನಾಲಯದಿ ಬೆಂದುದಿಲ್ಲೆಂಬುದದ |
ರಂದವೆಂತರಿವೆ ಗೋವಿಂದ ಭಳಿರೆಂದ ||372||
ಅಣು ಮಹತ್ವದೊಳಾಗುತಿಪ್ಪ ಪ್ರಪಂಚಗಳ |
ಎಣಿಕೆ ನಿನಗುಂಟು ಬಹು ಕಪಟನಾಟಕನು ||
ಗುಣವ ಬಲ್ಲವರ‌್ಯಾರು ಗುರುವಲೈ ಮಾಯೆಗೆ ನೀ |
ನೆನಗಿದಳವಲ್ಲ ತುದಿಗಾಣಲಿಕೆ ಇಲ್ಲ ||373||
ವಾರ್ಧಕ
ಅರಸ ಕೇಳಾ ಪ್ರಲಂಭಘ್ನಚ್ಯುತರ್ ತಮ್ಮೊ |
ಳಿರದೆ ಮಾತಾಡುತಿರಲಿತ್ತ ಮಹಿಳೆಯನಿಬ |
ರೊರೆದ ಪರಿಹಾಸ್ಯಮಂ ಭೂಸುರರ ಕಠಿಣ ಮಧುರೋಕ್ತಿ ವಿನ್ಯಾಸಗಳನು ||
ತೊರೆದು ಕೇಳುತ ಸಭೆಯನೀಕ್ಷಿಸುತ ಕುಳಿತಿರುವ |
ವರ ಭೀಷ್ಮ ದ್ರೋಣಾದ್ಯರಿಂಗೆ ಭಾವದೊಳೆರಗು |
ತರವಿಂದನಾಭನಂ ಕಣ್ಮನದಿ ಸ್ತುತಿಸಿದಂ ಭರದೊಳು ||374||
ಜಯ ಜಯಾಮತ ಸಾರ ಜಯ ಧಾರ್ಮಿಕೋದ್ಧಾರ |
ಜಯದಿನಪ ಶತಭಾಸ ಜಯ ದೀನ ಜನ ಪೋಷ |
ಜಯ ದುರಿತ ಕುಲ ಭಗ್ನ ಜಯ ದುಷ್ಟ ಕಂಸಘ್ನ ಜಯ ದೇವಕೀ ಕುಮಾರ ||
ಜಯದೈತ್ಯನಿರ್ನಾಮ ಜಯದೋಷಹರನಾಮ |
ಜಯ ದೌತಮಯ ಚೇಲ ಜಯ ದಂತಿ ವರ ಪಾಲ |
ಜಯ ದಕ್ಷ ಶಿಕ್ಷಸಖ ಜಯವೆಂದು ಮನದೊಳಾ ನರನು ಪ್ರಾರ್ಥಿಸಿದನಂದು ||375||
ರಾಗ ಭೈರವಿ ತ್ರಿವುಡೆತಾಳ
ಸುರಪ ಶಿಖಿ ಯಮರಿಂಗೆ ಶೋಭಿಪ | ವರ ಗಣಪ ಗುಹರಿಂಗೆ ವಸು ಭಾ |
ಸ್ಕರ ಮಹಾ ರುದ್ರಾದಿ ದಿಕ್ಪಾ | ಲರಿಗೆ ವಂದಿಸಿ ಬಂದನಾಕ್ಷಣ ||
ಧರಣಿಪರ ಧಿಕ್ಕರಿಸಿ ಮನ್ಮಥ | ಹರಮಹಾಚಾಪದಲಿ ಫಲುಗುಣ |
ಹರಿಹರಬ್ರಹ್ಮರನು ನೆಲೆಗೊಳಿ | ಸಿರುವ ಯಂತ್ರದ ಪರಿಯನೆಲ್ಲವ | ಕಂಡನಾಗ ||376||
ಮೊದಲಲಬುಜೋದ್ಭವಗೆರಗಿ ಮ | ಧ್ಯದಲಿ ಮಧುಸೂದನಗೆ ವಂದಿಸಿ |
ತುದಿಯೊಳಗಜೇಶ್ವರನ ಪ್ರಾರ್ಥಿಸಿ | ಹೆದೆಯನೇರಿಸಿ ಮಂತ್ರಶರ ಗೊಂ |
ಡೊದಗಿ ಕಿವಿವರೆಗುಗಿದು ವರ ಯಂ | ತ್ರದ ಹೊಳವ ಕಂಡೆಚ್ಚನರ್ಜುನ |
ನದು ಮಹಾದ್ಭುತವಾಗಿ ಸಭೆಗೆಸೆ | ದುದು ತಿಮಿಂಗಿಲ ತೆಗೆದು ಹಾರಿದು | ದೇನನೆಂಬೆ ||377||
ಒಂದು ಕಡೆಯಲಿ ವಸುಮತೀಶರ | ವಂದ ಮಝಭಾಪೆನುತಿರಲು ಮ |
ತ್ತೊಂದು ಬಳಿಯಲಿ ವಿಪ್ರತತಿ ಜಯ | ವೆಂದು ಬಲಿದುಬ್ಬೇರುತಿರೆ ಕಂ ||
ಡೊಂದು ದಿಕ್ಕಿಲಿ ವನಿತೆಯರುಘೇ | ಯೆಂದು ಬಲು ಪೊಗಳುತ್ತ ಪಾರ್ಥನಿ |
ಗೆಂದರಾ ಸಭೆಯೊಳಗೆ ಜಯ ಜಯ | ವೆಂದು ಪೊಗಳಿದರಖಿಳ ಜನವದ | ನೇನನೆಂಬೆ ||378||
ವಾರ್ಧಕ
ಪೃಥ್ವಿಪತಿ ಕೇಳಮರ ಮೊತ್ತ ಪೊಗಳ್ತಿರಲು ಅರು |
ವತ್ತು ಸಾವಿರ ಭಟರು ಕಿತ್ತ ಕೈದುಗಳಿಂದ |
ಸುತ್ತೀರ್ದುದಿರದೆ ಪಾರ್ಥನ ಅಂಗರಕ್ಷಣೆಗೆ ದ್ರುಪದೇಶನಾಜ್ಞೆಯಿಂದ ||
ಪಥ್ವೀಶರೆಲ್ಲರುಂ ಪೊತ್ತಿರ್ದ ದುಗುಡದಿಂ |
ದುತ್ತರವನಾಡದಂದತ್ಯಂತ ಮೌನದಿಂ |
ಚಿತ್ತ ವಿಭ್ರಮೆಯಾಗಿ ಮೂಗಿನಲಿ ಬೆರಳಿಡಲ್ಕಿತ್ತ ಪಾಠಕ ನಿಕರವು ||379||
ತೊಲತೊಲಗು ಮನ್ಮಥನ ಮಸೆದಲಗು ಬರುತಲಿದೆ |
ತೊಲತೊಲಗು ಸ್ಮರನ ಶಂಗಾರಗಜ ಬರುತಲಿದೆ |
ತೊಲತೊಲಗು ಕಾಮ ಚಕ್ರೇಶ್ವರನ ಮಂತ್ರದೇವತೆ ಮಲೆತು ಬರುತಲಿದಕೊ ||
ತೊಲತೊಲಗು ವೈರಿಗಳ ಎದೆಶೂಲ ಬರುತಿದೆಲೆ |
ತೊಲತೊಲಗು ವನಿತೆಯರ ಕುಲದೈವ ಬರುತಿದೆಲೆ |
ತೊಲತೊಲಗೆನುತ್ತೊದರುತಿರಲೊಡನೆ ನಿಸ್ಸಾಳಕೋಟಿಗಳು ಗರ್ಜಿಸಿದವು ||380||
ಭಾಮಿನಿ
ಕಳಕಳದ ರವದಿಂದ ದಂಡಿಗೆ |
ಯಿಳಿದಳಂದಿನ ಕಮಲೆ ಎನೆ ಪೊಂ |
ಗಲಶ ಕುಚ ಭಾರದಲಿ ಬಂದಳು ನರನ ಕಾಣುತಲೆ ||
ಪುಳಕರಸದುಬ್ಬಿನಲಿ ಲಜ್ಜೆಯೊ |
ಲಳುಕುತುರೆ ಬೆವರಿಡುತ ಪಾರ್ಥನ |
ಗಳಕೆ ಪೂಸರವಿಕ್ಕಿದಳು ಸುರನಿಕರ ಜಯವೆನಲು ||381||
ರಾಗ ಮಧ್ಯಮಾವತಿ ಏಕತಾಳ
ಇಳಿಯೆ ಘೇಯೆಂದು ಹೆಕ್ಕಳಿಸಿಯೆ ಹೊಳೆದುದು | ವಲಿಯೆ ತ್ರಿದಶರು ಸಂತಸದಲಿ ||
ಕಳಕಳಿಸುವ ನಾನಾ ವಾದ್ಯ ಘೋಷಗಳು ಮು | ಕ್ಕುಳಿಸಿತು ಮೂಜಗ ಬಾಳ ವೈಭವದಿ ||382||
ಕೊರಳ ಹೂವಿನ ದಂಡೆ ಎಸೆಯಲು ಕೈಯೊಳು | ಶರ ಮಹಾಚಾಪ ಪ್ರಜ್ವಲಿಸುತ್ತಲಿರಲು ||
ಪರಿಮಳವೆಸೆವ ನಿಟ್ಟೆಸಳುಗಂಗಳ ನಿಜ | ತರುಣಿ ಸಹಿತಲೊಪ್ಪಿ ಮೆರೆದನರ್ಜುನನು ||383||
ವರನ ಪರಿಯು ಪೊಸತಾಯಿತು ಪಾರ್ವತಿ | ವರನ ತೆರದೊಳಿಂದು ಪರಿಶೋಭಿಸಿದನು ||
ಮರಳೆಮ್ಮರಸಿಯತಿ ಹಾರುವತಿಯುಯೆಂದು | ಸರಸವಂತೆಯರು ಕೊಂಡಾಡಿದರೊಲಿದು ||384||
ಕಂದ
ಮತ್ತರ್ಜುನನಂ ಮುದದಿಂ |
ದುತ್ತಮ ಸತಿ ಸಹಿತೊಡನಾ ರಾಜಾಲಯಕಂ ||
ವಿಸ್ತರದಿಂ ಕರೆತರಲಮ |
ರೋತ್ತಮನೈದಿದನಮರರೊಳಮರಾವತಿಗಂ ||385||
ರಾಗ ಕಾಂಭೋಜಿ ಝಂಪೆತಾಳ
ಅರಸ ಕೇಳಾಗ ಕೌರವಾಯ ಖತಿಗೊಂಡು | ಜರೆದು ತನ್ನವರ ಝಡಿದೆಂದ ||
ಸರಿ ಬಂತೆ ನಿಮಗೆ ಪಾಂಚಾಲಗೈದವಮಾನ | ದಿರವು ಶಕುನಿ ಜಯದ್ರಥರಿಗೆ ||386||
ಹಳೆಯ ಹುಲುಧನುವಿದರ ಸೆಳೆದ ಹಾರುವನು ಗಡ | ಹಳಿದ ಮಾನವನು ಗಡ ನಪರ ||
ಬೆಳವಣಿಗೆ ಗರುವಾಯಲಳಿದ ಗಡ ಪಾರ್ಥಿವರಿ | ಗುಳಿದುದಿನ್ನೇನು ಗಡ ಮಾನ ||387||
ಕಮಲ ಮುಖಿ ತಿರುಕುಳಿಯ ಸೇರಿದಳು ಗಡ ಬಿಡದೆ | ಸುಮದ ದಂಡೆಯನಿಕ್ಕಿ ಸೊಕ್ಕಿ ||
ಕ್ರಮದಿ ನೀವೆಲ್ಲ ಮದುವೆಯ ಮಾಡಿ ಹಾರುವಗೆ | ನಮಿಸಿ ನಿಮಗ್ಯಾಕಿನ್ನು ಮಾನ ||388||
ಭಂಡರೋ ನೀವು ಬಾಹಿರರೊ ನೆರಹಿದ ಮಹೀ | ಮಂಡಲೇಶ್ವರರು ನೀವ್ ನಿಮ್ಮ ||
ಹೆಂಡಿರನು ಬಳುವಳಿಯ ಕೊಡಿ ಹಾರುವನಿಗಿಂದು | ಹೆಂಡತಿಯ ಹೊರೆಗೆ ಸಾಕಲಿಕೆ ||389||
ಗಂಡುಗಲಿಗಳು ನಿಮ್ಮ ನಿನಿಬರ ಸ್ಥಿತಿಗಳನು | ಕಂಡುಪೇಕ್ಷಿಸಿ ಯಾಚಕನನು |
ಗಂಡನನು ಮಾಡಿಕೊಂಡಳು ವಿಲಾಸಿನಿ ನಿಮಗಿ | ದಂಡಲೆವುದಿನ್ನು ದ್ರುಪದನನು ||390||
ಬಡಿದವನ ರಣದೊಳಗೆ ಬಲು ಹದ್ದು ಕಾಗೆಗಳಿ | ಗಡಬಳಗಕುಣಲಿಕ್ಕಿ ಬಿಡದೆ ||
ಹುಡುಗಿಯನು ಹಿಡಿತಂದು ನಮ್ಮಯ ವಿಲಾಸಿನಿಯ | ರೊಡನೆ ಕೂಡಿಸುವದಿನ್ನೆಂದ ||391||
ಭಾಮಿನಿ
ಏಳಿ ಲಗ್ಗೆಯ ಹತ್ತಿರೆನುತಲೆ |
ದೂಳಿಕೋಟೆಯ ಮುತ್ತಲಾ ಪಾಂ |
ಚಾಲ ನಾಯಕರಟ್ಟಿ ಹೊಡೆದರು ಮತ್ತೆ ಕೌರವನ ||
ಪಾಳಯವು ಕವಿವುತಿರೆ ವರ ವಿ |
ಪ್ರಾಳಿಯೋಡಿದರಿರದೆ ನಿನ್ನವ |
ರ್ಗಾಳುಗಳು ಬಂದರುಹಿದರು ರಿಪು ನಪರ ಸ್ಥಿತಿಗಳನು ||392||
ರಾಗ ಮುಖಾರಿ ಏಕತಾಳ
ಕೇಳಿ ಕೇಳಿರಿ ಉಪಾಧ್ಯರಿರ | ಪೇಳುವದೇನ್ ಮದುವೆ |
ಯೂಳಿಗತಿ ಘನವಾಯಿತಯ್ಯ ||393||
ನೆರೆದಿಹ ಭೂಮಿಪಾಲರೆಲ್ಲ | ಧಾಳಿಯಿಟ್ಟೀಗ |
ಬ್ಬರಿಸುವ ಬಗೆಯ ಶಿವನೇ ಬಲ್ಲ ||
ಭರದಲಿ ನೀವ್ ಬಂದಾ ದಿಬ್ಬಣಿಗರ |
ನರಿತಂದದೊಳುಪಚರಿಸುವದೊಯ್ಯನೆ |
ತ್ವರಿತದೊಳೇಳುವದೆನೆ ಕಳವಳವನು |
ನರನಾಲಿಸುತತಿ ತ್ವರಿತದೊಳೆದ್ದನು ||394||
ಹೊದರಂಬುಗಳ ತರ ಹೇಳಿದನು | ಹುರಿಗೊಂಡಬ್ಬರದೊ |
ಳೊದರಿ ಕೊರಂಬುಗಳ ನೆಬ್ಬಿದನು ||
ಯದು ಕ್ಷಯವಾಗೆ ಭೂಪರು ಕಂಡಪ್ರಳ |
ಯದ ಮುಮ್ಮೊನೆಯಂದದಿ ಬಲು ರುಧಿರಾಂ |
ಬುಧಿಯೊಳು ತೋದುದು ಕದನದ ರಿಪು ಬಲ |
ವದುಭುತವೇನೆಂಬುದು ನಿಮುಷದಲಿ ||395||
ಭಾಮಿನಿ
ಕದನಗಲಿ ಪಾರ್ಥನ ಶರೌಘಕೆ |
ಹೆದರಿ ಕೌರವರರಸ ಹಿಮ್ಮೆ |
ಟ್ಟಿದುದನೀಕ್ಷಿಸಿ ಕರ್ಣ ಒದಗಿದಡಟ್ಟಿದನು ಪಾರ್ಥ ||
ಮದನ ರಿಪುವಂದದಲಿ ಭೀಮನು |
ಕುದಿದು ಭಾರಿಯ ಮರನ ಕೊಂಬಿಲಿ |
ಸದೆದು ಪೊಕ್ಕನದೊಂದು ಮುಖದಲಿ ಪೊಯ್ದು ರಿಪು ಬಲವ ||396||
ರಾಗ ಶಂಕರಾಭರಣ ಮಟ್ಟೆತಾಳ
ಇಂದು ಕುಲಲಲಾಮ ಲಾಲಿ | ಸೊಂದು ಮುಖದೊಳನಿಲ ಸುತನು |
ನಿಂದು ಕಾದುತಿರಲು ಪಾರ್ಥ | ನೊಂದು ಕಡೆಯಲಿ ||
ಬಂದು ಸೆಣಸುತಿರ್ಪ ಪದ್ಮ | ಬಾಂಧವಾತ್ಮ ಸುತನ ಶರದ |
ಸಂದಣಿಯನು ಸವರುತಾಗ | ಲೆಂದನುಗ್ರದಿ ||397||
ಕಿರುಬರೇನಿರೆಲವೊ ನೀವು | ಭರದಿ ಯಂತ್ರವನ್ನು ಗೆಲದೆ |
ಧುರವೆ ವಿಪ್ರರೊಡನೆ ಬರಿದೆ | ಪರಿಕಿಸೆನುತಲಿ ||
ಎರಡು ಶರದೊಳೆಚ್ಚುತಲೆ ಬೊ | ಬ್ಬಿರಿವುತಾಗ ಸೂರ್ಯಸುತನ |
ಕರದ ಧನುವ ಕಡಿಯಲಮರ | ರರಿತು ಪೊಗಳಲು ||398||
ವೀರ ಪಾರ್ಥನಸ್ತ್ರಚಯಕೆ | ಮೋರೆ ತಿರುಹಿ ಕರ್ಣ ಹಿಂದೆ |
ಜಾರಲಂದು ಶಲ್ಯನಪನ | ತೇರು ಕುದುರೆಯ ||
ಭಾರಿ ಮರನಕೊಂಬಿನಿಂದ | ಮಾರುತಿಯು ನುಗ್ಗರಿಯಲಾತ |
ನಾರುಭಟೆಗೆ ನಿಲ್ಲದಾಯ್ತು | ಭೂರಿಸೇನೆಯು ||399||
ವಾರ್ಧಕ
ಮರುತಜನ ಕೈಮರನ ಘಾತಿಯಿಂ ಭೀತಿಯಿಂ |
ದಿರದೆ ಮಾದ್ರೇಶ ರಣರಂಗದೊಳ್ ಭಂಗದೋಳ್ |
ಸೊರಗಿ ಸೇನಾಜಾಲ ಸಹಿತಂದು ಬಲುನೊಂದು ಬೆವರಿಟ್ಟು ಕಂಗೆಟ್ಟನು ||
ಪುರುಹೂತ ಸುತನ ಕ್ರೂರಸ್ತ್ರದಿಂ ಶಸ್ತ್ರದಿಂ |
ತರಹರಿಸುತಾ ಕರ್ಣನಳುಕಿದಂ ಬಳುಕಿದಂ |
ಧುರದೊಳತಿರಥರುಗ್ರರ್ ಸಹಿತಾಗಿ ತಲೆದೂಗಿ ಪೋದರದನೇವೆಳ್ವನು ||400||
ನಾಗ ನಗರೇಶ ಕೇಳಖಿಳ ನಪವರ್ಗ ಕೈ |
ಲಾಗದೈದಿದರತ್ತ ಜಯ ವಧುವಿನೊಲುಮೆಯಿಂ |
ದಾ ಗರುವ ಪಾರ್ಥನಯ್ತಂದು ರಾಜಸ್ಥಾನಮಂ ಪೊಗಲು ಪ್ರೇಮದಿಂದ ||
ಜಾಗು ಧಣು ಧಣು ಧನುರ್ವಿದ್ಯಾ ಪ್ರವೀಣ ಜಯ |
ನಾಗತರನಮಲ ಚಾಪಾಗಮದೊಳೆಂದು ಸಲೆ |
ಸಾಗರದ ಘೋಷದಿಂ ಪೊಗಳಿದರ್ಜಯವೆಂದು ನೆರೆದ ಜನರೆಲ್ಲರಂದು ||401||
ಭಾಮಿನಿ
ಕೇಳು ಜನಮೇಜಯನೆ ಪಾರ್ಥನು |
ಲೋಲನೇತ್ರೆಯೆ ಬಾರೆನುತ ಸ |
ಮ್ಮೇಳದಲಿ ನಡೆತಂದನಾಗ ಕುಲಾಲ ಮಂದಿರಕೆ ||
ಬಾಲಕಿಯ ಹೊರಗಿರಿಸಿ ಭಾಗ್ಯ ವಿ |
ಶಾಲ ಬಂದೆರಗಿದನು ಕುಂತಿಗೆ |
ಪೇಳಿದನು ತನ್ನಯ ಪರಾಕ್ರಮದೇಳಿಗೆಯನೆಲ್ಲ ||402||
ರಾಗ ಶಂಕರಾಭರಣ ಏಕತಾಳ
ತಾಯೆ ಕೇಳಿಂದೆನ್ನ ಮಾತ | ಪ್ರೀಯದಿಂದಲಿಂದು ಸರ್ವ |
ರಾಯರನ್ನು ಗೆಲಿದು ಬಹಳ | ಶೌರ್ಯದಿಂದಲಿ ||
ಆಯತಾಕ್ಷಿಯೆಂಬಮೋಘ | ಮೌಕ್ತಿಕವ ನಾನು ತಂದೆ |
ನಾ ಯಶೋದೆ ನಂದನನ | ಕಪೆಯೊಳೆಂದನು ||403||
ಎಂದ ಮಾತ ಕೇಳಿ ಕುಂತಿ | ಚಂದದಿಂದ ಬೇಗ ತನ್ನ |
ಕಂದನ ಮೈದಡವಿ ಪೇಳ್ದ | ಳೊಂದು ದಢದಲಿ ||
ತಂದರೆ ಲೇಸಾಯ್ತು ಕೇಳು | ಕಂದರೈವರ್ ಹರುಷದಿಂದ |
ಒಂದಾಗಿ ಭೋಗಿಸಿಯಿರುವ | ದೆಂದಳಂದದಿ ||404||
ಎನೆ ಹಸಾದವೆಂದೆನುತ್ತ | ಘನ ಸವ್ಯಸಾಚಿಯು ಚೆಲ್ವ |
ವನಜಾಕ್ಷಿಯ ಪೊಡವಡಿಸಲ್ | ಕಂಡು ಕುಂತಿಯು ||
ತನುಜ ನೀ ತಂದಂಥ ಮೌಕ್ತಿಕ | ವನುವಿದೇನೈ ಮಹಾದೇವ |
ಎನಗೆ ಬಾಯಿ ತೊದಲಿಸಿ ಪೇಳ್ದೆ | ನೊಂದು ವಾಕ್ಯವ ||405||
ರಾಗ ಸಾಂಗತ್ಯ ರೂಪಕತಾಳ
ವನಿತೆಯೋರುವಳನೈವರು ಭೋಗಿಸುವುದುಂಟೆ | ಸನುಮತವಲ್ಲೆಂದು ಕುಂತಿ ||
ಮನದಿ ಚಿಂತಿಸಲು ಮತ್ತೆರಗಿ ಧನಂಜಯ | ನನುವಾಗಿ ಪೇಳ್ದನವ್ವೆಯೊಳು ||406||
ಅಮ್ಮ ನಿಮ್ಮಯ ಮಾತು ಗುರುವಾಕ್ಯ ನಮಗಿಂದು | ಸನ್ಮತ ಸಕಲ ಶಾಸ್ತ್ರದಲಿ ||
ಬೊಮ್ಮ ಸಂಕಲ್ಪವಿದೆಯನಲು ತದ್ವಾಕ್ಯವ | ಧರ್ಮಜ ಕೇಳಿ ಕನಲಿದನು ||407||
ಭೀಮನೊಪ್ಪದೆ ಮನ ತೆಗೆಯಲಂದೆಮಳರು | ಪ್ರೇಮದಿ ನಾಳುವರಿಂದೇ ||
ಸಾಮ ದಾನದಿ ಶಾಸ್ತ್ರ ಪದ್ಧತಿಯರುಹಿ ಸು | ತ್ರಾಮನಂದನ ಸಂತೈಸಿದನು ||408||
ವಾರ್ಧಕ
ಆದುದನುಮತವೈವರಿಂಗಸ್ತಮಾನಮಂ |
ದಾದುದಿರುಳಿನೊಳವ್ವೆಗಭಿನಮಿಸಿ ಭಕ್ತಿಯಿಂ |
ಮಾಧವನ ಧ್ಯಾನದಿಂದಿರುತಿರ್ದರಿತ್ತ ಪಾಂಚಾಲನಿವರುಗಳ ಕುಲವ ||
ಶೋಧಿಸಲ್ಕಾಗಿ ದಷ್ಟದ್ಯುಮ್ನ ಕಾಶ್ಯಪರ್ |
ಮೋದದಿಂ ಕಾದಿರಲ್ ಕಾಳಗದ ಸ್ಥಿತಿಗಳಂ |
ಸಾಧಿಸಿದ ಶೌರ್ಯಮಂ ಪಾರ್ಥಿವರ ಪರಿಗಳಂ ಮಾತಾಡುತಿರ್ದರೊಲಿದು ||409||
ಭಾಮಿನಿ
ಅರಸ ಕೇಳೀ ಪರಿಯೊಳವರೈ |
ವರು ವಿಲಾಸದೊಳಿರಲು ಜಾತಿಯ |
ಪರಿಯನರಿತಿವರುಗಳು ಕ್ಷತ್ರಿಯರೆಂದು ನಿಶ್ಚೈಸಿ ||
ಭರದಿ ಬಂದಾ ದ್ರುಪದ ರಾಯನಿ |
ಗರುಹಿದರು ಮಿಗೆ ನಿತ್ಯ ಕರ್ಮಗ
ಳಿರವನುರೆ ಸಂಗ್ರಾಮದಾಡಳಿತೆಗಳನೆಲ್ಲವನು ||410||
ರಾಗ ಬೇಗಡೆ ಅಷ್ಟತಾಳ
ಕೇಳಯ್ಯ ಪಾಂಚಾಲ ಭೂಪ ಚೆನ್ನಾಗಿ | ಪೇಳುವೆವವದಿರ ಸ್ಥಿತಿಯನುವಾಗಿ  || ಪಲ್ಲವಿ ||
ಸರಸಿಜಾಂಬಕಿ ಸಹ ಛತ್ರಯಾಲಯದಿ | ಇರುವರು ಇಂದಾದ ಕಾರ್ಯವಾರ್ತೆಯಲಿ ||
ಶರ ಶಸ್ತ್ರ ಚಾಪದಿ ಗಮಕ ವಿದ್ಯೆಯಲಿ | ನೆರೆ ಮಾತನಾಡುತ್ತಲಿಹರ ನಿಶ್ಚಯದಿ ||411||
ಕತಕ ಉಪಾದ್ಯರಲ್ಲದೆ ವಿಪ್ರರಲ್ಲ | ಸ್ಥಿತಿಯ ನೋಡಲು ಪಾರ್ಥಿವರ ಪರಿಯೆಲ್ಲ ||
ರಥತೇಜಿ ರಣದ ವಾರ್ತೆಯನಾಡುತಿಹರು | ಜತೆಯೊಳಿಂತಯ್ವರು ನಿಶಿಯ ಕಳೆವರು ||412||
ವರ ವಿಪ್ರರಿಂಗೆ ಭೋಜನಗಳ ವಾರ್ತೆ | ನೆರೆಕ್ಷತ್ರಿಯರ್ಗೆ ರಣಾಂಗಣ ವಾರ್ತೆ ||
ಅರಿಯೆ ವೈಶ್ಯರಿಗೆ ವ್ಯಾಪಾರದ ವಾರ್ತೆ | ಪರಿ ಚಿಂತೆ ಶೂದ್ರಗಾರಂಭದ ವಾರ್ತೆ ||413||
ಭಾಮಿನಿ
ಅವನಿಪತಿ ಬಿಡು ಸಂಶಯವ ಪಾಂ |
ಡವರು ನಿಶ್ಚಯವೇಳುದಯವ್ಯಾ |
ತವರನುಪಚಾರಂಗಳಲಿಯರಮನೆಗೆ ಕರೆತಂದು ||
ಕುವರಿಯನು ಮಿಗೆ ಧಾರೆಯೆರೆ ಸಂ |
ಭವಿಸಿತಭವನ ಕರುಣ ನಿನ್ನಲಿ |
ವಿವಿಧ ಸಂಭ್ರಮವೆಸಗು ನೀನೆಂದನು ಪುರೋಹಿತನು ||414||
ರಾಗ ಮೆಚ್ಚು ಅಷ್ಟತಾಳ
ಎಂದಾ ಕಾಶ್ಯಪನುಕ್ತಿ ಕೇಳುತ್ತ | ಮತ್ತೆ | ಚಂದದಿ ಪುರವ ಶಂಗರಿಸುತ್ತ ||
ಸಂದೇಹವದು ತೆಗೆದಿಟ್ಟನು | ಸತಿ | ವಂದ ಸಹಿತ ಪೊರಮಟ್ಟನು ||415||
ಕಲಶ ಕನ್ನಡಿ ವಾದ್ಯ ಘೋಷದಿ | ಛತ್ರ | ನಿಳಯಕಯ್ತಂದತಿ ತೋಷದಿ ||
ಚೆಲುವ ಭೂಪತಿಗಳ ಕಂಡನು | ಪ್ರೇಮ | ದಲಿ ಬಿಜಯಂಗೈವುದೆಂದನು ||416||
ಇಂತುಪಚಾರದಿ ದ್ರುಪದನು | ವರ | ಕುಂತಿ ಸುತರ ಕರೆತಂದನು ||
ಕಾಂತೆಯುಲ್ಲಾಸವ ನೋಡುತ್ತ | ಭೂಪ | ಸಂತತಿ ದಢಯಿವರೆನ್ನುತ್ತ ||417||
ಮಜ್ಜನಕನುಕೂಲ ಮಾಡಿಸಿ | ಆಗ | ಸಜ್ಜನರೆಲ್ಲರ ಕೂಡಿಸಿ ||
ಗರ್ಜಿಸುತಿಹ ವಾದ್ಯ ಘೋಷದಿ | ಭೂಪ | ಪ್ರಜ್ವಲಿಸಿದನು ಸಂತೋಷದಿ ||418||
ಮಿಂದು ದಿವ್ಯಾಂಬರಗಳನುಟ್ಟು | ಅತಿ | ಚಂದ ದಾಭರಣಗಳನು ತೊಟ್ಟು ||
ಗಂಧ ಕಸ್ತುರಿಯ ತಿಲಕವಿಟ್ಟು | ಐವ | ರಂದು ಬಾಸಿಗಗಳನಳವಟ್ಟು ||419||
ಭಾಮಿನಿ
ನಪತಿ ಕೇಳೈ ಭದ್ರ ಮಣಿ ಮಂ |
ಟಪದೊಳೈವರು ಕುಳಿತರಂದಾ |
ನಿಪುಣೆ ಸೊಸೆ ಸಹಿತಾಗಿ ಕುಂತಿ ವಿರಾಜಿಸುತ್ತಿರಲು ||
ದ್ರುಪದನಂಜಲಿಗೊಂಡು ಯಂತ್ರವ |
ನಪಹರಿಸಿದವನಾರು ಬರಲೆನು |
ತುಪಚರಿಸಂದೈವರೆದ್ದರು ರಾಜತೇಜದಲಿ ||420||
ರಾಗ ತುಜಾವಂತು ಝಂಪೆತಾಳ
ಕಂಡು ಕೌತುಕದಿ ಬೆಸಗೊಂಡ ಪಾಂಚಾಲ |
ಗಂಡೈವರೊಬ್ಬಳಿಗೆ ಭಂಡತನವುಂಟೆಂದು  || ಪಲ್ಲವಿ ||
ಅಸುರರೊಳಗೋ ನೀವು ಅಮರರೋ ಶೋಧಿಸಲು |
ಎಸೆವ ಭೂ ಜಂಗಮರೊ ಏನರಿಯೆನಿಂದು ||
ವಸುಮತೀಶರೊ ಬುಧರೊ ದಿಟವಾಗಿ ಮಾನವರೊ |
ಕುಶಲವಲ್ಲಾರೆಂದು ಉಸುರಬೇಕಿಂದು ||421||
ಈತನಗ್ಗದ ಭೀಮನೀತಜನರ್ಜುನರೆಮಳ |
ರೀತರೇ ಎಮಗೆ ಸಹಜಾತ ಪಾಂಡವರು ||
ಮಾತೆನಮ್ಮಯ್ವರಿಗೆ ಖ್ಯಾತೆ ಕುಂತೀ ದೇವಿ |
ಈ ತಳೋದರಿಯಯ್ವರಿಂಗೆಂದ ಯಮಜ ||422||
ಪಾಂಡವರೆಂಬುದ ಕೇಳಿ ಪರಮ ಸಂತೋಷ ಬ್ರ |
ಹ್ಮಾಂಡದಗ್ರಕ್ಕೇರಿದುದನೇನನೆಂಬೆ ||
ಗಂಡರೊಬ್ಬಳಿಗೈವರಾದರೆಂದಾಲೈಸಿ |
ಕೊಂಡು ಮುಳುಗಿತು ರಸಾತಳಕೆ ಭೂಪನ ಚಿತ್ತ ||423||
ಕಂಡು ಕೇಳುತ ನಿಮ್ಮ ತಾತ್ಪರ್ಯ ಬಯಸುತಿಹೆ |
ಪಾಂಡು ಪುತ್ರರು ಧರ್ಮವಂತೆರೆಂದೆನುತ ||
ಭಂಡತನವಿದು ಎನಲು ಬಳಿಕೆಂದ ನಸುನಗುತ |
ದಂಡಧರನ ಕುಮಾರ ಕೀರ್ತಿವಿಸ್ತಾರ ||424||
ಕಾಮಿತಜ್ಞಾನಿಕರು ತಾಯಿಯಪ್ಪಣೆಯಿಂದ |
ಕಾಮಿನೈವರಿಗೋರ್ವಳಾದಳಿಂದಿನಲಿ ||
ಪ್ರೇಮದಿಂ ನೋಡಲಾ ಸಕಲ ಶಾಸ್ತ್ರಂಗಳಲಿ |
ಸ್ವಾಮಿ ತಾಯಿಂದಧಿಕವಿಲ್ಲ ಹರಿಬಲ್ಲ ||425||
ಭಾಮಿನಿ
ಅರಸ ಕೇಳ್ ಪಾಂಚಾಲ ಭ್ರಮೆಗೊಂ |
ಡಿರದೆ ಪೇಳ್ದನು ಪುರುಷನೋರ್ವನಿ |
ಗರಸಿಯರು ಬಹು ಜನವಿದೆಂಬುದು ಲೋಕ ಸನ್ಮತವು ||
ತರುಣಿಯೋರ್ವಳಿಗೈವರೆಂಬುದು |
ನೆರೆಕುತೂಹಲೆವೆಂದು ಚಿಂತಿಸ |
ಲುರು ಕಪಾಕ್ಷದೊಳಾಗ ಬಂದನು ಬಾದರಾಯಣನು ||426||
ರಾಗ ಭೈರವಿ ಅಷ್ಟತಾಳ
ನಿಶಿಯೊಳು ಶಶಿಬಿಂಬವು | ಬಂದಿಳಿವಂತೆ | ಪಸರಿಸಿದತಿ ಭಾಸವು ||
ಕುಶಲದಿಂದಲೆ ವೇದವ್ಯಾಸ ಮಹಾಮುನಿ | ಯೆಸೆವುತ್ತಲಯ್ತಂದನು ||427||
ವ್ಯಾಸ ಮುನಿಂು ಬರವ | ಕಾಣುತ ಧರ | ಣೀಶನೆತ್ತುತ ಕರವ ||
ತೋಷದಿ ಮುಗಿದಿದಿರ್ಗೊಂಡುಪಚಾರದಿ | ಆಸನವಿತ್ತೆಂದನು ||428||
ಅಡಿಗಡಿಗೆಮಜಾದ್ಯರು | ಆ ಮುನಿಯ ಕಂ | ಡಡಿಗೆರಗುತಲಯ್ವರು ||
ಬಿಡದೆ ಸ್ತುತಿಸಲು ಮನ್ನಿಸಲನಿತರೊಳು ತಾ | ನುಡಿದನು ಪಾಂಚಾಲನು ||429||
ಜ್ಞಾನ ಸ್ವರೂಪ ನೀನು | ಬಂದುದರಿಂದ | ಜ್ಞಾನ ರಹಿತನಾದೆನು ||
ಏನೆಂಬೆನೊದಗಿದ ದೋಷ ಗರ್ಭಿತಕೆ ವಿ | ಧಾನವನುಸುರೆಂದನು ||430|
ಬಿಡು ನಿನಗ್ಯಾಕೆ ಚಿಂತೆ | ನಿನ್ನಣುಗೆಯು | ದಢತರ ಭಾಗ್ಯವಂತೆ ||
ಕಡು ಪತಿವ್ರತೆಯು ಪೂರ್ವದ ಕಥೆಗಳನೆಲ್ಲ | ನುಡಿವೆನು ನಿನಗೆಂದನು ||431||
ಭಾಮಿನಿ
ಅರಸ ಕೇಳಾ ಕೃಷ್ಣ ಮುನಿಯತಿ |
ಹರುಷದಿಂದಾ ದ್ರುಪದ ಕಾಶ್ಯಪ |
ಮೆರೆವ ಪಾಂಡವರುಗಳ ದಷ್ಟದ್ಯುಮ್ನರನು ಕೂಡಿ ||
ಭರದಿ ಬಂದೇಕಾಂತದಲಿ ವಿ |
ಸ್ತರಿಸಿದನು ಕೇಳೆಂದು ದ್ರುಪದಗೆ |
ಸರಸಿಜಾಂಬಕಿ ದ್ರೌಪದಿಯ ಪೂರ್ವದ ಕಥಾಮತವ ||432||
ರಾಗ ಕಾಂಭೋಜಿ ಝಂಪೆತಾಳ
ನೀ ಕೇಳು ಪಾಂಚಾಲನಣುಗೆಯನುಭವವನು ವಿ | ವೇಕದಲಿ ವಿಸ್ತರಿಪೆ ನಿನಗೆ ||
ಈ ಕನ್ನಿಕೆಗೆ ಮೊದಲು ಪೆಸರು ನಾರಾಯಣಿಯು | ಲೋಕ ಪ್ರಸಿದ್ಧ ಕೇಳೆಂದ ||433||
ಇವಳೋರ್ವ ಮುನಿವರನ ರಮಣಿ ಪತಿಭಕ್ತಿಯಲಿ | ಭುವನದೊಳಗಿಲ್ಲ ಸತಿಯರೊಳು ||
ಅವನು ಕುಷ್ಟವ್ಯಾಧಿಯಿಂದ ಕರಗಿರಲುತ | ದ್ಯುವತಿಯ ಪರೀಕ್ಷೆಗೋಸ್ಕರದಿ ||434||
ಕೊಳೆತ ಬೆರಳನು ಭುಕ್ತ ಶೇಷಾನ್ನದೊಳಗುಳುಹ | ಲಳುಕದದನುಣಲು ಭಕ್ತಿಯಲಿ ||
ಎಲೆಗೆ ಮೆಚ್ಚಿದೆ ಬೇಡಿ ಕೊಳ್ಳೆಂದರಾಗೊಲಿದು | ಜಲರುಹದಳಾಕ್ಷಿ ಪೇಳಿದಳು ||435||
ನಿರತ ದಿವ್ಯ ಸ್ವರೂಪದಿಂ ನೆರೆಯಬೇಕೆನಲು | ಸುರತ ಸುಖದಿಂದಿರುತ ಬಳಿಕ ||
ಅರಿತಾ ಮುನೀಂದ್ರ ಪೂರ್ವದ ತಪವ ನೆನೆದಾಗ | ತೆರಳುತಿರೆ ಕಂಡು ಕಾಮಿನಿಯು ||436||
ಸೆರಗ ಹಿಡಿಯಲು ಮುಳಿದು ಶಾಪಿಸಿದ ತನ್ಮುನಿಪ | ನರಸುಗಳಿಗಣುಗೆಯಾಗೆಂದು ||
ತೆರಳಲಂದೈ ದುಃಖದಿಂದ ನಟ್ಟಡವಿಯಲಿ | ಹರನ ಭಜಿಸಿದಳು ಭಕ್ತಿಯಲಿ ||437||
ವಾರ್ಧಕ
ಅಖಿಳ ದುರಿತಘರಟ್ಠನಂ ಸುಶ್ರೇಷ್ಟನಂ |
ಕತಕ ದನುಜಧ್ವಂಸನಂ ಪರಮ ಹಂಸನಂ |
ಸಕಲ ಕೀರ್ತಿ ಮಯೂಕನಂ ಧತವಿನಾಕನಂ ತ್ರ್ಯಕ್ಷನಂ ಸ್ಮರ ಶಿಕ್ಷನಂ ||
ನಿಖಿಳ ಗುಣ ಪರಿಪೂರ್ಣ ನಂ ಸ್ಫಟಿಕ ವರ್ಣನಂ |
ಭಕುತ ಜನ ಹತ್ಸದನನಂ ಪಂಚ ವದನನಂ |
ಸುಖಕರ ಸುಚಾರಿತ್ರನಂ ದಯಾಪಾತ್ರನಂ ಭಜಿಸಿದಳ್ ಭಕ್ತಿಯಿಂದ ||438||
ಅರಸ ಕೇಳಿಂತಬ್ಜವದನೆ ಭಜಿಸಲ್ಕೀಶ |
ನರಿತು ಬಂದವಳ ವರಮಂ ಬೇಡೆನಲ್ಕೆ ಶಂ |
ಕರ ಪತಿಂದೇಹಿ ಶಶಿಧರ ಪತಿಂದೇಹಿಯೆಂದೈದು ಬಾರಿಯು ಕೇಳಲು ||
ಹರನೆಂದನಂತಾಗಲೈವರಮಣರು ನಿನಗೆ |
ನೆರೆ ತಪ್ಪದೆನೆ ಚಿಂತಿಸಲ್ಕೆ ಮೈದಡವಿ ಮ |
ತ್ತೊರೆದನಂಜದಿರೆನ್ನ ನುಡಿ ವೇದ ವಾಕ್ಯ ನೀನತಿ ಪತಿವ್ರತೆಯೆನುತಲಿ ||439||
ಶಿವನಯ್ದಲಿತ್ತಣುಗೆ ಯಾದಳದರಿಂದ ಸಂ |
ಭವಿಸಿತಯ್ವರು ಪುರುಷರಿದಕೆ ಚಿಂತಿಸದೆ ಪಾಂ |
ಡವರ ಮನ್ನಿಪುದು ಇನ್ನಿವರ ಸ್ಥಿತಿಯಾಲಿಸೆಂದರುಹಿದಂ ವ್ಯಾಸ ಮುನಿಯು ||
ದಿವಿಜಪತಿಗಳು ಮಡನ ಶಾಪದಿಂ ಬಹುಕಾಲ |
ನವೆವುತಿರೆ ಕೈಲಾಸದುಪವನದಿ ಗೋತ್ರ ಸಂ |
ಭವೆಯನುಗ್ರಹದೊಳಿವರಿಂಗೆ ಬಿಡುಗಡೆಯಾಯ್ತು ಪಾಂಚಾಲ ಕೇಳಿಂದನು ||440||
ಭಾಮಿನಿ
ನೀವಿಳಾಧಿಪರಾಗಿ ಜಗದೊಳು |
ಭಾವೆ ನೀವಯ್ವರಿಗೆ ಒಬ್ಬಳು |
ಪಾವನರು ನೀವ್ ಜಗಕೆನುತ ಶಂಕರನು ಬೀಳ್ಕೊಡಲು ||
ದೇವವರರಿವರಯ್ವರುದಿಸಿದ |
ರಾ ವಿರೂಪಾಕ್ಷನ ಕಟಾಕ್ಷದೊ |
ಳೀ ವನಿತೆಯಯ್ವರಿಗೆ ಸನ್ಮತವೆಂದನಾ ಮುನಿಪ ||441||
ರಾಗ ಸಾಂಗತ್ಯ ರೂಪಕತಾಳ
ಆಡಿ ಬೋಳೈಸಿದ ಮುನಿಪನೆಣ್ಣದಿರೆಂದು | ರೂಢಿಪತಿಗೆ ದಿವ್ಯಾಕ್ಷಿಗಳ ||
ನೀಡಲೀಕ್ಷಿಸಿದನಿಂದ್ರರ ಮಹತೇಜವ | ನಾಡಲೇನಾ ಪಾಂಚಾಲಕನು ||442||
ಹೊಳೆವ ಕಿರೀಟ ಕುಂಡಲ ದಿವ್ಯಾಂಬರ ಕಾಂತಿ | ಗಳಲೆಸೆಯಲು ಪಾಂಡುಸುತರ ||
ತಿಳಿದು ಕತಾರ್ಥನಾದೆನು ದಿಟವೆನುತಾಗ | ಲಿಳೆಯೊಡೆಯನು ವ್ಯಾಸಗೆರಗೆ ||443||
ಕರೆಸು ವಿಪ್ರರ ಯಜ್ಞ ಸನ್ನಾಹ ಕಾಸ್ಯಪ | ವಿರಚಿಪವಿದೆ ಲಗ್ನ ಬಂತು ||
ಭರದಿ ಧಾರೆಯನೆರೆ ಎನಲು ದ್ರುಪದರಾಯ | ಪರಮತೋಷವನಾಂತು ಬಳಿಕ ||444||
ಸಾರಿದರ‌್ಮೆಟ್ಟಕ್ಕಿಯನು ಸಂಭ್ರಮದಿ ಗುಡ | ಜೀರಿಗೆಯೊಡನೆ ಲಗ್ನದಲಿ ||
ಧಾರಿಣಿ ಸುರರಾಶೀರ್ವಾದ ಸದ್ಘೋಷ ವಿ | ಸ್ತಾರವಾಯ್ತೇನೆಂಬೆನಂದು ||445||
ಮಗಳ ಧಾರೆಯನೆರೆದನು ಪಾಂಡು ಸುತರಿಂಗೆ | ಒಗುಮಿಗೆ ಹರುಷವುಕ್ಕುಳಿಸಿ |
ಜಗದೊಳಾಂ ಧನ್ಯನೆಂದೆನೆ ನಪಸತಿಯರು | ಪೊಗಳಿದರಾರತಿ ಪಿಡಿದು ||446||
ರಾಗ ಢವಳಾರ ಏಕತಾಳ
ಎಸೆವ ವೈವಾಹ ಮಂಟಪದಿ | ಹಸೆಮಣೆಗಳನಳವಡಿಸಿ |
ಮಿಸುನಿಯ ಪಟ್ಟಾವಳಿಗಳ ಹಾಸಿ |
ಕುಶಲದೊಳಾ ವಧುವರರ ಕುಳ್ಳಿರಿಸಿ | ನೊಸಲಿಗೆ ವರ ಅಕ್ಷತೆಗಳನಿಡುತಲೆ |
ಹಸನದಿ ಸೇಸೆಯನು ತಳಿದರು ||447||
ಹರಿಕುಲ ತಿಲಕ ಧರ್ಮಜಗೆ | ಹರಿಪುತ್ರನಾದ ಭೀಮನಿಗೆ |
ಹರಿರಾಯನಣುಗಗೆ ವರಯಮಳರಿಗೆ |
ಹರಿಣಾಂಕ ಮುಖಿ ದ್ರೌಪದಿಗೆ | ಹರಿ ಮಧ್ಯೆಯರೆಲ್ಲರು ಜಯ ಜಯವೆನುತಲಿ | ಹರಿಮಯದಾರತಿಯ ಬೆಳಗಿರೆ ||448||
ಶಿವನ ವರದೊಳುದಿಸಿದಗೆ | ಶಿವರೂಪನಾದ ವಕೋದರಗೆ |
ಶಿವಕುಲ ವೈರಿಯ ಮೋಹದ ಕುವರಗೆ |
ಶಿವಮುಖಿ ಮಾದ್ರಾದೇವಿಯ ಸುತರಿಗೆ | ಶಿವವಾಣಿಗೆ ಶಿವವೇಣಿಯರೆಲ್ಲರು |
ಶಿವಕರದಾರತಿಯ ಬೆಳಗಿರೆ ||449||
ಕಮಲಾಪ್ತನ ಸುತನಣುಗನಿಗೆ | ಕಮಲಬಾಂಧವ ಕುಲಾಗ್ರಣಿಗೆ |
ಕಮಲಾಪತಿಯನುಜೆಯ ವಲ್ಲಭೆಗೆ |
ಕಮಲಾದಿತ್ಯರಂತೆಸೆವಿಬ್ಬರಿಗೆ | ಕಮಲಗಂಧಿನಿ ಪಾಂಚಾಲ ಸುತೆಗೆ ವರ |
ಕಮಲದಾರತಿಯ ಬೆಳಗಿರೆ ||460||
ಸುರ ಹಿತಕರ ಯುಧಿಷ್ಟಿರಗೆ | ಅಸುರ ಹಿಡಿಂಬನ ಗೆಲಿದವಗೆ |
ಸುರಲೋಕದಿ ಖಳರನು ಗೆಲ್ದ ಭೂ |
ಸುರ ಜ್ಞಾನಾನ್ವಿತರಿಗೆ ಶೋಭಿಪಭೂ | ಸುರ ಪ್ರೀತಗೆ ಮಾನಿನಿಯರೊಳಾಡುತ | ಸುರಚಿರದಾರತಿಯ ಬೆಳಗಿರೆ || ಶೋಭಾನೆ ||461||
ಭಾಮಿನಿ
ಭೂಮಿ ಪತಿ ಕೇಳಂದು ನಿಮ್ಮ ಪಿ |
ತಾಮಹರ ವೈವಾಹದುನ್ನತ |
ರಾಮಣೀಯಕವೇನನೆಂಬೆನು ತ್ರಿಜಗ ನಲಿದಾಡೆ ||
ಹೋಮ ಸಮನಂತರದಲಖಿಳ ಧ |
ರಾಮರರ ಪೂಜಿಸುತ ಸುಜನ |
ಸ್ತೋಮವನು ಬಲು ತಪ್ತಿಪಡಿಸಿದನಮಿತ ದಾನದಲಿ ||462||
ರಾಗ ಶಂಕರಾಭರಣ ಏಕತಾಳ
ಭೂರುಹವಂದರೆ ಪೆಸರ | ನಾರಿವಡೆಯನೊತ್ತಿನವನ |
ಚಾರುಮಿತ್ರನಣುಗಧೀರ ಸಹಸಿ ಯಮಜನ ||463||
ನಾರಿ ದ್ರೌಪದಿಯ ಕೂಡಿ | ಆರಾಧಿಸುತ ಪಾದಕೆರಗೆ |
ಬೇರೆ ಬೇರೊಲಿದೆತ್ತು ತುಪ | ಚಾರದಿ ವ್ಯಾಸ ||464||
ಸಕಲ ಸಚರಾಚರರಾಂತ್ಯ | ಪ್ರಕಟಿತ ವಸ್ತುವಾಯುವಿನ |
ಸುಕುಮಾರ ನೀ ಬಾರೆಂದಾಗ | ಮುಕುಂದ ಮುನಿಯು ||465||
ದಯದಲಾಶೀರ್ವಾದವಿತ್ತು | ನಯನೀತಿ ಮಾರ್ಗವನರುಹಿ |
ಪ್ರಿಯದೊಳೀಕ್ಷಿಸಿದನಾ ಪರಿ | ಣಯದಾನಂದವ ||466||
ವರ ಚತುರ್ಥಿಯು ಮೊದಲಾದ | ಪರಮ ವೈಭವದೊಳಿರ್ದು |
ಭರದಿಂದ ಬದರಿಕಾಶ್ರಮಕೆ | ತೆರಳಿದನಂದು ||467||
ವಾರ್ಧಕ
ಕೇಳ್ದಲೈ ದ್ರುಪದಜೆಯ ವೈವಾಹ ವಾರ್ತೆಯಂ |
ಕೇಳ್ದಾಕುರುಕ್ಷಿತೀಶಂ ಕನಲಿ ಬಂದು ಧುರ |
ದೊಳ್ದಾಳಿ ತೆಗೆದುದೇನೆಂಬೆನಂಬುಜ ಸಖನೊಳಿದಿರಾದ ಮಂಜಿನಂತೆ ||
ಸೀಳ್ದಿಡಿವ ತೋಳ ಮಗಕಿದಿರಾದ ಟಗರಂತೆ |
ಬಾಳ್ದ ಪರದಾಪೇಕ್ಷೆಯೆನ್ನುತೆಬ್ಬುಲಿಯೂರ |
ನಾಳ್ದಪೆನೆನನುತ್ತ ಶರ ಕೆಣಕಿ ಕೇಡಯಿತೈ ಸಮರವವರಿವರಿಗಿಂದು ||468||
ಭಾಮಿನಿ
ಮುರಿದು ಕೌರವರಂದು ಬಲಸಹಿ |
ತಿರದೆ ಕರ್ಣ ಜಯದ್ರಥಾದ್ಯರು |
ಸೊರಗಿ ಪೊಕ್ಕರು ಹಸ್ತಿನಾಪುರವನು ತದಂತರದಿ ||
ಶರಣರನು ಕಾಂಬರ್ತಿಯಲಿ ಸಿರಿ |
ಯರಸ ನತ್ಯುತ್ಸಹದಿ ಯದುಬಲ |
ವೆರಸಿ ಬಂದನು ಪಾಂಡು ಸುತರಿಹ ದ್ರುಪದನರಮನೆಗೆ ||469||
ರಾಗ ಕೇತಾರಗೌಳ ಅಷ್ಟತಾಳ
ಬಂದ ಗೋವಿಂದನ ಸಂದರುಶನದೊಳಾ | ನಂದದೊಳಿದಿರ್ಗೊಳ್ಳುತ ||
ಮುಂದೆ ಪದಾಬ್ಧದೊಳೆರಗಲು ತೆಗೆದಪ್ಪು | ತೆಂದ ನಮ್ರತೆಯಿಂದಲಿ ||470||
ಆದುದೆ ಪರಿಣಯೋತ್ಸವವತಿ ಮುದದಲಿ | ವೇದವ್ಯಾಸನ ದಯದಿ ||
ಮೋದವಾಯಿತೆ ಪಾಂಚಾಲ ನಪನಿಗೆಂದು | ಮಾಧವ ನಗುತೆಂದನು ||471||
ಬಾಲೆ ಬಂದಳು ಭಾಗ್ಯಶಾಲಿ ದ್ರೌಪದಿಯಂದು | ನೀಲ ವರ್ಣನ ಬಳಿಗೆ ||
ಮೂಲೋಕಪತಿ ಜಯವೆಂದೆರಗಲು ಲಕ್ಷ್ಮೀ | ಲೋಲ ತಾ ಪರಸಿದನು ||472||
ತಂಗಿ ಬಾರೌ ನಿನ್ನ ಪುಣ್ಯದಿ ಸಜ್ಜನ | ಸಂಗಿಗಳೊದಗಿದರು ||
ಸಿಂಗಿ ನಿನ್ನಿಂದ ದುಷ್ಟರಿಗೆನುತಾ ಲಲಿ | ತಾಂಗಿಯ ಮನ್ನಿಸಿದ ||473||
ಮಗನೆ ಧರ್ಮಜ ಕೇಳು ಹರಿಯು ನಮ್ಮಣ್ಣನ | ಮಗ ನಿಮ್ಮ ಭಾವನಿಂದು ||
ಅಗಲದ ವಸುದೇವ ಮಾವನೆನುತಲಂದು | ತೆಗೆದಪ್ಪಿ ಐವರನು ||474||
ಕುಂತಿ ಕೊಟ್ಟಳು ಲಕ್ಷ್ಮೀಕಾಂತನ ಕೈಯಲಿ | ಅಂತರಂಗದ ಶುದ್ಧದಿ ||
ಎಂತಾದರಿವರ ರಕ್ಷಿಪ ಭಾರ ನಿನಗೆನು | ತಂತರಿಸದೆ ಬಳಿಕ ||475||
ಪಾಂಡು ಭೂಪತಿ ಪೋದ ದಿನದಿಂದಿವರ ಸಾಕಿ | ಕೊಂಡೆನು ದಣಿವುತಲೆ ||
ಪುಂಡರಿಕಾಕ್ಷ ನಿನ್ನೊಲುಮೆಯಿಂದುಳಿದೆವು | ತಂಡ ತಂಡದ ಭಯದಿ ||476||
ಲಾಕ್ಷಾ ಭವನದಿಂದ ತಪ್ಪಿದೆವಾ ಮೇಲೆ | ಭಿಕ್ಷಾಟನವ ಗೈದೆವು ||
ಕುಕ್ಷಿಯ ಪೊರೆದೆನೀ ಪರಿಯೊಳ್ ನಿಮ್ಮಂಘ್ರಿಯ | ನೀಕ್ಷಿಸಿದೆವು ಎಂದಳು ||477||
ಭಾಮಿನಿ
ದೇವಿ ಚಿತ್ತೈಸರಿತೆನೆಮ್ಮಯ |
ಭಾವ ಧರ್ಮಜ ಭೀಮಸೇನರು |
ದೇವನರ್ಜುನರೆಮಳರಿವರಿಂದೆಮಗೆ ಮೈದುನರು ||
ಜೀವ ನಿಮ್ಮವದಲ್ಲವೆಮ್ಮದು |
ಭಾವ ಶುದ್ಧವೆನುತ್ತಲಧಿಕಕ |
ಪಾವಲಂಬ ಮುಕುಂದನನಿಬರ ಮನ್ನಿಸಿದನಂದು ||478||
ರಾಗ ಬೇಗಡೆ ಏಕತಾಳ
ಲಾಲಿಸು ಜನಮೇಜಯ ರಾಯ | ನಿಮ್ಮವರ ಪುಣ್ಯ ವಿ |
ಶಾಲವಾದ ಕಥೆಯ ವಿಜ್ಞೇಯ ||
ನೀಲವರ್ಣದೇವದೇವನ | ಲೀಲೆಯಿಂದಲಿ ಪಾಂಡವರ್ಪಾಂ |
ಚಾಲ ಪುರದೊಳಿರಲು ವಾರ್ತೆಯ |
ಕೇಳಿ ಕೌರವ ಭಯವಗೊಂಡಿರೆ  || ಪ  ||
ಮತ್ತೆ ನಪ ಧೃತರಾಷ್ಟ್ರತನ್ನಯ ಪುತ್ರರಂ ಕರೆಸಿ | ಗಂಗಾ |
ಪುತ್ರ ದ್ರೋಣ್ಯಾದ್ಯರನು ಕೂಡಿಸಿ ಚಿತ್ತಕೇ ತಿಳಿಸಿ | ಇಂದತಿ |
ಉತ್ತಮದ ಕಾರ್ಯಂಗಳಾಯ್ತೆನೆ |
ನುತ್ತ ಯೋಚಿಸಿ | ವಿದುರನ್ನ ಕರೆಸಿ ||
ವಿಸ್ತರಿಸಿ ಸಂಧಿಗೆ ಕಳುಹಿ ನ |
ಪೋತ್ತಮರನುಪಚಾರದಲಿ ಕರೆ |
ಸುತ್ತ ನೆರೆ ದಾಯಾದಿಯೊಳೆಂ |
ದಿತ್ತ ಅರ್ಧ ಸುರಾಜ್ಯವವರಿಗೆ ||479||
ಭಾಮಿನಿ
ಅರಸ ಕೇಳಾ ಮೇಲೆ ಧರ್ಮಜ |
ನುರುತರೋತ್ಸಹದಿಂದಲನುಜರ |
ವೆರಸಿ ನಿಜ ಸತಿ ಸಹಿತಲಿಂದ್ರಪ್ರಸ್ಥಪುರದೊಳಗೆ ||
ಅರಸನಾಗಿರುತಿರ್ದನನುಪಮ |
ಚರಿತ ಮಧ್ವಾಧೀಶ ಕೃಷ್ಣನ |
ಕರುಣ ಕವಚವ ತೊಟ್ಟು ಬಲು ತರ ಕೀರ್ತಿಯೊಡೆವುತಿರೆ ||480||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸರಸ ಸದ್ಗುಣಭರಿತ ಸುಜನರು | ವಿರಚಿಸಿರ್ದವನಾವನೆಂದಡೆ |
ಗುರು ಶಿಖಾಮಣಿ ಮಧ್ವಚಾರ್ಯನ | ಚರಣ ಭಕತ ||481||
ಪಾದಜೋತ್ತಮನೆಂದು ತಿಳಿದು ವಿ | ನೋದಿಗಳು ಪೇಳುವರು ಶಾಸ್ತ್ರವ |
ನೋದಿ ಕೊಂಡವನಲ್ಲ ಹರಿಯ ಕ | ಪೋದಯದಲಿ ||482||
ವಿವರಿಸಿದೆನತಿ ಭಕ್ತಿಯಲಿ ಭಟ | ಕವಿತೆಗಳ ಲಕ್ಷಣಗಳರಿಯದೆ |
ಭುವನಪತಿ ಕುಡುಮೇಶನೊಲವಿಲಿ | ನವಿನವಾಗಿ ||483||
ಸಾರ ಹದಯ ಸಮಸ್ತ ವಿದ್ವ | ತ್ಸಾರ ಧೇನುವೆನಿಪ್ಪ ವರದ ಕು |
ಮಾರ ನಪ ರಚಿಸೆಂದ ವಚನಾ | ಧಾರಿದಿಂದ ||484||
ರಚಿಸಿದೆನು ವರ ಬಲದಿ ವಿದ್ಯಾ | ಪ್ರಚುರರುಗಳಿದ ತಿದ್ದಿ ಮೆರೆಸಲಿ |
ರುಚಿರಮಣಿ ಗಾಂಗೇಯ ವಾದಂ | ತುಚಿತದಂತೆ ||485||
ರಾಗ ಮೋಹನ ಅಷ್ಟತಾಳ
ಮಂಗಲ ಶ್ರೀ ಮಂಜುನಾಥನಿಗೆ | ಜಯ | ಮಂಗಲ ಕವಿ ಪಾರಿಜಾತನಿಗೆ  || ಪಲ್ಲವಿ ||
ಧರೆಗೆ ಚತುಸ್ಸಾಗರ ವಲಯದಿ ಕಪ್ಪ | ತರಿಸಿ ಭಕ್ತರ ಪೊರೆವಗೆ ಜಯ ಮಂಗಲಂ ||
ಪರಿಪರಿ ಧರ್ಮವ ಮಾಡಿ ಬೆಳಗುತಿರ್ಪ | ಪರಿ ಸಖನಿಗೆ ಜಯ ಮಂಗಲಂ ||486||
ವನಧಿಯ ಮಥನದಿ ಹರನ ಓಂಕಾರದಿ | ಜನಿಸಿದ ಕಾಳ ರಾಹುಗೆ ಮಂಗಳಂ ||
ಘನ ಮಹಿಮೆಯ ತೋರಿ ಸಿಂಹವಾಹಿನಿಯೆಂ | ದೆನಿಸುವ ಕಾಳರ್ಕಾಹಿಗೆ ಮಂಗಳಂ ||487||
ಉನ್ನತ ಬಾಹುದಂಡೆಯ ಸುಪ್ರಚಂಡಗೆ | ಚೆನ್ನ ಕುಮಾರ ಸ್ವಾಮಿಗೆ ಮಂಗಲಂ ||
ಮನ್ನಿಸಿ ಭಕುತರ ಸಲಹುವ ಸಿರಿವಂತೆ | ಕನ್ನೆ ಕುಮಾರಿಗೆ ಜಯ ಮಂಗಲಂ ||488||
ಕಡುಬು ಕಜ್ಜಾಯಗಳಳವಡಿಸುತ ಬಲು | ದಢ ಭಕುತರ ಪೊರೆವಗೆ ಮಂಗಲಂ ||
ಬಿಡದೆ ಪಶ್ಚಿಮ ದಿಕ್ಕಿನೊಳಗೆ ಪ್ರಜ್ವಲಿಸುವ | ಕುಡುಮದ ಗಣನಾಥಗೆ ಮಂಗಲಂ ||489||
ದುರಿತ ವಿದೂರಗೆ ಕರುಣ ಸಾಗರನಿಗೆ | ನಿರತ ಪಾಂಡವರ ರಕ್ಷಗೆ ಮಂಗಲಂ ||
ಉರುತ ಭಾಗೆ್ಯಿನ್ನತವಾದ ಉಡುಪಿಯ | ಗುರು ಮ್ವಪತಿ ಕೃಷ್ಣಗೆ ಮಂಗಲಂ ||490||
|| ಯಕ್ಷಗಾನ ದ್ರೌಪದೀಸ್ವಯಂವರ ಮುಗಿದುದು ||
***
ಪಾತ್ರಗಳು
ಪಾಂಡುರಾಜ		ಧರ್ಮರಾಜ		ಮಾದ್ರೀದೇವಿ		ಭೀಮಸೇನ		ಕುಂತೀ ದೇವಿ
ಅರ್ಜುನ			ದ್ರೋಣಾಚಾರ್ಯ		ವೇದವ್ಯಾಸಮುನಿ		ಕೌರವ			ಅಂಗಾರವರ್ಮ
ಕರ್ಣ			ದ್ರುಪದ			ಧೃತರಾಷ್ಟ್ರ		ಧೃಷ್ಟದ್ಯುಮ್ನ		ಶಿಶುಪಾಲ
ದ್ರೌಪದಿ			ಮಾಗಧ			ಕೃಷ್ಣ			ಹಿಡಿಂಬಾಸುರ		ಬಲರಾಮ
ಹಿಡಿಂಬೆ			ಋಷಿಗಳು		ಬಕಾಸುರ		ಬ್ರಾಹ್ಮಣರು		ಪುರೋಚನ
ಬೇಡತಿ			ಗಂಧರ್ವನಾರಿಯರು	ಇತ್ಯಾದಿ

ಶಾರ್ದೂಲವಿಕ್ರೀಡಿಂ
ಲಾಕ್ಷಾಕ್ಲೇಶದಿ ಕಾಡಿನೊಳ್ ಬಹುತರಂ ರಕ್ಷರ್ಗಳಾ ಬಾಧೆಯಿಂ
ಸಾಕ್ಷಾದ್ಬೆಂಬಲನಾಗಿ ಪಾಂಡುಸುತರಂ ರಕ್ಷಿರ್ಪನಾ ಕೃಷ್ಣನುಂ |
ಪಕ್ಷೀಂದ್ರಧ್ವಜನಾ ಸುಪಾಂಡುತನಯರ್ಗಾಕ್ಷೋಣಿ ಪಾಂಚಾಲಿಯಾ
ತಾ ಕ್ಷೇಮೇಣ ವಿವಾಹ ಮಂಗಲಕರಂ ಸುಕ್ಷೇಮಮಂ ಮಾಡಲೀ ||
ಕಂದ
ಶ್ರೀವನಿತಾರಮಣಂ ಸುರ |
ಸೇವಕಜನವಂದಿತ ಮನರಂಜಿತ ಚರಣಂ ||
ಭಾವಜಜನಕಂ ಘನಕರು |
ಣಾವಾರಿಧಿ ಕೃಷ್ಣನೀಗೆಮಗತಿ ಶುಭಮಂ ||1||
ರಾಗ ನಾಟಿ ಝಂಪೆತಾಳ
ಜಯ ಜಯತು ಶುಂಡಾಲವದನ ವರ ಗುಣಸದನ |
ಜಯ ಜಯತು ವಿಘ್ನಗಜಗಂಡಭೇರುಂಡ ||
ಜಯ ಜಯತು ಜಯತು ||2||
ಪಂಕಜಾಪ್ತ ಸಹಸ್ರಭಾಸ ಪರಮವಿಲಾಸ |
ಕುಂಕುಮಾಂಕಿತ ಭರಣಗಾತ್ರ ಸುಪವಿತ್ರ ||
ಜಯ ಜಯತು ಜಯತು ||3||
ಅಂಕುಶಸ್ವಪಾಷಾಣ ಪಾಶ ವರದೋದ್ಘ್ರಾಣ |
ಶಂಕರಪ್ರಿಯ ಸತ್ಕುಮಾರ ಭವದೂರ ||
ಜಯ ಜಯತು ಜಯತು ||4||
ವಾರ್ಧಕ
ಶ್ರೀರಮಣಂನಘ್ರಿಯಂ ಸ್ಮರಿಸಿ ಸಿರಿಯಂ ಭಜಿಸಿ |
ಸಾರಸಾಸನ ಸರಸ್ವತಿ ಶಂಭು ಗುರು ಗಣಪ |
ಗೌರಿ ವೇದವ್ಯಾಸ ವಾಲ್ಮೀಕಿ ಶುಕ ಸೂತರಿಂದ ಮತಿಯಂ ಯಾಚಿಸಿ ||
ನಾರದಾದ್ಯಖಿಳ ಮುನಿಗಳಿಗೆರಗಿ ಭಕ್ತಿಯಿಂ |
ದೋರಂತೆ ದಿಕ್ಪಾಲರಂ ನೆನೆದು ಹರುಷದಿಂ |
ಧಾರಿಣಿಯ ದೇವ ಕವಿಜನರ ಬಲಗೊಂಡೊರೆವೆನೀ ಮಹಾ ಸತ್ಕಥೆಯನು ||5||
ದ್ವಿಪದಿ
ವರ ಮಹಾಭಾರತ ಕಥಾಬ್ಧಿಯೊಳಗಿರುವ |
ತರುಣಿಕುಲದೇವಿ ದ್ರೌಪದಿಸ್ವಯಂವರವ  ||6||
ಪೇಳುವೆನು ತಿಳಿದಂತೆ ಯಕ್ಷಗಾನದಲಿ |
ಶ್ರೀಲೋಕನಾಥನ ಕೃಪಾಕಟಾಕ್ಷದಲಿ  ||7||
ತಪ್ಪಿರಲು ನೋಡಿ ಸಮಗೈದು ಸಜ್ಜನರು |
ಒಪ್ಪುಗೊಂಡದ ತಿದ್ದಿ ಮೆರೆಸಿ ಸನ್ಮನರು ||8||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ರಾಯ ಜನಮೇಜಯನು ವೈಶಂ | ಪಾಯನನ ಪದಕೆರಗಿ ಕೇಳ್ದನು |
ಜೀಯನವರಹ ಪಾಂಡುಸುತರಿಂ | ಗಾಯತಿಯಲಿ ||9||
ದ್ರುಪದಸುತೆಯ ವಿವಾಹವೆಂತಾ | ಯ್ತಪರಿಮಿತ ಶುಭ ಪುಣ್ಯಕಥೆಯದ |
ನುಪಮಿಸಿಯೆ ಪೇಳೆನಲು ಮುನಿವರ | ಕಪೆಯೊಳೆಂದ ||10||
ರಾಗ ಭೈರವಿ ಝಂಪೆತಾಳ
ಧರಣಿಪತಿ ಲಾಲಿಸೈ | ಹರಿಪದಾಂಬುಜಭಕ್ತಿ |
ನಿರತರಹ ಪಾಂಡವರ | ವರ ಚರಿತ್ರೆಯನು ||11||
ವನದಲಿಹ ಪಾಂಡುನಂ | ದನರು ಹಸ್ತಿನಪುರದಿ |
ಘನಮಹಿಮ ಭೀಷ್ಮನಿಂ | ದನುಶೋಭಿಸಿದರು ||12||
ಬಳಿಕ ದ್ರೋಣನ ಮುಖದಿ | ಬಿಲುವಿದ್ಯೆಗಳನೆಲ್ಲ |
ಕಲಿತು ತಾವ್ ಪೂರೈಸಿ | ಸಲೆ ಮೆರೆದರವರು ||13||
ಮತ್ತೆ ಪಾಂಚಾಲನನು | ತೆತ್ತು ಗುರುದಕ್ಷಿಣೆಯ |
ನಿತ್ತರಹುದೆಂದೆನಲು | ಪಾರ್ಥನಾಕ್ಷಣಕೆ ||14||
ಗೆಲಿದು ದ್ರುಪದನನು ಕಡು | ಗಲಿತನದಿ ಹಿಡಿತಂದು |
ಸಲಿಸಿದರು ದಕ್ಷಿಣೆಯ | ನೊಲಿದು ದ್ರೋಣನಿಗೆ ||15||
ವಾರ್ಧಕ
ಧರಣಿಪತಿ ಕೇಳ್ ಬಳಿಕ ದ್ರುಪದಾವನೀಶ್ವರಂ |
ಗರುಡಿಯಾಚಾಯನಿರ್ಂ ಪರಿಭವವನಾಂತು ನಿಜ |
ಪುರಿಗಾಗಿ ಬಂದು ದ್ರೋಣನನೈದೆ ಗೆಲುವಸುತನಂ ಪಾರ್ಥಗಹ ಸುತೆಯನು ||
ವರ ಯಜ್ಞಮುಖದಿಂದ ಪಡೆಯೆ ಧಷ್ಟದ್ಯುಮ್ನ |
ತರುಣಿ ದ್ರೌಪದಿಯೆಂಬ ಪೆಸರಿನಿಂ ಬಳೆಯುತ್ತ |
ಲಿರುತಿರ್ದರಿತ್ತಲುಂ ಪಾಂಚಾಲಪಟ್ಟಣದೊಳರಸ ಕೇಳಚ್ಚರಿಯನು ||16||
ರಾಗ ಮಧುಮಾಧವಿ ತ್ರಿವುಡೆತಾಳ
ಇಂತಿವರುಗಳಿರಲ್ಕೆ ಬಳಿಕಾ | ಕುಂತಿ ಸಹಿತಲಿ ಪಾಂಡುತನಯರು |
ದಂತಿಪುರವರದೊಳಗೆ ತಾವ | ತ್ಯಂತ ಸೌಖ್ಯದೊಳಿರ್ದರು ||17||
ಇರಲಿರಲ್ಕೀ ಪಾಂಡವರ ಬಳೆ | ಸಿರಿಯ ಕಾಣುತ ಕೌರವರಿಗಂ |
ಕುರಿಸಿದುದು ದಾಯಾದ್ಯಮತ್ಸರ | ಭರಿತವಾಗುತಲಿರ್ದುದು  ||18||
ಬಳಿಕ ಶಕುನಿಯ ದುರ್ವಿನೀತಿಯ | ಬಳಕೆಯಿಂದಲಿ ವಾರಣಾವತ |
ದೊಳಗೆ ಲಾಕ್ಷಾಗಹವ ನಿರ್ಮಿಸಿ | ಇಳೆಯನುರೆ ಸರಿ ಭಾಗವ ||19||
ಕೊಟ್ಟು ದಹಿಸುವೆನೆಂಬ ಮನದೊಳು | ಸಷ್ಟಿಪಾಲಕ ಪಾಂಡುಪುತ್ರರ |
ನಿಟ್ಟಿನಲ್ಲಿ ಕುರುಕ್ಷಿತೇಶನ | ದುಷ್ಟತನವೇನೆಂಬೆನು ||20||
ವಾರ್ಧಕ
ಅವನೀಶ ಕೇಳ್ ಬಳಿಕ ವಿದುರನೀ ವತ್ತಮರಿ |
ದವಸರದಿ ಕಳುಹಿರ್ದಖನಿಕನೆಂಬಾತನಿಂ |
ದವೆ ಬಿಲದ್ವಾರವನು ರಚಿಸಿ ತನ್ಮುಖದಿ ತನ್ನವರನಾ ಕಲಿ ಭೀಮನು ||
ತವಕದಿಂದನ್ಯರರಿಯದ ತೆರದೊಳೊಡಗೊಂಡು |
ಭವನ ಪಂಕ್ತಿಗೆ ಕಿಚ್ಚನಿತ್ತುರುಹಿದಂ ನೋಡು |
ವವರಿಗಾದುದು ಪಾಂಡುಸುತರುರಿದರೆಂದು ಮತ್ತೇನೆಂಬೆನಚ್ಚರಿಯನು ||21||
ರಾಗ ಭೈರವಿ ಝಂಪೆತಾಳ
ಇತ್ತ ಬಿಲಮುಖದಿಂದ ಪೊರಮಟ್ಟು ಪಾಂಡವರು |
ಹೆತ್ತವ್ವೆ ಸಹಿತ ನಡೆದರು ಸೂಟಿಯಿಂದ ||22||
ಕತ್ತಲೆಯೊಳೈದೆ ತಡವರಿಸಿ ಕಾಲೊಡೆದರಿವ |
ನೆತ್ತರಿಂದಲೆ ನಡೆವ ಬಟ್ಟೆ ಕೆಸರಾಯ್ತು ||23||
ಉರಿಯ ಮನೆಯಲಿ ಸಾಯಲೀಸದೆಮ್ಮನು ತಂದು |
ಕೊರಳ ಕೊಯ್ದನು ಭೀಮನೆಂದಳಾಕುಂತಿ ||24||
ಅರಸ ಹಿಡಿಯಲಿ ದಾನವರು ತಿನಲಿ ಮುಂದಡಿಯ |
ಇರಿಸಲಾರೆವು ಎಂದರಾ ಮಾದ್ರಿಸುತರು ||25||
ಧರ್ಮನಂದನನು ತಡವರಿಸಿ ಬೀಳುತ್ತೊಡನೆ |
ಸುಮ್ಮನಿರ್ದನು ನಡೆಯಲಾರೆನೆಂದೆನುತ ||26||
ಒಮ್ಮೆ ಕೆಲವೆಡೆಗೈದಿ ಕಾಲೊಡೆದು ಸಲೆ ನೊಂದು |
ನಮ್ಮ ಪ್ರಾಪ್ತಿಯಿದೆಂದು ನಿಂದನಾ ಪಾರ್ಥ ||27||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸಾಕು ಸಾಕಾನಿಹೆನು ಹೆಕ್ಕಳ | ವೇಕೆ ಹೋ ಹೋ ಮಾಣಿರೆಂದೆನು |
ತೌಕಿ ಹೊತ್ತನು ಭೀಮನವರನ | ನೇಕಮುಖದಿ ||28||
ಹಾಯ್ದನೊಂದೇ ಭರದಿ ಭೂತಳ | ವೈದೆ ಕಂಪಿಸೆ ತರುನಿಕರಗಳ |
ಮೈದಳದೊಳಿರಿಸುತ ಪರಾಕ್ರಮಿ | ಒಯ್ದನಾಗ ||29||
ನಿದ್ರೆ ಹಸಿತಷೆಗಳನು ಗಣಿಸದೆ | ಕ್ಷುದ್ರ ವನಚರಭಯವನೆಣಿಸದೆ |
ಅದ್ರಿಸನ್ನಿಭ ನಡೆದನೊಂದೇ | ಬುದ್ಧಿಯಿಂದ ||30||
ವಾರ್ಧಕ
ಎಲೆ ನಪತಿ ಕೇಳಿಂತು ಹಲವು ಯೋಜನವನುಂ |
ಕಳೆದು ಬರುತಿರೆ ಭೀಮನಿವರು ನಿದ್ರಾವಶದಿ |
ತಲೆಗುತ್ತಲರಿದು ತಳಿರುಗಳ ತರಿದೊಟ್ಟಿ ಮರದಡಿಯೊಳೆಚ್ಚರದಂದದಿ ||
ಇಳುಹಿ ಕಾಲ್ಗಳನೊತ್ತಿ ಮಲಗಿಸುತವರ್ಗಳಂ |
ಹಲವು ಪರಿಯಿಂದ ಮನದೊಳಗೆಣಿಸಿ ಮರುಗಿದಂ |
ಕಲಿಭೀಮನಕಟಕಟ ಇನಿತಾಗಬಹುದೆಯೆಂದೆನುತ ದುಮ್ಮಾನದಿಂದ ||31||
ರಾಗ ಕೇದಾರಗೌಳ ಅಷ್ಟತಾಳ
ಸುರಿವಶ್ರುಜಲವ ಮುಂಜೆರಗಿನಿಂದೊರೆಸಿಕೊಂ | ಡುರೆ ಶೋಕದಲಿ ಭೀಮನು ||
ಹರ ಹರ ಶಿವವಂಶದರಸುಗಳ್ಗೀವಿಧಿ | ದೊರಕಿತೆ ಹಾಯೆಂದನು  ||32||
ಇಂತಾಗಬಹುದೆ ಪೇಳ್ ತಾಯೆ ಹಾ ನಿನಗೆ ನ | ಮ್ಮಂಥ ಮಕ್ಕಳ ಪಡೆದು ||
ಕಾಂತಾರಮಧ್ಯದಿ ಮರದಡಿ ಪವಡಿಸು | ವಂತೇಕೆ ಘಟಿಸಿದುದು ||33||
ಮೆರೆವ ಸಜ್ಜೆಯ ಸಿರಿ ಮಂಚದಿ ಮದುವಾಸೊ | ಳೊರಗುವ ಕುಲಜರಿಗೆ ||
ಗಿರಿವನದಲಿ ಕಲ್ಲುನೆಲನು ಹಾಸಿಗೆಯಾಯ್ತೆ | ಹರ ಮಹಾದೇವ ಹೀಗೆ ||34||
ಆರು ಮೀರುವರಕಟಕಟ ಪ್ರಾಪ್ತಿಯ ವಿಧಿ | ವಾರಿಜಾಕ್ಷರಿಗರಿದು ||
ಮಾರವೈರಿಯ ಕರ ಭಿಕ್ಷವ ಗೈದುದು | ಬೇರಾರನುಳಿಸುವುದು ||35||
ಎಂದು ನಾನಾಪರಿಯಿಂದೆಣಿಸುತ ವಾಯು | ನಂದನನೈದೆತಾನು ||
ಗಂಧೇಭ ವಕ ವ್ಯಾಘ್ರ ವಂದಾದಿಗಳು ಹೊದ್ದ | ದಂದದಿ ಕಾದಿರ್ದನು ||36||
ಭಾಮಿನಿ
ಅವನಿಪಾಲಕ ಲಾಲಿಸೀಪರಿ |
ಪವನತನುಸಂಭವನು ಸಲೆ ತ |
ನ್ನವರನುರೆ ಸುಯ್ದನದಲಿ ಕಾದಿರ್ಪ ವೇಳೆಯಲಿ ||
ತವಕಮಿಗೆ ತದ್ವನದಧಿಪ ದಾ |
ನವ ಹಿಡಿಂಬಕನೆದ್ದು ಮೈಮುರಿ |
ದವಗಡದ ನರವಾಸನೆಯನರಿದೆಂದ ತನ್ನೊಳಗೆ ||37||
ರಾಗ ಕಾಂಭೋಜಿ ಝಂಪೆತಾಳ
ಏನಿದಚ್ಚರಿ ನರರ ಮೈಗಾಳಿ ನಾಸಿಕಕೆ |
ತಾನಿದೆಂಬಂತೆ ಬರುತಲಿದೆ ||
ಕಾನನಕದಾರೊ ಬಂದಿಹರು ಬಲು ದಿನಕಿನ್ನು |
ಮಾನವರು ಮಝಭಾಪು ಭಳಿರೆ ||38||
ಹಲವು ದಿನದಾರಭ್ಯ ನರರೊಡಲ ಮೆಲದೆ ಬಾಯ್ |
ಹೊಲಸಾದುದಕಟಕಟ ಬರಿದೆ ||
ಸಲೆ ಶುದ್ಧವಹುದಿಂದು ಪಾರಣೆಯು ದೊರಕಿದರೆ |
ಬಲು ಪುಣ್ಯಫಲವಾಗದಿಹುದೆ ||39||
ಎನುತಲಿ ಹಿಡಿಂಬೆಯೆಂದೆಂಬ ಸಹಜಾತೆಯನು |
ದನುಜನಿರೆ ದೂರದಲಿ ಕರೆದು ||
ವಿನಯಮಿಗಲವಳೊಡನೆ ಪೇಳ್ದನೀವಾರ್ತೆಯನು |
ಮನ ನಲಿವುತ್ಸವದೊಳಂದು ||40||
ರಾಗ ಕೇದಾರಗೌಳ ಝಂಪೆತಾಳ
ತರಳೆ ಬಾ ತಂಗಿ ಬಾರೆ | ಮಾನುಷರ | ಪರಿಮಳವಿದೇನು ಭಳಿರೆ ||
ಅರಿತಿರ್ದೆಯಾದಡುಸಿರು | ವನಕೆ ಬಂ | ದಿರಬೇಕು ಆರಾದರು ||41||
ಎನಲೆಂದಳಾಗಿರುವುದು | ನಿನ್ನ ವೋ | ಲೆನಗಾ ಪರಿಯೆ ಬರುವುದು ||
ಮನುಜರ ಸುಗಂಧವೆಂದು | ಪೇಳಲ್ಕೆ | ದನುಜ ಮಗುಳುಸಿರ್ದನಂದು ||42||
ಎಲ್ಲಿರ್ಪರೆಂದವರನು | ಪೋಗಿ ಪಿಡಿ | ದುಲ್ಲಸದಿ ತಂದು ನೀನು ||
ನಿಲ್ಲದಡಿಗೆಯ ಮಾಡೆನೆ | ಕೇಳುತ್ತ | ಖುಲ್ಲೆ ನಲಿದೆಂದಳೊಡನೆ ||43||
ಈಗಲಾಂಬೇಗ ನಡೆದು | ತಹೆನವರ | ಮೂಗಾಳಿಯಿಂದ ಹಿಡಿದು ||
ಮೇಗರೆಯ ಮಾತಿದೇಕೆ | ಔತಣವ | ಮಾಗಿಸುವೆ ಮಝ ಪರಾಕೆ ||44||
ರಾಗ ಕಾಪಿ ಅ್ಟತಾಳ
ಎಂದಗ್ರಜಾತಗೆ ಪೇಳಿ | ನಡೆ |
ತಂದಳರಣ್ಯದೊಳ್ ಹುಡುಕುತಲ್ಲಲ್ಲಿ ||
ಒಂದೆಸೆಯಲ್ಲಿ ತಾ ನಿಂತು | ಉಸಿ |
ರಂದವನಾಲಿಸಿ ಪೇಳಿದಳಿಂತು ||45||
ಇದಕೊ ದೂರದಿ ಮಲಗಿಹರೆ | ಎಚ್ಚ |
ರದವೊಲವಂದಿರನೊಯ್ವೆನು ಭಲರೆ ||
ಮುದದಿ ಪಾಕವನು ಮಾಡುವೆನು | ಅಣ್ಣ |
ಗೆದೆಯ ನಿಟ್ಟೆಲುವನಾಯ್ದುಣಬಡಿಸುವೆನು ||46||
ಮುನ್ನುಳ್ಳ ಮಿದುಳು ಮಾಂಸವನು | ಸಲೆ |
ಬೆಣ್ಣೆಕಾಸಿದ ತುಪ್ಪದಲಿ ತಾಳಿಸುವೆನು ||
ಚೆನ್ನಾಗಿ ಕುಳಿತುಕೊಂಡದನು | ಇದ |
ನನ್ಯರು ತಿಳಿಯದಂತುಂಡು ತೇಗುವೆನು ||47||
ಎನುತ ಮುಂದಡಿಯಿಡೆ ತಾನು | ಕಂಡ |
ಳನುಪಮವೀರ ಭೀಮನು ಕುಳ್ಳಿರ್ದುದನು ||
ಮನ ಸೋತಳಾತನ ಕಂಡು | ತನ್ನೊ |
ಳೆಣಿಸುತ್ತಲೆಂದಳು ಸಲೆ ಭ್ರಮೆಗೊಂಡು ||48||
ರಾಗ ಘಂಟಾರವ ಆದಿತಾಳ
ಅಹಹ ಇನ್ನೆಂಥವನೊ | ಈ ಮನುಜರೊ | ಳಿಹರನ್ನು ಕಾಣೆನಿನ್ನು ||
ಮಹಿಯೊಳ್ವಸಂತನೊ | ಸ್ಮರನೊ ಜಯಂತನೊ |
ಬಹು ರೂಪವಂತನಾ | ಗಿಹನು | ಮೇಣಿವ ತಾನು ||49||
ಇವನಂಥ, ಪುರುಷನನು | ಕೂಡದೆ ಜೀವ | ನವು ವ್ಯರ್ಥವಿದು ಮಾತೇನು ||
ಹವಣಿಲ್ಲದೆನ್ನಯ | ಮನ ಸೂರೆಯಾದುದು |
ಶಿವನಾಣೆ ಸುಳ್ಳಲ್ಲ | ತವೆ ಸೋತೆನೀತಗೆ ||50||
ಮದವೇರ್ದತೋಳ್ಗಳಿಂದ | ಅಮರ್ದಪ್ಪಿ | ಎದೆಗೆ ಬಲ್ಮೊಲೆಯನೊಂದ |
ಒದಗಿಸಿ ಕೂಡುತ್ತ | ವಿಧವಿಧ ಬಂಧದಿ |
ಕದಳಿ ತೊಡೆಯೊಳೌಕ | ದಿದು ಹೆಣ್ಣು ಜನ್ಮವೆ ||51||
ಹೆಣ್ಣುಗಳ್ ಸೋಲಬೇಕು | ಎನ್ನ ಮೈ | ಬಣ್ಣ ಮೂಜಗಕೆ ಸಾಕು ||
ಚಿಣ್ಣ ಬಲ್ಮೊಲೆಯ ಬಗೆಯ | ಒರೆಯೆ ಮು |
ಕ್ಕಣ್ಣಗಸದಳ ನಿಶ್ಚಯ  ||52||
ಘೋರರೂಪಿಂದಲಾನು | ಪೋದರೆ ಮೆಚ್ಚ | ನೀ ರೀತಿಯಿಂದಿವನು ||
ಬೇರೆ ನಾನುರೆ ದಿವ್ಯಾ | ಕಾರವನಾಂತು ಶಂ |
ಗಾರದಿ ಪೋಗೆ ವಿ | ಚಾರಿಸದಿರ್ಪನೆ ||53||
ರಾಗ ಮಧುಮಾಧವಿ ತ್ರಿವುಡೆತಾಳ
ಎಂದು ಜನಮೋಹಕದ ರೂಪವ | ನಂದು ತಾಳ್ದು ಹಿಡಿಂಬೆಯೊಯ್ಯನೆ |
ಬಂದಳಾ ವರ ಭೀಮಸೇನನ | ಮುಂದೆಸೆಯೊಳೇನೆಂಬೆನು ||54||
ಮುಡಿಗೆ ನವಿಲುಗ್ಘಡಕೆ ಕೋಗಿಲೆ | ನುಡಿಗೆ ಗಿಳಿ ಕಂಗೆಡೆಗೆ ಮಗ ಕಚ |
ದೆಡೆಗೆ ಭ್ರಮರವು ನಡೆಗೆ ಹಂಸಗ | ಳೊಡನೊಡನೆ ಮನಸೋಲಲು ||55||
ಅರರೆ ಮದನನ ಖಂಡೆಯದ ಜಯ | ಸಿರಿಯೊ ರತಿಯ ಸುಮಂತ್ರಮೂರ್ತಿಯೊ |
ವಿರಹಿ ಮಗಗಳ ಬಲೆಯೊ ಪೇಳೆನೆ | ತರುಣಿಮಣಿ ಶೋಭಿಸಿದಳು ||56||
ಭೀಮನಾಕೆಯ ನುಡಿಸದೀಕ್ಷಿಸ | ದಾ ಮಹಾಶೋಕದಲಿ ಬಳಿಕೀ |
ಕಾಮಿನೀಮಣಿ ತಾನೆ ಘನ ಸು | ಪ್ರೇಮದಿಂ ಬೆಸಗೊಂಡಳು ||57||
ರಾಗ ನವರೋಜು ಆದಿತಾಳ
ಆರು ನೀನೆಲೆ ವೀರ | ಮಾರಸಮ ಗಂಭೀರ ||
ಧೀರ ನಿನಗೆ ಮನ | ಸೂರೆಯದಾದೆನು |
ಕಾರಣವರಿತು ವಿ | ಚಾರಿಸಬೇಹುದು ||58||
ಮನವಿದಕೆ ಪತಿಯಾದ | ದನುಜ ಹಿಡಿಂಬನ ಸೋದ ||
ರನುಜೆ ಹಿಡಿಂಬೆಯೆಂ | ಬನುಪಮ ನಾಮವಿಂ |
ದೆನಗೆಲೆಯಪ್ರತಿ | ಘನತರಮಹಿಮ ||59||
ನಿನ್ನಾ ರೂಪವ ಕಂಡು | ನನ್ನೊಳು ನಾ ಭ್ರಮೆಗೊಂಡು ||
ಮನ್ಮಥನಸ್ತ್ರದಿ | ಭಿನ್ನೆಯದಾದೆನು |
ಮನ್ನಿಸಬೇಹುದು | ಪೂರ್ಣ ಕಪೆಯೊಳು ||60||
ಗಿರಿಕ್ರೀಡೋದ್ಯಾನದೊಳು | ಮೆರೆವ ಲತಾಭವನದೊಳು ||
ನೆರೆಯೇಳೈದೀ | ಮರದೆಡೆಯಲಿ ಮಲ |
ಗಿರುವರೆನಣ್ಣನು | ಕೇಳ್ದರೆ ತಿನಲಿ ||61||
ರಾಗ ಭೈರವಿ ಅಷ್ಟತಾಳ
ಎನೆ ಖಾತಿಯೊಳು ಭೀಮನು | ಪೇಳ್ದನು ಕೂಡೆ |
ದನುಜಕನ್ನಿಕೆಯೆ ನೀನು ||
ಮನಬಂದ ತೆರದಿಂದ ಪೇಳುವೆ ನಿನ್ನ ನೀ |
ಕ್ಷಣ ಕೊಲ್ವೆನೆನುತೆಂದನು ||62||
ಸೋತು ಬಂದಿರ್ಪಳನು | ಕೊಲ್ವುದು ಧರ್ಮ |
ರೀತಿಯೆ ಪೇಳು ನೀನು ||
ನೀತಿಯನರಿತೆನ್ನ ಕೂಡದಿರ್ದರೆ ಬಹು |
ಪಾತಕ ಬಹುದೆಂದಳು ||63||
ರಾಕ್ಷಸವಧುಗಳಿಗೆ | ಕಾಮವು ಬಹು |
ತೀಕ್ಷ್ಣವೆಂದು ಹೀಗೆ ||
ಸಾಕ್ಷಿಯನರಿತೆನು ಪೋಗು ಇನ್ನಿರ್ದರೆ |
ಶಿಕ್ಷಿಸಿದಪೆನೆಲೆಗೆ ||64||
ಹೇಗಾದರೀಗ ನಿನ್ನ | ಬಿಡುವಳಲ್ಲ |
ಪೂಗಣೆಗಾರ ಮುನ್ನ ||
ಮೋಘದಿಂ ಕೊಲ್ವ ನೀ ಕೊಂದರೆ ಕೊಲು ಮನ |
ವಾಗಲು ಸಲಹೆಂದಳು ||65||
ರಾಗ ಭೈರವಿ ಏಕತಾಳ
ತೆರಳಿ ಹಿಡಿಂಬಕನಿತ್ತ | ಸೋ | ದರಿಯೇಂ ತಳುವಿದಳೆನುತ ||
ಭರದಿಂ ಬಂದಿದನೆಲ್ಲ | ಕಂ | ಡರುಹಿದನಂದೀ ಸೊಲ್ಲ ||66||
ಕೊಂಡು ಬಾರೆನ ಲವದಿರನು | ಸಲೆ | ಮಿಂಡಾಟಿಕೆಯಲಿ ನೀನು ||
ಅಂಡಿದೆನೆಂದೆಂಬುದನು | ಫಡ | ದಿಂಡೆ ಹೆಂಗುಸೆ ಗ್ರಹಿಸಿದೆನು ||67||
ಕಡಿವೆನು ಮೊದಲಲಿ ನಿನ್ನ | ಮೇಣ್ | ಬಡಿವೆನು ಮರದಡಿಯಿಹನ ||
ಕಡೆಯಲಿ ಮಲಗಿರ್ದವರ | ಬಾಯ್ | ಗಡಸಿ ನುಂಗುವೆನೆಲ್ಲವರ ||68||
ಎನುತ ಹಿಡಿಂಬಕನಾರ್ದು | ತಾ | ಮನದೊಳಗೈದೆ ಕೆರಳ್ದು ||
ಘನ ರೋಷದಿ ಬರೆ ಕಂಡು | ಭೀ | ಮನು ಪೇಳ್ದನು ಖತಿಗೊಂಡು ||69||
ಭಾಮಿನಿ
ಕೂಗಬೇಡೆಲೊ ಕುನ್ನಿ ನಿದ್ರೆಯೊ |
ಳೀಗ ಮಲಗಿರುವರು ಕಣಾಮುದಿ |
ಗೂಗೆಯಂತೆಚ್ಚರದ ತೆರದಲಿ ಮೆಲ್ಲನೈತಂದು ||
ತಾಗಿದರೆ ಬಳಿ ಕರಿಯಬಹುದೀ |
ಕೈಗುಣವನೆಂದೆನುತ ಭೀಮನ |
ಮೋಘ ವಿಕ್ರಮದಿಂದನಿಂದಿರೆ ಕಾಣುತಿಂತೆಂದ ||70||
ರಾಗ ಶಂಕರಾಭರಣ ಮಟ್ಟೆತಾಳ
ಅರರೆ ಹುಲ್ಲು ಮನುಜ ನಿನ್ನ | ಕೊರಳ ಮುರಿದು ತಿನ್ನದಿಹೆನೆ |
ತರಳ ನಿನಗೆ ತೋರ್ಪೆನೆನ್ನ | ಪರಿಯನೆನುತಲಿ ||
ಮುರಿದು ಭಾರಿ ಮರನ ಭೀಮ | ನುರವ ಹೊಯ್ದನೇನನೆಂಬೆ |
ಸುರರು ಭೀತಿಗೊಳಲು ದೈತ್ಯ | ನಿರದೆ ಖತಿಯಲಿ ||71||
ಮರನ ಹತಿಯ ವಂಚಿಸುತ್ತ | ಮರುತಸುತನು ಮುಷ್ಟಿಯಿಂದ |
ಲೆರಗೆ ಮೂರ್ಛೆಯಿಂದಲಾಗ | ದುರುಳ ದೈತ್ಯನು ||
ಮರಳಿ ತ್ರಾಣಿಸುತ್ತ ಬಂದು | ಭರದಿ ಭೀಮನೆದೆಯ ತುಳಿಯೆ |
ಧರೆಗೆ ಮೂರ್ಛೆಯಿಂದ ಮೈ | ಮರೆಯುತೊರಗಿದ ||72||
ಚೇತರಿಸುತಲೆದ್ದು ಪವನ | ಜಾತನೊಡನೆ ಮರನ ಮುರಿದು |
ಖಾತಿಯಿಂದ ಹೊಯ್ದನದ್ರಿ | ಪಾತದಂದದಿ ||
ಆತುಕೊಳ್ಳಲಾರದವನು | ಭೂತಳದಲಿ ಬಿದ್ದು ಮಡಿದ |
ನೋತು ಸುರರು ಬಾಂದಳದಲಿ | ಪೂತು ಮಝರೆನೆ ||73||
ರಾಗ ಸೌರಾಷ್ಟ್ರ ಆದಿತಾಳ
ಇತ್ತಲೀ ಕಳಕಳಕೆದ್ದು ಕಂಡರು ತಲೆ | ಗುತ್ತಿ ಬಿದ್ದಿಹ ದೈತ್ಯನೊಡಲ ||
ಮತ್ತೆ ಚೋದ್ಯವನಾಂತು ಧರ್ಮಜಾದಿಗಳು ಬ | ಯ್ಯುತ್ತ ಭೀಮನೊಳುಸಿರಿದರು ||74||
ಏಳಿಸದೆಮ್ಮನೋರ್ವನೆ ಮೂರ್ಖತನದಿಂದ | ಖೂಳನನಿಂತು ತಾಗುವರೆ ||
ಕಾಳ ರಕ್ಕಸ ತಾನೆ ಮಡಿದನಲ್ಲದಡೆ ವಿ | ತಾಳಿಸದೀ ಬುದ್ಧಿಯೆನುತ ||75||
ಬಳಿಕಾ ಹಿಡಿಂಬೆ ಕುಂತಿಗೆ ಧರ್ಮ ರಾಯಗೆ | ಕಲಿಪಾರ್ಥರಿಂಗೆ ತನ್ನಿರವ ||
ತಿಳುಹಲು ಖತಿಗೊಂಬ ಭೀಮಸೇನನ ಕಂಡು | ಲಲಿತವಾಕ್ಯದೊಳುಸಿರಿದರು ||76||
ರಾಗ ನೀಲಾಂಬರಿ ತ್ರಿವುಡೆತಾಳ
ಸೋತುಬಂದಾಕೆಯ ಬಿಡುವರೆ | ವೀರ | ಈ ತೆರದಲಿ ಕೇಡ ನುಡಿವರೆ ||
ಮಾತೇನು ಕೂಡಬೇಕೆನುತಲಿ | ಪೇಳ್ದ | ರೋತೆಲ್ಲರೊಂದಾಗಿ ನಗುತಲಿ ||77||
ಆರೇನನೆನಲು ಕೂಡುವನಲ್ಲ | ಖಳ | ನಾರಿಯೊಳ್ ಸರ್ವಥಾ ಮನವಿಲ್ಲ ||
ಬೇರೆ ಮಾತಿನ್ನೇತಕೆನುತಲಿ | ಪೇಳ್ದ | ಮಾರುತಿ ಮೊಗದಿರುಹುತ್ತಲಿ ||78||
ರಾಗ ಕೇದಾರಗೌಳ ಆದಿತಾಳ
ಆ ಸಮಯಕಲ್ಲಿಗೆ ಪಾ | ರಾಶರಿಮೌನೀಂದ್ರನು ಬಂ |
ದಾಶುಗನಂದನಗೆಂದ | ನೀಸು ವಾಕ್ಯವ ||
ಆಸುರಕನ್ನಿಕೆಯ ಕೂಡೆ | ಲೇಸಹುದು ಮುಂದೆ ಕಾರ್ಯ |
ಶೇಷವಿರ್ಪುದದರಿಂದ | ಲೇ ಸಂಘಟಿಸಿತು ||79||
ಮುಂದೆ ಭಾರತಯುದ್ಧದೊ | ಳೊಂದಿರುಳು ಕಾದಲಿವಳ |
ಕಂದನಿಂದಲ್ಲದೆ ಬೇರಾ | ರಿಂದ ತೀರದು ||
ಎಂದು ಪವನಸುತನ ಮನದ | ಕಂದು ಕಸರಿಕೆಯ ಕಳೆದಾ |
ನಂದದಿಂದ ಸಾರ್ದನು ಸ್ವ | ಚ್ಛಂದಗತಿಯೊಳು ||80||
ವಾರ್ಧಕ
ಧರಣಿಪತಿ ಕೇಳ್ ಬಾದರಾಯಣನ ನುಡಿಗೊಪ್ಪಿ |
ಮರುತಜಂ ಕೂಡಿದಂ ಬಳಿಕಾ ಹಿಡಿಂಬೆಯಂ |
ಮೆರೆವ ಕೇಳೀ ವನಸುಶೈಲ ಕಾಸಾರ ಸುಲಲಿತಸುಮಂಟಪದೊಳಿರದೆ ||
ತರುಣಿಗುದಿಸಿದನಾ ಘಟೋತ್ಕಚಂ ಮೇಣವನು |
ನಿರಿಸಿದಂ ದಾನವ ಹಿಡಿಂಬನಾಳ್ವ ದೇಶ |
ದರಸುತನದಾಧಿಪತ್ಯದ ಪಟ್ಟವಂ ಕಟ್ಟಿಕೊಟ್ಟನುರೆ ಪ್ರೀತಿಯಿಂದ ||81||
ಭಾಮಿನಿ
ಬಳಿಕ ಪಥೆ ಸಹ ಪಾಂಡುನಂದನ |
ರಳಿಮನದಲಾ ಶಾಲಿ ಹೋತ್ರನ |
ನಿಳಯಕೈದಿ ನಿಜಾಕತಿಯನಾರರಿಯದೋಲ್ ಮರೆಸಿ ||
ತಳೆದು ವಿಪ್ರರ ವೇಷವನು ಕಡು |
ಗಲಿಗಳಿಂದೆಸೆವೇಕಚಕ್ರದ |
ಹೊಳಲೊಳಿಹ ದ್ವಿಜರಗ್ರಹಾರಕೆ ಬಂದರೊಡಗೂಡಿ ||82||
ರಾಗ ಘಂಟಾರವ ಏಕತಾಳ
ಇಂತು ಪಾಂಡವರೇಕಚಕ್ರಾಖ್ಯಪುರಕೈದಿ |
ಕುಂತಿ ಸಹಿತ ದ್ವಿಜವೇಷವನಾಂತು ||
ಅಂತರವರಿದು ಭಿಕ್ಷಾವತ್ತಿಪಥದಿಂದ |
ಸಂತತ ಕುಕ್ಷಿಯ ಪೊರೆದರೇನೆಂಬೆ ||83||
ತಿರಿದು ಮೇಣ್ಮನೆಯಿಂದ ತಂದನ್ನವ |
ನೆರಡು ಭಾಗವ ಮಾಡಿ ಕುಂತಿ ತಾನಂದು ||
ಮರುತಜಗೊಂದು ಪಾಲುಳಿದವರೆಲ್ಲರಿಂ |
ಗಿರದೊಂದು ಪಾಲಿಂದ ಪೊರೆದಳು ತನುವ ||84||
ಭಾಮಿನಿ
ಧರಣಿಪತಿ ಕೇಳ್ ಸಾಗರಾಂತದ |
ಧರೆಯನೇಕಚ್ಛತ್ರದಿಂದಾ |
ಳ್ವರಸುಕುವರರು ತೇಜದಲಿ ಶಕ್ರಂಗೆ ಸರಿಮಿಗಿಲು ||
ತಿರಿದು ತಂದನ್ನದಲಿ ಜನನಿಯು |
ಎರಡು ಭಾಗವ ಮಾಡಿ ಮಕ್ಕಳ |
ಪೊರೆದಳಿನ್ನುಳಿದವರ ಪಾಡೇನೆಂದನಾ ಮುನಿಪ ||85||
ರಾಗ ಸಾಂಗತ್ಯ ರೂಪಕತಾಳ
ಉದಯದ ಮುನ್ನ ಬ್ರಾಹ್ಮಿಯಲೆದ್ದು ಮಾತೆಯ |
ಪದಕಭಿನಮಿಸಿ ಸ್ನಾನಾದಿ ||
ವಿಧಿಜಪನಿಯಮ ಪೌರಾಣಗೋಷ್ಠಿಯು ಮಧ್ಯಾ |
ಹ್ನದಿ ಭಿಕ್ಷಾಟನವವರಿಗೆ ||86||
ಭೋಜನಾಂತರದೊಳು ನಪಗೋಷ್ಠಿ ವಿಪ್ರಸ |
ಮಾಜದೊಳಿಂತು ನಿತ್ಯದಲಿ |
ರಾಜವತ್ತಿಯ ಮರೆದವರು ಸಕಲ ದ್ವಿಜ |
ರಾಜರೆಂದೆನಿಸಿಯೊಪ್ಪಿದರು ||87||
ಇರಲು ಮಾಸಾಂತರಕಾ ನೆರೆಮನೆಯಲಿ |
ಇರುಳು ಶೋಕಧ್ವನಿಯೊಂದ ||
ನೆರೆ ಕೇಳ್ದು ಕುಂತೀದೇವಿಯು ಚೋದ್ಯಬಡುತಲಿ |
ಹರಿತಂದು ಕೇಳ್ದಳಿಂತೆಂದು ||88||
ರಾಗ ತೋಡಿ ಅಷ್ಟತಾಳ
ಏನಿದು ಭೂಸುರವರ್ಯ | ಸಾವ | ಧಾನದೊಳೆನಗೆ ಪೇಳಯ್ಯ ||
ಜ್ಞಾನವಂತನೆ ನಿನ | ಗೀ ನಿರೋಧದ ಶೋಕ |
ವೇನು ಕಾರಣ ಬಂತು | ನೀನರುಹೆನ್ನೊಳು ||89||
ನಾಳೆ ವೈವಾಹದುತ್ಸವವು | ನಿನ್ನ | ಬಾಲಕಗೆಂದರಿತಿಹೆವು ||
ಕೇಳಬಾರದೆ ನಾನು | ಬಾಲೆಯರೋಕುಳಿ |
ಕಾಲದಿ ಸಿಡಿಲು ಹೊ | ಯ್ದೋಲು ಕಾಣಿಸುತಿದೆ  ||90||
ಎನಗೆ ಪೇಳ್ದೇನಹುದೆಂದು | ನೀನು | ನೆನೆಯದಿರೆನ್ನೊಡನಿಂದು ||
ಎನಿತಪ್ಪುದನಿತ ನೋ | ಳ್ಪೆನು ಚಿತ್ತದೊಳಗೆ ಬೇ |
ಡನುಮಾನ ವಿಪ್ರ ಪೇ | ಳೆನಲಾತನೆಂದನು ||91||
ರಾಗ ಸಾರಂಗ ರೂಪಕತಾಳ
ತಾಯೆ ಏನೆಂಬೆನು ಎನ್ನಯ ಶೋಕವ |
ಬಾಯಿಂದ ಪೇಳ್ದು ನಾಫಲಗಾಣೆನವ್ವ || ಪಲ್ಲವಿ ||
ಈ ಪುರವರದ ಬಾಹ್ಯದ ಗಿರಿಯೊಳಗೊರ್ವ |
ಪಾಪಿ ರಕ್ಕಸ ಬಕನೆಂಬವನಿಹನು ||
ಸೋಪಸ್ಕಾರವು ಸಹಿತೊಂದೊಂದು ಮನೆಯಿಂದ |
ಪೋಪುದಾತನಿಗೆ ತಿಂಬಡೆ ದಿನದಿನಕೆ ||92||
ಆಗಬೇಕೆವಗೆ ಹನ್ನೆರಡು ಖಂಡುದಕ್ಕಿ |
ಯೋಗರ ಶಾಖಭಕ್ಷ್ಯವು ಪರಿಪರಿಯ ||
ಹೀಗಲ್ಲದೆರಡು ಕೋಣಗಳು ಭಂಡಿಯ ಮೇಲೆ |
ಸಾಗಬೇಕೊರ್ವ ಮಾನುಷನು ಪಾರಣೆಗೆ  ||93||
ಇನಿತನೆಲ್ಲವ ನಿತ್ಯವೊದಗಿಸದಿರೆ ಮರು |
ದಿನ ಮುನಿದೈತಂದಪನು ಊರೊಳೆಲ್ಲ ||
ಮನೆಬಾರಿ ನಾಳೆ ನಮ್ಮದು ತಾನು ಎನ್ನ ನಂ |
ದನನಲ್ಲದಾರೂ ಬೇರಿಲ್ಲ ಮಂದಿರದಿ ||94||
ಭಾಮಿನಿ
ಸುತನನಿತ್ತರೆ ಲೌಕಿಕಕ್ಕನು |
ಚಿತವು ಬಹುದಪಕೀರ್ತಿ ಮೇಣ್ಜನ |
ವಿತತಿ ನಕ್ಕಪುದಿಹದಿ ಪರದಲಿ ಸಂತತಿಯೆ ಛೇದ ||
ಮತವರಿಯಲೆಮ್ಮೀ ಶರೀರವೆ |
ಸತತ ಹಗೆಯಿನ್ನದರಿನಿಂದಾ |
ದಿತಿಜಗೀವೆನೆನಲ್ಕೆ ನಗುತಿಂತೆಂದಳಾಕುಂತಿ ||95||
ರಾಗ ಮಧುಮಾಧವಿ ಅಷ್ಟತಾಳ
ಈ ಸಲೆ ಚಿಂತೆಯನೆ ಬಿಡು | ಭೂಸುರವರ್ಯನೆ ಮೊದಲೊ |
ಳೇಸು ಖಂಡುಗದನ್ನ | ಐನೊದಗಿಸು ||
ಲೇಸಿನಿಂ ಶಾಖಭಕ್ಷ್ಯವ | ಮೋಸವಿಲ್ಲದೆ ಮಾಡಿಸು |
ಬೇಸರದಾಗಿಸು ಸನ್ನಾ | ಹಾ ಸಮಗ್ರವ ||96||
ತಿರಿದು ನಿಮ್ಮೂರೊಳಗೆನ್ನ | ತರಳರೊಡಲ ಪೊರೆವೆ ನಾನಾ |
ಧರೆಯನಾಳ್ವ ಶೌರ್ಯರಿದ್ದು | ಹುರುಡುಗಾಣೆನು ||
ಪೊರೆಯಲಾರೆನದರೊಳೋರ್ವ | ಹಿರಿದು ತೀಟೆಯಾದರವನ |
ಹೊರಡಿಸಿ ಕೊಟ್ಟಪೆನು ಖಳನ | ಹರಿಬಕೆಂದಳು ||97||
ಭಾಮಿನಿ
ಸಾಕಲಾರೆನು ಮಗನನೊಬ್ಬನ |
ಸಾಕು ತನಗುಳಿದವರು ನಾಳೆಗೆ |
ನೂಕಿ ಕಳೆದಪೆನವನನೆಂದಾ ಕುಂತಿ ಪೇಳಲ್ಕೆ ||
ಲೋಕದೊಳಗಿನ್ನೆಂತು ನಿರ್ದಯ |
ದಾಕೆರಿಹರೋ ಶಿವ ಶಿವೇಸು ಮ |
ಹಾ ಕಠಿನ ಮನವಿವಳದೆನುತಿಂತೆಂದನಾ ವಿಪ್ರ ||98||
ರಾಗ ಶಂಕರಾಭರಣ ಏಕತಾಳ
ಬೇಡವ್ವಾ ನಿಮ್ಮ ಸುದ್ದಿ | ಸಾಕು ಪೋಗಿರೆ |
ರೂಢಿಯೊಳಗೆ ಪಡೆದ ಸುತರ | ದೂಡುವರೆ ಮರುಳೆ ||99||
ಉರುವ ನೇಮವ್ರತಗಳನ್ನು | ಭರದೊಳೆಸಗಿ ಸಂತತಿಯನು |
ಹಿರಿದು ಯತ್ನದಿಂದ ಪಡೆಯು | ತಿರುವರೆಲ್ಲರು ||100||
ತರಳನನ್ನು ಸಾಕಲಾರ | ದುರಿಯೊಳೈದೆ ನೂಕುವವರ |
ಧರೆಯು ಹೊರುವುದೆಂತೊ ಕಾಣೆ | ಹರಹರಿಂತು ನೆನೆವರೇನೆ ||101||
ರಾಗ ನಾದನಾಮಕ್ರಿಯೆ ಮಟ್ಟೆತಾಳ
ಮರುಳು ವಿಪ್ರ ಸಾಕು ನೀನೆ | ನ್ನಿರವನೇನ ಬಲ್ಲೆ ತಾ |
ನರಿಯದವಳೆ ಧರ್ಮಶಾಸ್ತ್ರಾ | ಚರಣೆಯೆಂಬುದ ||102||
ಪರಹಿತಾರ್ಥವಾಗಿ ಹಿಂದೆ | ವರ ದಧೀಚಿ ಕೊಡನೆ ತನ್ನ |
ಶರೀರವನ್ನು ಶಿಬಿಯದೇವ | ನಿರದೆ ಕೊಟ್ಟನು  ||103||
ಪರಹಿತಾರ್ಥಕಾಗಿ ವ್ಯರ್ಥ | ಶರೀರ ಸುತ ಕಳತ್ರ ಸಹಿತ |
ಮಿರದೆ ಕೊಟ್ಟುದುಂಟು ಬಲ್ಲೆ | ಅರಿಯೆ ನೀನಿದ ||104||
ತರಿಸು ಹಾಲು ಮೊಸರು ಸನ್ನ | ವರಿಸು ಭಂಡಿಯನ್ನು ಬೇಗ |
ತ್ವರಿತ ಭಕ್ಷ್ಯ ಭೋಜ್ಯಗಳನು | ವಿರಚಿಸೆಂದಳು ||105||
ಕಂದ
ಎಂದಾ ಭೂಸುರನಂ ಬ |
ಲ್ಪಿಂದಂ ಸಲೆ ತಿಳುಪಿ ಕುಂತಿಯಾಲಯದೆಡೆಗಂ ||
ಬಂದಾ ಮಾರುತಿಯಂ ಸಾ |
ನಂದದೊಳಂ ಕೆಲಕೆ ಕರೆದು ಪೇಳಿದಳಾಗಳ್ ||106||
ರಾಗ ಬೇಗಡೆ ಅಷ್ಟತಾಳ
ವೀರ ವಕೋದರ ಕೇಳು ನಾಳಿನಲಿ |
ಭಾರಿಯೊಂದೌತಣ ನಿನಗಿಹುದಿಲ್ಲಿ ||
ಊರ ಜನವನೆಲ್ಲ ಬಕನೆಂಬ ಖಳನು |
ಘೋರಿಸಿ ನಿತ್ಯವು ಬಲಿಯ ಕೊಂಡಪನು ||107||
ದಿನಕೆ ಹನ್ನೆರಡು ಖಂಡುಗದನ್ನವಂತೆ |
ಘನ ಶಾಕಭಕ್ಷ್ಯಭೋಜ್ಯಾದಿಗಳಂತೆ ||
ಜನವೊಂದು ಸಹಿತಲ್ಲಿ ಪೋಗಬೇಕಂತೆ |
ಇನಿತನೆಲ್ಲವನವ ತಿಂದಪನಂತೆ ||108||
ಬಾರಿ ನಾಳಿನದು ನಮ್ಮೀ ನೆರೆಮನೆಯ |
ಧಾರಿಣೀಸುರನಾತಗೊರ್ವನೆ ತನಯ ||
ಬೇರಿಲ್ಲ ಜನವು ನೀ  ಪೋದರೊಪ್ಪುವನು |
ಭಾರಿಯೂಟವು ದೊರಕುವದು ಮತ್ತೇನು ||109||
ಖಳನ ಮರ್ದಿಸುವ ಸತ್ತ್ವವು ನಿನ್ನೊಳಿಹುದು |
ಕಳುಹುವೆನೆಂದೆ ನಿನ್ನುವನದನರಿದು ||
ಗೆಲುವು ತೋರಿದರೆ ಸಾಧಿಸಬಹದೆಂದು |
ಜಲಜಾಕ್ಷಿ ತನಯಗೆ ಪೇಳಿದಳಂದು ||110||
ರಾಗ ಷಟ್ಪದಿ ಏಕತಾಳ
ಮಾತೆಯ ನುಡಿಯನು | ಕೇಳ್ದ ವಕೋದರ |
ಆತುದು ಭೋಜನವಿನ್ನೇನು ||
ಪೂತುರೆನುತ ಕರ | ಘಾತಿಯ ತಾಳದಿ |
ಪ್ರೀತಿಯೊಳುರೆ ಕುಣಿದಾಡಿದನು ||111||
ಇದ ಕೇಳುತಲಾ | ಯಮಜಧನಂಜಯರ್ |
ಸದರವೆ ದೈತ್ಯನ ವಧೆಯೆನುತ ||
ಬೆದರಿಸುತಿರೆ ಕೇ | ಳಿದು ಭೀಮನು ಪೇ |
ಳಿದನವದಿರರನ್ನಣಕಿಸುತ ||112||
ಮರುಳರು ನೀವೇ | ನರಿವಿರಿಯೆನ್ನಯ |
ಪರಿಯನು ನಿಮಿಷಾರ್ಧದಿ ಖಳನ ||
ಧರೆಯಲಿ ಮಲಗಿಸ | ದಿರೆ ತಾ ವೀರನೆ |
ಬರದಿರಿಯಡ್ಡೆಂದನು ಭೀಮ ||113||
ರಾಗ ಸಾರಂಗ ಏಕತಾಳ
ನಡುವಿರುಳಿತ್ತಲು ದ್ವಿಜನ ಮಂದಿರದೊಳು |
ತೊಡಗಿತು ಪಾಕದ ರಭಸವೇನೆಂಬೆ ||
ಅಡುವ ಶಾಖಗಳ ಒಗ್ಗರಣೆಯ ಪರಿಮಳ |
ಕೊಡನೆ ತನ್ನೊಳಗೆಂದ ನಾ ಭೀಮ ನಗುತ ||114||
ಪೊರೆದಳೆನ್ನನು ತಾಯಿ ಪಾರಣೆ ವೇಳೆಯೊಳ್ |
ಪರಸುವೆ ಕುಂತಿಯನತಿ ಹರುಷದಲಿ ||
ಅರಸು ನಾಳಿನಲೈಸೆತಾನೆಂದು ಮನದಲ್ಲಿ |
ಪರಮ ಸಂತೋಷದಿ ಹೊರೆಯೇರ್ದನಂದು ||115||
ಪರಿಪರಿ ಶಾಖಭಕ್ಷ್ಯಗಳ ವಾಸನೆಯಿಂದ |
ಇರುಳು ನಿದ್ರೆಯು ಬಾರದಾಯ್ತು ಭೀಮನಿಗೆ ||
ತರಣಿ ತಾನುದಿಸದ ಮುನ್ನ ಮಾತೆಗೆ ಬಂದು |
ಭರದಿಂದ ಪೇಳಿದನೀ ಮಾತನವಳ್ಗೆ ||116||
ರಾಗ ಕೇದಾರಗೌಳ ಅಷ್ಟತಾಳ
ತಾಯೆ ಲಾಲಿಸು ವಿಪ್ರನಾಲಯಕೈದಿ ಪೂ | ರಾಯ ಸನ್ನಹಗಳನು ||
ಆಯಿತೇನೆಂಬುದ ತಿಳಿದು ಬಾರೆನುತಲಿ | ವಾಯುಜನರುಹಿದನು ||117||
ಎನೆ ಕೇಳ್ದು ವಿಪ್ರನ ಮನೆಗಾಗಿ ಬರೆ ಪಥೆ | ಯನು ಕಂಡು ಭೂಸುರನು ||
ಜನನಿ ಮತ್ತೇತಕೆ ಬಂದಿರಿ ಚಂಚಲ | ಮನದೊಳೇನಿಹುದೆಂದನು ||118||
ಪಗಲಾಣ್ಮನುದಿಸಿದನೇನೂ ಚಂಚಲವಿಲ್ಲ | ತೆಗೆ ಹೂಡು ಭಂಡಿಯನು ||
ಬಗೆಬಗೆ ಭಕ್ಷ್ಯಭೋಜ್ಯಂಗಳ ಹೊರಿಸು ಮಂ | ಟಿಗೆಯೊಳು ಬೇಗೆಂದಳು ||119||
ಎನೆ ಕೇಳ್ದು ವಿಪ್ರ ಸನ್ನಹವಾಂತುದುದನೆಲ್ಲ | ಮನದಿ ಸಂತಸವತಾಳಿ ||
ತನಯನುಸಹಿತ ತಂದಿಳುಹಿದನಾಕ್ಷಣ | ದನುಜ ಬಕನ ಭಂಡಿಗೆ ||120||
ವಾರ್ಧಕ
ನಳನಳಿಪ ವಿವಿಧ ಭಕ್ಷ್ಯಾವಳಿಯ ಹೆಡಿಗೆಗಳ |
ಬಳಸಿ ತುಂಬಿದ ತುಪ್ಪ ಪಾಲ್ಮೊಸರ ಹರವಿಗಳ |
ಕಳದೆಯಕ್ಕಿಯ ಕೂಳ ರಾಶಿಗಳ ಮುಚ್ಚಿರ್ದ ವಿವಿಧ ಶಾಖದ ರಚನೆಯ ||
ಚೆಲುವೆಸೆವ ಭಂಡಿಯೊಳ್ ಕಂಡು ಸಂತೋಷದಿಂ |
ಬಳಿಕಲಾ ಕುಂತಿ ಪವನಾತ್ಮಜನ ಪೊರೆಗೈದಿ |
ಸಲೆ ಸಕಲ ಸನ್ನಾಹವಾದುದೈ ಕಂದ ಕೇಳೆನುತ ಬಳಿಕಿಂತೆಂದಳು ||121||
ರಾಗ ಮಧ್ಯಮಾವತಿ ಏಕತಾಳ
ಕೇಳಯ್ಯ ಮಾರುತನಂದನ | ನಾನು |
ಪೇಳುವುದನು ಮನ | ದಾಲೋಚನದೊಳಿಟ್ಟು || ಕೇಳಯ್ಯ  || ಪಲ್ಲವಿ ||
ಪಾರಣೆಯೊಳಗುರೆ ಚಿತ್ತವ | ನೀನು |
ಮಾರುಗೊಡದೆ ಖಳನ ಸತ್ತ್ವವ | ಸುವಿ |
ಚಾರವುಳ್ಳವನಾಗಿ | ಸಾರವರಿದು ಕಾದು || ಕೇಳಯ್ಯ ||122||
ಬಲುಗಯ್ಯನಸುರನು ಲಾಲಿಸು | ಅವನ |
ಗೆಲುವ ಯತ್ನಗಳನ್ನೆ ಸಾಧಿಸು | ಪೋಗಿ |
ಖಳನ ಜಯಿಸು ಎಂದು | ಸಲೆ ಹರಸಿದಳಂದು || ಕೇಳಯ್ಯ ||123||
ರಾಗ ಭೈರವಿ ತ್ರಿವುಡೆತಾಳ
ಧರಣಿಪತಿ ಕೇಳ್ ಬಳಿಕ ಭೀಮನು | ಬೆರಳ ದರ್ಭೆಯ ಹರಿದು ಧೌತಾಂ |
ಬರವನುಟ್ಟಾ ಕುಂತಿದೇವಿಯ | ಚರಣಧೂಳಿಯನಾಂತು ಶಿರದಲಿ |
ಭರದಿ ಧರ್ಮಜಗೆರಗಿ ಬಂದತಿ | ಹರುಷಮಿಗಲೇರಿದನು ಭಂಡಿಯ |
ನಿರದೆ ಹೂಡಿದ ಹೋರಿಗಳನ | ಬ್ಬರಿಸಿ ಝಡಿದನು ಮುಂದೆ ಸೂಟಿಯೊ |
ಳೇನನೆಂಬೆ ಸಾಹಸ | ವೇನನೆಂಬೆ ||124||
ಭಾಮಿನಿ
ಅವನಿಪತಿ ಕೇಳ್ನೋಟಕರಜನ |
ನಿವಹ ತಮತಮಗೆಯ್ದೆ ಮುತ್ತಿತು |
ಪವನತನುಸಂಭವನ ನೋಳ್ಪ ಮನೋನುರಾಗದಲಿ ||
ನಿವಗಿದೇತಕೆ ಸಾರಿರೈಸಾ ||
ವವನದೈಸಲೆ ತಾನೆನುತ್ತತಿ |
ಜವದಿ ಪುರದಿಂ ಹೊರಗೆ ಭಂಡಿಯ ನೂಕಿದನು ಭೀಮ ||125||
ರಾಗ ಕಾಂಭೋಜಿ ಝಂಪೆತಾಳ
ಇಂತು ಬಕನೆಡೆಗೆ ಭಂಡಿಯ ಹಾರಿಸುತ ಭೀಮ |
ನಂತರದೊಳೈದೆ ಮಾರ್ಗದಲಿ ||
ಸಂತಸದಿ ಬಾಯ ಚಪ್ಪರಿಸಿ ಭಕ್ಷ್ಯವನೆಲ್ಲ |
ವಂ ತನ್ನ ಜಠರಕಿಳುಹಿದನು ||126||
ಬರಿಯ ಕಜ್ಜಾಯ ಹೆಡಿಗೆಗಳುಳಿದುದನ್ನದಲಿ |
ಸರಿಯಾದುದರ್ಧಬಳಿಕಿನಲಿ ||
ಸುರಿದನಾ ಪಾಲ್ಮೊಸರು ತುಪ್ಪಗಳನೆಲ್ಲವನು |
ಬರಿಗೈದನಾಭಾಂಡಗಳಲಿ ||127||
ಕುಡಿದು ದ್ರವಶಾಖಗಳನೊಯ್ಯನೊಯ್ಯನೆ ಮುಂದೆ |
ನಡೆಸಿ ತಂದನು ಕಂಡು ಖಳನ ||
ನುಡಿದನೆಲವೆಲವೊ ಕೂಳಿದೆ ತಿನ್ನು ಬಾ ಕುನ್ನಿ |
ಫಡಯೆನುತ ಮೂದಲಿಸುತವನ ||128||
ಕಂಡು ಖಳ ಬೆರಗಾಗಿ ನುಡಿದನಿವನಾವನು |
ದ್ದಂಡಬಲನಾಗಿ ತೋರುವನು ||
ಪುಂಡರೀಕಾಕ್ಷ ಶೂಲಿಗಳೆನ್ನೊಳಳುಕಿದವ |
ರಂಡಲೆದು ತೋಟಿಯೆಸಗುವರೆ ||129||
ತಿಂದು ದಣಿಯಲಿ ಭಂಡಿ ತುಂಬಿದನ್ನವನೀತ |
ನಿಂದೆ ಹಿಂಡುವೆನೂರ ಜನರ ||
ಮಂದಮತಿಯಿವ ಸಹಿತ ನೋಡಬಹುದೆನುತ ಖತಿ |
ಯಿಂದ ಮುರಿದೆದ್ದನಮರಾರಿ ||130||
ಭಾಮಿನಿ
ಎಲವೊ ಫಡ ತಿಂದನ್ನವನು ಮೂ |
ಗಿನಲಿ ಬರಿಸುವೆನೆನುತ ಖತಿಯಲಿ |
ಬಲಿದೆರಡು ಮುಷ್ಟಿಯಲಿ ಬಂದೆರಗಿದನು ಮಾರುತಿಯ ||
ತಿಳಿಯದೇನನು ತೋರ ತುತ್ತಿನ |
ಕೆಲಸದಲಿ ಕಲಿಭೀಮನಡಸಿರೆ |
ಖಳನು ಕೋಪದಿ ಮರನ ಮುರಿದೆರಗಿದನು ಬಳಿಕವನ ||131||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಮರನ ಹೊಯ್ಗಳನಾಂತು ಭೀಮನು | ಹಿಂದೆ |
ತಿರುಗಿ ಮೆಲ್ಲನೆ ಕಾಣುತೆಂದನು ||
ಅರೆಗೆಲಸಗಳಾಗಿದೆ ನೋಡಾ | ತಾಳ |
ದಿರು ಪೂರಯಿಸಿಬಹೆನು ಗಾಢ ||132||
ಎಂದುಳಿದನ್ನದ ತುತ್ತನು | ತೋರ |
ದಿಂದಲಿ ತೂಗಿ ಬಾಯೊಳು ತಾನು ||
ಅಂದದೊಳಿಟ್ಟು ಚಪ್ಪರಿಸುತ | ಬೆರ |
ಳಿಂದಲೇಡಿಸಿನು ಚಲಿಸುತ್ತ ||133||
ಒತ್ತುವ ಹಸಿವದು ತಾನೊಂದು | ಬಾರಿ |
ತುತ್ತು ಹೋದಳಲದು ತಾನಂದು ||
ಮತ್ತೆ ತನ್ನಿದಿರೆ ತಿಂಬಳಲಿಂದು | ವಿಧಿ
ಸಿತ್ತೆನಗೆಂದನಾ ಖಳನಂದು ||134||
ಎನುತ ಪಲ್ಮೊರೆಯುತ್ತಲಿರಲಿತ್ತ ಭೀಮ |
ನನಿತನೆಲ್ಲವನುಂಡು ಮುಗಿಸುತ್ತ ||
ಘನ ಹರುಷದಲಿ ಕೈದೊಳೆದನು | ಸಮ |
ಮನದಿ ತೇಗುತಲೆದ್ದು ನುಡಿದನು ||135||
ರಾಗ ಘಂಟಾರವ ಅಷ್ಟತಾಳ
ಉಂಡೆವೈ ಸಮಚಿತ್ತದೊಳಿನ್ನು ಕೈ |
ಗೊಂಡೆವೈ ಕಾಳಗವ ನಾ ಸಹ | ಹಿಂಡುವಿರೆ ಪುರಜನವನು ||136||
ಕಂಡೆವೈಸಲೆ ನಿಮ್ಮಯ ಸತ್ತ್ವವ |
ದಿಂಡೆಯರಲೈ ನೀವು ನಮ್ಮು | ದ್ದಂಡತನವನು ಅರಿಯಿರೈ ||137||
ಹೊಯ್ದಿರೈ ಅರೆವೂಟದೊಳೆಮ್ಮನು |
ಬೈದಿರೈ ನೀವೇನ ಮಾಡಿದ | ರೈದೆ ನಾವ್ ಬಿಡಲಿಲ್ಲವೈ ||138||
ಐದೆನಿಂದಿನೂಟವೆಯೂಟ ಬಹುದಿನ |
ಕೈದುಮೊಗದವ ನಾಣೆ ಪುಸಿಯ | ಲ್ಲೆದಿದೆವು ಸಂತುಷ್ಟಿಯ ||139||
ರಾಗ ಶಂಕರಾಭರಣ ಮಟ್ಟೆತಾಳ
ಎಂದು ಭೀಮನಣಕಿಸಲ್ಕೆ ಖಳನು ಕಾಣುತ |
ಮುಂದುವರಿವ ರೋಷವನ್ನು ಮನದಿ ತಾಳುತ ||
ತಿಂದ ಕೂಳ ಬಲುಹ ತೋರು ತೋರೆನುತ್ತಲಿ |
ಒಂದು ಭರದಿ ತಿವಿದನುರಕೆ ಮುಷ್ಟಿಯಿಂದಲಿ ||140||
ಖಳನ ತಿವಿತಗಳನು ಕಂಡು ತಿರುಗಿ ಭೀಮನು |
ಬಲಿದು ಮುಷ್ಟಿಯಿಂದ ತಿವಿದನೇನನೆಂಬೆನು ||
ಕಲಹಗಲಿಗಳೀರ್ವರುಬ್ಬಿ ಸತ್ತ್ವದಿಂದಲಿ |
ಹಳಚಿದರು ಸುರೌಘ ಕೂಡೆ ಹೊಗಳೆ ನಭದಲಿ ||141||
ಕೆರಳಿ ಬಕನು ಬಳಿಕ ತರುವ ಮುರಿದು ಭೀಮನ |
ಎರಗೆ ಮುನಿದು ಸದಶ ಮುಷ್ಟಿಯಿಂದಲಸುರನ ||
ಉರವ ಹೊಕ್ಕು ತಿವಿದ ನೆಲುವು ಚೂರ್ಣವಹವೊಲು |
ಒರಲುತೈದೆ ಬಿದ್ದು ಮಡಿದನವನು ಧರೆಯೊಳು ||142||
ಭಾಮಿನಿ
ಮಡುಹಿ ದೈತ್ಯನ ಹೆಣನ ಬಂಡಿಯ |
ಕಡೆಗೆ ಬಂಧಿಸಿ ತಂದು ಬಿಸುಟದ |
ನೊಡನೆ ಪುರಬಾಹೆಯಲಿ ಜನತತಿಯೈದೆ ಬೆರಗಾಗಿ ||
ಎಡೆಬಿಡದೆ ನಡೆತಂದು ಕಾಣುತ |
ಪೊಡವಿಯಮರರು ಧನ್ಯ ನಿನ್ನನು |
ಪಡೆದ ತಾಯಿ ಕತಾರ್ಥೆಯೆಂದರು ಭೀಮಸೇನನೊಳು ||143||
ರಾಗ ನೀಲಾಂಬರಿ ಏಕತಾಳ
ಭಳಿರೆ ಭೂಸುರವಂಶಕ್ಕೆ | ತಿಲಕನು ನೀನಯ್ಯ ||
ಸಲೆ ನಿನ್ನಿಂದ ವಿಪ್ರಕುಲವೆ | ಗ್ಗಳವನಾಂತುದಯ್ಯ ||
ಹಲವು ಕಾಲ ಎಮ್ಮ ದುಃಖ | ಗೊಳಿಸಿದನಲ್ಲಯ್ಯ ||
ಖಳನ ಕೊಂದು ನಮ್ಮೆಲ್ಲರ್ಗೆ | ಗೆಲವ ಗೈದೆಯಯ್ಯ ||144||
ದುಷ್ಟನಳಿದನಿನ್ನೇನು ನಾವ್ | ಶಿಷ್ಟರಾದೆವಯ್ಯ ||
ಕಷ್ಟವು ಬಯಲಾಯಿತು ಮನ ಸಂ | ತುಷ್ಟಿಯಾದುದಯ್ಯ ||
ನಿಷ್ಠೆವಂತರಾಶೀರ್ವಾದ | ಕಿಷ್ಟನಾದೆಯಯ್ಯ ||
ವಿಷ್ಟರಶ್ರವನು ತಾ ನಿಮ್ಮಾ | ಭೀಷ್ಟವೀಯಲಯ್ಯ ||145||
ವಾರ್ಧಕ
ಧರಣೀಂದ್ರ ಕೇಳಿಂತು ಪವನಜಂ ಸಕಲ ಭೂ |
ಸುರರ ಪರಕೆಯನಾಂತು ಬಳಿಕ ಗಹಕೈತಂದು |
ವರ ಕುಂತಿದೇವಿಯಡಿಗೆರಗಿ ಧರ್ಮಜನ ಪದಯುಗಳಕಭಿವಂದಿಸುತಲಿ ||
ಸುಪನಂದನ ಮುಖ್ಯ ಸಹಭವರನುಚಿತಗಳ |
ನರಿದು ಮನ್ನಿಸಿ ಸುಖದೊಳಿರಲಿತ್ತ ಪಾಂಚಾಲ |
ಪುರದ ದ್ರುಪದಾವನೀಶನ ಬಳಿಗೆ ಬೇಹಿನಾ ಚರರೈದಿ ಪೇಳ್ದರಂದು ||146||
ರಾಗ ಸಾರಂಗ ಅಷ್ಟತಾಳ
ಲಾಲಿಸು ದ್ರುಪದಭೂಪ | ಮನ್ಮಥರೂಪ | ಲಾಲಿಸು ದ್ರುಪದಭೂಪ ||  || ಪಲ್ಲವಿ ||
ನೆರೆ ಲಾಕ್ಷಭವನವನು | ದಾಯಾದ್ಯಮ | ತ್ಸರದಿಂದ ಕೌರವನು  ||
ವಿರಚಿಸಿ ಪಾಂಡುನಂದನರನ್ನು ಸಲೆ ಪರಿ |
ಪರಿಯೊಳ್ ಬೋಧಿಸಿದರಂತೆ | ಕೈಗೊಳುವಂತೆ ||147||
ಭೂಮಿಯೊಳರ್ಧವನು | ದಾಯದಲಿ ಕೊ | ಟ್ಟಾ ಮಹಾಸದನವನು ||
ಪ್ರೇಮವುಳ್ಳವರವೋಲ್ಕಪಟದಿ ಹೊಗಿಸಿ ಮೇಣ್ |
ಹೋಮಿಸಿ ಕಳೆದರಂತೆ | ನಿಶ್ಚಯವಂತೆ ||148||
ಕಂದ
ಚಾರಕರಿಂತೆನೆ ಕೇಳ್ದುಂ |
ಧಾರಿಣಿಯಧಿಪಾಲನೈದೆ ಚಿಂತಾ ಭರದಿಂ |
ಏರಿಸಿದಂಗೈ ಗಲ್ಲದಿ |
ಭಾರಿಯ ದುಮ್ಮಾನದಿಂದಲೊಯ್ಯನೆ ನುಡಿದಂ ||149||
ರಾಗ ನೀಲಾಂಬರಿ ಆದಿತಾಳ
ಅಕಟ ಪಾಂಡುಸುತರು ಸತ್ಯ | ಮುಖದಿಂದಾ ಕೌರವನ ||
ವಿಕಟಲಾಕ್ಷಾಭವನಕೈದಿ | ಪ್ರಕಟ ಮಡಿದೈದಿದರೆ ||150||
ಸುರಪಯಮ ಕುಬೇರ ವರುಣಾ | ದ್ಯರಿಗೆ ಸೋಲದವರ ||
ಮರೆಮೋಸಗೈದುರುಹಿದನಲ್ಲ | ದುರುಳ ಕುರುವೀರ ||151||
ಅರಿಯಲೊರ್ವರಿಂದೊರ್ವರು | ಗರುವರು ಪಾಂಡವರು |
ನೆರೆ ಸಮರ್ಥನದರೊಳ್ ಪಾರ್ಥ | ನುರೆ ರಣಕೋವಿದನು  ||152||
ಅಂದು ಧುರದೊಳೆನ್ನ ಗೆಲಿದು | ತಂದು ಗುರುದಕ್ಷಿಣೆಯ ||
ಕುಂದದಿತ್ತ ಪಾರ್ಥನೆತ್ತ | ಹೊಂದಿದನಿಂದಕಟಾ ||153||
ಬಿಡದೆ ಪಂಥವಿಡಿದು ನರಗೆ | ಮಡದಿಯಾಹ ಸುತೆಯ ||
ಕೊಡನ ಮಗನ ಗೆಲುವ ಸುತನ | ಪಡೆದ ಯಜ್ಞಮುಖದಿ ||154||
ರಾಗ ಆನಂದಭೈರವಿ ಏಕತಾಳ
ಅಹಹಾ ಇಂತಾದ ಮೇಲೆನ್ನ | ಮೋಹದಾ ಕುವರಿಯನಿನ್ನಾ |
ರ್ಗೀವೆನು | ನಾನಿ | ನ್ನೇವೆನು ||155||
ಭೂರಿ ಚಿಂತಾಶರಧಿಯೊಳು | ಪಾರುಗಾಣದಿಂತು ಮುಳು |
ಗಿದೆ ನಾನು | ಗೈವೆ | ನೇನ್ನಾನು ||156||
ಭಾಮಿನಿ
ದ್ರುಪದನೀ ಪರಿಯಿಂದ ಮನದೊಳ |
ಗಪರಿಮಿತ ಚಿಂತೆಯನು ತಾಳುತೆ |
ಗುಪಿತದಲಿ ಕರೆಸಿದನು ಮೇಣ್ ತನ್ನಯ ಪುರೋಹಿತರ ||
ಶಪಥಕಿಂದೆಡರಾಯ್ತು ಕುರುಭೂ |
ಮಿಪನು ಪಾಂಡುಕುಮಾರಕರನುರೆ |
ಕಪಟದಿಂ ದಹಿಸಿದನು ಗಡ ಎನಲೆಂದನಾ ವಿಪ್ರ ||157||
ರಾಗ ಮಾರವಿ ಅಷ್ಟತಾಳ
ಎಲೆ ಭೂಪ ಚಿಂತೆ ಬೇಡ | ಪಾಂಡವರು ತಾ |
ವಳಿವವರಲ್ಲ ನೋಡಾ ||
ಹಲವಂಗದಿಂದ ನೋ | ಡಲಿಕೆಮ್ಮ ಭಾವದೊ |
ಳಿಳೆಯಲೇ ಜೀವಿಸಿಹರೆಂಬುದು |
ಸಲೆ ನಿಧಾನದಿ ನಮಗೆ ತೋರ್ಪುದು ||158||
ಶಕುನದಿ ಜ್ಯೋತಿಷ್ಯದಿ | ಉಪಶ್ರುತಿ |
ಮುಖದಿ ನಾನಾವಿಧದಿ ||
ಸಕಲ ಶಾಸ್ತ್ರದ ವಿ | ಧ್ಯುಕುತಿಯಿಂದೀಕ್ಷಿಸೆ |
ಸುಖವಿಹರು ಕೌಂತೇಹರೆಂಬುದು |
ಪ್ರಕಟದಿಂ ಮನ್ಮನಕೆ ತೋರ್ಪುದು ||159||
ರಾಗ ಯರಕಲಕಾಂಭೋಜಿ ರೂಪಕತಾಳ
ಬೇಡ ಚಿಂತೆಯಿನ್ನು ಸುಮ್ಮನೆ | ಸಕಲ ನಪರ  |
ಕೂಡಿಸೈ ಮಹೀಶ ಘಮ್ಮನೆ ||
ಮಾಡಿಸೈ ಸ್ವಯಂವರವನು |
ಗಾಢದಿಂದ ಸುತೆಗೆ ನೀನು ||160||
ಆರು ಮೆಚ್ಚಿಸುವರೊ ಸುತೆಯನು | ಪತಿಗಳವರೆ |
ಬೇರಾರಿಲ್ಲವೆಂಬ ಪರಿಯನು ||
ಧಾರಿಣೀಶ ನೀನು ರಚಿಸು |
ಬಾರದಿರರು ಪಾಂಡುಸುತರು ||161||
ಸತಿಯ ಪುಣ್ಯಫಲಗಳಿಂದಲಿ | ನಿನ್ನಭೀಷ್ಟ |
ಪ್ರಥಿಸದಿರದು ಕೇಳು ಕಡೆಯಲಿ ||
ವ್ಯಥೆಯ ತ್ಯಜಿಸು ಬರೆಸು ಸಕಲ |
ಪಥವಿವರರಿಗೋಲೆಗಳನು ||162||
ಭಾಮಿನಿ
ಎಂದು ರಾಜಪುರೋಹಿತನು ನಲ |
ವಿಂದ ದ್ರುಪದನ ಮನದೊಳಿಡಿದಿಹ |
ಕುಂದನುರೆ ಪರಿಹರಿಸೆ ಬಳಿಕ ಮನೋನುರಾಗದಲಿ ||
ಮುಂದೆ ಮಾಡುವ ಕಾರ್ಯ ಸಂಗತಿ |
ಯಂದವನು ಯೋಚಿಸುತ ಮಂತ್ರಿಯ |
ನಂದಿರದೆ ತನ್ನೆಡೆಗೆ ಕರೆಸುತ ನುಡಿದನವನೊಡನೆ ||163||

ದ್ವಿಪದಿ
ಅರಸ ಕೇಳಿತ್ತ ಪಾಂಚಾಲಭೂಮಿಪನು |
ಪುರವ ಸಿಂಗರಿಸಿದನದೇನ ಬಣ್ಣಿಪೆನು ||225||
ಕಲಶಗನ್ನಡಿ ಗುಡಿಪತಾಕೆ ಚಾಮರದ |
ಹೊಳೆಹೊಳೆವ ಮಕರತೋರಣದ ಬಂಧುರದ ||226||
ಪನ್ನೀರ ಚಳೆಯ ಕಸ್ತುರಿಯ ಸಾರಣೆಯ |
ಬಿನ್ನಣದೊಳೆಸೆವ ಕುಂಕುಮದ ಕಾರಣೆಯ ||227||
ಅಗರು ಧೂಪದ ಮುತ್ತಿನುರುರಂಗವಲಿಯ |
ಮಘಮಘಿಪ ಸಾಲಿಂದಲೆಸೆವ ಪೂವಲಿಯ  ||228||
ತರತರದ ಚಪ್ಪರದ ಮೇಲುಗಟ್ಟುಗಳ |
ಕುರುಜು ಮೇರುವೆಯ ಸಿಂಗರದ ಪಟ್ಟೆಗಳ ||229||
ಚಾರುತರ ರಚನೆಯ ವಿವಾಹಮಂಟಪವ |
ಭೂರಿಚಿತ್ರಿತವೆನಿಪ  ರತುನದೋರಣವ ||230||
ಶೋಭಾಯಮಾನದಲಿ ಪುರವ ಸಿಂಗರಿಸಿ |
ಭೂಭುಜರಿಗಹ ಸುವಸ್ತುಗಳನನುಕರಿಸಿ ||231||
ಸಕಲ ಸನ್ನಾಹವಾಗಿರ್ದನವನತ್ತ |
ನಿಖಿಳ ದೇಶದ ನಪರು ಬರುತಿರ್ದರಿತ್ತ ||232||
ರಾಗ ಕೇದಾರಗೌಳ ಅಷ್ಟತಾಳ
ಬಂದರು ನಾನಾ ದೇಶದ ನಪರು  || ಪಲ್ಲವಿ ||
ಚಂದದಿ ಪಾಂಚಾಲಪುರವರಕವರು  || ಅನು ಪಲ್ಲವಿ ||
ವೀರ ಮಾಗಧ ಶಿಶುಪಾಲಕ ಶಲ್ಯ ಕಾ |
ಶ್ಮೀರ ಕಾಂಭೋಜ ಸೈಂಧವ ಭಗದತ್ತ |
ವೀರ ಪೌಂಡ್ರಕ ಭೋಜನು || ಮತ್ಸೇಶ ಹ |
ಮ್ಮೀರ ಕಾಶೀರಾಜನು | ಬಹದ್ರಥ |
ಭೂರಿಶ್ರವ ಸಾಲ್ವ ಮುಖ್ಯ ಭೂಭುಜರ್ ತಾವ್ ||233||
ರಾಗ ಭೈರವಿ ಮಟ್ಟೆತಾಳ
ಬಂದ ದೇಶದೇಶಗಳ ನಪಾಲವರ್ಗವ |
ಚಂದದಿಂದಲಿದಿರುಗೊಂಡು ದ್ರುಪದನವರವ ||
ರ್ಗಂದು ಬಿಡಾರಗಳನೆಸಗಿಯುಚಿತದಿಂದಲಿ |
ಕುಂದದಿತ್ತು ಮನ್ನಿಸಿದನದೇನ ಪೊಗಳಲಿ ||234||
ರಾಗ ಮಾರವಿ ಏಕತಾಳ
ಧರಣಿಪ ಕೇಳ್ ಕುರುವರನಿತ್ತಲು ನಿಜ | ಪರಿವಾರವು ಸಹಿತ ||
ಬರೆಮಾರ್ಗದಿ ದುಸ್ತರ ಶಕುನಂಗಳು | ನೆರೆ ತೋರ್ದುದು ಸುತ್ತ ||235||
ಎಡದಲಿ ವಾಯಸ ಬಂದುದು ಪನ್ನಗ | ನಡಗಟ್ಟಿತು ಪಥದಿ ||
ಕಡಲಿಟ್ಟುದು ಗಜಹಯ ಕಂಬನಿಗಳ | ನೊಡನೇನುಸಿರುವೆನು ||236||
ಇದಿರಲಿ ಬಂದಳು ಪತಿಶೂನ್ಯಾಂಗನೆ | ಮದಮುಖತನದಿಂದ ||
ಪದಜರು ಬಂದರು ಪೊಸಭಾಂಡವು ಕಾ | ಷ್ಠದಭಾರವು ಸಹಿತ ||237||
ಕಾಣುತಲಿದು ಮೊದಲಾದವ ಶಕುನವ | ದ್ರೋಣನು ವಿಸ್ಮಯದಿ ||
ಕ್ಷೋಣಿಪ ಕೌರವರಾಯನೊಳೆಂದನು | ಮೇಣಿದನೆಲ್ಲವನು ||238||
ರಾಗ ದೇಶಿ ಅಷ್ಟತಾಳ
ಕೇಳಯ್ಯ | ಭೂಪ | ಕೇಳಯ್ಯ || ಪಲ್ಲವಿ ||
ಕೇಳಯ್ಯ ಭೂಪ ನಾ ಪೇಳುವೀ ಮಾತ |
ಮೇಲೆ ನೀ ತಿಳಿದವೋಲೆಸಗು ಪ್ರಖ್ಯಾತ  || ಅನು ಪಲ್ಲವಿ ||
ಹಲವು ದುಶ್ಯಕನವು ತೋರುವುದಲ್ಲ |
ಫಲಗಾಣೆ ಇದರಿಂದ ಕೀರ್ತಿಯದಿಲ್ಲ ||
ಲಲನೆ ಸೇರುವಳೆಂಬ ಯೋಚನೆ ಬೇಡ |
ಕಲಹವೆ ದೊರೆವುದು ನಿಶ್ಚಯ ನೋಡಾ ||239||
ರಾಗ ಭೈರವಿ ಅಷ್ಟತಾಳ
ಗುರುವೆಂದ ನುಡಿಯ ಕೇಳಿ | ಕರ್ಣನು ಪೇಳ್ದ | ನುರುತರ ಕೋಪದಲಿ ||
ಹರ ಹರ ಹಾರುವರಿರವಿನಿತೆಂಬುದ | ನರಿತೆವು ಛಲದಿಂದಲಿ ||240||
ಒದಗಿದ ಕಾರ್ಯದಲಿ | ಸರ್ವಾಪದ್ಧ | ವಿದ ನೀವು ಪೇಳುತಲಿ ||
ಎದೆ ಗೆಡಿಸುವುದು ನಿಮ್ಮಯ ಕುಲಪದ್ಧತಿ | ಯದಕೇನು ಸಂಶಯವು ||241||
ಎಲ್ಲಿ ಮಂಗಲದ ವಾರ್ತೆ | ಪ್ರಸ್ತಾಯವೆಂ | ದೆಲ್ಲ ವಿಚಾರಿಸುತೆ ||
ಡೊಳ್ಳ ತೋರುತ ಪೋಗಿ ಭೂರಿ ದಕ್ಷಿಣೆಗಳ | ಕೊಳ್ಳಲಾಗುವಿರಿ ನೀವು ||242||
ಹಣೆಗೆ ಬೂದಿಯ ಬರೆದು | ಧೋತ್ರದ ಚುಂಗ | ಕುಣಿಸುತ್ತ ಮೇಲ್ವರಿದು ||
ಮಣಿಗೆ ಮಂಡಿಸಿಯೊಬ್ಬರಿಂದೊಬ್ಬ ಶ್ರೇಷ್ಠರೆಂ | ದುಣಬಲ್ಲಿರಯ್ಯ ಮತ್ತೆ ||243||
ರಾಗ ಪಂತುವರಾಳಿ ಮಟ್ಟೆತಾಳ
ಎನಲು ಗುರುಕುಮಾರನೈದೆ | ಕನಲುತೆಂದನೆಲವೊ ಸೂತ |
ತನಯ ನೀನದೇನ ಬಲ್ಲೆ | ಘನದ ಶಕುನವ ||
ದಿನದಿನದಲೆ ಬಲೆಯನಿಕ್ಕಿ | ವನಧಿಯಲ್ಲಿ ಮತ್ಸ್ಯವಿಡಿದ |
ಜನದ ಕುಲಕೆ ತಕ್ಕ ಮಾತು | ನಿನಗದಲ್ಲದೆ ||244||
ಉಣಲು ಬಲ್ಲೆವಾವು ದ | ಕ್ಷಿಣೆಯ ಕೊಳ್ಳಬಲ್ಲೆವಿನ್ನು |
ರಣವ ಬಲ್ಲೆವುರುಗುಣಾವ | ಗುಣವ ಬಲ್ಲೆವು ||
ಬಣಗೆ ನೀನದೇನ ಬಲ್ಲೆ | ಗಣಿಸೆ ಕುರು ನಪತಿಯ ದ್ವಾರ |
ಶುನಕನಂತೆ ಬಂದು ಸೇರಿ | ಕುಣಿವೆಯಲ್ಲದೆ ||245||
ಎಲವೊ ವಿಪ್ರಕುಲದೊಳಧಮ | ಬಳಿದು ಬಂದು ಸೇರ್ದು ನಪನ |
ಹಲವು ಧನವ ತಿಂದು ಡೊಳ್ಳು | ಬೆಳೆದ ಕಾರಣ ||
ಹಳಿವೆಯೈಸೆ ನಾಲಿಗೆಯನು | ತಳೆಯಲುಗಿದು ತೆಗೆವೆನೆಂದು |
ಸೆಳೆದನಸಿಯನಿನಕುಮಾರ | ನಳುಕದಾ ಕ್ಷಣ ||246||
ಫಡ ಫಡೆಲವೊ ನಿನ್ನ ತಲೆಯ | ಕಡಿದು ಭೂತ ಗಣಕೆ ಬಲಿಯ |
ಕೊಡುವೆ ನೋಡೆನುತ್ತ ಗುರುಜ | ನೊಡನೆ ಮನದಲಿ ||
ಕಡುಗಿ ಸೆಳೆಯೆ ಕೂರಸಿಯನು | ತಡೆದು ಕುರುನಪಾಲನವರ |
ನೊಡಬಡಿಸಿದನೇನನೆಂಬೆ | ಪೊಡವಿಪಾಲನೆ ||247||
ರಾಗ ಮುಖಾರಿ ಅಷ್ಟತಾಳ
ಬೇಡವೈ ಛಲವು | ನಿಮ್ಮೊಳಗಿಂತು | ಬೇಡವೈ ಛಲವು || ಪಲ್ಲವಿ ||
ಬೇಡವೈ ಛಲವು ನಿಮ್ಮೊಳಗಿಂತು ಸುಮ್ಮನೆ |
ರೂಢಿಯೊಳಗಪಕೀರ್ತಿಗೀಡಾಗದಿರಿ ನೀವು  || ಅನು ಪಲ್ಲವಿ ||
ದೇಶಕಾಲವನು ಹಿತಾಹಿತ ಗುಣಗಳ |
ಲೇಸಿನಿಂದರಿಯದೆ ಮೂರ್ಖರ ತೆರದಿಂದ |
ದ್ವೇಷವ ಪಡೆದು ನಿಮ್ಮೊಳಗೆ ವಿರೋಧಿಸಿ |
ಮೋಸಹೋಗುವಿರೆ ||
ಸುಕಾರ್ಯ ನಿ | ರ್ನಾಶಕರಾಗುವಿರೆ ||
ಸಾಸಿರ ಮಾತೇನು ಬಂದುದು ಬರಲಿಯೊಂ |
ದಾಸೆ ತೀರುವುದೈಸೆ ನಡೆಯಬಾರದೆ ಮುಂದೆ ||248||
ವಾರ್ಧಕ
ಎಂದು ಕುರುಭೂಪನ ವಚೋಭಂಗಿಯರಿದು ರವಿ |
ನಂದನ ಶಕುನಿವೀರ ದುಶ್ಯಾಸನಾದಿಗಳ್ |
ಮುಂದೆ ನಡೆಯಲ್ಕೊಡನೆ ನಡೆದನಾ ಕೌರವಂ ಸಕಲ ಜನಜಾಲ ಸಹಿತ ||
ಇಂದೆಮ್ಮ ನುಡಿಯ ಮೀರಿದ ಫಲವ ನೀವೆ ಮುದ |
ದಿಂದಲನುಭವಿಸಿ ನೀವರಿಯಬಹುದೆನುತ ನಡೆ |
ತಂದನಶ್ವತ್ಥಾಮ ಗುರು ಕಪಾದಿಗಳೊಡನೆ ಪಾಂಚಾಲನಗರಿಗಾಗಿ ||249||
ಕಂದ
ಇತ್ತಲುಮಿವರೈತಂದೀ |
ವತ್ತಾಂತವನಾಲಿಸುತ ದ್ರುಪದನಪಾಲಂ ||
ಪ್ರತ್ಯೇಕದೊಳೆಲ್ಲರನುಂ |
ವಿಸ್ತರದಿಂದುಚಿತವರಿದು ಮನ್ನಿಸುತಿರ್ದಂ  ||250||
ರಾಗ ಮಾಧುಮಾಧವಿ ತ್ರಿವುಡೆತಾಳ
ಇಂತಿವರುಗಳಿರಲ್ಕೆ ಮಾಧವ | ನಂತರಂಗದಿ ದ್ವಾರಕೆಯೊಳಾ |
ಕಾಂತೆ ಭಾಮೆಯ ಮೇಳದೊಳಗಿರೆ | ಚಿಂತಿಸಿದನೀ ತೆರದೊಳು ||251||
ಕುಂಭಶಾಲೆಯೊಳಿರುವ ಪಾಂಡವ | ರೆಂಬವರಿಗಿನ್ನೆಂತು ಕ್ರತುಮುಖ |
ಸಂಭವೆಯ ಗಂಟಿಕ್ಕುವೆನು ನಾ | ನಂಬಿದರೆ ತೆತ್ತಿಗನಲೆ ||252||
ಏನ ಮಾಡುವೆನೆನುತ ಗಲ್ಲದ | ಲಾನಿಸಿದ ಕರತಳದಿ ಹರಿಯಿರೆ |
ಮಾನನೀಮಣಿ ಸತ್ಯ ಭಾಮೆಯು | ತಾನು ಕೇಳ್ದಳು ವಿನಯದಿ ||253||
ರಾಗ ವಸಂತಭೈರವಿ ಝಂಪೆತಾಳ
ಏನಿದಚ್ಚರಿ ಕಾಂತ ಚಾರು ಗುಣವಂತ |
ಧ್ಯಾನಿಸುವ ಪರಿಯೇನು ಪ್ರಾಣೇಶ ನೀನು ||254||
ಮಾನಿನಿೀಮಣಿ ಕೇಳೆ ಮುಕುರಕಪೋಲೆ |
ಧ್ಯಾನಿಸುವುದೊಂದಿಹುದು ಪೇಳಲೇನಹುದು ||255||
ನೀಲಮೇಘನಿಭಾಂಗ ಖಗಪತಿ ತುರಂಗ |
ಪೇಳಬಾರದೆ ಜೀಯ ನಿಮ್ಮ ಯೋಚನೆಯ ||256||
ನಿನ್ನಾಣೆ ಪರರಿಗುಸಿರೆನು ಮಾತದೇನು |
ಮನ್ನಾಥ ಪೇಳಬೇಕಿಂದು ಮನದಂದು  ||257||
ಇನ್ನು ಪೇಳುವೆ ಕಾಂತೆ ಹೀರ ಗುಣವಂತೆ |
ಚೆನ್ನಾಗಿ ಕೇಳೆ ಶುಕವಾಣಿ ಫಣಿವೇಣಿ ||258||
ರಾಗ ರೇಗುಪ್ತಿ ಆದಿತಾಳ
ಹಿಂದೆ ಕೇಳ್ದೆಯಲ್ಲ ಲಾಕ್ಷಾ |
ಮಂದಿರದಿ ಪಾಂಡುಸುತರು ||
ಬೆಂದುಹೋದರೆಂಬ ವಿಧವ |
ನಿಂದು ಕೇಳೊಂದು ಚೋದ್ಯವ ||259||
ಬಿಲದ ಮುಖದಿ ಭೀಮನಿಂದ |
ಉಳಿದುಬಂದು ನಿಶಿಯೊಳಂದಾ ||
ಕಲಿ ಹಿಡಿಂಬನಂ ಮರ್ದಿಸಿ |
ಬಳಿಕ ದ್ವಿಜವೇಷವ ಧರಿಸಿ ||260||
ಏಕಚಕ್ರಪುರದಿ ಬಕನ |
ಭೀಕರವ ನಿಲಿಸಿ ಮೇಣಾ ||
ತಾಕೆ ಪಾಂಚಾಲೆ ವೈವಾಹಾ |
ಶ್ರೀಕರ ವಾರ್ತೆ ಕೇಳುತ್ತ ||261||
ಪೋಗಿ ಕುಂಭಕಾರಗಹದೊ |
ಳೀಗಲಿಹರು ಪಾಂಡುಸುತರು ||
ನಾಗವೇಣಿ ವೈವಾಹವು |
ಆಗ ಬೇಹುದವರಿಗಿನ್ನು ||262||
ವಾರ್ಧಕ
ಸುದತಿ ಕೇಳದರಿನಿಂ ಯೋಚಿಸುತಲಿರ್ದೆ ನಾ |
ನಿದಕೆಲ್ಲಮಂ ಮುಂದೆ ವಿರಚಿಪೆಂ ನೋಡೆನುತ |
ವಿಧುವದನೆ ಸತ್ಯಭಾಮೆಯೊಳರುಹಿ ಬಳಿಕ ಮುರಮರ್ದನಂ ತತ್ ಕ್ಷಣದೊಳು ||
ಮುದ ಮಿಗಲ್ ಬಲಭದ್ರನಾಲಯಕೆ ನಡೆದರ |
ಲ್ಕಧಿಕ ಸಂತೋಷದಿಂ ತಮ್ಮ ಬಾರೆಂದು ಕರೆ |
ದೊದಗಿನಿಂ ಹತ್ತಿರದಿ ಕುಳ್ಳಿರಿಸಿ ರೇವತೀರಮಣನೊಲಿದಿಂತೆಂದನು ||263||
ರಾಗ ಮಾಧವಿ ಏಕತಾಳ
ವಾರಿಜಾಕ್ಷ ಕೇಳು ನಿನ್ನಿನುದಯದಲ್ಲಿ | ದ್ರುಪದ |
ವೀರ ಪಾಂಚಾಲನು ನಮ್ಮ ವಿಷಯದಲ್ಲಿ ||
ನಾರಿ ಯಜ್ಞಸುತೆಯ ಸ್ವಯಂವರಕೆ ತಾನು | ಬೇರೆ |
ಬೇರೋಲೆಯ ಬರೆಸಿ ಕಳುಹಿಸರ್ಪನು ||264||
ಹೋಗಬೇಹುದೈಸೆ ನಾವು ಸರ್ವರಿಂದು | ತಡವ |
ನೀಗ ಮಾಡಲೇತಕೆನುತಾಕ್ಷಣವಂದು ||
ಆ ಗುಣಾಢ್ಯ ಬಲನು ಪೇಳೆ ಹರಿಯು ಬೇಗ | ಮನದಿ |
ನಾಗಾರಿಯ ಸ್ಮರಿಸಲಾಗಿ ಬಂದನಾಗ ||265||
ರಾಗ ಮಾರವಿ ಏಕತಾಳ
ಧರಣಿಪ ಕೇಳಾ ಹರಿ ತಾರ್ಕ್ಷ್ಯನ ಭುಜ |
ಶಿರವನಡರೆ ಕಂಡಿರದೆ ಬಲಾದ್ಯರು |
ತ್ವರಿತದಿ ತಂತಮ್ಮುರುವಾರಣ ರಥ |
ತುರಗಾದಿಗಳನು ಭರದಿಂದೇರ್ದು || ಬಂದರಾಗ ||266||
ವಾರ್ಧಕ
ಧರಣೀಂದ್ರ ಕೇಳ್ ಬಳಿಕ ಮುರಹರಂ ಸಕಲ ಯದು |
ವರರೈದುವನ್ನೆಗಂ ಗರುಡವಾಹನನಾಗಿ |
ಭರದಿ ಪಾಂಚಾಲಪುರಕೈತಂದು ಕುಂಭಕಾರರ ಗಹಕೆ ಬರೆ ಕಾಣುತ ||
ಪರಮ ಭಕುತಿಯಲಿ ಪಾಂಡವರು ನಿಜ ಮಾತೆಸಹಿ |
ತೆರಗಿ ಸಾಷ್ಟಾಂಗದಿಂ ಜಯ ಜಯ ಹಷೀಕೇಶ |
ದುರಿತಹರ ದೀನ ರಕ್ಷಕ ಶರಣೆನುತ್ತ ಸಂಸ್ತುತಿಸಿದರ್ ಭಕ್ತಿಯಿಂದ ||267||
ರಾಗ ನೀಲಾಂಬರಿ ರೂಪಕತಾಳ
ಬಳಿಕ ಮಾಧವನವದಿರನುಚಿತೋಕ್ತಿಯೊ |
ಳೊಲಿದು ಮನ್ನಿಸುತೆಂದನಾಗ ||
ಸಲಿಸಲು ಬಂದೆನು ನಿಮ್ಮಿಷ್ಟಸಿದ್ಧಿಯ |
ಹಲವು ಮಾತಿಂದಲಿನ್ನೇನು ||268||
ಎಲೆ ಪಾರ್ಥ ಕೇಳು ಮುಂದಣ ಕಾರ್ಯ ನಿನ್ನಿಂದ |
ಗೆಲುವಹುದದರಿಂದ ನಿನಗೆ ||
ಒಲಿದೊಂದು ಮುದ್ರಿಕೆಯೀವೆನು ಕೊಳ್ಳೆಂದು |
ನಲವಿಂದಲಿತ್ತನು ನರಗೆ ||269||
ಕ್ಷಣ ತಾಳು ತಾಳು ಮುಂದಣ ಕಾರ್ಯವಂತಿರ |
ಲುಣಬೇಹುದಾನು ಪುಷ್ಕಳದಿ ||
ಮಣಿಮುದ್ರಿಕೆಯನೀತಗೀಯಲು ಬಹುದೀಗ |
ಳೆನಗೆ ತಾರೆಂದನಾ ಭೀಮ ||270||
ಆಗಲಿ ನಿನ್ನಿಷ್ಟ ಸಲಿಸಿ ಬೇಗದಲುಂಡು |
ಸಾಗಿಬಾರೆಂದು ಮುದ್ರಿಕೆಯ ||
ಆ ಗುಣನಿಧಿ ಪಾರ್ಥ ಹರಿಯನುಮತದಿಂದ |
ನಾಗಾಯುತಬಲಂಗಿತ್ತ ||271||
ನರನ ಕೈಯಿಂದ ಮುದ್ರಿಕೆಯನಾಂತಾಕ್ಷಣ |
ಹರಿದನು ದ್ರುಪದನ ಮನೆಗೆ ||
ತರಳ ಧಷ್ಟದ್ಯುಮ್ನನತುಳ ವೈಭವದಿಂದ |
ಲಿರೆ ಕಂಡಾಶೀರ್ವಾದ ಗೈದ  ||272||
ಕಂಡಾಗ ರಾಜಕುಮಾರಕನೀತನು |
ದ್ದಂಡ ಕುಲಾಲಲಕ್ಷಣವ ||
ಪಂಡಿತನಿವನಾರೆಂದೆನುತಾಗವನು ಚೋದ್ಯ |
ಗೊಂಡೀಕ್ಷಿಸಿದನು ವಿಸ್ಮಯದಿ ||273||
ಇರೆ ಕಂಡನವನ ಹಸ್ತದಿ ಕೋಟಿಸೂರ್ಯರ |
ಕಿರಣವನೈದೆ ಮುಕ್ಕುಳಿಪ ||
ವರ ದಿವ್ಯ ರಾಜಮುದ್ರಿಕೆಯ ಕಾಣುತ ಕಡು |
ಬೆರಗಾಗಿ ನುಡಿಸಿದನವನ ||274||
ರಾಗ ಕೇದಾರಗೌಳ ಝಂಪೆತಾಳ
ಆರು ನೀನೆಲೆ ಭೂಸುರ | ಮುದ್ರಿಕೆಯಿ |
ದಾರಿಂದ ದೊರೆದುದುಸಿರಾ ||
ಸಾರೆ ಮನವೆಳಸಿತಿದಕೆ | ಪೇಳೆನಲು |
ಮಾರುತಿಯು ನುಡಿದನದಕೆ ||275||
ನಾವು ದೇಶಿಗವಿಪ್ರರು | ಹಿರಿಯರಿದ |
ನಾವರೋ ಗಳಿಸಿರ್ಪರು ||
ಈವೆನಿದ ಮನಸಾದರೆ | ನಮ್ಮಿಷ್ಟ |
ಕೇವಲದಿ ಪೂರ್ಣವಹರೆ ||276||
ಧನಕನಕಭಾಂಡಾರವೊ | ರಾಜ್ಯವೋ |
ವಿನುತ ಗೋಗಜವಾರವೊ |
ಕನಕಾಂಗಿ ಯಜ್ಞಸುತೆಯೊ | ಅರಿಯೆನದ |
ಮನದೊಳಗದಾವ ರತಿಯೊ ||277||
ಭೋಜನಪ್ರಿಯರು ನಾವು | ಸ್ತ್ರೀಕೋಶ |
ರಾಜಧಾನಿಯ ಬೇಡೆವು |
ತೇಜದಿಂದಿತ್ತರದನು | ಸಾಕೆಂದ |
ನಾ ಜಗತ್ಪ್ರಾಣಸುತನು ||278||
ಏನು ದೊಡ್ಡಿತವಿದೆಂದು | ಪೇಳ್ವಿರೈ |
ಮಾನವಂತರಲಿ ಬಂದು |
ಮಾನವಲ್ಲಪಹಾಸವು | ನುಡಿಯದಿರಿ |
ಈ ನುಡಿಯನೈದೆ ನೀವು ||279||
ಸಾಕು ಸಾಕದುವೆ ತನಗೆ | ಮುದ್ರಿಕೆಯು |
ಬೇಕಾದರೀವೆ ನಿನಗೆ ||
ಪೋಕತನವಿಲ್ಲೆಮ್ಮೊಳು | ಕೊಳ್ಳೆಂದ |
ನಾ ಕುಮಾರನ ಕೈಯೊಳು ||280||
ಬೇಡ ಬೇಡಯ್ಯ ನಿನ್ನಾ | ಊರ್ಮಿಕೆಯು |
ಮಾಡು ಭೋಜನವ ಮುನ್ನ |
ಗಾಢೆ ತಪ್ತಿಯದಾದರೆ | ಕೊಡಬಹುದು |
ಆಡೆನದನಲ್ಲದಿಹರೆ ||281||
ಅರೆಗೆಲಸವಾದ ಮೇಲೆ | ನಿನ್ನ ನಾ |
ಕರೆದಿತ್ತು ಪೋಗುವೆನೆಲೆ ||
ಬರಿಯ ಮಾತೇತಕೆಂದು | ಛಲವ ನಾಂ |
ತುರೆ ಪೇಳ್ದನವನೊಳಂದು ||282||
ರಾಗ ಮಧುಮಾಧವಿ ಅಷ್ಟತಾಳ
ಏನನುಸಿರುವೆಯೊ | ಭೂಸುರನೆ ನೀ | ನೇನನುಸಿರುವೆಯೊ ||
ಹೀನರಂದದೊಳೆಮ್ಮೊ | ಳಣಕವಾಡುವರುಂಟೆ ||
ಏನನುಸಿರುವೆಯೊ || ಪಲ್ಲವಿ ||
ನಿನ್ನಂಥಾ ಕೋಟಿ ವಿಪ್ರರಿಗೆ | ಬಹ | ಳನ್ನದಾನವನೀವ ಬಗೆಗೆ ||
ಕನ್ನೆಯ ವಿಮಲ ಸ್ವ | ಯಂವರವಹುದೆಂದು | ಚೆನ್ನಾಗಿ ತಿಳಿದೆಯಲ್ಲ ||
ಮೂರ್ಖ ಮರು | ಳೆನ್ನಲು ಕಾಣಲಿಲ್ಲ |
ಪೇಳದಿರಿಂಥ | ಸಮ್ಮತ ಹೊಗದಾ ಸೊಲ್ಲ || ಭೂಸುರನೆ ||283||
ಅಧ್ವರದಲ್ಲಿ ದಕ್ಷಿಣೆಯ | ಮಹ | ಯುದ್ಧದಿ ಸತ್ತ್ವಸಾಧನೆಯ ||
ಸಿದ್ಧಿಸಿಕೊಂಡ ವಿ | ವಾಹದಲಶನವ |  ವದ್ಧಿಯಿಂದೀಯದಿರೆ |
ಒಪ್ಪುವುದುಂಟೆ | ಬುದ್ಧಿವಂತನೆ ಭಳಿರೆ |
ಏನೆಂಬೆನು | ಶುದ್ಧ ನೀ ಮರುಳಹರೆ || ಭೂಸುರನೆ ||284||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಫಡ ನಪಸೂನು ಕೇಳ್ ಸುಮ್ಮನೆ | ಬಾಯ | ಬಡಿವಾರವೇತಕೊ ಘಮ್ಮನೆ ||
ನುಡಿಸ ಹೇಳನ್ನದ ರಾಶಿಯ | ಬೇಗ | ಬಡಿಸಹೇಳದಕಾಗುವಾಸೆಯ ||285||
ಉಣದಿರೆ ಮಾತಾಡು ಬಳಿಕೆಂದು | ಭೀಮ | ನಣಕವಾಡುತ್ತಿರೆ ಕೇಳ್ದೊಂದು ||
ಕ್ಷಣದೊಳು ಸಕಲ ಸನ್ನಹವನು || ಬಹು | ಗುಣದಿ ಮಾಡಿಸಿದ ಮೇಣ ತಾನು ||286||
ವಾರ್ಧಕ
ಅವನೀಂದ್ರ ಲಾಲಿಸಾಶ್ಚರ್ಯಮಂ ಶಾಲ್ಯನ್ನ |
ನವಭಕ್ಷ್ಯಭೋಜ್ಯಗಳ ರಾಶಿಯಾಗದ ಮುನ್ನ |
ತವಕ ಮಿಗಿಲೊಡಲ್ಗಿಳುಹಿ ಬರಿಗೈದು ಹೂಂಕರಿಸಿದಂ ಬರಲಿ ಬೇಗೆನುತ್ತ ||
ಶಿವ ಶಿವೇನಿದು ಚೋದ್ಯವೆಂದು ಜನ ನೋಡುತಿರೆ |
ಹವಣಿಸಿದರೆರಡು ಮಡಿಯಾಗಿ ರಾಶಿಯ ನಡುವೆ |
ಎವೆಯಿಕ್ಕುವನ್ನೆಗಂ ಸರಿಯಾಯ್ತು ಮತ್ತೆ ಸುರಿದರೆ ಕಾಣದಾಯ್ತು ಕ್ಷಣದಿ ||287||
ಸರಿಯಾದುದೆಲ್ಲವೆಂಬುದನರಿತು ಹತ್ತಿರಕೆ |
ಕರೆದು ಕೈವಿಡಿದು ಮುದ್ರಿಕೆಯನಾ ನಪಸುತನ |
ಸೆರಗಿನೊಳ್ ತಾ ಕಟ್ಟಿ ಹೋಗನ್ನವೆಲ್ಲಿ ಬರಲೆಂದೆನುತ ಗರ್ಜಿಸಲ್ಕೆ ||
ಬೆರಗಾದನಿವ ಮನುಜನಲ್ಲ ಪ್ರಳಯದ ರುದ್ರ |
ನಿರದೆ ವಿಪ್ರಾಕತಿಯೊಳೀಗ ಬಂದಿಹೆನೊ ಹರ ಹರ |
ಬಲ್ಲರಾರೆನುತ ನಿಂದಿರಲ್ ಮೂದಲಿಸಿ ನುಡಿದನಾ ಕಲಿ ಭೀಮನು ||288||
ರಾಗ ಭೈರವಿ ಏಕತಾಳ
ಭಳಿರೆ ನಪಾತ್ಮಜ ನಿನ್ನ | ವೋ | ಲಲಘು ನಪಾಲಕರಿನ್ನಾ ||
ವಿಳೆಯೊಳಿಹರೆ ಮಝಪೂತು | ಸಾ | ಕಲಸಿದೆ ಭೋಜನವಿತ್ತು ||289||
ಅನ್ನವನಿತ್ತೋರ್ವನನ್ನು | ಸಲೆ | ಮನ್ನಿಸಲಾಗದೆ ನೀನು |
ಇನ್ನೇನೆಸಗುವೆಯೆಂದು | ಬಹು | ವರ್ಣದಿ ಜರೆದನು ನಿಂದು ||290||
ವಾರ್ಧಕ
ರೂಢಿಪತಿ ಕೇಳ್ ಬಳಿಕ ನಪಕುಮಾರಕನಿವನ |
ಕೂಡೆ ಛಲಕೊಳ್ಳದೆಂದರಿದು ಮಣಿಮುದ್ರಿಕೆಯ |
ಗಾಢದಿಂದಿತ್ತು ಕೈಮುಗಿದೆಂದನೆಂತಾದಡಂ ನೀವು ದ್ವಿಜರಧಿಕರು ||
ಬೇಡ ನಿಮ್ಮಲಿ ಪಂಥವತಿ ಶೀಘ್ರದಿಂ ಕಪೆಯ |
ಮಾಡಿರೆಂದೆನೆ ಕೇಳ್ದು ಪೊರಮಟ್ಟು ನಡೆತಂದು |
ಪ್ರೌಢಿಯಿಂ ತನ್ನವರನೀಕ್ಷಿಸುತ ನಮಿಸಿ ಮುರಮರ್ದನನೊಳಿಂತೆಂದನು ||291||
ಏನಿದಚ್ಚರಿ ದೇವ ಹಿಂದೆ ಬಕಹರಣದೊಳ್ |
ತಾನುಂಡ ಭೋಜನಕೆ ಮಿತವಿರ್ಪುದದರಿಂದ |
ಲಾನಿರದೆ ತಪ್ತಿಯಿಂದಪರಿಮಿತ ಭೋಜನದಿ ನೆರೆ ಹಸಿದೆನೇತಕೆನಲು ||
ನೀನುಂಡುದಂದು ಸ್ವಭಾವಧರ್ಮವದಿಂದು |
ವೇಣು ಮನ್ಮುದ್ರಿಕೆಯ ಸತ್ತ್ವವೆಂದರುಹಿ ಪವ |
ಮಾನಸುತನಿಂದದಂ ಪಾರ್ಥಂಗೆ ಕೊಡಿಸಿ ತಾಂ ಮರಳಿದಂ ಮುರವೈರಿಯು ||292||
ಭಾಮಿನಿ
ಅನಿತರೊಳು ಬಲರಾಮ ಸತ್ಯಕ |
ತನಯ ಕತವರ್ಮಾನಿರುದ್ಧಾ |
ದ್ಯನುಪಮದ ಯದುವೀರರೈತರೆ ಕೂಡಿಕೊಂಡವರ ||
ವನಜನಾಭನು ದ್ರುಪದಸುತನರ |
ಮನೆಗೆ ಬರೆ ಕಾಣುತ್ತ ಭಕ್ತಿಯ |
ಘನತೆಯಿಂ ಕರೆತಂದು ಮನ್ನಿಸಿದನು ಸರಾಗದಲಿ ||293||
ಕಂದ
ಕುರು ಯದುಕುಲಜರ್ ಮೊದಲಾ |
ಗಿರುತಿಹ ತೆತ್ತೀಸವಂಶದರಸುಗಳಾಗಳ್ ||
ಭರದಿಂ ತಂತಮ್ಮವರೊಡ |
ವೆರದೆಲ್ಲರ್ ಕುಳಿತರಲ್ಲಿ ಸಭೆಯಾಗಿರ್ದುಂ ||294||
ರಾಗ ಕಾಂಭೋಜಿ ಝಂಪೆತಾಳ
ವಿವಿಧ ವಿದ್ಯಾವಿಶಾರದ ವಿಪ್ರಚಯವು ಮೇಣ್ |
ಕವಿ ಗಮಕಿ ಪಾಠಕಾದಿಗಳು ||
ತವೆ ಕುಬ್ಜ ಪಂಗು ಬಧಿರಾಂಧಕಾದಿಗಳಲ್ಲಿ |
ತವತವಗೆ ಬಂದು ಕೂಡಿದರು ||295||
ಬಳಿಕ ಧಷ್ಟದ್ಯುಮ್ನನನು ಕರೆದು ದ್ರುಪದನಪ |
ನೊಲಿದು ನೇಮಿಸಿದನೀ ತೆರದಿ ||
ಕಳೆಯದಿರು ವೇಳೆಯನು ಲಗ್ನ ಸನಿಹದೊಳಿಹುದು |
ಲಲನೆಯಳ ಸಿಂಗರಿಸಹೇಳು ||296||
ತರಿಸು ಧನುವನು ಮತ್ಸ್ಯಯಂತ್ರವನು ಬೇಗ ತಂ |
ದಿರಿಸು ದಂಡಿಗೆಯಲಬಲೆಯನು ||
ಕರೆಸಿ ತೋರಿಸು ವಸುಮತೀಪತಿಗಳವರನ್ನು |
ವರಿಸಲೆಂದನು ಧರಾಧಿಪನು ||297||
ಭಾಮಿನಿ
ಬಳಿಕ ದ್ರುಪದನ ನೇಮದಲಿ ಸ್ತ್ರೀ |
ಕುಲಶಿರೋಮಣಿಯೆಡೆಗೆ ಬಂದರು |
ಲಲನೆಯರು ರಭಸದಲಿ ಶತ ಸಾಹಸ್ರ ಸಂಖ್ಯೆಯಲಿ ||
ನಲಿದು ಮಂಗಲಮಜ್ಜನವನಾ |
ಸುಲಲಿತಾಂಗಿಗೆ ರಚಿಸಿ ಪಟ್ಟಾ |
ವಳಿಯ ನೆರವಿಡಿದುಡಿಸಿ ಸಿಂಗರಿಸಿದರು ಸೊಬಗಿಂದ ||298||
ರಾಗ ಸೌರಾಷ್ಟ್ರ ಏಕತಾಳ
ಸತಿಯರಲಂಕರಿಸಿದರಂದು | ಗುಣ |
ವತಿ ದ್ರೌಪದಿಯನು ಮನದಂದು || ಸತಿಯ || ಪಲ್ಲವಿ ||
ಕಣ್ಣಿಗಂಜನವ ಬಳಲ್ಮುಡಿಗೆ |
ಸಣ್ಣ ಮಲ್ಲಿಗೆಯನು ತಳಿರೆಡೆಗೆ ||
ಬಿನ್ನಾಣದ ಲಂಡಿಗೆ ತಿಲಕವ ಫಣೆ |
ಗುನ್ನತಿಕೆಯಲಿ ಸಿಂಗರಿಸಿದರು || ಸತಿಯ ||299||
ಕಂಚುಕವನು ಬಲ್ಮೊಲೆಗಳಲಿ |
ಮಿಂಚುವ ಹಾರವ ಕೊರಳಿನಲಿ ||
ಕಾಂಚಿಯೊಡ್ಯಾಣಕಿಂಕಿಣಗಳನುಡೆಯಲಿ |
ಚಂಚಲ ನೇತ್ರೆಗೆ ತೊಡಿಸಿದರು || ಸತಿಯ ||300||
ಸಿಂಧೂರವನು ಬೈತಲೆಯೆಡೆಗೆ |
ಗಂಧದ ನೀರ ಮುಂಗೈ ಕಡೆಗೆ ||
ಚಂದನಲೇಪನವನು ಕುಚಯುಗಳಕೆ |
ಚಂದಿರವದನೆಯರೆಸಗಿದರು || ಸತಿಯ ||301||
ಕರದಿ ಕಂಕಣ ಬೆರಳುಂಗುರವ |
ಚರಣದಲಂದುಗೆ ನೂಪುರವ ||
ಮೆರೆವ ನಾಸದಿ ಮೌಕ್ತಿಕವನು ಕರ್ಣಕೆ |
ಹರಳೋಲೆಯನಳವಡಿಸಿದರು || ಸತಿಯ ||302||
ಮಕರಪತ್ರವನು ಕಪೋಲದಲಿ |
ಸಕಲ ಭೂಷಣವ ಸರ್ವಾಂಗದಲಿ ||
ಸುಕರ ತಾಂಬೂಲವ ಮುಖದಲಿ ಸೇರಿಸಿ |
ಸುಕಲೆಯರಂದು ಸಿಂಗರಿಸಿದರು || ಸತಿಯ ||303||
ಭಾಮಿನಿ
ವಾರಿರುಹದಳನೇತ್ರೆಯರು ಮಗು |
ಳಾರತಿಯನೆತ್ತಿದರು ಶಿರದಲಿ |
ಚಾರುಮುತ್ತಿನ ಸೇಸೆಯಿಟ್ಟರು ಹರಸುತೊಲವಿನಲಿ ||
ಭೂರಿ ಸನ್ಮಾನದಲಿ ಕೈಗೊಡೆ |
ನಾರಿಮಣಿ ದಂಡಿಗೆಯನೇರ್ದಳು |
ಭೋರಿಡಲು ವಾದ್ಯಗಳು ಬರುತಿರ್ದಳು ಸಭಾಂತರಕೆ ||304||
ರಾಗ ಘಂಟಾರವ ಅಷ್ಟತಾಳ
ಬಂದಳು-ದ್ರುಪದಾತ್ಮಜೆಯೊಯ್ಯನೆ | ಸಂದಣಿಸಿ ಮುಸುಕಿರ್ದ ಸತಿಯರ |
ವಂದಮಧ್ಯದಿ ಮಾನಿನಿ ||305||
ಕುಂದಕು-ಡ್ಮಲರದನೆ ಚಂಚಲ ನೇತ್ರೆ | ಚಂದಿರಾನನೆ ಸುಂದರಾಂಗಿ ಪು |
ರಂದರನ ಸಮಭಾಷಿಣಿ ||306||
ಮಂದಗಾ-ಮಿನಿ ಮುಕುರಕಪೋಲೆ ಮಿ | ಳಿಂದಕುಂತಳೆ ಚಂದನೋಪಮ |
ಗಂಧಿ ನಾರೀಕುಲಮಣಿ ||307||
ಕಂದ
ಭೂಮಿಪ ಕೇಳ್ ಬಳಿಕಂದಾ |
ಕೋಮಲೆಗಂ ಸಕಲ ಭೂಪರ ತೋರ್ಪರೆ ತಾಂ ||
ಪ್ರೇಮದಿ ಧಷ್ಟದ್ಯುಮ್ನಂ |
ಕಾಮಿನಿಯೆಡೆಗೈದಿ ತೋರ್ದನೀತೆರದಿಂದಂ ||308||
ರಾಗ ಸಾಂಗತ್ಯ ರೂಪಕತಾಳ
ತರುಣಿ ನೋಡಿತ್ತ ಸೋದರವರ್ಗವೆರಸಿಹ |
ಕುರುರಾಯನೀತನು ಕಾಣೆ ||
ನೆರೆ ನೋಡದತ್ತ ಮುಂಬರಿಸು ದಂಡಿಗೆಯನೆಂ |
ದಿರದೆ ಮುಂದೈದಿದಳೊಡನೆ ||309||
ಇತ್ತ ನೋಡೆಲೆ ತಂಗಿ ಕೀಚಕನಿವನೆನೆ |
ಮತ್ತೆ ಮುಂದಕೆ ಹರಿಸೆನಲು ||
ಉತ್ತರ ವೀರ ವಿರಾಟರ ತೋರೆ ಮುಂ |
ದರ್ತಿಯಿಂದಲೆ ಗಮಿಸಿದಳು ||310||
ಧರೆಯೊಳು ರವಿಯಂತೆ ಹೊಳೆಯೊಳೆಯುವನೀತ |
ಧುರಧೀರ ಕರ್ಣ ನೋಡೆನಲು ||
ಭರದ ರೂಪಾತಿಶಯವ ಕಂಡಳಾರೆಂದು |
ತರುಣಿ ಮೇಣ್ ಮೊಗದಿರುಹಿದಳು ||311||
ರಾಗ ಸೌರಾಷ್ಟ್ರ ಅಷ್ಟತಾಳ
ನೀಲನೀತನು ಶಿಶುಪಾಲ ತಾನಿವನೀತ | ತಂಗಿ ನೋಡೆ || ಇತ್ತ
ಭೂಮಿಪಾಲಕ ಜಯದ್ರಥನಿವನೀತ ಬಾಹ್ಲಿಕ | ತಂಗಿ ನೋಡೆ ||312||
ಚೋಳ ಕೇರಳ ಪಾಂಡ್ಯರಿವರು ಸಂಜಯನೀತ | ತಂಗಿ ನೋಡೆ || ನಪ |
ಲೋಲ ಜರಾಸಂಧನೆಂಬವನೀತನು | ತಂಗಿ ನೋಡೆ ||313||
ಇತ್ತಲೀತನು ಭಗದತ್ತ ಪೌಂಡ್ರಕನೀತ | ತಂಗಿ ನೋಡೆ || ಸೋಮ |
ದತ್ತ ಬಹದ್ರಥ ದಂಡಧಾರಕನೀತ | ತಂಗಿ ನೋಡೆ ||314||
ಸತ್ಯಸಂಪನ್ನ ಮಾದ್ರಾಧೀಶನೀತನು | ತಂಗಿ ನೋಡೆ || ಖ್ಯಾತಿ |
ಯುಕ್ತನಶ್ವತ್ಥಾಮನಿವನು ಸೌಬಲನೀತ | ತಂಗಿ ನೋಡೆ ||315||
ರಾಗ ಶಂಕರಾಭರಣ ಅಷ್ಟತಾಳ
ಇತ್ತ ನೋಡೌ ತಂಗಿ ಹರಿಯ | ದಾನವಕುಲ | ಮತ್ತೇಭಕೇಸರಿಯ ||
ಮನ್ಮಥನನ್ನು | ಪೆತ್ತ ಸನ್ಮೂರುತಿಯ ||
ಮತ್ತಕಾಶಿನಿ ನಿನ್ನೊಳ್ ಮತಿಯಾಗೆ ವರಿಸೊಂದೆ |
ಚಿತ್ತದಿ ಯದುಪತಿಯ || ಎಂದು ತೋರಿದ | ನುತ್ತಮ ಮೂರುತಿಯ ||316||
ಕೇಳಿದಾಕ್ಷಣ ಭಕುತಿಯಲಿ | ಹೂಳಿ ರೋಮಾಂಚನವ ||
ಗದ್ಗದವೆತ್ತು | ಬಾಲೆ ತಾ ಬೆದರುತಲಿ ||
ಸಾಲಿಂದ ಸ್ತುತಿಸಿ ಸದ್‌ಬಂಧುತ್ವ ಗುರುಭಾವ |
ಕಾಲಿಟ್ಟುದಿವನಲೆಂದು || ಕೈಮುಗಿಯುತ್ತ | ಪೇಳಿದಳಬಲೆಯಂದು ||317||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಆದಡೀಕ್ಷಿಸು ಹಿರಿಯನೀತನ | ಸೋದರನು ಬಲನೀತನಿವ ಮೇಣ್ |
ಮಾಧವಾತ್ಮಜ ಸ್ಮರನು ರೂಪಿನೊ | ಳೈದೆ ಚೆಲುವ ||318||
ಇವನ ಸುತನನಿರುದ್ಧನೀತನು | ಯುವತಿ ನೋಡಕ್ರೂರ ಸಾಂಬೋ |
ದ್ಧವರಿವರು ಕತವರ್ಮ ಸಾತ್ಯಕ | ರಿವರು ನೋಡೆ ||319||
ಸಾರಣನ ಸಾತ್ಯಕಿಯ ಕೃಷ್ಣ ಕು | ಮಾರರಖಿಳರ ಸಕಲ ಯಾದವ |
ವೀರರನು ನೋಡೆಂದು ತೋರ್ದನು | ನಾರಿಗಂದು ||320||
ವಾರ್ಧಕ
ಧರಣಿಪತಿ ಕೇಳ್ ಜಗವನಿಂದ್ರಿಯವನುರೆ ವಿಷಯ |
ಕರಣಾದಿಗಳ ನೆಲ್ಲಮಂ ನೆತ್ತಿ ಮುಖದಿಂದ |
ಲಿರದೆ ತೆಗೆತೆಗೆದು ಶ್ರುತಿಶಿರವಮಲ ತತ್ಪದವನರಸ್ವಂತೆ ಯಜ್ಞಸುತೆಯು ||
ನೆರೆ ಮನಕೆ ಬಯಕೆಯುಳ್ಳವನನರಸುತ ನಪಾ |
ಲರನೆಲ್ಲರಂ ಕುಡಿತೆಗಂಗಳಿಂ ಮೊಗೆಮೊಗೆದು |
ಹೊರಸೂಸುತೈತರಲ್ಕವಳ  ಭಾವವನರಿದು ತಿರುಹಿದರ್ ದಂಡಿಗೆಯನು ||321||
ರಾಗ ನೀಲಾಂಬರಿ ರೂಪಕತಾಳ
ನಪರನೆಲ್ಲರ ನಾರಿ ಬಿಟ್ಟು ಪೋಪುದ ಕಂಡು |
ದ್ರುಪದನು ಭೂರಿ ಚಿಂತೆಯಲಿ ||
ವಿಫಲವಾದುದೆ ಶಿವ ಶಿವ ಪುರೋಹಿತರೆನ್ನೊಳ್ |
ಶಪಥದಿ ಪೇಳ್ದ ಮಾತಿಂದು ||322||
ಕಾಣದೆ ಪೋದೆ ನಾನಕಟಿಲ್ಲಿ ಪರಿಯಂತ |
ಮಾನವಾಧಿಪ ಪಾಂಡುಸುತರ ||
ಕಾನನದಲಿ ಪೋಗಿ ಕಂಗಳ ತೆರದೊಲಾ |
ಯ್ತೇನ ಮಾಡುವೆನಯ್ಯ ವಿಧಿಯೆ ||323||
ಇನ್ನು ಯೋಚಿಸಲೇನು ಫಲವು ಮಾನಿನಿಯಳ |
ಪುಣ್ಯವಿರ್ದುದು ತಪ್ಪಿದಪುದೆ ||
ಉನ್ನತ ಮತ್ಸ್ಯಯಂತ್ರವ ನೆಗಹುವರಿರೆ |
ಕನ್ಯೆಗೆ ವರನಾಗಲೆಂದ ||324||
ವಾರ್ಧಕ
ಎಂದು ಸಲೆ ಚಿತ್ತದೊಳ್ ನಿಶ್ಚಯಿಸುತಾ ದ್ರುಪದ |
ನಂದು ಮಾಡಿಸಿ ಮತ್ಸ್ಯಯಂತ್ರಮಂ ಧನುವನುಂ |
ತಂದಿರಿಸಿ ಶರಗಳಂ ಸನ್ನಾಹಗೊಳಿಸಿ ವೈದಿಕವಿಧಾನದೊಳರ್ಚಿಸಿ ||
ಇಂದು ಭುಜಬಲವುಳ್ಳಭೂಪರೀ ಚಾಪಮಂ |
ಸಂಧಾನವೆಸಗಿ ಬಾಣವನೆಸೆದು ಗಗನದೊಳ |
ಗೊಂದಿರ್ದ ಯಂತ್ರಮಂ ಕೆಡಹಲೆಂದೆನುತ ಹೊಯ್ಸಿದನವಂ ಡಂಗುರವನು ||325||
ಕಂದ
ಆ ಸಮಯದಲಿದನುಂ ಕಾಂ |
ಬಾಸೆಯೊಳುಂ ಭದ್ರಮಂಟಪಕೈತಂದಾಗಳ್ ||
ಸಾಸಿರಸಂಖ್ಯೆಯೊಳೆಸೆವ ವಿ |
ಲಾಸಿನಿಯರ್ ಸಹಿತ ದ್ರುಪದಸುತೆ ಕುಳ್ಳಿರ್ದಳ್ ||326||
ರಾಗ ಭೈರವಿ ಝಂಪೆತಾಳ
ಧಾರಿಣೀಪತಿಯಿತ್ತ | ಸಾರಿಸಲು ಡಂಗುರವ |
ವೀರನಪರೊಗ್ಗಾಗು | ತೋರಣದೊಳಂದು ||327||
ಎನಗೆ ತನಗೆಂದೆನುತ | ಧನುವಿನೆಡೆಗೈತಂದು |
ಮಣಿಯುತಲ್ಲಾಡಿಸ | ಲ್ಕನುವಾಗದವರು ||328||
ತಿರುಗಲೀಕ್ಷಿಸಿ ಮಗಧ | ನಿರದೆ ಮದ್ಭುಜಬಲವ |
ಮೆರೆಸಲಿದು ಸಮಯವಾ | ಗಿರುವುದೆಂದೆನುತ  ||329||
ಇಳಿದು ಭದ್ರಾಸನವ | ಘಳಿಲನೈತಂದು ತೋ |
ಳ್ಗಳಲವುಕಿ ನೆಗಹೆ ಧನು | ನೆಲನ ಬಿಡದಿರಲು ||330||
ಒತ್ತಾಯದಿಂದ ಪಿಡಿ | ದೆತ್ತಿದಡೆ ಯವೆ ಮಾತ್ರ |
ಪೃಥ್ವಿಯನು ಬಿಡದಿರಲು | ಸತ್ತ್ವಗುಂದಿದನು ||331||
ಭಾಮಿನಿ
ಹರಿಯದಿದು ನಮ್ಮಿಂದ ಹೆಂಗಳ |
ಬಿರುನಗೆಯು ಘನವಾಯ್ತು ಸಾಕೆಂ |
ದರಸನೊಯ್ಯನೆ ಹಿಂದೆ ಸರಿದನಿದೇಕೆ ತನಗೆನುತ ||
ಹರ ಹರಳುಕಿದನೆ ಜರಾಸುತ |
ಧರಧುರದ ಧನುವಿಂಗೆ ನಮ್ಮದು |
ಹರಿಬವೆನುತೈತಂದನಾ ಶಿಶುಪಾಲನುರಿಮಸಗಿ ||332||
ರಾಗ ಕೇದಾರಗೌಳ ಅಷ್ಟತಾಳ
ದಮಘೋಷನಂದನನುಬ್ಬಟೆಯಿಂದೇಳೆ | ತಮತಮ್ಮೊಳೆಲ್ಲವರು ||
ಅಮಮ ತಪ್ಪಲ್ಲ ರಾವಣನು ಹಿಂದಿವನು ವಿ | ಕ್ರಮಿಯಾಗದಿರನೆಂದರು ||333||
ಬಂದು ಸತ್ತ್ವದಿ ಪಿಡಿದೆತ್ತಲು ನೆಲವಿಡಿ | ದೊಂದಿಷ್ಟು ಮಿಡುಕದಿರೆ ||
ಸಂದೇಹವಿಲ್ಲ ಭಾರಿಯ ಧನುವಪಹಾಸ್ಯ  | ಕಿಂದೆಡೆಯಾಯ್ತೆಂದನು ||334||
ಕಂಡು ಮಾಗಧನವನನು ಕರೆದೆಂದನು | ಚಂಡಿ ನೋಡಾ ಧನುವು ||
ಭಂಡುಗೈವುದು ನಪರನು ನಡೆ ಪುರಕೆಂದು | ಕೊಂಡೊಯ್ದನಾತನನು ||335||
ಭಾಮಿನಿ
ಮಗಧನಪ ಶಿಶುಪಾಲಕರು ನಿಜ |
ನಗರಿಗೈತರೆ ಮಿಕ್ಕ ನಪರದ |
ನೆಗಹಲಾರದೆ ಸತ್ತ್ವಗುಂದಲು ಕಂಡು ಖಾತಿಯಲಿ ||
ನಗೆಯನಿತ್ತುದೆ ಚಾಪವವನಿಪ |
ರಗಡುತನಕಿಂದಿನಲಿ ನೋಳ್ಪೆನು |
ಬಿಗುಹ ತಪ್ಪೇನೆನುತ ಶಲ್ಯ ನಪಾಲನೈತಂದ ||336||
ರಾಗ ಸೌರಾಷ್ಟ್ರ ಏಕತಾಳ
ಮಸಗಿ ಶಲ್ಯನು ಧನುವೆಡೆಗೆ ಪೋಪುದು ಕಂಡು |
ಕುಸುಮಲೋಚನೆಯರು ನಗುತ ತಮ್ಮೊಳಗೆ ||
ಶಿಶುಪಾಲ ಮಾಗಧರಂದವೊ ಗೆಲವೊ ಸಾ |
ಹಸವಂತನಿವನಹನೆಂದು ಪೇಳಿದರು ||337||
ತುಡುಕಿ ಸತ್ತ್ವದಿ ಫಣೆಗೊಂದಿಸಿ ನೆಗಹಲು |
ಮಿಡುಕದ ಧನುವನೊತ್ತಾಯದಿಂ ನೆಗಹೆ ||
ಹೊಡಕರಿಸುತಲೆ ಡೊಳ್ಳಡಿಯಾಗಿ ಬಿ್ದನು |
ಮಡದಿಯರ್ ಕೈಹೊಯ್ದು ನಗಲು ಹಿಂಗಿದನು ||338||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಸೋತು ಶಲ್ಯನು ಸರಿಯಲು ಹಿಂದೆ | ರವಿ | ಜಾತನೀಕ್ಷಿಸುತಲೆ ಖತಿಯಿಂದೆ ||
ಭೂತಳಾಧೀಶ್ವರರೆಲ್ಲರ | ಮನ | ಘಾತಿಯ ಗೈದ ಚಾಪದ ದೂರ ||339||
ತವಿಸದಿಂದಿರ್ದೇನು ಫಲವೆಂದು | ಬಹ | ತವಕವ ಕಂಡು ನಾರಿಯರಂದು ||
ತವೆ ರೂಪವಂತನಾಗಿರ್ಪನು | ನಮ್ಮ | ಯುವತಿಗೆ ಸಮನಾಗಿ ತೋರ್ಪನು ||340||
ಆದಡರ್ಜುನನಲ್ಲವೆನುತಿರೆ | ಕಲಿ | ರಾಧೇಯನೊಡನೆ ಚಾಪದ ಹೊರೆ ||
ಗೈದಿ ಸತ್ತ್ವವ ತೋರಲವನನು | ಕೊಳ್ಳ | ದಾದುದಾರೆಂದರಿಯದೆ ಧನು ||341||
ಬಲಿದು ಮಂಡಿಯಲೌಕಿ ಜೋಡಿಸಿ | ಹೆದೆ | ಗೊಳಿಸಲಾರದಲೆ ವಿಭಾಡಿಸಿ ||
ತಲೆಯ ಬಾಗಿಸುತ ದುಮ್ಮಾನದಿ | ಮೆಲ್ಲ | ನಲಸಿ ಹಿಂಗಿದನುರೆ ಮೌನದಿ ||342||
ಭಾಮಿನಿ
ಅಂಗದೇಶಾಧೀಶ್ವರನು ಹೊರ |
ಹಿಂಗಲೀಕ್ಷಿಸಿ ಕೌರವಾದ್ಯರು |
ಸಂಗಡವೆ ಹಿಮ್ಮೆಟ್ಟಿದರು ಬಿಲು ಸದರವಲ್ಲೆನುತ ||
ಭಂಗಗೈದುದೆ ಧನುವಕಟ ನಪ |
ಪುಂಗವರ ಸಾಹಸವನಿರಲಿದ |
ರಂಘವಣೆಯನು ನೋಳ್ಪೆನೆನುತೆದ್ದನು ಹಲಾಯುಧನು ||343||
ರಾಗ ಭೈರವಿ ಏಕತಾಳ
ಕತಕದ ಚಾಪವ ಮುರಿದು | ನಪ |
ಸುತೆಯನು ಮುಂದಲೆವಿಡಿದು ||
ಖತಿಯಿಂದೆಳೆತಹೆನೀಗ | ತಾನೆ
ನ್ನುತ ನೀಲಾಂಬರನಾಗ ||344||
ಭದ್ರಾಸನವಿಳಿದುದನು | ಒಡ |
ನದ್ರಿಧರನು ಕಂಡದನು ||
ಉದ್ರೇಕವ ಮಾಣೆನುತ | ಬಲ |
ಭದ್ರನೊಳೆಂದನು ನಗುತ ||345||
ರಾಗ ಶಂಕರಾಭರಣ ಏಕತಾಳ
ಎಲ್ಲಿಗೆ ಗಮನವಿದೇನು | ಮೆಲ್ಲನಿಳಿದಿರೀ ಪೀಠವನು |
ಸೊಲ್ಲಿಸಬೇಕಣ್ಣ ಕಾರ್ಯ | ವುಳ್ಳಡದರನು ||
ಇಲ್ಲವೈ ಕಾರ್ಯ ಬೇರಿನ್ನು | ಬಿಲ್ಲ ಮುರಿದಿಕ್ಕಿ ಕಾಂತೆಯನು |
ನಿಲ್ಲದೆ ಕೈವಿಡಿದು ತರುವ | ದಲ್ಲದೆ ಬೇರೆ ||346||
ಏನಹರು ನಿಮಗೆ ಪಾಂಡು | ಸೂನುಗಳ್ ಮೈದುನರೈಸೆ |
ಮೇಣವಂದಿರರಸಿ ಭಗಿನಿ | ತಾನೀಕೆಯೈಸೆ ||
ನೀನು ಭ್ರಾಂತನಕಟಾ ಕುಂತಿ | ಸೂನುಗಳುರಿಮನೆಯೊಳು |
ಹಾನಿಯಾಗದಿರುವರೆ ಸ | ನ್ಮಾನನೀಯರು ||347||
ಧರೆಯಲಿ ಪಾಂಡವರಿಲ್ಲೆಂ | ದರಿಯಬೇಡೀ ಯಂತ್ರವೆಸೆವ |
ರಿರುವರು ಬೇರೆಂದು ಮನದಿ | ತರದಿರಣ್ಣಯ್ಯ ||
ಬರಿಯ ಠಕ್ಕೊ ಸಹಜವೋ ಪೇ | ಳಿರುವರೆ ಪಾಂಡವರಿಲ್ಲಿ |
ಹರ ಹರ ವಿಚಿತ್ರವೆನಗೆ | ಮುರಹರ ಕೇಳು ||348||
ವೀರ ಪಾಂಡುಸುತರನೀಗ | ತೋರುವೆ ವಸುದೇವನಾಣೆ |
ಮೀರೆನು ಸುಳ್ಳಲ್ಲ ಕೇಳೀ | ಬಾರಿ ಸತ್ಯವು ||
ಭೂರಿ ಹಿತವಾಯ್ತವರಭ್ಯುದಯ | ಬೇರೆ ನಮ್ಮಭ್ಯುದಯವೈಸೆ |
ನಾರಿಯನಾಳಲೆಂದನು | ಸೀರಪಾಣಿಯು ||349||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ಚಿಂತಿಸುತ ದ್ರುಪದನ ನುಡಿದನಕಟ ಭೂ |
ಪೋತ್ತಮರದೆಲ್ಲರಳುಕಿದರು ||
ಮತ್ತಕಾಶಿನಿಗಾರು ವರರಿನ್ನು ಶಿವ ಪಾಂಡು |
ಪುತ್ತರಿಲ್ಲಿನ್ನೇನು ಗತಿಯೊ ||350||
ವರ ಸಮುದ್ರಾಂತ ನಪರಿರ್ದೇನು ಫಲವಿದರೊ |
ಳಿರದಿರಲು ಪಾಂಡುನಂದನರು ||
ಬರಿದೆ ನೆರಹಿದೆನಿವರನೆಂದರಸ ಚಿಂತೆಯಿಂ |
ದಿರಲು ಧಷ್ಟದ್ಯುಮ್ನ ನುಡಿದ ||351||
ಅವರ ಮಾತೇಕಿನ್ನದಿತ್ತಲಿದೆ ದಕ್ಷಿಣೆಗೆ |
ಹವಣಿಸಿದ ವಿಪ್ರಸಂತತಿಯು ||
ತವೆ ಸಮುದ್ರದ ತೆರದಿ ಬಾಹುಬಲವಿದರೊಳು |
ಳ್ಳವರು ಸಾಧಿಸಲಿ ಯಂತ್ರವನು ||352||
ಎಂದೆನುತ ಸಾರಿಸುತ ಡಂಗುರವನಾ ವಿಪ್ರ |
ವಂದಮಧ್ಯದಲಿ ಚಾರಕರು ||
ಇಂದು ನಿಮ್ಮಲ್ಲಿ ಮಿಡುಕುಳ್ಳರೇಳುವುದು ಶರ |
ಸಂಧಾನವೆಸಗಿ ಯಂತ್ರವನು  ||353||
ಎಚ್ಚು ಕೈಚಳಕವನು ತೋರಿ ಕಮಲಾಕ್ಷಿಯನು |
ಮೆಚ್ಚಿಸುವುದೀಗಳೆಂದೆನುತ ||
ಉಚ್ಚರಿಸಿ ಡಂಗುರವ ಸಾರೆ ಕೇುತ ದ್ವಿಜರು |
ಬೆಚ್ಚಿ ಬೆರಗಾಗುತುಸಿರಿದರು ||354||
ರಾಗ ತೋಡಿ ತ್ರಿವುಡೆತಾಳ
ಏಕೆ ನಮಗಾ ಮಾನಿನಿಯ ತಳ್ಳಿ | ತರವಲ್ಲ ಬೇಡ ವಿ |
ವೇಕಿಸದು ವಿಪ್ರೇಂದ್ರರಿರ ಕೇಳಿ ||
ಸಾಕು ದಕ್ಷಿಣೆ ಮಷ್ಟಭೋಜನ | ಹಾಕುವವರಾರೆಲ್ಲಿಧನುವದು |
ಸೋಕಿದವರನು ಕೆಡಹುವುದು ತೆಗೆ | ನೂಕದದು ನಮ್ಮಿಂದ ಸುಮ್ಮನೆ ||355||
ನಾವು ವಚನದಿ ಶೂರರಲ್ಲದೆ | ಸಲೆ ಕಾರ್ಯನಿಪುಣರೆ |
ಭಾವಿಸಲು ಧನು ಸದರವುಳ್ಳಡೆ
ಭೂವಧೂವಲ್ಲಭರು ಹಲಬರು | ತಾವೆ ಸೋತರು ನಮಗೆ ಸುಲಭವೆ |
ಕೋವಿದರು ನಮಗಿದಿರಹರೆ ವಿ | ದ್ಯಾವಳಿಯಲಿ ಪರೀಕ್ಷೆಯೀವೆವು ||356||
ಸಾಂಗವೇದಪುರಾಣದರ್ಥದಲಿ | ಮೀಮಾಂಸ ತರ್ಕೋ |
ಪಾಂಗದಲಿ ಸಲೆ ಧರ್ಮಶಾಸ್ತ್ರದಲಿ ||
ಸಂಗಿಸಿದ ನಾಟಕ ಭರತ ಕಾ | ವ್ಯಂಗಳಲಿ ವೈದ್ಯಾ ಅಲಂಕಾ |
ರಂಗಳಲಿ ಗಜತುರಗ ಲಕ್ಷಣ | ದಂಗದಲಿ ನಮ್ಮನು ಪರೀಕ್ಷಿಸಿ ||357||
ಅಲ್ಲದಿರೆ ವಿಧವಿಧದ ಶಾಕದಲಿ | ಘತಸೂಪ ಪಾಯಸ |
ಸಲ್ಲಲಿತ ಸುಸ್ವಾದುಪಾಕದಲಿ ||
ಬೆಲ್ಲ ಬೆರಸಿದ ಹೂರಿಗೆಯ ಮೆಲು | ವಲ್ಲಿ ಸಂಡಿಗೆ ಪರಡಿ ಹೂರಣ |
ದಲ್ಲಿ ನಮ್ಮ ಪರೀಕ್ಷೆಯನು ಭೂ | ವಲ್ಲಭನು ತಾ ಕರೆಸಿ ನೋಡಲಿ ||358||
ಭಾಮಿನಿ
ಅರಸ ಕೇಳ್ ಮೇಣ್ ಜೀವಭಾವದ |
ಪರಮನಂತೆ ದ್ವಿಜಾಕತಿಯೊಳಿಹ |
ವರ ಯುಧಿಷ್ಠರಭೂಪನಾ ಭೂಸುರರ ಮಧ್ಯದಲಿ ||
ಇರುತ ಕೇಳ್ದೀ ಧ್ವನಿಯನರ್ಜುನ |
ಗಿರದೆ ನೇತ್ರದಿ ಸೂಚಿಸಲ್ಕದ |
ನುರು ಪರಾಕ್ರಮದಿಂದ ಕೈಗೊಂಡೆದ್ದನಾ ಕ್ಷಣಕೆ ||359||
ಕಂದ
ಧರ್ಮಜ ಕುಂತಿ ವಕೋದರ |
ರ್ಗಂ ಮಣಿದಾ ಪಾರ್ಥನೇಳಲಾ ದ್ವಿಜನಸಭೆಯಿಂ ||
ತಮ್ಮೊಳಗೀಕ್ಷಿಸಿ ವಿಪ್ರಕು |
ಲಮ್ಮಾಣದೆ ಪೇಳ್ದರಿಂದ್ರಸುತನೊಡನಾಗಳ್ ||360||
ರಾಗ ಘಂಟಾರವ ಅಷ್ಟತಾಳ
ಏನು ಸಿದ್ಧಿವುಪಾಧ್ಯರೆದ್ದಿರಿ ಮಝ | ಹೀನ ಧನುವಿಂಗಲ್ಲದೇ ತಾ |
ನೇನು ಮನದಂಗವಣೆಯೊ ||
ಮಾನೀಮಣಿಯನು ಬಯಸಿದಿರೆ ಮ |
ಹಾನುಭಾವರು ತಾವಸಾಧ್ಯವ | ದೇನು ತಮಗೀ ಜಗದೊಳು ||361||
ಮದುವೆ ಬೇಕೆನೆ ಶ್ರೋತ್ರಿಯ ವಿಪ್ರವ | ರ್ಗದಲಿ ಕನ್ಯಾರ್ಥಿಗಳು ನಾವೆಂ |
ದೊದಗಿರುವ ಕುಲವಿದ್ಯದಿ ||
ಹೆದರದೀವುದು ನೀವು ಪರೀಕ್ಷೆಯ |
ನಿದು ಸುಖವು ನಿಮಗಲ್ಲದಿನ್ನಿಂ |
ತಿದು ಭಗೀರಥಯತ್ನವು ||362||
ಎನಲು ಪಾರ್ಥನೆಂದನು ನೀವು ಸೈರಿಸಿ | ವಿನುತ ನಿಮ್ಮ ಕಪಾಕಟಾಕ್ಷವ |
ದೆನಗಿಹುದು ನೀವು ಪರಸಿದ ||
ಘನತರಾಶೀರ್ವಾದದ ಶಕ್ತಿಯಿಂದ ಸಂ |
ಜನಿತ ಜಯರಾವೇನು ಘನವೀ | ಧನುವೆನಲು ಬಳಿಕೆಂದರು ||363||
ರಾಗ ಮಾರವಿ ಏಕತಾಳ
ಪಂಡಿತ ಜಟೆಘನಪಾಠಕರಿರ ನೀವು | ಕುಂಡಲದೀಕ್ಷಿತರು ||
ಕಂಡಿರೆನೀವಿವನುಭ್ರಮೆಯೊಳು ಕೈ | ಗೊಂಡಿಹ ಕಾರ್ಯವನು ||364||
ಮಹಿಯಮರರಿಗೇತಕೆ ಕ್ಷತ್ರಿಯರವೋ | ಲಹಹ ಶರವ್ಯಸನ ||
ತಹನಿವ ಶ್ರೋತ್ರಿಯವರ್ಗಕೆ ಹಳಿವನು | ಬಹು ಮಾತೇನಿಹುದು ||365||
ವಾರ್ಧಕ
ಕೆಲರೆಂದರೆಲವೊ ಹೋಗದಿರೆನುತ ಮೇಣು ಕೆಲ |
ರೊಲಿದು ತಾನೇ ಬಲ್ಲನೆಂದರದರೊಳ್ ಕೆಲರು |
ಸಲೆ ವಿಪ್ರಕುಲಕಾದುದವಮಾನವೆಂದರ್ ಕೆಲರ್ ತಪ್ಪದೇನೆಮಗೆಂದರು ||
ಕೆಲರು ಭದ್ರಾಂಗನುರು ಭಾಗ್ಯಮುಖನೀತ ನಿಂ |
ಗಳುಕುವುದು ಧನುವೆಂದು ಪೇಳುತಿಹ ಬ್ರಹ್ಮಸಭೆ |
ಯೊಳು ಮೆಲ್ಲ ಮೆಲ್ಲನೈತರುತಿರ್ದನೇನೆಂಬೆನಾ ಸವ್ಯಸಾಚಿಯಂದು ||366||
ರಾಗ ಮಾರವಿ ಏಕತಾಳ
ತಿರುಗಿ ಸಕಲ ನಪರೀಕ್ಷಿಸುತಿವನನು |
ಬಿರುನೆಯಿಂದುಸಿರಿದರು ||
ಮರುಳೊ ಜಡನೊ ಬಹನಾರೀತನು ಭೂ |
ಸುರವೇಷದ ಸುರಪತಿಯೊ ||367||
ನಾವೇ ಮರುಳುಗಳಕಟ ಮನ್ಮಥನ ಶ |
ರಾವಳಿಯೆಸುಗೆಗಳುಕದ ||
ಭಾವಿಕರಾರೆಂದರು ಭೂಪಾಲರು |
ತಾವು ಮನದಿ ನಗುತ ||368||
ಧನುವ ನೆಗಹುವಡೆ ಶಾಲಗ್ರಾಮವೊ |
ಕೊನೆದರ್ಭೆಯೊ ಸಮಿಧೆಗಳೊ ||
ವಿನುತದುಪಾಸನಸವನಿಯೊ ಮಝರೆಂ |
ದೆನುತಿರ್ದರು ನಪತಿಗಳು ||369||
ರಾಗ ತೋಡಿ ಅಷ್ಟತಾಳ
ಮುಂದೈದುತಿಹ ಪಾರ್ಥನಂದವೀಕ್ಷಿಸಿ ಸಖಿ |
ವಂದ ದ್ರೌಪದಿಯೊಡನೆ ||
ಎಂದರು ನೋಡೆಲೆ ಚಂದಿರಮುಖಿ ನವ |
ಕಂದರ್ಪನೀತನಲ್ಲೆ  ||370||
ಕುಲದಲುತ್ತಮನೈಸೆ ವಿಪ್ರನು ಮತ್ತಿವ |
ನಳುಕದೆ ಧನುವನೆತ್ತೆ ||
ಸಲೆ ಮತ್ಸ್ಯಯಂತ್ರವನೆಸುವ ಗಡೆಂದರು |
ಒಲಿದು ದ್ರೌಪದಿಯೊಡನೆ ||371||
ಎನೆ ಕೇಳಿ ತಲೆಗುತ್ತಿ ನಾಚಿಯುಂಗುಟದಿ ಮೇ |
ದಿನಿಯನ್ನು ಬರೆಯುತಿರೆ ||
ವನಿತೆ ನೋಡಮಲ ವಿಭೂತಿಯ ಸ್ಮರದರ್ಭೆ |
ಯಿನಿತೆಲ್ಲ ಬೇಗೆಂದರು ||372||
ಚೆಲುವ ಮನ್ಮಥ ಧೋತ್ರದಮಲ ಕಷ್ಣಾಜಿನ |
ದಲರಂಬ ನೋಡೆ ನಿನ್ನ ||
ಒಲಿಸುವನೀಗಲೆ ನಾಚಿಕೆಯಾದರೆ |
ತಲೆವಿಡಿದಪೆವೆಂದರು ||373||
ಇದೊ ನೋಡು ವೀರ ಹಲಾಯುಧ ವಿಪ್ರಮ |
ಧ್ಯದಿ ಬಹ ಪಾರ್ಥನನು ||
ವಿದಿತ ಮೇಘದ ಹೊದಕೆಯ ರವಿಯದೆ ವಿಪ್ರಾಂ |
ಗದ ಸವ್ಯಸಾಚಿಯನು  ||374||
ವಸುದೇವನಾಣೆ ತೋರುವೆನೆಂದ ಮಾತಿಗೆ |
ಹುಸಿದೆನೆ ನೋಡು ಹಿಂದೆ ||
ವಸುಧೆಪಾಲಕ ಭೀಮಾದ್ಯರು ಕುಂತಿ ಸಹ ವಿಪ್ರ |
ವಿಸರದೊಳಿಹರೆಂದನು ||375||
ಭಾಮಿನಿ
ಮದನಪಿತನಿಂತೆನಲು ಸೀರಾ |
ಯುಧನು ನಸುನಗುತೆಂದನೆಂತಿದ |
ರುದಿತವನು ತಿಳಿದಿರ್ಪೆ ಬಹುಮಾಯಕನು ನೀನೆನುತ ||
ಮುದದಿ ಫಲುಗುಣನಿತ್ತ ವಿಪ್ರರ |
ಸುದತಿಯರ ಭೂಭುಜರ ಘನ ಹಾ |
ಸ್ಯದ ನುಡಿಯನಾಲಿಸುತ ಬರುತಿರ್ದನು ಸಭಾಂತರದಿ ||376||
ರಾಗ ಭೈರವಿ ತ್ರಿವುಡೆತಾಳ
ಬರುತ ಭೀಷ್ಮ ದ್ರೋಣ ಕೃಪರಿಂ | ಗೆರಗಿ ಮನದಲಿ ಯಾದವೇಂದ್ರಂ |
ಗಿರದೆ ನೇತ್ರದಿ ನಮಿಸಿ ಶಕ್ರಾ | ದ್ಯರಿಗೆ ಗುಹಗಣನಾಥ ದಿಕ್ಪಾ |
ಲರಿಗೆ ರುದ್ರಾದಿತ್ಯ ವಸು ಮು | ಖ್ಯರಿಗೆ ವಂದಿಸಿ ಬಂದನಗ್ಗದ |
ಧರಣಿಪಾಲರ ಮಾನಭಂಗವ | ವಿರಚಿದ ಧನುವಿರ್ದ ಬಳಿಗದ |
ನೇನನೆಂಬೆ | ಚೋದ್ಯವ | ನೇನನೆಂಬೆ ||377||
ಮೊದಲಲಂಬುಜಭವನನಾ ಮ | ಧ್ಯದಿ ಮಧುಸೂದನನ ಬಿಲು |
ತುದಿಯಲಾವಾಹಿಸಿ ಮಹೇಶನ | ನಿದು ಮಹಾ ಭೂಮಿಪರ ಬಿಂಕವ |
ನೊದೆದ ಧನುವೇ ಪೂತುರೆನುತೆ | ತ್ತಿದನು ಬಾಗುತ ತುತ್ತ ಬೆರಳಲಿ |
ಸದರವಲ್ಲಾ ಚಾಪವೆಂದೆನು | ತೊದರಿ ತಿರುವಿಂಗೇರಿಸಿದನದ |
ನೇನನೆಂಬೆ | ಸಾಹಸ | ವೇನನೆಂಬೆ ||378||
ತೆಗೆದು ಶರ ಪಂಚಕವನಾ ಧನು | ವಿಗೆ ಸರಾಗದಿ ಪೂಡಿ ಕಿವಿವರೆ |
ಗುಗಿದ ಯಂತ್ರದ ಹೊಳವನೀಕ್ಷಿಸಿ | ಮೊಗಸಿ ಬೀಳೆನುತೆಚ್ಚು ಕೆಡಹಲು |
ಹೊಗಳಿದರು ಮಝಪೂತುರೆಂದನು | ತಗಲದಲಿ ಜನಜಾಲವಮರರು |
ಗಗನದಲಿ ಪೂಮಳೆಯ ಕರೆದರು | ಸೊಗಯಿಸುವ ದುಂದುಭಿಯ ರವಮಿಗಿ |
ಲೇನನೆಂಬೆ | ಹರುಷವ | ನೇನನೆಂಬೆ ||379||
ವಾರ್ಧಕ
ಹಾಯೆನುತ ಕುಣಿದಾಡಿದರ್ ವಿಪ್ರರಬಲೆ ನಿ |
ರ್ದಾಯದಿಂ ಪಾರ್ವಂಗೆ ಸೇರಿದಳೆನುತ್ತ  ಮೇಣ್ |
ರಾಯಸಭೆಯೈದೆ ಬೆರಗಾಗಿ ಮೂಗಿನ ಬೆರಳೊಳ್ ಕುಳ್ಳಿರ್ದರ್ ಮೌನದಿಂದ ||
ಪ್ರೀಯದ ವಿಲಾಸಿನಿಯ ಜನವೆಸೆಯುತಿರೆ ಸುತ್ತ |
ಲಾಯೆಡೆಗೆ ಬಳುಕುತ್ತ ಪಾಂಚಾಲೆಯೈತಂದು |
ಘೇಯೆನಲು ಸುರನಿಕರವರ್ಜುನನ ಕೊರಳಿಗಿಕ್ಕಿದಳು ಸುಮಮಾಲಿಕೆಯನು ||380||
ಭಾಮಿನಿ
ಹತ್ತು ಸಾವಿರ ಕಂಚುಕಿಗಳುರೆ |
ಕಿತ್ತಡಾಯುಧದಿಂದ ಸುತ್ತಲು |
ಮುತ್ತಿರಲು ಮೈಗಾವಲಿಂ ಪಾರ್ಥನನು ಸತಿ ಸಹಿತ ||
ಸತ್ಕರದಲರಮನೆಗೆ ಕರೆತರ |
ಲಿತ್ತ ಖತಿಯಲಿ ಕುರುನಪಾಲಕ |
ನುತ್ತಮಾಂಗವ ತೂಗುತೆಂದನು ತನ್ನವರೊಳಂದು ||381||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕಂಡಿರೇ ಪಾಂಚಾಲನಪನು | ದ್ದಂಡತನವನು ಸಕಲ ಪಥ್ವೀ |
ಮಂಡಲೇಶರ ಮಾನವನು ಸಲೆ | ಖಂಡಿಸಿದುದ ||382||
ಹುಲು ಧನುವನುರೆ ನೆಗಹಿ ಹಾರುವ | ಗೆಲಿದ ಗಡ ಯಂತ್ರವನು ಮತ್ತವ |
ಗೊಲಿದು ಮದುವೆಯ ಮಾಳ್ಪ ಗಡ ಸುತೆ | ಯಳನು ಭರದಿ ||383||
ಅಳಿಯನಾಗಲಿ ದ್ರುಪದನಿಗೆ ಕಿರುಕುಳಿಯು ನೀವಿನ್ನವನ ಲಲನೆಗೆ |
ಬಳುವಳಿಯ ಕೊಡಿ ನಿಮ್ಮ ಹೆಂಡಿರ | ನೊಲಿದು ಬೇಗ ||384||
ವಾಸಿಯುಳ್ಳಡೆ ಗೆಲಿದು ನಪನನು | ಭೂಸುರನ ತಿರಿದುಣಲು ಕಳುಹಿ ವಿ |
ಲಾಸಿನಿಯರೊಳು ಕೂಡಿಸುವುದವ | ನಾ ಸುದತಿಯ ||385||
ರಾಗ ಮಾರವಿ ಏಕತಾಳ
ಕುರುಪತಿಯೀಪರಿ ಜರೆದುನುಡಿಯೆ ಕೇಳ್ದ |
ರಿಮಸಗುತ ನಪವರರೆಲ್ಲರು ಖತಿ |
ವೆರಸಿಯೆ ದ್ರುಪದನ ಪುರವನು ಮುತ್ತಿದ |
ರರರೆ ಕವಿಯೆನುತಲುರು ಸಂಭ್ರಮದಿ | ಕೇಳೈ ಭೂಪ ||386||
ಕೂಡೆ ಭಯದಿ ಹರಿದೋಡಿತು ದ್ವಿಜಸಭೆ |
ಗಾಢದಲಾವಿಗೆಕೂಡಿದ ತಮ್ಮಯ |
ಬೀಡನು ಪಾಂಡವರೂಢಿಪರೈದುತ |
ನೋಡುತಲಿರ್ದರು ಗೂಢದಲಿದನು | ಕೇಳೈಭೂಪ ||387||
ರಾಗ ಶಂಕರಾಭರಣ ಮಟ್ಟೆತಾಳ
ಇತ್ತ ಸಕಲ ನಪರ ಕಟಕ | ಮುತ್ತೆ ಕಂಡು ದ್ರುಪದ ಸೇನೆ |
ಯಿತ್ತುದವರೊಳಾಹವವನು | ಸತ್ತ್ವದಿಂದಲಿ ||
ಹತ್ತಗೊಡದಿರಿರಿಯಿತಿವಿಯೆ | ನುತ್ತ ಶೂಲ ಸಬಳ ಕುಂತ |
ಕಿತ್ತ ಖಡುಗಗಳಲಿ ಹೊಯ್ದ | ರೆತ್ತಿ ಸುಭಟರು  ||388||
ಚೂಣಿಯಲ್ಲಿ ದಳವು ಮುರಿಯೆ | ಕಾಣುತಿನಜ ಶಲ್ಯ ಮುಖ್ಯ |
ರೂಣೆಯಿಲ್ಲದಳವಿಗೊಟ್ಟ | ರೇನನೆಂಬೆನು ||
ಸಾಣೆಯಂಬನೆಚ್ಚು ಗಾಯ | ಗಾಣಿಸುತ್ತ ರಿಪುಭಟರನು |
ಹೂಣೆಹೊಕ್ಕು ಹೊಯ್ದರಾಗ | ಕ್ಷಿಣಸತ್ತ್ವದಿ ||389||
ಕಂದ
ಕೊತ್ತಳವಂ ಮುರಿದೊಳಗೆ ಪೊ |
ಗುತ್ತಿರೆ ರಿಪುರಾಯಕಟಕವೀಕ್ಷಿಸಿ ಚಾರರ್ ||
ಮತ್ತಾ ಪಾಂಚಾಲಂಗೀ |
ವತ್ತಾಂತವನೈದೆ ಪೇಳ್ದರತಿವೇಗದೊಳಂ ||390||
ರಾಗ ಮುಖಾರಿ ಏಕತಾಳ
ಲಾಲಿಸು ಬಿನ್ನಪವ ರಾಯ | ರಣದೊಳು ಜೀಯ |
ಲಾಲಿಸು ಬಿನ್ನಪವ ರಾಯ || ಪಲ್ಲವಿ ||
ಕೊತ್ತಳವನ್ನೆ ಮುರಿದಿಕ್ಕಿ | ಪುರದ ಬೀದಿಯೊ |
ಳೊತ್ತಿ ಬಂದರು ಮದ ಸೊಕ್ಕಿ ||
ಸುತ್ತಲು ನಪರಕಟ | ಕೊತ್ತರವಾಗಿದೆ  ಪ್ರಸ್ತದ ಬೀಯಗ | ರಿತ್ತುಪಚರಿಸುವ
ದರ್ತಿಯನೀಗಳೆ | ಹತ್ತಿರವಳಿಯನ | ಬಿತ್ತರದೀಕ್ಷಣ | ಮತ್ತಾಗುವದೈ ||391||
ಭಾಮಿನಿ
ಚರರ ನುಡಿಯನು ಕೇಳಿ ಪಾರ್ಥನು |
ಕೆರಳಿ ತರಹೇಳ್ ಬಿಲುಸರಳ್ಗಳ |
ನರಿಯಬಹುದೆನ್ನಂಗವಣೆಯನೆನುತ್ತ ಸೂಟಿಯಲಿ ||
ವರ ನಿಷಂಗಶರಾಸ ಚಾಪಾ |
ದ್ಯುರುತರದ ಸನ್ನಾಹವೆರಸಿಯೆ |
ಭರದಿ ರಥವೇರ್ದಾಹವಕೆ ಪೊರಮಟ್ಟನಾ ಕ್ಷಣಕೆ ||392||
ಕಂದ
ಒಂದೆಸೆಯೊಳ್ ಭೀಮಂ ಕಡು |
ಪಿಂದಂ ಪೆರ್ಮರನ ಮುರಿದುೊಂಡರಿಬಲಮಂ ||
ಹಿಂದುಳಿಯದೆ ಹೊಯ್ವುತಲೈ |
ತಂದನದೇನನೆಂಬೆನಾಚೆಗೆ ಕಾಳಗಮಂ ||393||
ರಾಗ ಪಂಚಾಗತಿ ಮಟ್ಟೆತಾಳ
ವೀರ ಪಾರ್ಥನು | ವೈರಿದಳವನು ||
ಮೀರಗೊಡದೆ ತರುಬಿ ಸರಳ | ಮಳೆಯ ಕರೆದನು ||394||
ಸುರಪಸೂನುವ | ಸರಳ ಸಾರವ ||
ಧರಿಸಲಾರದರಿನಪೌಘ | ವೆರೆಯೆ ಚೋದ್ಯವ ||395||
ಕಂಡು ರವಿಜನು | ಚಂಡ ಧನುವನು ||
ಕೊಂಡು ಸವ್ಯಸಾಚಿಯನ್ನು | ತರುಬಿ ನುಡಿದನು ||396||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಎಲವೊ ಹಾರುವ ಹುಲು ಧನುವನು | ಎತ್ತಿ |
ಗೆಲಿದೆ ಯಂತ್ರವನೆನ್ನುತಲಿ ನೀನು ||
ಸಲೆ ಗರ್ವಗೊಳದಿರೀಕ್ಷಣದೊಳು | ನಿನ್ನ |
ತಲೆಯ ಚೆಂಡಾಡುವೆ ರಣದೊಳು ||397||
ನುಡಿಯ ಬಿಂಕಕೆ ಹೆದರುವರಿಲ್ಲ | ನಿನ್ನೊಳ್ |
ಕಡುಹಿರ್ದಡೀಗ ತೋರುವುದೆಲ್ಲ ||
ಬಿಡೆಯವೇಕೆನುತಲಿ ಪಾರ್ಥನು | ಬಾಣ |
ಗಡಣವ ಕೆದರ್ದನೇನೆಂಬೆನು ||398||
ನರನ ಶರೌಘಸಾರವನಂದು | ತಾಳ |
ಲರಿಯದೆ ರಾಧೇಯನುರೆ ನೊಂದು ||
ಧುರದಿ ಪಲಾಯನದೀಕ್ಷೆಯ | ನಾಂತ |
ನಿರದೆ ಬೆಂಬತ್ತಲು ಕೌಂತೇಯ ||399||
ರಾಗ ಶಂಕರಾಭರಣ ಮಟ್ಟೆತಾಳ
ಇತ್ತ ಭೀಮಸೇನನರಿಗಳನ್ನು ತರುವಿಲಿ |
ಎತ್ತಿ ಚೆಲ್ಲ ಬಡಿಯುತೈ ತರಲ್ಕೆ ರಣದಲಿ ||
ಸತ್ತ್ವದಿಂದ ತಡೆಯುತೊಡನೆ ಶಲ್ಯಭೂಪನು |
ಬಿತ್ತರದಲಿ ಸರಳ ಮಳೆಯ ಸುರಿಯುತೆಂದನು ||400||
ಎಲವೊ ವಿಪ್ರ ಕೇಳು ನಮ್ಮ ಬಲವನೆಲ್ಲವ |
ಗೆಲಿದೆನೆಂಬ ಗರ್ವ ಬೇಡ ನಿನ್ನ ಸತ್ತ್ವವ ||
ನಿಲಿಸದಿರಲದೆಂತು ಶಲ್ಯನಹೆನು ತಾನೆನೆ |
ಉಲಿದು ಪವನಜಾತನೆಂದನವನೊಳೊಯ್ಯನೆ  ||401||
ಕಣ್ಣು ಮೂರೊ ತಲೆಗಳೈದೊ ಶಲ್ಯನಾದರೆ |
ಗಣ್ಯವೆನಗಿದಲ್ಲವೆಲವೊ ನಿನಗೆ ಸೋತರೆ ||
ಹೆಣ್ಣು ತಾನದೈಸೆ ನೋಡೆನುತ್ತ ಭೀಮನು |
ಬಣ್ಣಗುಂದುವಂತೆ ಹೆಮ್ಮರದಿ ಹೊಯ್ದನು ||402||
ವಾರ್ಧಕ
ಮಾರುತಿಯ ಮರನ ಹೊಯ್ಲಿಂದ ಮಾದ್ರಾಧಿಪಂ |
ಸಾರಥಿ ರಥಾಶ್ವಗಳ್ ಪುಡಿಯಾಗಿ ಭಯದಿ ಹೊರ |
ಸಾರಿ ಬೆಂಗೊಟ್ಟೋಡಿದಂ ಭೀಮನೊಡನೆ ಬೆಂಬತ್ತಿದಂ ಸಾಹಸದೊಳು ||
ಸೂರ್ಯಸುತನಿತ್ತಲರ್ಜುನನಿಂ ಪರಾಭವಕೆ |
ಸೇರಿ ಕಡು ದುಮ್ಮಾನದಿಂದಲೈತಂದು ಕುರು |
ವೀರನಂ ಕಾಣುತ್ತ ನುಡಿದನೀ ತೆರದೊಳಂ ಭೂಪ ಕೇಳ್ ಕೌತುಕವನು ||403||
ರಾಗ ಸಾವೇರಿ ಅಷ್ಟತಾಳ
ಕುರುವರ್ಯ ಕೇಳೆನ್ನ ಮಾತ | ನಿನ್ನೊ |
ಳರುಹುವೆನೊಂದು ಪ್ರಖ್ಯಾತ || ಪಲ್ಲವಿ ||
ಬೆದರದಿನ್ನಾವು ಕಾದಿದರೆ | ವಿಪ್ರ | ವಧೆ ದೊರೆಯದೆ ಮಾಣದಲ್ಲದೆ ಬೇರೆ ||
ಅದರಿಂದಲೆಮ್ಮಯ | ಸದನಕೈದುವ ಕೇ |
ಳಿದರಿಂದೇನವಮಾನ | ವೊದಗಿರ್ದುದೊದಗಲಿ ||404||
ಪಡಿಬಲ ಸಹಿತ ನಾವಿನ್ನು | ಬಂದು | ಪೊಡವಿಪ ದ್ರುಪದರಾಯನನು ||
ಪಿಡಿದು ಯುದ್ಧದಿ ಜವ | ಗೆಡಿಸಬೇಕೀಗೆನ್ನ |
ನುಡಿಗೊಪ್ಪಿ ಪುರಕಾಗಿ | ನಡೆವುದೆ ಹಿತವಿದು ||405||
ವಾರ್ಧಕ
ಭೂಮಿಪತಿ ಲಾಲಿಸಿಂತೆಂದು ಕುರುವರ್ಯನಂ |
ಸಾಮದಿಂದೊಡಗೊಂಡು ಕರ್ಣನೈದಿದನಿತ್ತ |
ಭೀಮನಾ ಶಲ್ಯನಂ ಸಲೆ ಪರಾಭವಿಸಿ ಸಾರ್ದಂ ಕುಲಾಲಗಹವನು ||
ತಾಮರಸಬಾಂಧವಕುಮಾರಕನನತ್ತ ಸಂ |
ಗ್ರಾಮದೊಳ್ ಬೆಂಬತ್ತಿ ಮರಳಿ ದ್ರುಪದಜೆಯೆಡೆಗೆ |
ಪ್ರೇಮದಿಂದೈತಂದು ಫಲುಗುಣಂ ನುಡಿದನೇಕಾಂತದೊಳಗಂದು ಮುದದಿ ||406||
ರಾಗ ತೋಡಿ ಅಷ್ಟತಾಳ
ವಾರಿಜಮುಖಿ ಕೇಳು ಬಾರೆನ್ನ ಸಂಗಡ | ಮೀರದೀ ವಚನವನು ||
ಕಾರಿಯ ಲೇಸಹುದಿದರಿಂದಲೆನುತಲೆ | ವೀರ ಪಾರ್ಥನು ಪೇಳ್ದನು ||407||
ಕಾಂತ ಸದ್ಗುಣವಂತ ಬರುವೆನು ನಿನ್ನೊಡ | ನಂತರವಿಲ್ಲಿದಕೆ ||
ಕಂತು ಸನ್ನಿಭನೆ ಚಿತ್ತವಿಸಬೇಕೆನುತಲಿ | ಕಾಂತೆ ಬಿನ್ನವಿಸಿದಳು ||408||
ರಾಗ ಸಾಂಗತ್ಯ ರೂಪಕತಾಳ
ಅವನೀಂದ್ರ ಕೇಳ್ ಬಳಿಕಬಲೆಯನೊಡಗೊಂಡು |
ದಿವಿಜೇಂದ್ರ ಸೂನುವಾಕ್ಷಣದಿ ||
ತವಕದಿ ನಡೆತಂದನಾ ಕುಂಭಕಾರರ |
ಭವನವಿರ್ದೆಡೆಗಾಗಿ ಭರದಿ ||409||
ಚಂದಿರಮುಖಿಯನಾ ಭವನದ ಪೊರಗಿಟ್ಟು |
ಬಂದುಮಾತೆಯ ಪಾದಕೆರಗಿ ||
ತಂದೆನು ದಿವ್ಯ ಮೌಕ್ತಿಕವನು ಭೂಪಾಲ |
ವಂದವ ಗೆಲಿದು ತಾನೆಂದ ||410||
ಎನೆ ಹರುಷದಿ ನುಡಿತೊದಲಿಸಲೊಳಿ ತಾಯಿ |
ತನುವಿಂದೈವರು ಸಮವಾಗಿ ||
ವಿನಯದಿ ಭೋಗಿಪುದೆನಲು ಹಸಾದವೆಂ |
ದನು ಪಾರ್ಥ ಕುಂತಿಯ ನುಡಿಗೆ ||411||
ಬಳಿಕ ದ್ರೌಪದಿಯನ್ನು ಕರೆತಂದು ಮಾತೆಗೆ |
ಫಲುಗುಣನುರೆ ಪೊಡಮಡಿಸೆ ||
ಜಲರುಹ ನೇತ್ರೆಯ ಪಿಡಿದೆತ್ತಿ ನುಡಿದಳು |
ತಳವೆಳಗಾಗುತ್ತ ಪಥೆಯು ||412||
ರಾಗ ನೀಲಾಂಬರಿ ಆದಿತಾಳ
ಏನಿದು ಪೇಳೊ ಕಂದ | ತಂದ ಮೌಕ್ತಿಕವು |
ನೀನಿದ ಸುಗುಣ ವಂದ ||
ಈ ನಾರಿಮಣಿಯ ನೀವೆಲ್ಲ | ಸಮನಿಂದೈವರು |
ಮೇಣಾಳ್ವಂತಾದುದಲ್ಲ ||413||
ನುಡಿ ತೊದಲಿಸಿತೆನಗೆ | ಐವರು ಸಮ |
ವಡೆದುವಿ ನೀವೆಂತು ಹೀಗೆ ||
ಮಡದಿಯೊರ್ವಳನು ಇನ್ನು | ಆಳುವಿರೆನ |
ಲೊಡನೆಂದನಾ ಪಾರ್ಥನು ||414||
ರಾಗ ಘಂಟಾರವ ಏಕತಾಳ
ಮಾತೆ ನಿಮ್ಮಂು ನುಡಿ ತಪ್ಪಲರಿವುದುಂಟೆ |
ಮಾತೇನು ಹಲವು ನಾವೈವರಿಗಿನ್ನು ||
ಈ ತಳೋದರಿ ವಧುವಾಳು ತವ ವಾಕ್ಯ |
ಪಾಥೋಧಿಯೆಮಗೆಯಲಂಘ್ಯವದೈಸೆ ||415||
ಎನೆ ಕೇಳ್ದು ಪಾರ್ಥನ ನುಡಿಗೆ ಧರ್ಮಜ ನೈದೆ |
ಕನಲ್ದನು ಭೀಮನಲ್ಲೆಂದು ಪೇಳಿದನು ||
ಅನುಚಿತವೆಂದರು ಮಾದ್ರೇಯರದಕೆ ಮ |
ತ್ತನುನಯದಿಂದವರ್ಗೆಂದನಾ ನರನು ||416||
ರಾಗ ತೋಡಿ ತ್ರಿವುಡೆತಾಳ
ಬಲ್ಲವರು ನೀವಖಿಳವನು ಮೇ | ಣೆಲ್ಲ ಶಾಸ್ತ್ರ ಪುರಾಣ ವೇದಗ |
ಳಲ್ಲಿ ಸಾರಾಂಸವನು ನೋಡಲ್ಕೆ ||
ಇಲ್ಲ ತಾಯಿಂದಧಿಕವಾಕೆಯ | ಸೊಲ್ಲು ತತ್ಸುತರಿಂಗಲಂಘ್ಯವು |
ತಲ್ಲಣವದೇಕದಕೆ ನಿಮಗಿಂತು ||417||
ರಾಗಲೋಭಗಳಿಂದಲುರೆ ನೀ | ವೀ ಗರುವೆಗಳುಪಿದರೆ ಸದ್ಧಿ |
ರ್ಮಾಗಮವ ರಚಿವುದೆಯನುಷ್ಠಾನ ||
ಈಗಳೀ ಗುರ್ವಚನ ಕರ್ಮ | ತ್ಯಾಗ ನಮಗಿದು ಧರ್ಮವೇ ಉಪ |
ಭೋಗವೈವರಿಗೆಂದು ತಿಳುಹಿದನು ||418||
ನಾಡಮಾತಿಂದೇನು ಶಾಸ್ತ್ರದ | ಗೂಢವನು ತಿಳಿದರ್ಗೆ ಸುಮ್ಮನೆ |
ಮಾಡದಿರಿ ಸಂಶಯವ ನೀವಿದಕೆ ||
ಗೂಡು ಹಲವಿಹ ಪಕ್ಷಿಯೊಂದರ | ರೂಢಿಯೆಮ್ಮದು ಸಾಕಿದಕೆ ಖಯ |
ಖೋಡಿಯಿಲೆಂದುಸಿರಿದನು ಪಾರ್ಥ ||419||
ವಾರ್ಧಕ
ಭೂಧವನೆ ಲಾಲಿಸೈ ಮಗುಳವರಿಗೆಲ್ಲರಿಂ |
ಗಾದುದೊಂದೇ ಮತಂ ಬಳಿಕೈವರೊಲವಿನಿಂ |
ದಾ ದ್ರುಪದಸುತೆಯನಂಗೀಕರಿಸೆ ದಿನಪನಿತ್ತ ಪಶ್ಚಿಮಾಂಬುಧಿ ಸೇರಲು ||
ಸಾದರದಿ ಸಂಧ್ಯಾದಿಕವನೆಸಗಿ ಮುರಹರನ |
ಪಾದಯುಗಮಂ ಸ್ಮರಿಸಿ ಮಾತೆಯಂಘ್ರಿಗೆಯೆರಗಿ |
ಆ ದಿನದ ರಾತ್ರಿಯೊಳ್ ಮಲಗಿ ಮಾತಾಡುತಿರ್ದರ್ ತಮ್ಮೊಳೊಲಿಯುತವರು ||420||
ಫಲುಗುಣಂ ಧರ್ಮಜನೊಳೆಂದನಂದಿನ ದಿನದ |
ಕಲಹದೊಳು ಕರ್ಣಾದ್ಯರಂ ಗೆಲಿದು ಗಜತುರಗ |
ದಳವೆಲ್ಲವಂ ಪರಾಭವಿಸಿದಾ ಪದ್ಧತಿಯನಾಯುಧದ ಲಕ್ಷಣವನು ||
ಹಲವು ನಪಧರ್ಮಮತ ಪೇಳುತ್ತಲಿವರು ಕ |
ತ್ತಲೆಯ ನೂಕುತ್ತಲಿರಲಲ್ಲಿವರ ಬೇವನರಿ |
ಯಲು ಬಂದು ನಿಂದು ಮರೆಯೊಳ್ ಕೇಳುತಿರ್ದನಾ ವೇಳೆ ಧಷ್ಟದ್ಯುಮ್ನನು ||421||
ಕಂದ
ಮೆಲ್ಲನೆ ಮರೆಯೊಳ್‌ನಿಂದಿದ |
ನೆಲ್ಲವನುಂ ಕೇಳ್ದು ಬಂದಾ ಧಷ್ಟದ್ಯುಮ್ನಂ ||
ಸೊಲ್ಲಿಸಿದಂ ಸ್ನೇಹದಿ ಭೂ |
ವಲ್ಲಭನಹ ದ್ರುಪದನೊಡನೆ ಸಾಂಗದೊಳಾಗಳ್ ||422||
ರಾಗ ಪಂತುವರಾಳಿ ಏಕತಾಳ
ಜನಕ ಕೇಳೈ ನಿನ್ನಿನಿರುಳು ಮುನಿರಾಯ ಕಾಶ್ಯಪರ |
ಅನುವಿನಿಂದ ಪೋಗಿ ತಿಳಿದೆನಿನಿತುವೆಲ್ಲ ವಿವರ ||
ಜನಪಾಲಕರಾಗಿ ತೋರುವರೆನಗೆ ನೋಡಲವರು |
ವಿನುತ ವಿಪ್ರರಹರೆ ಸದ್ಭೋಜನವಾರ್ತೆ ಪೇಳುವರು ||423||
ಮತ್ತೆ ದ್ವಿಜರಾಗಿರಲು ವೇದದರ್ಥ ತರ್ಕಾದಿಗಳ |
ಅರ್ಥದಿಂದ ಕಳೆಯಲಿಹರೇಯರ್ತಿಯಿಂದಲಿರುಳ ||
ಪೃಥ್ವಿಪತಿ ಗಜಾದಿಹಯ ಶಸ್ತ್ರಾಸ್ತ್ರವಿದ್ಯಾಧಿಕದಿ |
ಹೊತ್ತುಗಳೆವರಾರೆಂದವರ ಚಿತ್ತವಿಸು ನೀ ಮನದಿ ||424||
ವಾರ್ಧಕ
ಅವನೀಂದ್ರ ಲಾಲಿಸೈ ಚಿಂತೆಯಿನ್ನೇತಕಿದ |
ಕವರು ಪಾರ್ಥಿವಜಾತಿಯೊಳ್ ಪರಿಕಿಸಲ್ಕೆ ಪಾಂ |
ಡವರು ಸಂಶಯ ಬೇಡ ಬೇಗದೊಳ್ ಕರೆತಂದು ಮನ್ನಿಸುವುದವರನೆನುತ ||
ವಿವರವರಿದುಸಿರೆ ಧಷ್ಟದ್ಯುಮ್ನನಮಲ ವಾ |
ಕ್ಯವನೈದೆ ಕೇಳ್ದು ಪರಿತೋಷದಿಂದಾ ನಪಂ |
ರವಿಯುದಯದೊಳ್ ಸಕಲ ಸನ್ನಾಹವೆರಸಿ ಪೊರಮಟ್ಟನವರಿರ್ಪ ಬಳಿಗೆ ||425||
ಭಾಮಿನಿ
ಬಂದು ಬಳಿಕ ಕುಲಾಲಭವನದ |
ಲಂದಿವರನೀಕ್ಷಿಸುತ ನಪಕುಲ |
ನಂದನರು ಸರಿಯೆಂಬುದನು ಮುಖಕಾಂತಿಯಿಂದರಿದು ||
ಅಂದ ಮಿಗೆ ಮನ್ನಿಸುತವರ ನಪ |
ಮಂದಿರಕೆ ಪರಮೋತ್ಸವದಿ ಕರೆ |
ತಂದನೈವರ ಪಥೆಸಹಿತ ದ್ರುಪದಾವನೀಶ್ವರನು ||426||
ರಾಗ ಕಾಂಭೋಜಿ ಝಂಪೆತಾಳ
ಬಳಿಕೈವರೊಲಿದು ಮಂಗಳ ಮಜ್ಜನವನೆಸಗಿ |
ಲಲಿತ ದಿವ್ಯಾಂಬರವ ನುಟ್ಟು ||
ಜ್ವಲಿತ ಸರ್ವಾಭರಣದಿಂದಲಂಕತಿವೆತ್ತು |
ಲಲನೆಯರ ಶೋಭಾನವೆರಸಿ ||427||
ಬಾಸಿಗದ ನೊಸಲಲೈವರು ಮಂಟಪದಲಿ ಮೇ |
ಲ್ವಾಸಿನಲಿ ಬಂದು ಕುಳ್ಳಿರಲು ||
ಆ ಸೊಸೆಯು ಸಹಿತ ಕುಂತಿಯು ಕೆಲದೊಳಿರೆ ಜನ ವಿ |
ಲಾಸವನು ಕಂಡು ಬೆರಗಾಯ್ತು  ||428||
ಜನವನಂಜಲಿಯಿಂದ ಕೊಂಡು ನಿಮ್ಮೈವರೊಳ |
ಗಳುಕದುರೆ ಮತ್ಸ್ಯಯಂತ್ರವನು ||
ಗೆಲಿದಾತನಾರು ಬರಲೆಂದು ದ್ರುಪದನು ನುಡಿಯ |
ಲಿಳಿದು ಬಂದನು ಭೂಪನೊಡನೆ ||429||
ಕೂಡೆ ಮಾರುತಿಯವನ ಸಂಗಡವಡೆ ಪಾರ್ಥನಾ |
ಗಾಢದಿಂ ಯಮಳರೈತರಲು ||
ನೋಡಿ ವಿಸ್ಮಯದಿ ಎವೆ ಹಳಚದರನು ನುಡಿದ |
ನೀಡಿ ಜಲವನು ಕೆಲಕೆ ನಪನು ||430||
ಆರು ನೀವಸುರರೋ ಸುರರೊ ಭುಜಗರೊ ದಿಟ ಮ |
ಹೀರಮಣಕುಲದಲುದಿಸಿದಿರೋ ||
ಬೇರೆ ಮಾನವ ಪರುಠವವದಲ್ಲವೆಂದನಾ |
ಧಾರಿಣೀಪತಿಯು ವಿಸ್ಮಯದಿ ||431||
ನರನಿವನು ಭೀಮನೀತನು ಯಮಳರಿವರೆಮಗೆ |
ಕಿರಿಯರೈ ನಾವು ಪಾಂಡವರು  ||
ವರ ಮಾತೆ ಕುಂತಿಯವಳೀ ತಳೋದರಿಯೈವ |
ರರಸಿಯಹಳೆಂದನಾಭೂಪ ||432||
ಕಂಡು ತಿಳಿಯೆವು ಕೇಳೆವು ಸ್ಮೃತಿ ಶಾಸ್ತ್ರ ಭೂ |
ಮಂಡಲ ವಿರೋಧವಿದು ತಿಳಿಯೆ ||
ಪಾಂಡುತನಯರು ಮಹಾತ್ಮರದೆಂಬರೇತಕೀ |
ಭಂಡತನ ನಿಮಗೆಂದನರಸ ||433||
ಕಾಮಮೋಹಿತರಲ್ಲ ವಿಷಯವಿಹ್ವಲರಲ್ಲ |
ವೀ ಮಹಾ ಮಾತೆಯಾಜ್ಞೆಯಲಿ ||
ಕಾಮಿನಿಗೆ ವರರಾದೆವಾವು ತಪ್ಪೇನೆಂದ |
ನಾ ಮಹೀಪಾಲ ಧರ್ಮಜನು ||434||
ಏಕಪತಿ ಬಹುಸತಿಯರಿಂಗೆಂದು ಪೇಳ್ವುದಿದು |
ಲೋಕಪದ್ಧತಿಯೊರ್ವ ಸತಿಗೆ ||
ಸಾಕು ತೆಗೆ ಪುರುಷಪಂಚಕವೆಂಬ ನುಡಿಗೆ ಕಿವಿ |
ಯೇಕರಿಸುತಿಹುದೆಂದನರಸ ||435||
ವಾರ್ಧಕ
ಧರಣಿಪತಿ ಲಾಲಿಸಾ ಸಮಯದೊಳ್ ವ್ಯಾಸಮುನಿ |
ವರನೈದಿ ದ್ರುಪದಾವನೀಶನ ಮನೋವ್ಯಥೆಯ |
ಪರಿಹರಿಸಲಾಗಿ ನಾರಾಯಣಾಹ್ವಯ ಮುನಿಯ ವತ್ತಾಂತವನ್ನು ಶಿವನು ||
ಭರದಿ ಮುಖವೈದರಿಂ ವರವಿತ್ತ ಕಾರಣವ |
ನುರುವ ಪಂಚೇಂದ್ರರ ಕಥಾಂತರವನೈದೆ ವಿ |
ಸ್ತರದಿಂದಲರುಹಿ ಸಂತೈಸಿದಂ ಪಾಂಡವರಿಗೀಕೆ ವಧುವಾದಳೆಂದು ||436||
ಭಾಮಿನಿ
ಬಳಿಕ ವಿಧ್ಯುಕ್ತದಿ ದ್ರುಪದನಪ |
ನೊಲಿದು ಪಾಂಚಾಲೆಯನು ವಿಪ್ರರ |
ಸುಲಲಿತಾಶೀರ್ವಾದ ಮಿಗೆ ಪಾವಕನ ಸಾಕ್ಷಿಯಲಿ ||
ಸಲಿಸಿದನು ವೈವಾಹವನು ಭೂ |
ವಳೆಯವಲ್ಲಭ ಪಾಂಡುಸುತರಿಂ |
ಗಲಘುತರದುತ್ಸವದಲೆಲೆ ಧರಣೀಶ ಕೇಳೆಂದ ||437||
ರಾಗ ಢವಳಾರ ತ್ರಿವುಡೆತಾಳ
ಆ ಸಮಯದಿ ಪಂಕಜಮುಖಿಯರು |
ಲೇಸಹ ಹಸೆಮಣೆಯನು ಬರೆದು ಮ |
ಹೀಶ ಪಾಂಡವರನೊಲವಿಂದ ||
ಒಲವಿಂದಲಿ ದ್ರೌಪದಿ ಸಹಿತ ವಿ |
ಲಾಸದಲಿ ಪಾಡಿ ಕರೆದರೆ || ಶೋಭಾನೆ ||438||
ಮಾಂದಳಿರನು ಪೋಲುವ ಕರದೊಳು |
ಕುಂದಣಮಯದ ಹರಿವಾಣದಲಿ |
ತಂದರು ರತುನಮಯವಾದ ||
ಮಯವಾದಾರತಿಯನು ಬೆಳಗಿದ |
ರಂದು ಶೋಭಾನರವಮಿಗೆ || ಶೋಭಾನೆ ||439||
ಯಮಧರ್ಮಕುಮಾರಗೆ ಭೀಮಗೆ |
ಸುಮನಸವಲ್ಲಭನಂದನಗೆ |
ಯಮಳರಿಗೆ ದ್ರುಪದಕುವರಿಗೆ ||
ಕುಮಾರಿಗೆ ಕುಂಜರಗಮನೆಯರು |
ಕಮಲದಾರತಿಯ ಬೆಳಗಿರೆ || ಶೋಭಾನೆ ||440||
ವಾರ್ಧಕ
ಇಂತು ವಿಭವದಿ ವಿವಾಹವು ನಾಗವಲ್ಲಿ ಪರಿ |
ಯಂತವೆಸೆದುದು ಭೂರಿ ದಕ್ಷಿಣೆ ಸುಭೋಜನಗ |
ಳಿಂ ತೋಷವೆತ್ತುದಖಿಳಾವನೀಸುರನಿಕರವೇನೆಂಬೆನಚ್ಚರಿಯನು ||
ದಂತಿ ಹಯ ಧನ ಕನಕ ರತ್ನ ಗೋವ್ ದಾಸಿಜನ |
ಮುಂತಾದ ವಸ್ತುವನಸಂಖ್ಯದಿಂ ಬಳುವಳಿಯ |
ನುಂ ತನ್ನ ಸುತೆಗಿತ್ತನಾ  ದ್ರುಪದಭೂಮಿಪಾಲಂ ಪರಮ ತೋಷದಿಂದ ||441||
ಭೂಧವನೆ ಕೇಳ್ ಬಳಿಕಮವರಿಂಗೆ ವೈವಾಹ |
ಮಾದ ವತ್ತಾಂತಮಂ ಕೇಳ್ದು ದಳಸಹಿತ ದು |
ರ್ಯೋಧನಂ ಪಾಂಚಾಲಪುರಿಗೆ ದಾಳಿಯನಿಡಲ್ಕಚ್ಯುತಂ ಪಾಂಡವರಿಗೆ  ||
ಯಾದವರ್ ಸಹಿತ ಬೆಂಬಲವಾಗಲರಿದದಂ |
ಮೇದಿನಿಪನಿವರೆಲ್ಲರಂ ಕರೆಸಿ ಗಜಪುರಿಗೆ |
ಮೋದಮಿಗೆ ಕೌಂತೇಯರೆಲ್ಲರಂ ಮನ್ನಿಸಿದನಖಿಳ ಸನ್ಮಾನದಿಂದ ||442||
ರಾಗ ಭೈರವಿ ಝಂಪೆತಾಳ
ಎಂದು ಜನಮೇಜಯನಿ | ಗಂದು ವೈಶಂಪಾಯ |
ನಂದ ಮಿಗೆ ಪೇಳ್ದ ಕಥೆ | ಯಂ ಧರೆಗೆ ಮುದದಿ ||443||
ಅರುಹಿದೆನು ಕನ್ನಡದ | ಲುರೆ ಯಕ್ಷಗಾನದಲಿ |
ವರ ಲೋಕನಾಥೇಶ | ನುರು ಕಟಾಕ್ಷದಲಿ ||444||
ಏಕ ಮಾನಸದಿಂದ | ಈ ಕಥೆಯ ಕೇಳ್ದರನು |
ಲೋಕನಾಥನು ಪೊರೆವ | ತಾ ಕಪೆಯೊಳೊಲಿದು ||445||
ಮಂಗಲ
ರಾಗ ಸೌರಾಷ್ಟ್ರ ಆದಿತಾಳ
ಮಂಗಲ ಇನಶತಭಾಸನಿಗೆ | ಮಂಗಲ ದನುಜಕುಲಾಂತಕಗೆ ||
ಮಂಗಲ ಮನುಮುನಿವಂದಿತನಿಗೆ ಜಯ | ಮಂಗಲ ವನಜಾಸನಪಿತಗೆ ||
ಮಂಗಲಂ ಜಯ ಮಂಗಲಂ ||446||
ಮತ್ಸ್ಯವತಾರಗೆ ಕಚ್ಛಪಗೆ | ಅಚ್ಚ ಸೂಕರನಾಗಿ ಬಾಳಿದಗೆ ||
ವತ್ಸನ ರಕ್ಷಿಸಿದವನಿಗೆ ಶೌರಿಗೆ | ಹೆಚ್ಚಿ ಕ್ಷಮೆಯನಳೆದಾತನಿಗೆ ||
ಮಂಗಲಂ ಜಯ ಮಂಗಲಂ ||447||
ಅಸಮ ಕ್ಷತ್ರಿಯರ ಸವರಿದಗೆ | ದಶಶಿರ ವಂಶಕುಠಾರನಿಗೆ |
ಪಶುಗಳ ಕಾಯ್ದಗೆ ಬುದ್ಧಕಲ್ಕ್ಯನಿಗೆ | ಕುಸುಮನಾಭಗೆ ಶ್ರೀವೆಂಕಟಗೆ ||
ಮಂಗಲಂ ಜಯ ಮಂಗಲಂ ||448||
ಯಕ್ಷಗಾನ ದ್ರೌಪದೀಸ್ವಯಂವರ ಮುಗಿದುದು



ಯಕ್ಷಗಾನ ಭಾರತದ ಗುರುಕುಲ
ಪಾತ್ರಗಳು
ಮೊದಲನೆಯ ನೋಟದಲ್ಲಿ
ಧೃತರಾಷ್ಟ್ರ[ಇವನ ಎಡಮಗ್ಗುಲಲ್ಲಿ ಗಾಂಧಾರಿ ಜೊತೆಗಿರುವ ಸ್ತ್ರೀ ಪಾತ್ರ]
ಭೀಷ್ಮ,  ವಿದುರ,  ಕೌರವ,  ದುಶ್ಯಾಸನ
ಕೌರವನ ಇತರ ಸಹೋದರರು ಜೊತೆಗಿನ ಪಾತ್ರಗಳು
ಭೀಮ,  ಧರ್ಮರಾಯ, ಅರ್ಜುನನ ಕುಲ ಸಹದೇಹ, ಜೊತೆಗಿರುವ ಪಾತ್ರಗಳು
ಎರಡನೆಯ ನೋಟದಲ್ಲಿ
ಭೀಷ್ಮ,  ಕೃಪಾಚಾರ್ಯರು,  ಧರ್ಮರಾಯ,  ಭೀಮ,  ಅರ್ಜುನ, ನಕುಲ, ಸಹದೇವ
ಕೌರವ ಮತ್ತು ದುಶ್ಯಾಸನ
ಮೂರನೆಯ ನೋಟದಲ್ಲಿ
ದ್ರೋಣಾಚಾರ್ಯ,  ಅಶ್ವತ್ಥಾಮ,  ಪರಶುರಾಮ,  ಪಾಂಚಾಲ ನಗರದ ದ್ವಾರಪಾಲಕರು
ದ್ರುಪದರಾಜ,  ಪಾಂಡವರು ಮತ್ತು ಕೌರವರು,  ಧರ್ಮರಾಯ,  ಭೀಷ್ಮ,  ಕರ್ಣ,  ಭೀಮ, ಕೌರವ,  ಅರ್ಜುನ,  ಏಕಲವ್ಯ
* ಗಾಂಧಾರಿ, ಕುಂತಿ, ಧತರಾಷ್ಟ್ರ, ಎದುರಾಳಿಗಳು,  ಕೃಪಾಚಾರ್ಯರು, ರಾಜಪುತ್ರರು
ಕುಪ್ಪಾ ಭಟ್ರು, ಗಂಗಾಚಾರ್ಯರು (ವಾಕ್ಯರೂ ಸಂಭಾಷಣೆಗಳು)
ನಾಲ್ಕನೆಯ ನೋಟದಲ್ಲಿ
ದ್ರೋಣಾಚಾರ್ಯರು, ಕೌರವ, ಕರ್ಣ ಮತ್ತು ದುಶ್ಯಾಸನ, ಚಿತ್ರಕ (ದ್ರುಪದ ರಾಜನ ತಮ್ಮನು),  ಭೀಮ,  ಅರ್ಜುನ,  ದ್ರುಪದರಾಯ
ಯಕ್ಷಗಾನ ಭಾರತದ ಗುರುಕುಲ
ಮೊದಲನೆಯ ನೋಟ : ಬಾಲಕೇಳಿ
ನಾರಾಯಣಂ ನಮಸ್ಕೃತ್ಯ ನರಂಚೈವನರೋತ್ತಮಮ್ |
ದೇವೀಂಸರಸ್ವತೀಂ ವ್ಯಾಸಂ ತತೋಜಯ ಮುದೀರಯೇತ್ ||1||
ನಾರಾಯಣಂ ಸುರಗುರುಂ ಜಗದೇಕಾನಾಥಂ |
ಭಕ್ತಪ್ರಿಯಂ ಸಕಲಲೋಕ ನಮಸ್ಕೃತಂಚ ||
ತ್ರೈಗುಣ್ಯವರ್ಜಿತಮಜಂ ವಿಭುಮಾದ್ಯಮೀಶಂ |
ವನ್ದೇಭವಘ್ನ ಮಮರಾಸುರ ಸಿದ್ಧವಂದ್ಯಂ ||2||
ರಾಗ ದೇಸಿ ಏಕತಾಳ
ಪಾಲಿಸಂಬ ಮಹೇಂದ್ರ ಪೂಜಿತೇ | ಕಾಲಕರ್ಮ ವಿಭ್ರಾಜಿತೇ ||
ಬಾಲಕೇಳಿವಿಲೋಲೆ-ಮಾನಿತೇ | ನೀಲವೇಣಿ-ಸದಾನುತೇ || ಪಾಲಿಸಂಬ ||3||
ಸಾರಶಾಸ್ತ್ರ ವಿರಾಜಿತೇ ವಿದ್ | ಪೂರಿತೇ-ಸುರಪೂಜಿತೇ ||
ಪಾರಮಾರ್ಥ ಸುಚಾರಿತೆ | ಸಂಸಾರಿತೇ-ಸದ್ ಭಾವಿತೇ ಪಾಲಿಸಂಬ ||4||
ವಂದಿಸುವೆ ನಿಜಪದಕೇ | ಪೂರ್ಣೇಂದುವದನೇ-ಗುಣಸದನೇ |
ಕುಂದರದನೆ ಗೀರ್ವಾಣಿ ಪೊರೆ | ಸೌಂದರೀ-ಮಂತ್ರಾಕ್ಷರೀ || ಪಾಲಿಸಂಬ ||5||
ರಾಗ ಕೇತಾರಗೌಳ ತ್ರಿವುಡೆತಾಳ
ತಿರೆಗೆ ಪಂಚಮ ವೇದವೆನಿಸಿದ | ವರಮಹಾಭಾರತದ ಕಥೆಯನು |
ಧರಣಿಪತಿ ಜನಮೇಜಯಾಖ್ಯಗೆ | ಹರುಷದಿಂದಾ ||6||
ಮುನಿಪ ವೈಶಂಪಾಯನರುಹಲು | ಜನಪನಾತುರದಿಂದ ಕೇಳಿದ |
ನೆನಗೆ ಕರುಣಿಸು ಹಿರಿಯರಾಟದ | ವಿನುತಕಥೆಯಾ ||7||
ಎಂತು ಪಾಂಡವ ಕೌರವಾದ್ಯರು | ಪಿಂತೆ ಗುರಕುಲದೊಳಗೆ ಪಠಿಸಿದ |
ರೆಂತು ಸಾಹಸ ತೋರ್ದರವದಿರು | ಸಂತ ಪೇಳೈ ||8||
ಎಂದು ಮುನಿಪದಕೆರಗೆ ಭೂಮಿಪ | ಗಂದುಪೇಳಿದ ಬಾದರಾಂುಣ |
ನೆಂದ ಭಾರತದಾದಿ ಕತೆಯನು | ಚಂದವಾಗಿ ||9||
ಸ್ಥಳ :- ಹಸ್ತಿನಾವತಿಯ ಅರಮನೆಯ ಸಭಾಸದನ.
ಪ್ರವೇಶ :- ಧತರಾಷ್ಟ್ರ, ಗಾಂಧಾರಿ, ಭೀಷ್ಮರು, ವಿದುರ, ಕೌರವಾದಿಗಳು [ಧತರಾಷ್ಟ್ರನ ಮಕ್ಕಳಾದ ದುರ್ಯೋಧನ, ದುಶ್ಯಾಸನಾದಿಗಳು] ಮತ್ತು ಪಾಂಡವರು [ಪಾಂಡು ಚಕ್ರವರ್ತಿಯ ಮಕ್ಕಳಾದ ಧರ್ಮರಾಯ, ಭೀಮ, ಅರ್ಜುನಾದಿಗಳು] ಇತರ ಸಭಾಸದರು. ಧೃತರಾಷ್ಟ್ರಮಹಾರಾಜನ ಎಡಭಾಗದಲ್ಲಿ ಗಾಂಧಾರಿಯೂ, ಮುಂಭಾಗದಲ್ಲಿ ಕೌರವಾದಿಗಳೂ ಇರುವರು. ಉಭಯ ಪಾಶ್ವಗಳ ಪೀಠದಲ್ಲಿ ಭೀಷ್ಮರು, ವಿದುರ, ಸಂಜಯಾದಿಗಳಿರುವರು, ಭೀಷ್ಮರ ಮುಂಭಾಗದಲ್ಲಿ ಧರ್ಮರಾಯಾದಿ ಪಾಂಡವರಿರುವರು.
ಕಂದ
ಕರಿಪುರದೊಳ್ ಧತರಾಷ್ಟ್ರಂ |
ಧರಣಿಯ ಗಂಗಾತ್ಮಜ ವಿದುರರ್ಕಳ ನೆರವಿಂ ||
ಪರಿಪಾಲಿಸುತಿರೆ ತನ್ನಪ |
ತರಳರ್ ಪಾಂಡವ ಕುಮಾರಕರ್ ಸಹಿತೊಡನಂ ||10||
ರಾಗ ಕಾಂಭೋಜಿ ಝಂಪೆತಾಳ
ಧರಣಿಪತಿ ಧೃತರಾಷ್ಟ್ರಮುದ್ದಿಸುತ ತರಳರನು |
ಕರವಿಡಿಯುತಂಕದೊಳಗಿರಿಸೀ ||
ಹರುಷಮಿಗೆ ಗಾಂಧಾರಿ ಸಹಿತವನು ಕುಳ್ಳಿರ್ದ |
ಸುರನದಿಯಸುತ ವಿದುರರೊಡನೇ ||11||
ಸೋಮಕುಲ ತಿಲಕನತಿ ಬಲವೀರ್ಯ ಪಾಂಡುನಪ |
ಕಾಮನುರುಬೆಗೆ ಸಿಲುಕಿ ಮಡಿಯೇ ||
ಭೂಮಿಪನ ಬಾಲಕರ ತೋಳತೊಟ್ಟಿಲೊಳಿಟ್ಟು |
ಪ್ರೇಮದಿಂ ಸಲಹುತಿರೆ ಭೀಷ್ಮಾ ||12||
ಕುರುವಂಶದರ್ಭಕರ ನೆರವಿಯನು ಕಾಣುತ್ತೆ |
ಬರಸೆಳೆದು ಬಿಗಿದಪ್ಪುತವರಾ ||
ಸರಸ ವಚನದೊಳೆಂದ ಧರ್ಮಜನ ಮೊಗನೋಡಿ |
ಕಿರಿಯ ಮರಿಗಳೆ ನೀವು ನಿರತಾ ||13||
ದುರ್ವಚನ ಸಟೆ ಕಪಟ ಮರೆಮೋಸ ವಂಚನೆಯು |
ದುರ್ವಿಷಯ ಚಿಂತನೆಯ ತೊರೆದೂ ||
ನಿರ್ವೈರದಿಂದಾಟಪಾಟಗಳನೆಸಗುತ್ತ |
ಲಿರ್ವುದೆನೆ ಕೌರವನು ಪೇಳ್ದಾ ||14||
ದುರಳ ನೀ ಭೀಮನಿದೊ ಕೇಳಜ್ಜ ಬಡಿದೆಮ್ಮ |
ಪೊರಳಿಸುತೆ ತಿನಿಸುಗಳನೆಲ್ಲಾ ||
ತಿರಿತಿರಿದು ತಿಂದೆಮ್ಮ ವಸನಗಳ ಹರಿದಿಟ್ಟ |
ಪರಿಯನಿದ ನೋಡಜ್ಜ ನೋಡೂ ||15||
ಎನೆ ಪವನಸುತನೆಂದ ನೀ ಕುಹಕಿ ಕೌರವನು |
ಯೆನಗಿಕ್ಕಿದೆಲೆಗುಗುಳೆ ಧೂರ್ತಾ ||
ತಿನಿಸೆಂಜಲಾಗಿರಲು ತಿಂಡಿಗಳ ನಾ ತೆಗೆದೆ |
ನಿನಿತು ನಿಜ ಬೇರಿಲ್ಲ ತಾತಾ ||16||
ಬಾಲಕರೆ ನೀವಿನ್ನು ಮರುಳಾಟಕೆಡೆಗೊಡದೆ |
ಶೀಲಗುಣಯುತರಾಗಿ ನೆರೆದೂ ||
ಕೇಳಿಯೊಳು ಮನಮುನಿಸಿಗೆಡೆಗೊಡದೆ ಕಲೆತಿಹುದು |
ತಾಳಿ ಹರುಷವ ಪೋಗಿರೆನಲೂ ||17||
ರಾಗ ಕೇತಾರಗೌಳ ತ್ರಿವುಡೆತಾಳ
ರಾಜಭವನದ ಪೊರಗೆ ಬಯಲೊಳು | ರಾಜಪುತ್ರರು ಕಲೆತು ಬಹುವಿಧ |
ದೋಜೆಯಿಂದವರಾಡುತಿರ್ದರು | ಸೋಜಿಗದೊಳೂ ||18||
ಆಳಿನೇರಿಕೆ ಚೆಂಡುಹೊಡೆತದ | ತೋಳಸತ್ವದಲೆಳೆವ ಹಗ್ಗದ |
ಕೇಳಿ ಬಡಿಯುವ ಗುಮ್ಮಗುಡುಗಿನ | ಮೇಳದಾಟಾ ||19||
ಒಂದು ಕಡೆಯೊಳು ಪಾಂಡುಜಾತರ | ದೊಂದು ಬದಿಗಿರಲಂಧ ಪುತ್ರರು |
ನಿಂದು ಸಮರದ ಕೋಂಟೆಗೈದರು | ಚಂದವಾಗೀ ||20||
ನೇಮವಿತ್ತರು ಲಗ್ಗೆಗೊಳ್ಳಲು | ಭೀಮನೋರ್ವನೆ ತಿವಿದು ನೂಂಕಿದ |
ಕೋಮಲಾಂಗದ ಕೌರವಾದ್ಯರ ಧೂಮಕೇತೂ ||21||
ಮಂಡೆ ಕೈಕಾಲೊಡೆದು ನೂರ್ವರು | ಪುಂಡ ಭೀಮನ ದೂರ ಹೊತ್ತರು |
ಕಂಡು ಪೇಳಿದರಜ್ಜನಡಿಯೊಳು | ದಿಂಡುಗೆಡೆದೂ ||22||
ರಾಗ ಕಾಪಿ ಅಷ್ಟತಾಳ
ತಾತ ಕೇಳೆಮ್ಮ ಬಿನ್ನಪವಾ | ಆ | ಧೂರ್ತನೆಸಗಿದನಿದೊ ನೋಡು ನಮ್ಮಿರವಾ ||
ತಾತ ಕೇಳೆಮ್ಮ ಬಿನ್ನಪವಾ || ಪಲ್ಲವಿ ||
ಬಾಲರೆಲ್ಲರು ನಿಜಮತದೀ | ಸೇರಿ |
ಬಾಲಕೇಳಿಯ ಪಂಥಗೈದು ಸಾಹಸದೀ ||
ಗೋಲಕೋಂಟೆಯ ಗೈರು ಕರದೀ | ಇರ |
ಲಾಳಿಗೊಂಡನು ಭೀಮ ಮರುಳಿನ ತೆರದೀ || ತಾತ ||23||
ಹಾರಿರಿಂಗಣಗೊಂಡು ನೆಗೆದಾ | ಪಾಪಿ |
ಮಾರಿಯಂದದೊಳೇರಿ ಪಿಡಿದೆಮ್ಮ ಬಡಿದಾ ||
ಸಾರು ನೀನೆನಲೆತ್ತಿ ತುಳಿದಾ | ಅಜ್ಜ |
ಮೋರೆ ಮೂಗಿಗೆ ಗುದ್ದಿ ಚೀರ್ದೆಮ್ಮ ಬೈದಾ || ತಾತ ||24||
ಭಾಮಿನಿ
ಕೇಳಿ ತಲೆದೂಗುತ್ತ ಭೀಷ್ಮನು |
ಬಾಲಕರೆ ನೀವ್ ಜಾಣರಹುದೈ |
ಪೇಳಲಿಲ್ಲವೆ ನಿಮಗೆ ಭೀಮನ ಕೂಟಬೇಡೆನುತಾ ||
ನಾಳಿನಾಟದೊಳವನ ಸೇರದೆ |
ಕೀಳುಕಿರುಕುಳವೆಸಗದೆಲ್ಲರು |
ತಾಳ್ಮೆಯಿಂದಿಹುದೆನುತಲನಿಬರ ಸಂತವಿಸಿ ಕಳುಹೇ ||25||
ವಚನ
ಮತ್ತಾಬಾಲರ್ ಮರುದಿನದುದಯದೊಳ್ ||
ರಾಗ ಸುರುಟಿ ಏಕತಾಳ
ಆಡಿದರಾಟವನೂ | ಬಯಲೊಳು | ಕೂಡಿಸಿ ಬಾಲರನೂ || ಪಲ್ಲವಿ ||
ಜೋಡಿಸಿ ಗೆಳೆಯರ | ನಾಡುವ ಕಳವನು |
ಮಾಡುತ ಮುದದಿಂ | ಪಾಡುತೆ ನಲಿದರು || ಆಡಿದರಾಟವನೂ ||26||
ಮಾರುತಿಯೋರ್ವನನೂ | ಬಿಟ್ಟವ | ರಾರಿಸುತೆಲ್ಲರನೂ ||
ಮೀರದ ಮರಗೆರ | ದೇರಸಿಯಾಟವ |
ತೋರಿಸಿ ಕೂಟಕೆ | ಸೇರಿದರೆಲ್ಲರು || ಆಡಿದರಾಟವನೂ ||27||
ಪಾರುತೆ ರಭಸದಲೀ | ಕೌರವ | ರೇರಲು ಚೂತದಲೀ ||
ನೂರುವರೊಟ್ಟಿಗೆ | ಭಾರಿಯ ಮರದೊಳು |
ಹಾರುತೆ ಪಣ್ಗಳ | ನಾರಿಸುತಿರಲದ || ಆಡಿದರಾಟವನೂ ||28||
ದೂರದೆ ಕಾಣುತಲೀ | ಭೀಮನು | ಮಾರಿಯವೇಷದಲೀ ||
ಸಾರುತ ಮರದಡಿ | ಗಾರೆನುತಲಿ ಸಹ ||
ಕಾರವನಲುಗಿಸೆ | ಜಾರುತುರುಳ್ದರು || ಆಡಿದರಾಟವನೂ ||29||
ತಲೆತೊಡೆ ಕೈ ಮುರಿದೂ | ವಿಗಡರು | ನೆಲದೊಳು ಬಾಯ್ದೆರದೂ ||
ಅಳುತಿರೆ ಪವನಜ | ನಳುಕದೆ ಕೆಲದೊಳು |
ಭಳಿಭಳಿರೆನ್ನತ | ಪಳಿದನು ನಗುತಲೆ || ಆಡಿದರಾಟವನೂ ||30||
ಕಂದ
ಇಂತಣಕಿಸುತಾ ಭೀಮಂ |
ಸಂತಸದಿಂದೈದಲಾ ಸುಯೋಧನ ಮುಖ್ಯರ್ ||
ಚಿಂತಿಸುತಂ ಬಂದಾಗಳ್ |
ಮಂತಣದಿಂದಂಧಕಗಳುಹಿದರಾಪತ್ತಂ ||31||
ರಾಗ ಕೇತಾರಗೌಳ ಅಷ್ಟತಾಳ
ಪಿತದೇವ ಕೇಳೆಮ್ಮ ಸೊಲ್ಲಾ | ನಮ್ಮ | ಧೂರ್ತ ಭೀಮನು ಗೈದುದೆಲ್ಲಾ || ಪಲ್ಲವಿ ||
ಆತನಕಾಟದಿ | ಸೋತೆವು ನಾವೆಲ್ಲ |
ಪಾತಕಿ ಮರದಿಂದ | ಭೂತಳಕುರುಳಿಸೆ || ಪಿತದೇವ ||ಅ.ಪ.||
ಬನದೊಳಾವಿರೆ ಚೂತಕುಜದೀ | ಕಲ್ಲು |
ಮನದ ಪಾಪಿಯು ಬಂದು ಜವದೀ ||
ಧಣುರೆನುತಾಮರ | ವನುಪಿಡಿದಲುಗಿಸ |
ಲಿನಿತಾಯ್ತು ಹಾ ದೇವ | ಎನಿತಿರ್ದೊಡೇತಕೆ || ಪಿತದೇವ ||32||
ಭಾಮಿನಿ
ಬಾಲರೆಂದುದ ಕೇಳ್ದು ಬೆದರುತೆ |
ಶೀಲವಂತರ ದೇವ ವಿದುರನೊ |
ಳೂಳಿಗವ ಧತರಾಷ್ಟ್ರನರುಹುತಲೆಂದ ಮನಮರುಗೀ ||
ಪೇಳುಪಾಯವದೇನು ಮೂರ್ಖರ |
ಮೇಳವಾದುದು ನಮ್ಮ ಮಕ್ಕಳ |
ಬಾಳುವೆಯ ಗತಿಗೇನ ಕಂಡೈ ತಮ್ಮ ಹೇಳೆಂದಾ ||33||
ರಾಗ ಕಾಂಭೋಜಿ ಝಂಪೆತಾಳ
ಮರುಗದಿರು ಭೂಪಾಲ ಸುರನದಿಯ ಸುತನೆಮ್ಮ | ತರಳರನು ಸನ್ಮಾರ್ಗಕಿಳಿಸೇ ||
ಗುರುಕುಲವ ವಿರಚಿಸುವ ಮನದೊಳಿಹನಾತ್ಮವಿದ | ಬರಿದಹುದೆ ಸತ್ತೀರ್ಥನೆಣಿಕೇ ||34||
ಶರಧನ್ವ ಸಂಜಾತ ವೇದವಿದ ಕೃಪನಿಹನು | ಗುರುದೇವನನು ಕರೆದು ತರಲೂ ||
ಸುರತರಂಗಿಣಿಯಣುಗನಟ್ಟಿರುವನಾಪ್ತರನು | ಬರುವನಾ ಧೀಮಂತನೊಡನೇ ||35||
ವಿದುರನೆಂದುದ ಕೇಳಿ ಹರುಷವನು ತಾಳ್ದುಮಿಗೆ | ಬದಿಗಿರ್ದ ಬಾಲಕರಪರಸೀ ||
ಗದಿಸದಿರಿ ನಿಮಗೊಳ್ಳಿತಹುದಿನ್ನು ಕೆಲದಿನದಿ | ಕದನಬೇಡೆಂದವರ ಕಳುಹೇ ||36||
ವಚನ
ಎನೆಮನದೊಳಗಾಲೋಚಿಸುತ್ತಾ ದುರ್ಯೋಧನಂ ||
ಕಂದ
ದೂರಿದಡೆಮ್ಮಯ ಪಿತನೊಳ್ |
ತೋರಿಸುವಮ್ಮಾರಿಯಪುದು ವಾಳ್ಕೆಯ ನೆಮಗಂ ||
ಕಾರಿಸದಿರೆನಾಂ ಭೀಮನ |
ಭಾರಿಯಕೆಚ್ಚಂ ಸಹೋದರ ಶತಕ ಬಲನೇಂ ||37||
ಭಾಮಿನಿ
ಬಳಿಕ ಮರುದಿನ ಕೌರವಾದ್ಯರು |
ಪುಳಕದಿಂತಿನಲಿತ್ತು ಭೀಮನ |
ನೊಲಿಸಿಕೊಂಡರು ನೀರಕೇಳಿಗೆ ವರಭಗೀರಥಿಯ ||
ಪುಳಿನ ತೀರಕೆ ಬಂದು ಗಂಗೆಯ |
ಮಳಲರಾಸಿಯ ಬಳಸಿ ಕುಣಿಯುತೆ |
ಚಳಕ ಗತಿಯಲಿ ಪಿಡಿದು ನೂರ್ವರು ಬಿಗಿದು ಮಾರುತಿಯ ||38||
ರಾಗ ಮಾರವಿ ಏಕತಾಳ
ಭಳಿಭಳಿರೆನುತೆಲೆ ಕೌರವ ಬಳಗವು | ಬಲದಿಂದೌಕುತಲೀ ||
ತಳುವದೆ ಪೊತ್ತರು ಭೀಮನ ಮಡುವಿಹ | ಜಲಕತಿ ಹರುಷದಲಿ ||39||
ಭಾರದ ಶಿಲೆಯನು ಬಂಧಿಸಿ ಕೊರಳಿಗೆ | ಮಾರಿಯೆ ಸಾಯೆನುತಾ ||
ಭೋರನೆ ನೂಕಿದರಾ ಜಲರಾಶಿಗೆ | ತೋರಿ ಸಮಾಧಿಯನೂ ||40||
ಆಗಳೆ ಪವನಜ ಬಗಿದಾ ಬಂಧವ | ನೆಗೆದೊಡನತಿ ಭರದೀ ||
ಚಿಗಿದಾ ವಾರಿಯ ವಿಗಡನು ಪವನದೆ | ಲಗುಬಗೆಯುತ್ಸವದೀ ||41||
ಸೇರುತ ನೆಗೆದಾ ಗಂಗೆಯ ತೀರವ | ಮರುತಜರೋಷದಲೀ ||
ಧರಣಿಯ ನಡುಗುವ ತೆರದಿಂ ಘರ್ಜಿಸೆ | ಕುರುಪತಿ ಬೆದರುತಲೀ ||42||
ಕಂದ
ನಗೆ ಮೊಗದಿಂ ಬಂದಲ್ಲಿಗೆ |
ಬಗೆಯರಿದಾ ಭೀಮನ ಕರವಿಡಿದುತ್ಸವದಿಂ ||
ಬಗೆ ಬಗೆ ತಿನಿಸಂ ತೋರಿಸು |
ತೊಗುಮಿಗೆಯಿಂದಿತ್ತುಪಚರಿಸಿದ ಕುರುಭೂಪಂ ||43||
ರಾಗ ಸಾಂಗತ್ಯ ರೂಪಕತಾಳ
ಸಂತವಿಸಿ ಮಾರುತಿಯ ಮೆಲಲಿತ್ತು ಜೊತೆಗೂಡಿ | ಪಿಂತಿರುಗಲವರತ್ತ ಪುರಕೇ ||
ಚಿಂತಿಸಿದ ಕೌರವನು ಪಗೆಭೀಮನಳಿದಲ್ಲ | ದೆಂತಹುದು ಸೊಗಸೆಮ್ಮ ಕುಲಕೇ ||44||
ವಿಷದ ಹಾವುಗಳಿಂದ ಕಚಿ್ಚಸಲವಗೊರ್ಮ್ಮೆ | ಪುಸಿಯಾಗದಳಿಗೊಂಬನಹುದೂ ||
ಮಸಣದ ಕಡೆಗತ್ತ ಚಿತೆಗೊಯ್ಯಲಿದೆ ಸಾಕು | ಪೊಸತೊಂದ ಬಗೆಗಾಣಲೇಕೇ ||45||
ಎಂದಾಗ ದುಶ್ಯಾಸನಾದಿಗಳು ಸಮ್ಮತದೊಳೊಂದಾಗೆ ಕಾರ್ಯದಾತುರದೀ ||
ಮುಂದಿರ್ಪ ಕುಟ್ಟಿಮದಿ ನಿದ್ರಿಸುವ ಮರುತಜನ | ಮುಂದೋಳ ಪಿಡಿದೆತ್ತಿ ಜವದೀ ||46||
ಬುಸುಗುಟ್ಟುತಿಹ ಸರ್ಪಗಳ ಗೂಡಿನೆಡೆಗೊಯ್ದು | ಕಸುವಿಂದ ಕೆಡಹಿದರವನಾ ||
ಅಸುರಾರಿಯೊಲ್ ಭೀಮನಹಿತಲ್ಪದಿಂದೆದ್ದು | ಗಸಣಿಗೊಳ್ಳದೆ ಬರಲವರೂ ||47||
ದೂರದಿಂ ಕಾಣುತ್ತ ಕೌರವರ್ ಭಯಗೊಂಡು | ಪಾರಿದರ್ ಕಳ್ಳರೊಲ್‌ಬನಕೇ ||
ಆರಿದನಿಂತೆಸಗಿದವರೆಂಬುದರಿಯದೆ | ಸಾರಿದನವ ರಾಜಗಹಕೇ ||48||
ಕಂದ
ಇನಿತಾದುದನರಿದಾಗಳೆ |
ಮನದೊಳ್ಕುದಿದಳ್ಕುತೆ ಕುರುಪತಿಮತ್ತೊಡನಂ ||
ನೆನೆದೊಂದನುಚಿತ ಕಾರ್ಯವ |
ನನುಗೊಳಿಸಲ್ಕದನುಸಿರ್ದನನುಜಾತರೊಳಂ ||49||
ರಾಗ ಪಂತುವರಾಳಿ ರೂಪಕತಾಳ
ಧೂರ್ತ ಭೀಮನನ್ನು ಕೊಲ್ಲಲೂ | ನಂಜಗೂಳ | ನಾತಗೀಯಬೇಕು ಮೆಲ್ಲಲೂ || ಪಲ್ಲವಿ ||
ಕಾಳಕೂಟ ಬ್ರಹ್ಮಪುತ್ರ | ಹಾಲ ಹಲವು ಬಚ್ಚನಾಬಿ |
ಕೋಳುಗೊಂಬ ಸುಪ್ರದೀಪ ||
ಮೇಳವಿಸುತ ಕೆಂಪುಸಿಂಗಿ || ||50||
ಪೇಳಲೇನ ಬೆರಸಿಪಾತ್ರದೀ | ಕುಲಸುತುಂಡೆ |
ಗೋಳಗೈದು ಕೊಡಲು ಬೇಗದೀ | ಕೊಲುವುದೈಸೆ
ಬಾಳ್ವೆಗೇಡಿಯಿವ ಶೀಘ್ರದೀ ||
ಧೂರ್ತ ಭೀಮನನ್ನು ಕೊಲ್ಲಲೂ ||51||
ಎಂದು ಕೌರವಾದ್ಯರೆಲ್ಲ | ರೊಂದು ಬುದ್ಧಿಗೊಳ್ಳುತಾಗ |
ಚಂದವಾಗಿ ಪಾಕಗೈಸಿ | ತಂದು ಭಿಮಗಿತ್ತಡದನು ||
ಮುಂದುಗಾಣದಾತ ಕ್ಷಿಪ್ರದೀ | ಕೊಟ್ಟುದೆಲ್ಲ  |
ತಿಂದು ತೇಗೆ ಸತ್ಪ್ರಭಾವದೀ | ಕೌರವೇಂದ್ರ |
ನೊಂದನಧಿಕ ಮನದ ತಾಪದೀ ||
ಧೂರ್ತಭೀಮನನ್ನು ಕೊಲ್ಲಲೂ ||52||
ಕಂದ
ವಿಷದುಣಿಸಂ ಜೀರ್ಣಿಸುತಂ |
ವಿಷಮಾಂಬಕನೊಲ್ಪವನಜಮುಳಿದಿದ್ದಾಗಂ ||
ಮಸೆದುರೆ ಕೌರವ್ಯರನುಂ |
ದೆಸೆ ದೆಸೆ ಗೂಡಿಸಿ ಪಿಳಿರ್ದು ಪಿಡಿದೊದೆಯುತ್ತಂ ||53||
ಕೊಲ್ಲದೆ ಬಿಡೆಕುನ್ನಿಗಳಂ |
ಮೆಲ್ಲಲಿಕೀ ನಂಜುಣಲೆನಗಿತ್ತರನೆಲ್ಲಂ ||
ಬಲ್ಲಿದ ಕೌರವ ನಿನ್ನಯ |
ಕಲ್ಲೆದೆಯಿಂ ಕಾರಿಸದಿರೆ ನಾಂ ಕೆನ್ನೀರಂ ||54||
ವಚನ||ಎಂದು ಭೀಮಸೇನಂ ಪೂಣ್ಕೆಗೈದು ತೆರಳ್ದನೆಂಬಲ್ಲಿಗೆ ಮುಗಿದುದೀ ಬಾಲಕೇಳೀ ಕಥನಂ ||
 


ಯಕ್ಷಗಾನ ವರ್ಣಕ ಎರಡನೆಯ ನೋಟ
ರಾಗ ಕಾಂಭೋಜಿ ಝಂಪೆತಾಳ
ದ್ವಿಜರಾಜ ಗೋತ್ರಜರು ಕರಿಪುರದೊಳಿಂತಿರಲು |
ಸುಜನಜನ ಸುರಧೇನು ಭೀಷ್ಮಾ ||
ದ್ವಿಜವಂಶ ಧೀಷಣನ ಕರೆಸಿದನು ಗುರುತನಕೆ |
ನಿಜಬೊಮ್ಮರೂಪೆನಿಪ ಕೃಪನಾ ||55||
ರಾಜವೈಭವದಿಂದ ವಿದುರಾದಿ ಪ್ರಮುಖಜನ |
ರಾಜಿಯಿಂ ಕರೆತಂದು ಬಳಿಕಾ ||
ರಾಜಭವನದೋಜೆಯಿಂ ಪೂಜಿಸಿದಗುಣವಿ |
ರಾಜಿತನ ಸುರನದಿಯ ಸುತನೂ ||56||
ಹರುಷಮಿಗೆ ಸತ್ಕರಿಸಿ ಗುರುದೇವನೊಡನೆಂದ |
ಬರಡಾಯ್ತು ಭಾರತವಿದೆಮ್ಮಾ ||
ಕಿರಿಯರನು ಪಳಗಿಸುವ | ಗುರುಕುಲವದೆಮಗಿಲ್ಲ |
ನರಪಶುಗಳೆಂದಾದರೆಲ್ಲ ||57||
ಅದರಿಂದ ಭಾರತದೊಳುದಯಿಸಲು ಬೇಕೊಂದು |
ಸದಮಲದ ಗುರುಕುಲವು ದೇವಾ ||
ಅದನೆಮ್ಮ ಗಜಪುರದಿ ನಿರ್ಮಿಸಲು ಬಗೆದಿಂದು |
ಮುದದಿಂದ ಕರೆಸಿದೆವು ನಿಮ್ಮಾ ||58||
ಇವರೆಮ್ಮ ಕುರುಕುಲದ ಬಾಲಕರು ನೋಡಿರೆನ |
ಲವರೆಲ್ಲ ಗುರುಪದಕೆ ಮಣಿಯೇ ||
ಭುವನವಂದಿತನೆತ್ತಿ ಪರಸುತಿರೆ ಬಾಲಕರ |
ಪವಣರಿದು ಶಂತನುಜ ಪೇಳ್ದಾ ||59||
ಗುರುವರ್ಯ ಲಾಲಿಪುದು ಪಸುಳೆಗಳಿಗರಿವಿಲ್ಲ |
ಬರಿದಾದರಾಟದೊಳಗಿವರೂ ||
ಗುರುಕುಲದ ಪಾಠದೊಳು ಬೋಧಿಸುತ ಪಾಲಿಪುದು |
ತರಳರನು ನಿಮಗಿತ್ತೆನಿವರಾ ||60||
ಕಂದ
ಯೆನುತವರಂತೆಯ್ ಗೊಳಿಸುತೆ |
ಗುಣನಿಧಿ ಭೀಷ್ಮಂ ಗಜಾಶ್ವ ಗೋವ್‌ಭೂಮಿಗಳಂ ||
ಮನದಣಿವಂದದೊಳೀಯಲ್ |
ಘನತೆಗೆ ಬೆರಗಾಗುತೆ ಕೃಪನವಗಿಂತೆಂದಂ ||61||
ರಾಗ ಬೇಗಡೆ ಆದಿತಾಳ
ದೇವ ವ್ರತ ಭೋ ಕೋವಿದನೆ ಧೀರಾ |
ಸೂಚಿಸುವುದೆನಗದ |
ಭಾವಿಸುತ ನಿಯಮಾವಳಿಯ ಸಾರಾ  || ಪಲ್ಲವಿ ||
ಆವ ವಿಧದೊಳಗಾವ ಕಾಲದಿ | ಗಾವಿಲರ ಮತಿಗಾವ ಪಾಠವ |
ನೋವಿ ಕಲಿಸಲಿ ಭಾವ ಶುದ್ಧಿಗೆ | ಪಾವನತ್ವದ ಠಾವನರಿಯಲಿ |
ಕಾವುದತಿಪ್ರೀತ || ದೇವವತ ಭೋ | ಕೋವಿದನೆ ಧೀರಾ || ಅನು ಪಲ್ಲವಿ ||
ಆದಿಯಲಿ ತಿಳಿದೋದಲಿಷ್ಟದ | ಸಾಧನಗಳೇನೂ | ಚಿತ್ತಕೆ |
ಬೋಧಿಸಲು ಬೇಕಾದ ಪಠ್ಯವ | ನಾದರಿ ಸಿನೀನೂ || ಮತ್ತದ |
ಬೋಧಿಸುತಲೊರೆ ಸಾಧಿಸುವೆನದ | ಕಾದಿರಿಸಿ ನಾನೂ | ಬಾಲರ |
ಮೋದಕತಿ ಸೊಗಸಾದ ಕೇಳಿಗೆ | ಗೋದದೆಡೆಯನ್ನೂ || ಪೇಳಿದ |
ಭೇದವಿರಹಿತ | ಸಾಧುಸನ್ಮಿತ | ಭೂ ದಿವೋನ್ನತ | ನಾದಶಿಕ್ಷಿತ |
ವೇದವಿದ ಗುರು | ಬಾದರಾಯಣ | ಪಾದ ಸೇವಿತ | ನಾದಮಹಿಮನೆ ||
ದೇವವತ ಭೋ ಕೋವಿದನೆ ಧೀರಾ ||62||
ಲಾಲಿಸೆಲೆ ಗುಣಶೀಲ ಗುರುವರ | ಪೇಳುವುದನಿದನೂ | ನಮ್ಮಯ |
ಬಾಲರೇಳಿಗೆಯಾಲಯದೆ ನರ | ಪಾಲಕುವರರನೂ || ನಿಚ್ಚದ |
ಕಾಲನಿಯಮಕೆ ಸಾಲಿಗಿರಿಸುತ ಪೇಳಿ ವಿಧಿಗಳನೂ | ಸಂಧ್ಯೆಯ |
ಮೂಲಮಂತ್ರದ ಕೀಲಕಾದಿಯ | ನೋಳಿ ಗೈದವನೂ || ವಿರಚಿಸಿ |
ತಾಲುಮೂರ್ಧನಿ | ಮೇಳದಕ್ಕರ | ಜಾಲದುಚ್ಚರ | ಬಾಲಕಾವ್ಯವಿ |
ಶಾಲಚರಿತೆಯ | ಸಾಲನೋದಿಸಿ | ಪೇಳವೇದವ | ತಾಳ್ಮೆಗೊಂಬರು |
ಲಾಲಿಸೆಲೆ ಗುಣಶೀಲ ಗುರುವರನೇ ||63||
ಕಂದ
ಛಂದಂಗಳ ಬಂಧವನುಂ |
ಅಂದಂಗೊಳೆ ಲಾಕ್ಷಣಿಕದ ಬಹುಬಿನ್ನಣಮಂ ||
ಮುಂದಂ ಗಾಣಿಸೆ ತತ್ವಾ |
ನಂದಂವೇದಾರ್ಥದರ್ಶನಂಗಳ ಕಲೆಯಂ ||64||
ತಿಳಿಸಲ್ ಬೇಕದ ನೆಳೆಯರ್ |
ಕಲಿಯಲ್ಲನಿತಂಗಳ ಸಲೆಪಾಠಕ್ರಮದಿಂ ||
ಬಲಿಯಲ್ಕಾಯಕ ಬಯಲೊಳ್ |
ಕಲೆತಾ ವ್ಯಾಯಾಮದೆ ನುರಿಯಲ್ಬೇಕನಿಶಂ ||65||
ವಾರ್ಧಕ
ಇದುಮಹಾ ಭಾರತದ ವಿಶ್ವವಿದ್ಯಾಲಯವು |
ಇದು ಚುತುರ್ದಶ ಕಲಾಮಂದಿರವು ಭುವನಜನ
ಕಿದುವೆ ನಿಜ ಭಾಗ್ಯನಿಧಿ ಕುಲಗೋತ್ರ ಬಡವ ಬಲ್ಲಿದನೆಂಬುದಿಲ್ಲಿದರೊಳೂ ||
ಬುಧವಂದ್ಯ ಜೊತೆಗೊಳಿಪೆನತಿಕುಶಲ ಬೋಧಕರ |
ಸದಮಲದ ಸಂಗೀತ ಸಾಹಿತ್ಯ ಚಿತ್ರಕಲೆ |
ಯುದಯಿಸುತ ನೆಲೆಯಾಗಿ ವರ್ಧಿಸಲಿ ಗುರುರಾಯ ಪಾಲಿಸೀ ಗುರುಕುಲವನೂ ||66||
ರಾಗ ಕೇತಾರಗೌಳ ತ್ರಿವುಡೆತಾಳ
ದೇವಗಂಗಾ ಸುತನ ವಚನವ | ಸಾವಧಾನದಿ ಕೇಳುತಾ ಕೃಪ |
ಭಾವಶುದ್ಧದೊಳೊಪ್ಪುತೆಂದನು | ಪಾವನಾತ್ಮಾ ||67||
ಲಾಲಿಸೈ ಮಹ ಭಾಗ್ಯವಂತೆನೆ | ನಾಳೆ ನವಮಿಗೆ ನಮ್ಮ ಗುರುಕುಲ |
ಬೆಳಗುತುದಯವಗೊಳಲಿ ಕರಸೈ | ತಿಳಿದ ಬುಧರಾ ||68||
ಭೂಸುರೋತ್ತಮನೆಂದ ತೆರದಲಿ | ಸಾಸಿದರ ಘನವೇದ ವಿದರನು |
ತೋಷದಿಂದಲಿ ಬರಿಸಿ ಭೀಷ್ಮನು | ಈಶಸುತನಾ ||69||
ವ್ಯಾಸಪೀಠದೊಳಿರಿಸಿ ಪೂಜಿಸಿ | ಆ ಸುಯೋಧನ ಮುಖ್ಯ ತರಳರ |
ಭೂಷಣದಿ ಸಿಂಗರಿಸಿ ಪರಕೆಯ | ಘೋಷಗೊಳಿಸಿ ||70||
ಶಾರದಾಂಬೆಯ ಪದವ ಭಕ್ತಿಯ | ಸಾರ ಮಂತ್ರಗಳಿಂದಲರ್ಚಿಸು |
ತಾರತಿಯ ಬೆಳಗುತ್ತ ಬಾಲರು | ಸೇರಿ ನಮಿಸೇ ||71||
ಹಿರಿಯರಂಘ್ರಿಗೆ ಮಣಿದು ಕುವರರು | ಗುರುವರೇಣ್ಯನ ಪದವನರ್ಚಿಸಿ |
ಪರಕೆಗೊಂಡಿರಲೋದಿಸಿದನಾ | ತರಳರನ್ನೂ ||72||
ಕಂದ
ಗಜಮುಖನಂ ಪೂಜಿಸಿ ಬಳಿ |
ಕಜನರಸಿಯ ಪಾಡುತೆ ಗುರುಪದಕೊಂದಿಸುತಂ ||
ನಿಜಮತಿಯಿಂದಾ ಬಾಲರ್ |
ಭಜನೆಯ ಗೈದೋದುತಲಿರೆ ನಿತ್ಯೋತ್ಸವದಿಂ ||73||
ವಾರ್ಧಕ
ಧರಣೀಶ ಕೇಳಿಂತು ಹಸ್ತಿನಾಪುರದೊಳಗೆ |
ನೆರೆಕಲೆತು ಶಾಸ್ತ್ರಂಗಳಧ್ಯಯನಮಂ ಮಾಳ್ಪ |
ಗುರುಕುಲವದಿಂತಾಗೆ ಬಾಲಕರ್ ಬರುತಿರ್ದರಗಣಿತದ ಸಂಖ್ಯೆಯಿಂದಾ ||
ಸಿರಿಮಂತನರುಹ ಬಲ್ಲಿದ ಬಡವನಿಂತೆಂಬ |
ಕಿರುಕುಳವಲ್ಲಿಲ್ಲ ಪಾನಭೋಜನ ಸುಖದೊ |
ಳುರುತರದ ಸಂತುಷ್ಟಿಯಂಗೊಳಿಸೆ ಕುಲಪತಿಯೆ ತಾನಾಗಿ ಕೃಪದೇವನೂ ||74||
ರಾಗ ಸಾಂಗತ್ಯ ರೂಪಕತಾಳ
ಇಂತು ವೈಭವದಿಂದ | ಸಂತಸದೆ ಬಾಲಕರ್ | ಚಿಂತಿತಾರ್ಥಗಳನ್ನು ತಿಳಿಯೇ ||
ಪಿಂತಿರುವ ನವರಾತ್ರಿ | ಯಂತ್ಯದುದುತ್ಸವಕೊರ್ಮೆ | ಗೊಂತಿರುವ ಸುರನದಿಯಸುತನಾ ||75||
ಕರೆತಂದು ಮೆರೆವಗ್ರ | ದುರಪೂಜೆಯವಗಿತ್ತು | ಗುರುಕುಲದ ಬಾಲಕರ ಕಲೆಯಾ ||
ಪರಿಕಿಸಲ್ಬೇಕೆಂದು | ಅರುಹಲ್ಕೆ ನಡೆತಂದ | ಗುರುದೇವ ಸಿರಿಭೀಷ್ಮನೆಡೆಗೇ ||76||
ದೂರದಿಂ ಕಂಡವನ ಭೋರನೆ ಸುರಸಿಂಧು | ನಾರಿಯಸುತನಿದಿರ್ಗೊಂಡೂ ||
ಚಾರುಮನ್ನಣೆಯಿತ್ತು | ಯೇರಿಸುತ್ತಾಸನವ | ಧಾರುಣೀಸುರನ ಪೂಜಿಸುತಾ ||77||
ಹರುಷದಿಂ ಬೆಸಗೊಂಡ | ಗುರುವರ್ಯ ನೀವ್ ಬಂದು | ದರಿವಾಗ ಬೇಕೆಮಗೆ ನಿಮ್ಮಾ || ಮರಿಗಳೆಂತಿಹರೆಲ್ಲ | ಮರುಳಾಟವಿಲ್ಲೆಸೆ | ಅರುಹಬೇಕೆನಲೆಂದ ನಗುತಾ ||78||
ಬಲ್ಲಿದ ಸ್ಥಿರಯೋಗಿ | ಸೊಲ್ಲಿಸಲೇನುಂಟು | ಯೆಲ್ಲವು ನೀ ಪೇಳ್ದ ತೆರದೀ ||
ಅಲ್ಲಿಯ ಕಾರ್ಯಗಳು | ಒಳ್ಳಿತಾಗಿಹವೆಲ್ಲ | ಎಲ್ಲಿಯು ದುರ್ನಯವದಿಲ್ಲಾ ||79||
ದರುಶನವನಿತ್ತೊರ್ಮೆ | ತರಳರೆಲ್ಲರನೋಡಿ | ಬರುವಂತೆ ನಾನಿಮ್ಮ ಕರೆಯೇ ||
ಸಿರಿಮಂತ ಬಂದಿರ್ಪೆ | ಸಿರಿಸರಸ್ವತಿದೇವಿ | ಬರಪೇಳ್ದಳರಿಕೆಯಾಗಿರಲೀ ||80||
ವಚನ || ಆಗಳ್ ಭೀಷ್ಮಂ ||
ರಾಗ ಮಧ್ಯಮಾವತಿ ಏಕತಾಳ
ಗುರುದೇವ ಕೇಳ್ದೆ ನಾನೀವೆಂದ ಸೊಲ್ಲಾ |
ಸರಿಗಾಣ್ಬುದಹುದೆಂಬೆ ಕಿರಿಯರನೆಲ್ಲಾ ||
ಗುರುಕುಲದೊಳಗೇನ ಕಲಿತಿಹರೆಂದೂ |
ಹಿರಿಯರು ಕಾಣಲುಬೇಕಯ್ಯ ಬಂದೂ ||81||
ಧತರಾಷ್ಟ್ರನನುಜಾತನದನೆಲ್ಲವೆಮಗೇ |
ಪ್ರತಿದಿನಕರಿವಂತೆ ಪೇಳ್ದಪ ಕೊನೆಗೇ ||
ಸುತರಿತ್ತ ಬರಲಾನು ಬೆಸಗೊಂಬೆನವರಾ |
ಮತಿವಂತರಿಹರೆಲ್ಲ ಕೇಳ್ಮುನಿಪ್ರವರಾ ||82||
ಶರಧನ್ವ ಸಂಜಾತ ತೆರಳಿರಿ ನೀವೂ |
ಗುರುಕುಲದುತ್ಸವದೊಳು ಸೇರಲಾವೂ ||
ಬರುವೆವೈ ವಿದುರನು ಸಹಿತರೆಲ್ಲರೊಡನೇ |
ಹಿರಿಮೆಯದೆಮಗಾಯ್ತು ಭೂದೇವ ಮಡನೇ ||83||
ವಚನ || ಎಂದಭಿನಮಿಸುತಲಾಚಾರ್ಯನ ಬೀಕ್ಕೊಳುತಾ ಭೀಷ್ಮಂ ವಿದುರಾದಿಗಳೊಡವೆರಸುತೆ, ತೆರಳ್ದನಾ ಶಾರದ ಮಹೋತ್ಸವಕಾಗಳ್, ವಿಶ್ವವಿದ್ಯಾಲಯದೆಡೆಗಂ ||
ಕಂದ
ತಾತನ ಬರಮಂ ಕಂಡಾ |
ಭೂತಳದರಸರ ಕುಮಾರಕರ್ ಸಹಿತೊಡನಂ ||
ಪ್ರೀತಿಯೊಳವದಿರಿದಿರ್ ವಂ |
ದಾತನ ಪದಕಂ ಮಣಿದತಿ ಭಕ್ತಿಯೊಳೆರಗಲ್ ||84||
ರಾಗ ಸಾಂಗತ್ಯ ರೂಪಕತಾಳ
ಪಿಡಿದೆತ್ತಿ ಪಸುಳೆಗಳ ಪರಸಿ ಮುದ್ದಿಡುತೆಂದ | ಕಡುಹರುಷವಾಯ್ತಿಂದು ನಮಗೇ ||
ಬೆಡಗು ರಂಜಿಪುದೆನ್ನ ಚಿನ್ನಗಳೆ ನೀವ್ಕಲಿತು | ಪೊಡವಿಯೊಳ್‌ಜಾಣರೆಂದಾಗೇ ||85||
ನಿಜವಂಶ ವರ್ಧಿಪುದು ಸತ್ಕೀರ್ತಿ ಕೆಳೆಗೊಂಬು | ದಜನರಸಿಯೊಲ್ಮೆಯೊಂದಿರಲೂ ||
ವಿಜಯವಪ್ಪುದು ನಿಮಗೆನಲೆಂದನಾಚಾರ್ಯ | ಸುಜನೌಘವಂದಿತಗೆ ನಮಿಸೀ ||86||
ವರದಗ್ರ ಪೀಠವನು ಆರೋಪಿಸಲು ಬೇಕು | ಕರಿವದನಗರ್ಚಿಸಲಿಕಾಯ್ತು ||
ಪುರುರಾಜಕುಲದೀಪ ಚಿತ್ತೈಸಬೇಕೆಂದು | ಕರೆತಂದು ಭೀಷ್ಮನ ಮುದದೀ ||87||
ಉನ್ನತಾಸನವಿತ್ತು ಕುಳ್ಳಿರಿಸಿ ಮಗುಳವರ್ | ಸನ್ನುತಗೆಸುಮವಷ್ಟಿಗೈದೂ ||
ಮನ್ನಿಸುತೆ ಗಜವದನಗಾರತಿಯನೆತ್ತಿದರು | ಚೆನ್ನಿಗರ್ ಜೊತೆಗೂಡಿ ನಮಿಸೀ ||88||
ವಚನ || ಮತ್ತಂ ನಕುಲ ಸಹದೇವರ್ಕಳಾರತಿಯಂ ಪಿಡಿದಾಗಳ್ ||
ರಾಗ ಖರಹರಪ್ರಿಯ ಏಕತಾಳ
ಶ್ರೀ ಗಜಮುಖಸುರಸೇವಿತ ಜಯ ಜಯತೂ |
ನಾಗಾವತ ಗುಣವಾರಿಧಿ ಜಯ ಜಯತೂ ||
ಭೋಗಿ ವಿರಾಜಿತ ಕುವರನೆ ಜಯ ಕರುಣಿಸು |
ಯೋಗೇಶ್ವರ ಸನ್ಮತಿಯನುದಯದೀ || ಶ್ರೀ ಗಜಮುಖ ||89||
ವಚನ || ಇಂತಾ ಬೆನಕಂಗಾರತಿಯಂ ಬೆಳಗುತೆ ಮತ್ತಾಭಾರತಿಯಂ ಪೂಜಿಸಿ ಪಾಡಿದರಾಗಳ್ ||
ವತ್ತ || [ಇದನ್ನು ಮಠ್ಯತಾಳದಿಂದಲೂ ಹಾಡಬಹುದು]
ಆದಿಶಕ್ತಿ ಚಿತ್ಸ್ವರೂಪೆ ತತ್ವ ಬೋಧಶಾಲಿನೀ |
ನಾದಬಿಂದು ನಿಷ್ಕಳಾಂಕೆ ಶೂನ್ಯ ಪೀಠವಾಸಿನೀ ||
ಭೂ ದಿವಾದಿ ಲೋಕಮಾನ್ಯೆ ಪಾತು ವಿಶ್ವರೂಪಿಣೀ |
ವೇದವೇದ್ಯೆ ಪಾಲಿಸಂಬ ಪಾರ್ವಣೇಂದು ಭಾಸಿನೀ ||90||
ಮಂತ್ರ ಶಾಸ್ತ್ರ ತಾಂತ್ರಿಕಾದಿ ಬೀಜ ದಕ್ಷರಾತ್ಮಿಕೇ |
ಯಂತ್ರಗುಹ್ಯಚಕ್ರವಾಸೆ ಧೀಮಹೀತ್ವದಾಣ್ಮಿಕೇ ||
ಅಂತರಾಟ್ವಿರಾಟದಗ್ರೆ ಸತ್ಪದಾರ್ಥ ಭೂತಿಕೇ |
ಸಂತಶರ್ವನಂತರಾತ್ಮೆ ಪಾತುಪಾಲಿಸಂಬಿಕೇ ||91||
ಭಾಮಿನಿ
ಇಂತು ಸಂಭ್ರಮದೊಸಗೆ ಮೆರೆಯಲು |
ಸಂತಸದೊಳಾಭೀಷ್ಮ ಯಮಜನೊ |
ಳಿಂತು ಕೇಳಿದ ವೇದ ಸಂಹಿತೆ ಸೂತ್ರದರ್ಥಗಳಾ ||
ಗೊಂತನರಿವೈ ಬ್ರಾಹ್ಮಣಂಗಳ |
ನೆಂತು ವಿಭಜಿಸಬಹುದು ಪೇಳೆನೆ |
ಕುಂತಿಯಾತ್ಮಜ ನಮಿಸುತಜ್ಜನೊಳೆಂದ ವಿನಯದಲಿ ||92||
ರಾಗ ಕೇತಾರಗೌಳ ಅಷ್ಟತಾಳ
ಚಾರು ವೇದವೆ ನಾಲ್ಕು | ಮೂರು ಭಾಗಗಳಾಗಿ | ಮೇರೆಗೊಂಡಿಹವದಕೇ |
ಸಾರ ಸಂಹಿತೆ, ಶತಿ | ಸೇರಿಕೊಂಡಿಹ ಸೂತ್ರ | ದಾರಿ ತೋರಿಸುತಿಹವೂ ||93||
ಬಲಿಯನರ್ಪಿಸಿಪಾಡೆ | ಚೆಲುವಿನ ಗೀತಗಳ್ | ಪೊಳೆಯೆ ಸಂಹಿತದೊಳಗೇ ||
ತಿಳಿದತ್ತಲದರರ್ಥ | ಗಳ ಪೇಳೆ ಶ್ರುತಿಗಳು | ನೆಲೆಗೊಂಡ ಬಳಿಕತ್ತಲೂ ||94||
ಬೆಳೆದ ಗ್ರಂಥಗಳನ್ನು | ಸುಲಭಗೊಳ್ಳಿಸಲಾಗಿ | ಬಳಕೆ ಗೈದರು ಸೂತ್ರವಾ ||
ತಿಳಿದಷ್ಟನರುಹಿದೆ | ನೆಲೆ ತಾತ ಸಲಹೆನೆ | ವೊಲಿದು ಮೋದದೆ ಭೀಷ್ಮನೂ ||95||
ಕರೆದಾಗ ಭೀಮನ | ಬರಿದೆ ತಿಂಡಿಯ ತಿಂಬ | ಗುರುವ ನೀನರಿತುದೇನೂ ||
ಸ್ವರ ವರ್ಣ ಧಾತುಗಳ್ | ನೆರೆ ಶಬ್ದ ಸೂತ್ರದ | ನಿರುಗೆಯೆಂತದನು ಪೇಳೂ ||96||
ಎನೆಕೇಳ್ದು ನಮಿಸುತ್ತ | ಲನಿತು ಶಾಸನಗೊಂಡ | ವಿನುತ ಶಬ್ದಾರ್ಥಗಳಾ ||
ತನಿರೂಪ ಪದಸಂಧಿ | ಗುಣಲಿಂಗಗಳ ಪೇಳೆ | ಗುಣವಂತನಗೆಯ ಸೂಸೇ ||97||
ಬಳಿಕ ಕೌರವಗೆಂದ | ನಿಳೆಯಪಾಲಕಗಿರ್ಪ | ಕಲೆಯೊಳುತ್ತಮವಾವುದೂ ||
ತಿಳಿಯಬೇಕದನೆಂತು | ನಲವಿಂದ ಪೇಳೆನೆ | ತಲೆವಾಗುತವನೆಂದನೂ ||98||
ರಾಗ ಶಂಕರಾಭರಣ ಮಟ್ಟೆತಾಳ
ತಾತ ಕೇಳು ಪ್ರೀತರಾರು ಧೂರ್ತರೆಂಬುದಾ |
ಭೂತಳೇಶ ತಿಳಿಯಬೇಕು ಜಡರ ಸರ್ವದಾ ||
ರೀತಿಗುಚಿತವೆನಲು ಬೀರಿ ಮುಗುಳುನಗೆಯನೂ |
ಮಾತನರಿದು ನುಡಿಯಬೇಕು ಮನದ ಬಗೆಯನೂ ||99||
ದಂಡನೀತಿಯೊಂದೆ ಸಕಲ ಶಾಸ್ತ್ರಸಾರವೂ |
ಖಂಡಪರಶು ಮೊದಲೆ ಗೈದ ರಾಜತಂತ್ರವೂ ||
ಮಂಡಲೇಶರರಿಯಲಿದುವೆ ನೈಜ ಸೂತ್ರವೂ |
ಗಂಡುಗಲಿಗೆ ಸಾಧ್ಯವಿದುವೆ ತಿರೆಗೆ ಕಲಶವೂ ||100||
ವಚನ : ಎಂದುದಂ ಕೇಳ್ದು ಗಂಗಾಭವಂ, ಮುದವಡೆದು ಪಾರ್ಥನಂ ಕರೆದಾಗಳ್ ||
ರಾಗ ಕೇತಾರಗೌಳ ಝಂಪೆತಾಳ
ಎಂತಿಹುದು ಸಮ್ಮಿತಗಳೂ | ಭೇದವೇ | ನಾಂತಿಹವು ರಚನೆಗಳೊಳು ||
ಗೊಂತಿರಲು ಪೇಳ್ವುದದನೂ | ತಿಳಿದ ಪರಿ | ಚಿಂತಿಸುತಲರುಹು ನೀನೂ ||101||
ಎನುತಾಜ್ಞೆಗೊಡೆ ಪಾರ್ಥನೂ | ಮಣಿದೆಂದ | ಗುಣವಿಧಿಯ ಧರ್ಮಗಳನೂ ||
ಜನಕರುಹೆ ಶಾಸನದೊಳೂ | ಪ್ರಭುಸಮ್ಮಿ | ತೆನೆ ಶಬ್ದಗುಣವದರೊಳೂ ||102||
ಇದೆ ಮಿತ್ರ ಸಮ್ಮಿತದೊಳೂ | ನಯನೀತಿ | ಮೊದಲಾದ ಕಥೆಯದರೊಳೂ ||
ಅದುವೆ ಪೌರಾಣಿಕದೊಳು | ಅರ್ಥಗುಣ | ಗುದಿಸುತಿಹ ಕತಿಯದರೊಳೂ ||103||
ಸಲೆಕಾಂತ ಸಮ್ಮಿತದೊಳೂ | ಮುದಗೊಳಿಪ | ಕಲೆಕಾವ್ಯನಾಟಕಗಳೂ ||
ಬಳಸಿರ್ಪ ರಸಿಕ ಜನಕೇ | ರಸಗುಣದ | ಪೊನಲೆಂಬರದನು ಮನಕೇ ||104||
ಕಂದ
ಎಂದವನುತ್ತರಿಸಲ್ಕಾ |
ನಂದದೆ ಭೀಷ್ಮಂ ಯಮಳರ ಬೆಸಗೊಳುತತ್ತಂ ||
ನಿಂದಿಹ ಬಾಲರ್ಕಳನುಂ |
ಚಂದದೊಳುಚಿತೋಕ್ತಿಯಿಂ ಪರೀಕ್ಷಿಸಿ ಮತ್ತಂ ||105||
ರಾಗ ಕಾಂಭೋಜಿ ಝಂಪೆತಾಳ
ಆ ನೆರೆದ ನೆರವಿಯನು ನೋಡುತ್ತ ಕೈಮುಗಿದು |
ತಾನೊರೆದ ವಿಬುಧ ಗುರುಜನಕೇ ||
ಮಾನನಿಧಿ ಕೃಪದೇವ ಕಪೆಗೈದ ಕಾರಣದಿ |
ಈ ನವೋನವತೆ ನಮಗಾಯ್ತೂ ||106||
ಯಮತನುಜ ಕೋವಿದನು ಶಾಸ್ತ್ರನಿಧಿ, ಪವನಸುತ |
ಸಮುಚಿತಾ ವ್ಯಾಕರಣ ಚತುರಾ ||
ಸಮನಿಹನು ವರದಂಡ ಶಾಸ್ತ್ರದೊಳು ಕೌರವನು |
ವಿಮಲರಸ ಲಾಕ್ಷಣಿಕ ಪಾರ್ಥಾ  ||107||
ಯಮಳರತಿ ತಜ್ಞರಾ ಸುಜ್ಞಾನ ನೈಷ್ಠಿಕರು |
ಸುಮನ ವೈದ್ಯೋತ್ತಮರು ಸಹಜಾ ||
ತಮತಮಗೆ ಬಲ್ಲಿದರು ಬಾಲರತಿ ಚೋದಕರು |
ನಮಗಧಿಕ ಸಂತಸವಿದಾಯ್ತೂ ||108||
ಬಿರುದಾಂಕನಾದೋರ್ವ ಚಾಪಾಗಮಾಚಾರ್ಯ |
ದೊರೆತೊಡನೆ ಬಿಲ್ಗರಡಿಯೊಂದಾ ||
ವಿರಚಿಸಲು ಬೇಕೆಂಬುದಿಚ್ಛೆಯೆನೆ ಭಳಿಭಳಿರೆ |
ನರದೇವ ಜಯತೆನಲು ಸಭೆಯೂ ||109||
ಸುರನದಿಯ ಸುತನಾಗ ಗುರುಕುಲದ ಬಾಲರನು |
ಕರೆದುಚಿತವಿತ್ತವರ ನೋಡೀ ||
ಸರಸತಿಯ ಸಿಂಗರದ ಮಣಿಗಳೆನೆ ಬೆಳಗುತ್ತ |
ತಿರೆಗರುಹರಿಹುದೆಂದು ಪರಸೇ ||110||
ಕಂದ
ಗುರುಕುಲದಾಚಾರ‌್ಯರ್ಕಳ್ |
ನರಪತಿಗಳ್ಬಾಲಕರಖಿಳರ್ | ಪೊಡಮಡಲಾ ||
ಸುರನದಿಯಣುಗನವರ್ಗಂ ||
ಶಿರವಾಗುತ್ತಂ ತೆರಳ್ದನಿಭಪುರದತ್ತಂ ||111||
ಮೂರನೆಯ ನೋಟ
ಭಾಮಿನಿ
ಕಾಲದುನ್ನತ ಲೀಲೆ ಮೆರೆಯಲು |
ಮೂಲಗಂಗೆಯ ತಟದಿ ಋಷಿಕುಲ |
ಜಾಲಸೇವಿತ ಭರದ್ವಾಜನು ಮಾಡುತಾಶ್ರಮವಾ ||
ಶೂಲಪಾಣಿಯ ಭಜಿಸುತಿರಲಾ |
ವೇಳೆಗುದಿಸಿದ ಕಲಶಸಂಭವ |
ಮೇಲೆ ಪಿತನಳಿಯಲ್ಕೆ ಬಡತನವಡಸೆ ಮರುಕದಲೀ ||112||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧರಣಿಪತಿ ಕೇಳಿತ್ತಲಾ ಮುನಿ | ವರನು ಭಾರದ್ವಾಜ ತನುಭವ |
ನುರುಗುಣಾನ್ವಿತ ಘನದರಿದ್ರದೊ | ಳುರಿದು ಬಳಲೀ ||113||
ಪೊರಟನಾಶ್ರಮದಿಂದ ತನ್ನಯ | ತರಳನಶ್ವತ್ಥಾಮ ಸಹಿತಲೆ |
ಗಿರಿಮಹೇಂದ್ರಾಚಲದಿ ಕಂಡನು | ಪರಶುಧರನಾ ||114||
ವರತಪೋನಿಧಿಗೆರಗೆ ಭಾರ್ಗವ | ಪೊರಡುತಿರೆ ತಪವೆಸಗಲಾ ಕ್ಷಣ |
ಧರಣಿಯಮರನ ಕಂಡು ಮನ್ನಿಸಿ | ಮರುಗುತೆಂದಾ ||115||
ಸರ‌್ವನೈವೇದಿಕದ ಯಜ್ಞದೊ | ಳಿರುವುದೆಲ್ಲವ ಜನರಿಗಿತ್ತೆನು |
ತಿರೆಯ ಕಾಶ್ಯಪಮುನಿಪಗರ್ಪಿಸಿ | ಬರಡನಾದೇ ||116||
ಇದುವೆ ಮಣ್ಣಿನ ಮಡಿಕೆಯರ್ಘ್ಯಕೆ | ಬದಲ ಕಾಣೆನು ಬಾಣ ಧನುವಿದೆ |
ವಿದಿತವಾಯ್ತೇ ಕೊಡುವೆನಿದನೆನೆ | ಪದದೊಳೆರಗೀ ||117||
ಕೇಳಿಕೊಂಡನು ಪರಮವೈಷ್ಣವ | ಮೂಲಬಾಣವ ಪರಶುಧರನೊಳು |
ತಾಳ್ದುಹರುಷವನಿತ್ತನಾತಗೆ | ಪೇಳಲೇನಾ ||118||
ಭಾಮಿನಿ
ಬಳಿಕ ಗಂಗಾತೀರವಿಡಿದವ |
ರಿಳೆಯ ತಿರುಗುತ ಬಂದುಪೊಕ್ಕರು |
ಬಳಲಿಮತ್ತಾ ದ್ರುಪದರಾಯನ ರಾಜಮಂದಿರಕೇ ||
ದ್ವಾರಪಾಲಕರಿಂದ ನಪತಿಗೆ |
ವಾರತೆಯನರುಹಿಸಲು ಭೂಪನು |
ದಾರಿಪೋಕರನತ್ತಕಳುಹಿಸು ಪೋಗಿ ಪೇಳೆನಲೂ ||119||
ಕಂದ
ಎನೆಕೇಳ್ದೊಡನಾ ದೂತಂ |
ಮುನಿವರಗರುಹಲ್ಕಲಶಜನುರಿದೇಳುತ್ತಂ ||
ಜನಪನದಾವೆಡೆ ತೋರೆನೆ |
ಮುನಿಸಿಂ, ತಡೆದಾಕವಾಟಪಾಲರನಿರಿದುಂ ||120||
ವಚನ || ವಡನಾಸ್ಥಾನವ ಪೊಗುತಾಸನದೊಳ್ ಮದಾನ್ವಿತನಾಗಿ ಮಂಡಿಸಿರ್ಪ ದ್ರುಪದನನೀಕ್ಷಿಸಿ, ಕನಲ್ದು ರೌದ್ರದೊಳಿಂತೆಂದಂ ||
ರಾಗ ಕೇತಾರಗೌಳ ಅಷ್ಟತಾಳ
ಎಲವೊ ಪಾಂಚಾಲಕ ದ್ರುಪದನೆ ಸುಡುನಿನ್ನ | ಬಲದ ವಿಕ್ರಮವೆಲ್ಲವಾ ||
ಮುಳಿಸದೇತಕೋ ನಿನ್ನ ಮನೆಗೆ ಬಂದೊಡೆ ನಾವು | ದಳಿತರೇನ್ ಧೂರ್ತಪೇಳೂ ||121||
ರಾಗ ಮಾರವಿ ಏಕತಾಳ
ಬಗುಳದಿರಲೊ ಹಾರುವ ಮೂರ್ಖನೆನಡೆ | ನಗುವರು ಬಲ್ಲಿದರೂ ||
ವಿಗಡರೊಳೇತರ ಕಾರ್ಯವು ಬರಡಗೆ | ಜಗಳವನೊಡ್ಡದಿರೂ ||122||
ರಾಗ ಕೇತಾರಗೌಳ ಅಷ್ಟತಾಳ
ತಿಳಿಯದಾದೆಯ ಖಳ ಬಾಲ್ಯದಿ ನೀನೆಮ್ಮ | ತಳಿರ ಮಂದಿರವ ಸೇರ್ದೂ ||
ಕಲಿತುದಿಲ್ಲವೆ ಶಸ್ತ್ರಶಾಸ್ತ್ರಾದಿಗಳನೆಲ್ಲ | ಪಳಿದೆ ಪಾರ್ಥಿವ ಧೀರುರೆ ||123||
ರಾಗ ಮಾರವಿ ಏಕತಾಳ
ಬಿಟ್ಟಿಗೆ ಕಲಿಸಿದಿರೇನೈ ವಿದ್ಯೆಯ | ಕೊಟ್ಟುದನೆಲ್ಲವನೂ ||
ಹೊಟ್ಟೆಯ ಪಿಟರಕೆ ತುಂಬಿಸಿ ನಟಿಸುವ | ಗಟ್ಟಿಯೆ ಹಾರುವನೂ ||124||
ರಾಗ ಕೇತಾರಗೌಳ ಅಷ್ಟತಾಳ
ಸುಡಲು ಬಲ್ಲೆನು ಫಡ ನಿನ್ನನು ಕೊಲಲೇಕೆ | ಪಿಡಿದು ಬಂಧಿಸುತೆನ್ನಯಾ ||
ಕಡೆಯಛಾತ್ರರ ಕೈಯಗುಣದಿ ಕಾಣಿಕೆಗೊಂಬೆ | ನೆಡದ ಪಾದವನೋಡಿಕೋ ||125||
ರಾಗ ಮಾರವಿ ಏಕತಾಳ
ಬಿಡುಬಿಡು ಬಾಯ್ಬಡಿವಾರವ ಬಣಗನೆ | ಕಡೆಗಿದೊ ಸಾರಿದೆನೂ ||
ನಡೆನಡೆ ಕರೆತಾ ಕಾಂಬೆನು ಶಿಷ್ಯರ | ಗಡಣದ ಶೌರ್ಯವನೂ ||126||
ಕಂದ
ಕಳ್ಳೊಡವುಟ್ಟಿದ ಸಿರಿಯಂ |
ಯೆಳ್ಳಿನಿತುಂ ಸೇವಿಸಲ್ಕೆ ಮದದುದ್ರೇಕಂ ||
ಮೆಳ್ಳೆಯ ಕಣ್ಣಂಗೆಯ್ವುದು |
ತೆಳ್ಳನೆ ಪರೆಗೊಂಡತೀವಮರ್ಬಿನಕಾಚಂ ||127||
ವಚನ : ಎಂದವರಲ್ಲಿಂ ಪೊರವಂಟತಿವೇಗದೊಳುಂ ||
ರಾಗ ಪಂತುವರಾಳಿ ಏಕತಾಳ
ಬಂದರವರು ತಿರೆಯ ತಿರುಗೀ | ಬಹುಪರಿ | ನೊಂದುಕೊಳುತೆ ಮನದಿ ಮರುಗೀ ||
ಮುಂದಡಿಯಿಡುತವರೈದಿದ ರಾಮಹ | ಸಿಂಧುರ ನಗರಿಯ ಬಳಿಗತಿ ಜವದಿಂ ||
ಬಂದರವರು ||128||
ಬಾಲರಲ್ಲಿ ಕೂಟಗೂಡೀ | ಬಯಲೊಳು | ಕೋಲಿನೆಸುಗೆಯಾಟವಾಡೀ ||
ಧಾಳಿಯೊಳೆಸೆಯಲು ತೊಗಲಿನ ಮಿಗವದು | ಬೀಳಲು ಕೂಪಕೆ ಬಾಣದ ಬಡಿತದಿ ||
ಬಂದರವರು ||129||
ಸೇರುತವರು ಕೂಪದೆಡೆಯಾ | ತೆಗೆಯಲು | ತೋರದೇನು ಮನಕುಪಾಯಾ ||
ವಾರಿಯನಿಣುಕುತ ಮರುಕವಗೊಂಡಿರೆ | ತೋರಿಸೆ ಕಲಶಜ ತನ್ನಯ ತರಳಗೆ ||
ಬಂದರವರು ||130||
ಶರದ ಮೊನೆಯೊಳದಕೆ ಬಡಿದೂ | ಕ್ಷಿಪ್ರದಿ | ಶರದ ಬುಡಕೆ ಶರದೊಳಿದು ||
ಗುರುಸುತನೆತ್ತಿಡೆ ಮೇಲಕೆ ಚಳಕದಿ | ಹರುಷದೊಳೆಲ್ಲರು ಪೊಗಳುತುಘೇಯೆನೆ ||
ಬಂದರವರು ||131||
ಭಾಮಿನಿ
ಎಲೆ ಧರಾಧಿಪ ಕೇಳು ನಿನ್ನವ |
ರೊಲಿದು ಪಾರ್ವರ ಬಿಲ್ಲ ವಿದ್ಯೆಯ |
ಕಲಿತನಂಗಳನರುಹಲೈದಿದರಜ್ಜನಿದ್ದೆಡೆಗೇ ||
ಬಳಿಕ ಧರ್ಮಜನೊರೆಯೆ ವಾರ್ತೆಯ |
ತಿಳಿದು ಭೀಷ್ಮನು ಕರೆಸಿಕೊಂಡನು |
ನಲವಿನಿಂದತಿ ಗೌರವದೊಳಾ ದ್ರೋಣ ಮುನಿವರನಾ ||132||
ಕುಶಲ ವಾರ್ತೆಯೊಾ ಮಹಾತ್ಮರ |
ನಸಮಬಲರೆಂದರಿದು ಭೀಷ್ಮನು |
ವಿಶಿಖದೆಸುಗೆಯನೆಮ್ಮ ಬಾಲರಿಗರುಹಬೇಕೆನುತಾ |
ಪಸದನಂಗಳನಿತ್ತು ಮನ್ನಿಸಿ |
ಶಶಿಕುಲಾನ್ವಯದರ್ಭಕರನಾ |
ವಸುಧೆಯಮರನ ಕಯ್ಗೆ ಬೆಸವೇಳ್ದಿತ್ತನಂದೊಲಿದೂ ||133||
ರಾಗ ಯರಕಲ ಕಾಂಭೋಜಿ ಅಷ್ಟತಾಳ
ಆಗಲೆ ಶಸ್ತ್ರಶಾಲೆ ಕಟ್ಟಿಸಲು | ಆ ಗರುವನಾಜ್ಞೆಯಿಂದಾಗೆಮಂಗಲವೂ || ಆಗಲೆ || ಪಲ್ಲವಿ ||
ನೂರು ಯೋಜನದುದ್ದಗರಡಿಯಾದುದು ಮತ್ತೆ |
ಭಾರಿಪೂಜೆಯಗೈದು ಬಲಿಯಚಂಡಿಕೆಗೇ ||
ನೆರೆದ ತಾಂತ್ರಿಕರೆಂದ ತೆರದೀ | ಇತ್ತ |
ರರಸುಮಕ್ಕಳು ಬಾಣ ಮುಖದೀ ಕಂಡು |
ಪರಸೆ ಪಾರ್ವರ ಮೊತ್ತ ಮುದದೀ || ಆಗಲೆ ಶಸ್ತ್ರ  ||134||
ವಸಗೆ ಕೇಳುತ ಬಂದನಧಿರಾಜ ಘೋಷಿಸಿದ |
ಬಿಸಜ ಬಾಂಧವಪುತ್ರ | ಕರ್ಣನೆಂಬವನೂ ||
ಅಸಮಸಾಹಸಿ ಕುಂತಿಸುತನೂ ತನ್ನ |
ವಿಷಮ ದುಃಸ್ಥಿತಿಯಿಂದಲವನು | ಮುನ್ನ |
ಕಸುವ ಕಾಣಿಸುತೆ ಶಾಪವನೂ || ಆಗಲೆ ಶಸ್ತ್ರ ||135||
ಪರಶುರಾಮನೊಳಾಂತು ಪೊರಟತ್ತ ಬಳಿಗೊಂಡು |
ತಿರುಗುತ್ತ ನಡೆತಂದ ವರದಂತಿಪುರಕೇ ||
ಅರಮನೆಗಡಿಯಿಟ್ಟ ಭರಕೇ | ಕಾಣು |
ತೆರಗೆ ಕೌರವನಂಘ್ರಿದ್ವಯಕೇ | ಮೆಚ್ಚಿ |
ಕುರುಭೂಪ ತೆಗೆದಪ್ಪಲುರಕೆ || ಆಗಲೆ ಶಸ್ತ್ರ ||136||
ಭಾಮಿನಿ
ರನ್ನಚಿನ್ನದೊಳೊಪ್ಪುವಂದದೆ |
ಕರ್ಣಕೌರವರಿಂಗೆ ಮೈತ್ರಿಯ |
ಬಣ್ಣಗೊಂಡುದದೊಂದೆ ಜೀವನವಂದು ಮೊದಲಾಗೀ ||
ಎಣ್ಣುವೆಡೆಯೊಳಗಾಟಪಾಠದಿ |
ಕಣ್ಣಿನುತ್ಸವದೂಟ ಕೂಟದಿ |
ಭಿನ್ನಗೊಳ್ಳದೆ ಜೊತೆಯೊಳಿರ್ದರು ಸುಖದೊಳನವರತಾ ||137||
ರಾಗ ಪಂಚಾಗತಿ ಮಟ್ಟೆತಾಳ
ಕಲಿತರವರು ಗರಡಿಯೊಳಗೆ | ಕಲೆತು ಸುರಗಿ ಸಬಳ ಕಿರಸೆ |
ಪಲಗೆಯೊಡ್ಡು ಪರಶುದಂಡ ಹಲವು ಮುದ್ಗರಾ ||
ನೆಲದ ಮಂಡಿಗೋಲಿನೆಸುಗೆ | ಕಳದ ಮಲ್ಲಜಟ್ಟಿಯುದ್ಧ |
ಸೆಳೆದು ಕರಿಯ ತುರಗವೇರ್ವ | ಕಲೆಯ ಕಲಿತರೂ ||138||
ಪವನಜಾತ ಕೌರವೇಂದ್ರ | ರಿವರುಗದೆಯೊಳಧಿಕರಾಗೆ |
ರವಿಕುಮಾರ ಪಾರ್ಥರಿವರು ಕವಲುಗಣೆಯಲೀ ||
ಅವನಿಯೊಳಗೆ ಕಡುಸಮರ್ಥ | ಬವರಗಾರರೆಂದು ಪೊಗಳೆ |
ಭುವನವಂದ್ಯ ಕೊಡನಕುವರ | ನಿವರ ಕಾಣುತಾ ||139||
ಇದರೊಳಾರಮನವು ಸೂಕ್ಷ್ಮ | ಚದುರಿಪೋಪುದಾರ ಮನವು |
ಚದುರಿನಂತರಂಗಗುರಿಯೊ | ಳಧಿಕ ನಿಪುಣರೂ ||
ವಿದಿತ ಶರದನೆಲೆಯನರಿವ | ಬುಧರನರಿಯಬೇಕೆನುತ್ತ |
ಬದಿಯ ಮರದೊಳಿರಿಸುತೊಂದು | ಸದೆವ ಗುರುತವಾ ||140||
ಕರೆದುತರಳರನ್ನು ತೋರಿ | ಕರಿಯ ವಸನದಿಂದಕಣ್ಣ |
ತೆರೆಯದಂತೆ ಬಿಗಿದು ಬಳಿಕ | ಗುರಿಗೆ ಬಡಿಯಲು ||
ಗುರುವರೇಣ್ಯನರುಹೆ ಕೇಳ್ದು | ಶರದಿ ಪೊಡೆಯುತವರು ಸೋತು |
ಬೆರಗುಗೊಳ್ಳೆನರಗೆಪೇಳ್ದ | ಗುರಿಯ ನೆಸೆಯಲೂ ||141||
ಭಾಮಿನಿ
ತಿಳಿದುಮನದಲಿ ಗುರಿಯಪಾರ್ಥನು |
ಸೆಳೆದು ಬಾಣವನೆಚ್ಚು ಕೆಡಹಿದ |
ಕಲಶಸಂಭವ ನೋಡಿ ಪಾರ್ಥಿವ ಕುಲದ ಕೇಸರಿಯಾ ||
ಭಳಿರೆ ಮೆಚ್ಚಿದೆ ಜಾಣನೆನುತಲಿ |
ಕಲಿಸಿಕೊಟ್ಟನು ಬಹು ರಹಸ್ಯದ |
ಜಲಜ ಸಂಭವನಸ್ತ್ರಸಿದ್ಧಿಯ ಮೂಲಮಂತ್ರಗಳಾ ||142||
ವಚನ || ಇಂತಿರಲನ್ನೆಗಂ ||
ಕಂದ
ಬಿಲ್ಲೋಜಂಬಿಲ್ವಿದ್ಯೆಯ |
ನುಲ್ಲಾಸದೆ ಪೇಳ್ವನೆಂಬೊಸಗೆಯಂ ಕೇಳ್ದಾ ||
ಭಿಲ್ಲಾತಕ ರಾಜಸುತಂ |
ಮಲ್ಲೋತ್ಸಾಹಸಿಕನೇಕಲವ್ಯಂ ಮನದೊಳ್ ||143||
ರಾಗ ಕಾಂಭೋಜಿ ಝಂಪೆತಾಳ
ಭಾವಿಸಿದ ತನ್ನೊಳಗೆ ಬಿಲ್ವಿದ್ಯ ಪರಿಣತಿಯ |
ನಾವಿಬುಧ ವಂದಿತನಿಗೆರಗೇ |
ಕೋವಿದನು ತನಗೊರೆವ ಕಲಶಭವನೆಂದೆನುತ |
ಸಾವಧಾನದಿ ಪೊರಟು ಪುರವಾ ||144||
ಪೆಗಲಿಗೇರಿಸಿ ಧನುವ ಶಬರಾಧಿಪತಿಸುತನು |
ನಗುಮೊಗದೆ ಪಾಡುತ್ತ ಜವದೀ ||
ಸೊಗಸಾಗಿ ರಂಜಿಸುವ ಗಜಪುರಕೆ ನಡೆತಂದು |
ಮಿಗಿಲೆನಿಪ ಗರಡಿಯನು ನೋಡೀ ||145||
ಕರಶರಾಸನವ ಕೆಳಗಿರಿಸಿ ಮುಂದೈತಂದು |
ಗುರುವರನ ಪದಕೆರಗಲವನೂ ||
ಹರುಷದಿಂ ಬಿಲ್ಲೋಜ ಪರಸುತ್ತ ಬಾಲಕನ |
ಸರಸವಚನದೊಳೆಂದನವಗೇ ||146||
ಯಾರಯ್ಯ ತರಳ ನೀನಾರವನು ಬಂದುದೇನ್ |
ಕಾರಣವು ಪೇಳಯ್ಯ ತನಗೇ ||
ಆರಿಹರು ಗಜಪುರದಿ ಊರಾವುದೆಲೆಬಾಲ |
ವೀರನಿಹೆ ನೀನೆನಲು ಪೇಳ್ದಾ ||147||
ರಾಗ ತೋಡಿ ರೂಪಕತಾಳ
ಗುರುರಾಯ ಲಾಲಿಸೈ ಶಬರೇಂದ್ರ ನಿರುತಿರ್ಪ |
ವರಭೇಳನಾತ್ಮಜನುತಾನೂ ||
ಕರೆಯುವರೇಕಲವ್ಯನೆಂದೆನುತೆನ್ನನು |
ಶರವೇದಮಾರ್ಗವನು ತಿಳಿಯೇ ||148||
ಭೂದೇವ ತವಪಾದದಾಶ್ರಯಕೆ ಬಂದಿಹೆನು |
ಮಾದೇವ ಪ್ರತಿರೂಪ ಸಲಹೋ ||
ಈ ದಿವ್ಯ ಗರಡಿಯೊಳ್ ನಿಜಛಾತ್ರರೊಡಗೂಡಿ |
ಸಾಧಿಸುವೆ ಶಸ್ತ್ರಾಸ್ತ್ರಕಲೆಯಾ ||149||
ಬಲುದುಷ್ಟ ಪ್ರಾಣಿಗಳ ಭಯದಿಂ ತತ್ತರಿಪ |
ಸಲಿಗೆಯ ಜೀವಿಗಳನುಳುಹೇ ||
ಬಲುಮೆಯ ಬಿಲ್ವಿದ್ಯೆಗರ್ಥಿಸಿದೆನೆನಲೆಂದ |
ನಲವಿನೊಳಾಚಾರ್ಯನವಗೇ ||150||
ರಾಗ ಕೇತಾರಗೌಳ ತ್ರಿವುಡೆತಾಳ
ತರಳ ಶಬರನೆ ವಿಪ್ರರಲ್ಲದ | ಬರಡು ಕುಲದವರಿಂಗೆ ಪಾರ್ವರು |
ಸರಳಮಂತ್ರದ ಗುರಿಯಪೇಳ್ವರೆ | ಮರುಳಿದೇಕೇ ||151||
ಗುರುವರೇಣ್ಯನೆ ಜಾತಿನೀತಿಯೊ | ಳಿರುವ ಕರ್ಮದ ಗುಣವಿ ಭಾಗವೆ |
ಗುರಿಯದಲ್ಲದೆ ವರ್ಣದಿರವಿಗೆ | ಕುರುಹದುಂಟೇ ||152||
ಎಲವೊ  ವನಚರ ರಾಜಗುರುಗಳು | ಕಲಿಸಲಾಪರೆ ನಿನಗೆ ವಿದ್ಯೆಯ |
ಇಳೆಗೆ ರೂಢಿಯೆ ನಡತೆಗೊಂಬುದು | ಗಳಹಬೇಡಾ ||153||
ಕಟುಕಹಸ್ತದ ಕತ್ತಿಕಬ್ಬುನ | ಪಟುತರಾತ್ಮಕ ಪರುಷ ಸೋಂಕಲು |
ಚಟುಲ ಶುದ್ಧಿಯ ಚಿನ್ನವಪ್ಪುದು | ದಿಟವೆ ದೇವಾ ||154||
ಹುಟ್ಟು ಬಣ್ಣದ ರೂಪಿನಿದಿರಲಿ | ಕಟ್ಟು ಬಣ್ಣದ ಬೊಂಬೆ ಕುಣಿಯುವ |
ದಿಟ್ಟತನವನು ಮಾಣು ಬರ್ಬರ | ಬಟ್ಟೆ ನೋಡೈ ||155||
ಸಾರಸಾತ್ವಿಕ ಕೊಳೆಯ ನೀರದು | ಸೇರೆ ಗಂಗೆಯ ತೀರ್ಥವಪ್ಪುದು |
ಸಾರಿ ನಿಮ್ಮಡಿ ಬಂದು ಸೇರ್ದೆನೆ | ಪಾರಮಹಿಮಾ ||156||
ಭಾಮಿನಿ
ಬರಿದೆ ಜಾಣ್ಮೆಯ ಮಾತನೆನ್ನೊಳ |
ಗರುಹ ಬೇಡೈ ರಾಜಪುತ್ರರ |
ಸರಿಗೆ ಬರುವವನಲ್ಲನಡೆಯೆನೆ ಮರುಗಿ ಮನದೊಳಗೇ ||
ತಿರೆಯ ಜಾತಿಯ ಭೂತನುಂಗಿದೆ |
ಗರಿಮನಪ್ಪೊಡೆ ಭಾವರೂಪದ |
ಗುರುವ ವಿರಚಿಸಿ ಬಿಲ್ಲಬಿಜ್ಜೆಯನರಿವೆನೆಂದೆನುತಾ ||157||
ಕಂದ
ಗುರುವರನಂಘ್ರಿಗೆಮಣಿದಾ |
ತರಳಂ ತನ್ನಾಲಯದೆಡೆಗೈದುತೆ ಮತ್ತಂ ||
ವಿರಚಿಸಿ ಮಣ್ಮಯ ಗುರುವಂ |
ಸರಳೆಸುಗೆಯನವನುದಾತ್ತದೆ ಕಲಿಯುತಿರ್ದಂ ||158||
ವಚನ || ಇಂತಾಗಲ್ ಕೆಲದಿವಸದ ಬಳಿಕಂ ||
ರಾಗ ಕಾಂಭೋಜಿ ಝಂಪೆತಾಳ
ಕಲಶಭನನೊಂದುದಿನ ನಡೆತಂದ ಗಜಪುರಕೆ || ನಲವಿನಿಂ ಸುರನದಿಯ ಸುತನಾ ||
ಬಳಿಗೈದಿ ಸಂಭಾವನೋಚಿತದೊಳಾಸನದಿ | ಕುಳಿತೆಂದನಾ ಭೀಷ್ಮನೊಡನೇ ||159||
ಕಾರುಣ್ಯ ವಾರಿಧಿಯೆ ಜನವಂದ್ಯ ಗಾಂಗೇಯ | ಸೂರಿಸೂನತ ಚರಿತಕೇಳೂ ||
ಧಾರಿಣಿಯ ಭೋಗವನು ತೊರೆದು ನೀ ವಿರಚಿಸಿದೆ | ಕಾರಣಿಕ ಶಸ್ತ್ರಶಾಲೆಯನೂ ||160||
ಕುರುಬಾಲರಿಂದೆಮ್ಮ ಗರಡಿಯೊಳು ಕಲಿತಿಹರು | ಶರಚಾಪದಾಗಮವನೆಲ್ಲಾ ||
ಕರಿತುರಗದೇರಾಟ ಗಣಿತಗಾರುಡತಂತ್ರ | ಪರಬಲವಿಭೇದನದ ಕಲೆಯಾ ||161||
ರಥಕಲ್ಪಚೋದಕರು ನಿಜಚಕ್ರವನು ಕಾಯ್ದು | ಮಥಿಸುವರು ರಿಪುದುರ್ಗಗಳನೂ ||
ರಥಪತ್ತಿ ಕೋಂಟೆಗಳ ರಚಿಸಲರಿದಪರಯ್ಯ | ಮತಿವಂತನೀ ನೋಡಬೇಕೂ ||162||
ಎನಲೆಂದ ಗಾಂಗೇಯ ಪರಿಶ್ರಮದ ಬಲುಹುಗಳ | ಜನಜಾಲ ಕಲೆತೆಲ್ಲ ನೋಡೇ ||
ಮನಕಧಿಕ ಪರಿತೋಷ ಕಲೆಗದುವೆ ಸಾರ್ಥಕ್ಯ | ನಿನಗರುಹಲೇಕದನು ಮುನಿಪಾ ||163||
ಆದಿಯಲಿ ಪುರವೈರಿ ಬಳಿಕಲಾ ಪರಶುಧರ | ಸಾಧಿಸಿದೆ ಬಿಲ್ಲೋಜನೀನೂ ||
ಮೇದಿನಿಗೆಯೀ ಧನುರ್ವೇದವನು ಕರುಣಿಸಿದ | ವೇದವಿದನೀನಹುದು ನಮಿಪೇ ||164||
ಕಂದ
ಬಾಲರ ಜಾಣ್ಮೆಯನರಿಯಲ್ |
ಕೇಳಿಯ ಕಳನಂ ಕುರುಬಯಲೊಳ್ವಿರಚಿಸಲಾಂ ||
ಪೇಳುವೆನೆನೆ ಕುಂಭಜ ತ |
ನ್ನಾಲಯಕೈದಲ್‌ನದೀ ಸುತನಾಜ್ಞೆಯೊಳತ್ತಂ ||165||
ವಚನ || ಶಿಲ್ಪಿಗರತ್ಯುತ್ಸವದಿಂ ವ್ಯಾಯಾಮದ ಕಳನಂ ವಿರಚಿಸೆ ಕಂಡವರಚ್ಚರಿವಡುತಿರ್ದರದೆಂತೆನೆ ||
ರಾಗ ಶಂಕರಾಭರಣ ಅಷ್ಟತಾಳ
ಆಯಿತು ಹಸ್ತಿನಾಪುರದೀ | ರಂಗ | ವಾಯಿತು ಶಿಲ್ಪಶಾಸನದೀ ||
ಆಯಕಟ್ಟಿನಗೇಹ ಭರದೀ | ಸುತ್ತು | ರಾಯರಿರ್ಕೆಯವಾಡ ಕೆಲದೀ |
ಮೇಲೆ | ತೋಯಜಾಕ್ಷಿರಿಂಗೆ | ಆಯವಾಗಿಹ ಸೌಧ |
ವಾಯಿತಲ್ಲಿಯ ಬಗೆ | ಬಾಯಿಬಣ್ಣಿಪುದೇ ||166||
ಈರಾರು ಯೋಜನಾಂತರದೀ | ಕಾಣ್ವ | ನೂರಾರು ಗುಡಿಯ ತೋರಣದೀ ||
ಭಾರಿ ರಂಜಿತದುಪಗಹದೀ | ನೋಡೆ | ದಾರಿದಾರಿಯೊಳಿಭಪುರದೀ |
ಘೋಷ | ವೇರೆ ಜನರು ರಾಜ | ರೋರುಗುಡಿಸಿ ಮುಂದೆ |
ನೀರಜಾಕ್ಷಿಯರೊಟ್ಟು | ಸೇರಿಸಂಭ್ರಮದೀ ||167||
ಸುಬಲನಂದನೆ ಕೊಂತಿಯವರೂ | ವೊತ್ತಿ | ನಬಲಜಾಲದೆ ಬಂದರವರೂ ||
ಸಭೆಗಂಧನಪತಿವೈದುರರೂ | ಮತ್ತೆ | ವಿಬುಧವಂದಿತ ಭೀಷ್ಮಕೃಪರೂ |
ಜೊತೆ | ಗಭವಸನ್ನಿಭದ್ರೋಣ | ನಿಭರಾಜಿಬರಲಂದು |
ಸಭೆಯನೀಕ್ಷಿಸೆರಾಜ | ಪ್ರಭೆಗೆ ಜುಮ್ಮೆನಲೂ ||168||
ವಂದಿಮಾಗಧ ಸೂತಪ್ರವರಾ | ಜಯ | ವೆಂದು ಪಾಡಲು ಕೇಳ್ದುವಿವರಾ ||
ಸಂದುಸಂದಿನ ವಾದ್ಯದವರಾ | ಮೊತ್ತ | ವೆಂದು ಬಾಜಿಸೆ ನಾದಕದರಾ |
ಜಗ | ದ್ವಂದ್ಯೆಗಾರತಿಯೆತ್ತಿ | ಬಂದುರಂಗದ ಪೂಜೆ |
ಯಂದವಾಗುತೆಗೈದ | ರೆಂದವರುಸುರಲು ||169||
ಭಾಮಿನಿ
ಬಂದರಲ್ಲಿಗೆ ರಾಜಪುತ್ರರು |
ನಿಂದುರಂಗದೆ ಬೀಸಿಕತ್ತಿಯ |
ಸಂದಪದಗತಿಯಿಂದ ತೋರ್ದರು ವಿವಿಧ ಕೌಶಲವ |
ಮುಂದೆ ಬಾಗಿಲ ಭಟರ ಕಾವಲು |
ಪಿಂದೆ ಗುರುಸುತ ಕೃಪರ ರಕ್ಷಣೆ |
ಯಿಂದ ನೆರೆದಿಹ ಸಭೆಗೆಮೈದೋರಿದನು ಧರ್ಮಜನೂ ||170||
ರಾಗ ಕೇತಾರಗೌಳ ತ್ರಿವುಡೆತಾಳ
ಗುರುವಿನಂಘ್ರಿಗೆ ಮಣಿದು ಹಿರಿಯರಿ | ಗೆರಗಿಚಾಪಕೆ ತಿರುವ ಜೋಡಿಸಿ |
ಭರದಿ ಝೇಂಕತಿಗೈದು ತೋರಿದ | ಸರಳಮಳೆಯಾ ||171||
ಸುರಗಿಚಕ್ರದ ಮುಸಲ ಮುದ್ಗರ | ದರಿವಕಾಣಿಸಿ ವಾಹನಂಗಳ |
ಪರಿಯ ತೋರಿಸೆ ಭೀಷ್ಮ ವಿದುರರು | ಹರುಷಗೊಳಲೂ ||172||
ಮತ್ತೆ ಕಳಕಳರವದೆ ಕೌರವ | ನತ್ತಪಾಯವ ಧಾರು ಭಳಿರೆನೆ |
ಒತ್ತುಗೊಂಡಿಹ ಭಟರು ಪಿಡಿದಿರೆ | ಸುತ್ತಸೊಡರಾ ||173||
ಭೂರಿ ಭೂಷಣ ಮಿರುಗೆ ಕುರುಪತಿ | ಭೋರನೈತರೆ ಕಳನ ಮಧ್ಯಕೆ |
ವೀರನಾತನ ಕಾಣುತಾಸಭೆ | ಯೋರು ಗುಡಿಸೇ ||174||
ಹಿರಿಯರಡಿಗಳಿಗೆರಗಿ ಕೌರವ | ಕರದ ಕತ್ತಿಯ ಬೀಸಿತೋರಿದ |
ಭರದ ಪೊಯ್ಲಿನ ಗದೆಯ ತಿರುಪಿಗೆ | ತಿರೆಯು ನಡುಗೇ ||175||
ಅರರೆ ಕುರುಕುಲ ಕೈರವಾಮತ | ಕಿರಣ ಭಳಿರೆನೆ ಸಭೆಯು ಸುಭಲಜೆ |
ತರುಣ ಕೌರವಗಿರದೆ ರಕ್ಷೆಯ | ವಿರಚಿಸಿದಳೂ ||176||
ಕಂದ
ವಿದುರಂ ಪೇಳ್ದೊಡೆ ಮುದದಿಂ |
ದದನಾಲಿಸುತಂಧಕನಪನತ್ಯತ್ಸುವದಿಂ ||
ಮುದಗೊಳೆಸುಬಲಜೆಗಂ ನಗೆ |
ವದನದಿ ಮಿನುಗಲ್ ಪವನಜನೈತರೆ ಕಳಕಂ ||177||
ರಾಗ ಭೈರವಿ ಝಂಪೆತಾಳ
ಮದಗಜದ ಕುಂಭವನು | ಸದೆದಿರುವಕೇಸರಿಯೊ |
ಮದಜಂಭಕುಲಿಶಧರ | ನಿದೊ ಭಳಿರೆ ಭೀಮಾ ||178||
ಬಂದನೆಂದಖಿಳಜನ | ಸಂದಣಿಯೆ ನೋಡುತಿರೆ |
ಮುಂದಿರುವ ಗುರು ಭೀಷ್ಮ | ರಿಂದೆಸವ ಸಭೆಗೇ ||179||
ತಲೆವಾಗಿ ನಮಿಸುತ್ತ | ಬಲವಂತ ತೋರಿಸಿದ |
ನಿಳೆಬೆರಗು ಗೊಳುವಧಿಕ | ಕಲಿತನದ ಕಲೆಯಾ ||180||
ಕರಿತುರಗದೇರಾಟ | ಬರಿಗೈಯ್ಯಳರಿಗಳನು |
ಮುರಿದಿಡುವ ಸಾಹಸವ | ನುರುದಂಡ ಬಲವಾ ||181||
ನೂರುಮಡಿ ಕುರುಪತಿಗೆ | ಮೀರಿರುವ ಜಗಜಟ್ಟಿ |
ವೀರನಿವನೆಂದು ಸಭೆ | ಮಾರುತಿಯ ಪೊಗಳೇ ||182||
ಗುರುಚರಣಕೆರಗುತ್ತ | ಲರುಹಿದನು ಪವನಸುತ |
ಕುರುಪತಿಗೆ ಬಲವಿರಲು | ಬರಲಿಲ್ಲ ಕಣಕೇ ||183||
ಕಂದ
ಎನೆ ಕೌರವನಬ್ಬರದಿಂ |
ನಲಕುತೆ ಮಾರ್ಕೋಲ್ವಿಡಿದೊಡನೈತರೆಕಳಕಂ ||
ಧಣುರೆತೆವರೇರ್ದೊಡನಂ |
ಮೊನೆಗಣೆಗದೆಯಬ್ಬಣಂಗಳಿಂ ಪೊಯ್ದಡಲ್ ||184||
ರಾಗ ಪಂಚಾಗತಿ ಮಟ್ಟೆತಾಳ
ರೋಷವೇರಿ ಪವನತನುಜ | ಬೀಸೆ ಗದೆಯ ಕೌರವೇಂದ್ರ |
ನಾಸಮೀರಸುತನಿಗೊದೆದು | ಘಾಸಿಗೊಳಿಸಿದಾ ||
ವಾಸಿಪಂತವೇರಿ ಭೀಮ | ನಾಸಮರ್ಥನುರಕೆಮೆಟ್ಟ |
ಲಾಸುಯೋಧನಾಖ್ಯ ತರುಬೆ | ಕೇಶರಾಜಿಯಾ ||185||
ಕಾಣುತೊಡನೆ ಭೀಷ್ಮನವರ | ಮಾನಿ ರೆಲವೊ ಸಾಕು ಶೌರ್ಯ |
ಜಾಣರೆನುತ ಪೇಳೆಕೇಳ್ದು | ಮಾನ್ಯರಾಕ್ಷಣಾ ||
ದ್ರೋಣತನುಜ ಕೃಪರು ಕೈಯ್ಯ | ತ್ರಾಣದಿಂದ ಪಿಡಿಯುತವರ |
ಮಾಣಿಸಿದರು ನಯದೊಳತ್ತ | ಲೇನನೆಂಬೆನೂ ||186||
ನರನ ಕಾಣುತಾಗ ದ್ರೋಣ | ಶಿರದೆ ಸನ್ನೆಗೊಡಲು ನೋಡಿ |
ಭರದೊಳಾತನೆದ್ದು ಬರಲು | ಶರಪ್ರವೀಣನೂ ||
ಮೊರೆವ ಭೇರಿ ವಾದ್ಯರವದೆ | ಸುರಪನಣುಗ ರಂಗಕೈದೆ |
ನೆರವಿ ಭಾಪು ಪಾರ್ಥನೆಂದು | ಕರೆದು ಪೊಗಳಲೂ ||187||
ವಾರ್ಧಕ
ಗುರು ಭೀಷ್ಮ ಧೃತರಾಷ್ಟ್ರಕೃಪವಿದುರರಿಂಗೆರಗಿ |
ಹಿರಿಯರ್ಗೆ ತಲೆವಾಗಿ ಗಾಂಧಾರಿಕೊಂತಿಯರ |
ಸಿರಿಚರಣಕಂಬಾಗಿ ಶಿರವೆತ್ತಿ ಗೀರ್ವಾಣ ಕೋಟಿಗಂ ಕೈಯ್ಯಮುಗಿಯೇ
ನೆರವಿಗರ್ ಕಂಡವನ ಬಲ್ಮೆಯಂ ಫಲುಗುಣನೆ |
ಚರಿತಾರ್ಥ ನಿಖಿಳ ವಿದ್ಯೆಗೆ ಪದಕ ವಿನಂುಗುಣ |
ಭರಿತನೆನೆ ತೋರಿದಂ ದಿವ್ಯಾಸ್ತ್ರನಿಕರಗಳ ಕೈಚಳಕದೆಸುಗೆಗಳನೂ ||188||
ರಾಗ ಭೈರವಿ ತ್ರಿವುಡೆತಾಳ
ಯೇನನೆಂಬೇ | ಸಾಹಸ | ಯೇನನೆಂಬೇ || ಪಲ್ಲವಿ ||
ಆನೆಯನು ಪಿಡಿದೇರ್ದು ತೋರಿದ | ತಾನೆ ವಿತರಣದಾನೆಯೆಂದೆನೆ ||
ಯೇನನೆಂಬೇ ಸಾಹಸ ಯೇನನೆಂಬೇ || ಅನು ಪಲ್ಲವಿ ||
ಗಗನ ಪಥದಲಿ ಕುಣಿಸಿ ಕುದುರೆಯ | ನೆಗೆದು ಪುಟಗೊಳೆಪಾರ್ಥನೂ ||
ತೆಗೆದು ಪಾವಕ ಶರಧಿ ನೆಲವನು | ಬಗಿಯುತಗ್ನಿಯ ತೋರ್ದನೂ ||
ಝಗೆಯ ವಾರುಣ ಬಾಣದಿಂದಲೇ | ವಿಗಡನಾರಿಸಲಾತನೂ ||
ಜಗದೊಳೀತನ ಪೋಲ್ವರಿಲ್ಲೆನೆ | ಪಗೆಗೆ ಕೊಂತವದಾಗಿ ತೋರಿದ || ಯೇನನೆಂಬೇ ||189||
ಕೊರಳ ಸೆರೆಗಳು ಬಿಗಿಯೆ ಭೀಷ್ಮನು | ಹರುಷ ಭಾರದಲಿರ್ದನೂ ||
ತರಳಗೆಣೆಯಿಲ್ಲೆನುತ ವಿದುರನು | ಭರಿತತೋಷವ ತಾಳ್ದನೂ ||
ಅರಳಿದಾನನವೆಸೆಯೆ ಕುಂತಿಗೆ | ನರ ವಿನೋದಿತನಾದನೂ ||
ನೆರವಿ ಬೆದರುವ ತೆರದಿ ಬೊಬ್ಬಿಡು | ತುರಿದು ಕರ್ಣನು ಬಂದನಾಗಾ || ಯೇನನೆಂಬೇ ||190||
ರಾಗ ಮಾರವಿ ಏಕತಾಳ
ತೆಗೆ ತೆಗೆ ನರನನ್ನು ಪೊಗಳುವ ಪಾಠಕ | ರೊಗುಮಿಗೆಯಾಳ್ತನವಾ ||
ಅಗಣಿತವೇನಹ ಪಾರ್ಥನ ಕೈಗುಣ | ಗೆವೆನೆ ತಾನದನೂ ||191||
ಗುರುಗಳಿಗೆರಗುತ ತರಣಿಯನೀಕ್ಷಿಸಿ | ಕರಗಳ ಮುಗಿದೊಡನೇ ||
ಧರಣಿಯೆ ನಡುಗುವ ತೆರದೊಳು ಘರ್ಜಿಸಿ | ತಿರುವಿಗೆ ಬಾಣವನೂ ||192||
ಜೋಡಿಸಿ ಪಾರ್ಥನು ತೋರಿದ ಕೌಶಲ | ಕೀಡೆನೆ ಗಾಢದೊಳೂ ||
ಮೂಡಿಸಿ ಕಣೆಯೊಳು ಕೋಂಟೆಯನದಕುರಿ | ಯೂಡಿಸಿ ತೋರಿಸಿದಾ ||193||
ಚದುರತೆಗಾತನ ಭಾಪೆನಲಾಸಭೆ | ಬದಿಗಿಹ ಫಲುಗುಣನಾ ||
ಕದನಕೆ ನಿಲುಬಾರೆನುತಲಿಜರೆಯುತ | ಕೆದರಿಸೆ ಶರಗಳನೂ ||194||
ಕಡಿದತಿ ಜವದೊಳಗರ್ಜುನ ಕಣೆಗಳ | ತಡೆದೊಡನಾತನನೂ ||
ಫಡಫಡ ಸೂತಜ ಸಲುಗೆಯೆ ತನ್ನೊಳು | ನಡೆಯೆನುತೆಸೆಯಲಿಕೇ ||195||
ತರಣಿಜನಾತನ ಶರಗಳ ಖಂಡಿಸಿ | ಸರಳಿನ ಸುರಿಮಳೆಯಾ ||
ಸುರಿಯಲು ಕಾಣುತೆ ಬೆದರಿದುದಾ ಸಭೆ | ಪರಿಯರಿತಾಕ್ಷಣದೀ ||196||
ಕಂದ
ಭರದೊಳ್ಪಾಯ್ದಾ ಭೀಮಂ |
ಗುರುಸುತ ಕೃಪಮುಖ್ಯರರ್ಜುನನ ತಡೆದೊಡನಂ ||
ಚುರಚುರನೀಕ್ಷಿಸಿ ಕರ್ಣನ |
ಶರಧನ್ವಾತ್ಮಜನುಸಿರ್ದನತಿರೋಷದೊಳಂ ||197||
ರಾಗ ಮಾರವಿ ಅಷ್ಟತಾಳ
ವೀರನಹುದಹುದೋ | ರಾಧೇಯನೆ | ಧೀರನಹುದಹದೋ ||
ಆರುನೀನೆಂಬುದ | ವಾರತೆ ಕೇಳ್ದಿಹೆ | ವೀರನಹುದಹುದೋ  || ಪಲ್ಲವಿ ||
ನೀನಾರು ಪೆತ್ತವರಾರಯ್ಯ | ಪಂದೆ | ಚೆನ್ನಾಗಿ ತಿಳಿದಿರುವೇನಯ್ಯ |
ಆ ನರಾಧಿಪ ಮಕ್ಕಳಿದಿರಾಟಕನುವಾಗೆ | ಪುಣ್ಯಾತ್ಮರಿಲ್ಲವೇನೂ ||
ಫಲುಗುಣನೊಡನೆ | ಮೇಣಾವಗುಣದಿ ನೀನೂ | ಸ್ಪರ್ಧಿಸೆನಿಂದು |
ಹೀನಾತ್ಮ ನುಡಿದೆಯೇನೂ | ಸೂತಜ ಮಹ | ವೀರನಹುದಹುದೋ ||198||
ಎನಲು ಕೇಳುತ್ತೆ ಕೌರವೇಂದ್ರಾ | ತನ್ನ | ಮನದೊಳುರಿಯುತ್ತಲವನೀಂದ್ರಾ ||
ಅನುವರದೊಳು ವೀರರೆಚ್ಚಾಡೆ ಕುಂದೇನು | ನಿನಗಾರು ಮಾತೆಯೆಂದೂ ||
ಪೇಳದ ನಿ | ನ್ನನು ಕೇಳ್ದರುಂಟೇನೂ | ಕಳಶದೊಳುದಿಸಿದ |
ಮುನಿದ್ರೋಣಗಾರವ್ವೆಯೊ | ಬಲ್ಲಿದನಹ | ವೀರನಹುದಹುದೋ |
ಆಚಾರ್ಯನೆ | ಧೀರನಹುದಹದೋ ||199||
ಭಾಮಿನಿ
ನೀತಿಯರಿಯದೆ ವಿಪ್ರರೀಪಂ |
ಜಾತಿಭೇದವಗೊಳಿಸಿ ಜಗವ ನಿ |
ಪಾತಗೈದರು ಕರ್ಮಗುಣಗಳ ಮರೆದು ಲೋಕದಲೀ ||
ಭೂತಳಾಧಿಪ ಕುವರರೊಟ್ಟಿನೊ |
ಳೀತಗೆಡೆಗೊಳಲೀವೆನಂಗಮ |
ಹೀತಳದ ನಿಜ ರಾಜಪದವಿಯನೆನುತ ಕರ್ಣನನೂ ||200||
ರಾಗ ಕೇತಾರಗೌಳ ತ್ರಿವುಡೆತಾಳ
ಯೇರಿಸಿದನಾಸನಕೆ ಕುರುಪತಿ | ವೀರಕರ್ಣನ ಕುಲಪುರೋಹಿತ |
ರೇರಿಸಿದ ಸುರಧುನಿಯ ಕಲಶದ | ವಾರಿಯಿಂದಾ ||201||
ಮಾಡಿಸುತಲಭಿಷೇಕವಂಗದ | ರೂಢಿಪಾಲಕನೆಂದು ಘೋಷಿಸಿ |
ಪಾಡಿ ಪರಸಲು ಮಾಗಧಾದ್ಯರು | ಕೂಡೆ ಮುದದಿ ||202||
ಇನಜನಾಸನವಿಳಿದು ಕೌರವ | ಜನಪನಂಘ್ರಿಗೆ ಮಣಿಯೆ ಕಾಣುತ |
ಲನಿಲಸಂಭವ ಖತಿಯೊಳೆಂದನು | ದಿನಪಸುತಗೆ ||203||
ಕಾಗೆ ಮಹಡಿಯ ಮೇಲಕೇರಲು | ಸೋಗೆಯಪ್ಪುದೆ ರಾಜಹಂಸದ |
ಭೋಗಗೊಂಬುದೆ ಗೂಗೆ ನಿನಗಿದು | ಯೋಗವಹುದೇ ||204||
ರಾಜನಲ್ಲದ ರಾಜನಿತ್ತರೆ | ರಾಜನಾಗುವದುಂಟೆ ಪೇಳೈ |
ರಾಜ್ಯವಾರದು ಮರುಳರೀರ್ವರು | ಸಾಜವಾಯ್ತೂ ||205||
ಕಂದ
ಪವನಜನೆಂದುದ ಕೇಳ್ದುಂ |
ಜವನೊಲ್ಮುಳಿದೇಳುತಂಧನಪತಿಯ ಕುವರಂ ||
ಭುವನಾಧಿಪನಾರೆನುತಂ |
ಪವಮಾನಿಯೆ ಕೊಂತಿಯೊಳದಕೇಳೆನೆ ಭೀಮಂ ||206||
ರಾಗ ಕೇತಾರಗೌಳ ಝಂಪೆತಾಳ
ಫಡ ಧೂರ್ತ ಕುರುಡಸುತನೇ | ಕೇಳ್ದೆನದ | ನುಡಿಯಲೇನಜಪುತ್ರನೇ ||
ಧಡಿಗತನ ಪಿಂದಾದುದೂ | ಕುರುಧರೆಯ | ಕೊಡಲೆಂತು ನಿನಗಾದುದೂ ||207||
ಭಂಡ ಮುಚ್ಚೆಲೊ ಬಾಯನೂ | ಜನಕನಿರೆ | ಮಂಡಲಾಧಿಪನು ತಾನೂ ||
ಚಂಡಕರಸುತ ಕರ್ಣನೂ | ಮಾರ್ಕೊಳುವ | ಗಂಡುಗಲಿ ಯಾರವನನೂ ||208||
ಸೆಳೆದಡಾಯುಧ ಭೀಮನೂ | ಕೌರವನ | ಬಳಿಸೇರೆ ತಡೆದ ಕೃಪನೂ ||
ಕಳಕಳದೆ ಕೌರವ್ಯರೂ | ಉರಿದೆದ್ದು | ಕಳನೆಡೆಗೆ ಹಾಯ್ದರವರೂ ||209||
ಕಂದ
ತರುಬಿದರಿತ್ತಂಡಿಕರಂ |
ಗುರುಕೃಪರತ್ತಿತ್ತೆಳೆದೊಡನವರಂ ಬಿಡಿಸಲ್ ||
ತೆರಳಿದ ಗಂಗಾಪುತ್ರಂ |
ಮರುಗಿದರೆಲ್ಲರ್ ಮರುಕದೆ ಬಿಸುಗುದಿಗೊಳುತಂ ||210||
ವಾಕ್ಯರೂಪ ಸಂಭಾಷಣೆ
(ಪರೀಕ್ಷಾರಂಗದಿಂದ ಹೊರಟು, ಕುಪ್ಪಾಭಟ್ರು ಮತ್ತು ಗಂಗಾಚಾರ್ಯರು ಮಾತನಾಡುತ್ತಾ ಹೋಗುವರು.)
ಕುಪ್ಪಾಭಟ್ರು – ಏನ್ರೀ ಗಂಗಾಚಾರ‌್ರೇ ಚುಟ್ಕಿನೊಳ್ಗೇ ಕರ್ಣಪ್ನಿಗೊಂದು ಪಟ್ಟಾಭಿಷೇಕಾನ ಮಾಡ್ಬಿಟ್ರಲ್ವೇ?  ನಿಮ್ಮ ದಶಾ ಬಹಳ ನೆಟ್ಟಗಿದೆ ಕಾಣ್ರೀ.
ಗಂಗಾಚಾರ್ಯ – ಓಂ್ ಕುವ್ರಾಜ ಪುರೋಹಿತ್ರೇ, ಬಂಡೀಚಕ್ರಾನ ತಿರ್ಗಾಟ್ದೊಳ್ಗೇ ಮೇಲುಗೂಂಟ ಕೆಳ್ಗೇ, ಅಡೀಗೂಂಟ ಮೇಲೆ ಹೋಗ್ತಿದೆ ಕಾಣ್ರಿ, ಕಾಲ್ಚಕ್ರಾದೊಳ್ಗೂನೂ ಹಾಂಗೇನೇ ಆಗ್ತಾ ಇದೆ. ಕಾಲ್ ಶತ್ಮಾನ್ದ ಹಿಂದಾಕಡೆ, ನೀವೂ, ನಿಮ್ಮಗಾ ವಾಸಪ್ನೂ ಕೂಡಿ ಗಾಂಧಾರಿ ಮಹಾರಾಣಿಗೂ, ಹೋತರಾಜ್ನಿಗೂ, ಒಂದು ಮದ್ವೇನ ಮಾಡ್ಸಿಬಿಟ್ರಲ್ವೇ | ಆ ಮೇಲೇ ನಮ್ಮ ರಾಜ್ಪುರೋಹಿತ್ಕೇಯೊಳ್ಗೆ ಅಡಿಮೇಲು ಆಗ್ಬಿಟ್ಟಿದೆ ನೋಡ್ರಿ.
ಕುಪ್ಪ – ಆ ಮಾತೆಲ್ಲಾ ಹಾಂಗಿರ್ಲಿ ಆಚಾರ‌್ರೇ, ಜಗತ್ತಿನ್ಮೇಲೇ ಜಗತ್ತೇ ಹೊಸ ದಾರಿಯೊಳ್ಗೆ ನುಗ್ಗುತ್ತಿರುವ ಸಮಯಾ ನಾವೂನೂ ಹಾಂಗೆಯೇ ಮಾಡ್ಬೇಕಲ್ಲ. ಆಚಾರ‌್ರೇ, ಈ ಹೊತ್ತಿನ ಸಮಾರಂಬದೊಳ್ಗೆ ಭೀಮಪ್ನೂ, ಕೌರವಪ್ನೂ ಲಡಾಯಿ ಮಾಡ್ಕೊಂಡು, ಭೀಮಪ್ಪ ಎಲ್ಲಿ ನಿಂ ತಲೇನ ಜಪ್ಪಿ ಬಿಡ್ತಾನಂತ, ನನ್ನ ಎದೇ-ತಕಾಪಕಾ, ಪಕಾಪಕ, ಅಂತ್ಲೇ ಹಾರ್ತಿತ್ತು ಕಾಣ್ರಿ.
ಗಂಗಾ – ಹೌದ್ರಿ ಭಟ್ರೇ, ಕೌರವ ಹೇಳ್ಬಿಟ್ಟಾ ಅಂತ, ಕರ್ಣಪ್ನಿಗೇ ಅಭಿಷೇಕಾನ ಮಾಡ್ಬಿಟ್ಟೇ, ಸಾಕಷ್ಟು ದಾನ ದಕ್ಷಿಣೆ, ವಸ್ತ್ರ, ಚಿನ್ನ, ಅಕ್ಕಿ, ಧಾನ್ಯ ಎಲ್ಲಾ ಸಿಕ್ಕಿತೆನ್ನಿ. ಆದ್ರೂನೂ, ಕೌರವ ಮಾಡಿದ ಅತಿಕ್ರಮ, ಸಹಿಸಲಾರ್ದೆ ಭೀಷ್ಮರು, ಎದ್ದು ನಡ್ದೇ ಬಿಟ್ರು, ಆ ಮೇಲೆ, ನಂಗೂನು ಹೆದ್ರಿ ದೇಹದೊಳ್ಗೆ ಜೀವ ಇದಿಯಾ ಇಲ್ವೋ ಅಂತಾಯಿತು. ಕುರುಡಪ್ನಾ ಮಗಾ ಮಾಡಿದ್ದು ನಿಮ್ಗೆ ಸರಿ ಕಾಣ್ತತಿದಿಯೇ ಹೇಳಿಬಿಡ್ರಿ ನೋಡೋಣ.
ಕುಪ್ಪ – ಆಚಾರ‌್ರೇ ! ಆ ಮಕ್ಳು ಇಂದಲ್ಲ ನಾಳೆಯಾದ್ರೂನೂ ಬಡಕೊಳ್ತಾವೆ ಖಂಡಿತ. ಆ ಕೌರವ, ಕರ್ಣ, ದುಶ್ಯಾಸನ, ಎಲ್ಲಾ ಅಧಿಕ ಪ್ರಸಂಗಿಗಳಿದ್ದಾವಿ. ಇಲ್ವಾದ್ರೇ ಕರ್ಣಪ್ನಿಗೆ ಅಂಗದೇಶ್ದ ಪಟ್ಟಾಕಟ್ಟಿ ಬಿಡೋಕೆ, ಕೌರವಪ್ನಿಗೆ ಹಕ್ಕೆಲ್ಲಿದೆ | ಭೀಮಪ್ಪ ಹೇಳಿದ್ದು ನ್ಯಾಯವಿದೆ ಕಾಣ್ರಿ.
ಗಂಗಾ – ಭಟ್ರೇ, ಕುರುಡಪ್ಪ ರಾಜ್ನ ಕಾಲದಲ್ಲಿ ಮಗಾ ಕೌರವಪ್ಪ ಮಾಡಿದ್ದಾಗಿ ಹೋಗ್ತದಿ, ನ್ಯಾಯ, ಅನ್ಯಾಯ, ಅಂತ, ಯಾರ್ಕೇಳ್ತಾರ‌್ರೀ.
ಕುಪ್ಪ – ಆಚಾರ‌್ರೇ, ಈ ಕೌರವಪ್ನಾ ಅಧಿಕಾರ ಎಲ್ಲಾ ಭೀಮ, ಅರ್ಜುನಪ್ಪಾನವ್ರ ಬಡ್ದು ಬಡ್ದೇ ನಿಲ್ಲಿಸುತ್ತಾರೆ ಕಾಣ್ರಿ. ಆ ಧತರಾಷ್ಟ್ರನ ನೂರ್ಮಕ್ಳೂನೂ ಮನೆ ಹಾಳ್ಮಾಡೋಕೆ ಹುಟ್ಟಿದ್ದಾವಿ ನೋಡ್ರಿ.
ಗಂಗಾ – ಭಟ್ರೇ, ನಮಗ್ಯಾಕ್ರೀ ದೊಡ್ಡವರ ಮಕ್ಳಾ ಮನೇಮಾತು. ನೀವು ಹೀಗನ್ತೀರಿ ಅಂತಾ ವರ್ತಮಾನ ಕೇಳ್ದ್ರೇ ಕೌರವಪ್ಪ ಟೊಂಕಾ ಮುರ‌್ಸಿಬಿಟ್ಟಾನು. ನಮಗೆ, ನಿಮಗೆ, ಆ ಸುದ್ದೀ ಬೇಡ್ರೀ, ಸಂಧ್ಯಾವಂದನೆಗೆ ಹೊತ್ತಾಯಿತು ಮನೆಗೆ ಹೋಗ್ಬಿಡೋಣ, ನಮಸ್ತೇ.
ಕುಪ್ಪ – ಆಚಾರ‌್ರೇ ! ನಾವು ಮಾತನಾಡಿದ ವಿಷಯಗುಟ್ಟಾಗಿರಲು, ನಮಸ್ತೇ.
ಗುರುದಕ್ಷಿಣಿ ನಾಲ್ಕನೆಯ ನೋಟ
ಭಾಮಿನಿ
ಬಳಿಕ ಮರುದಿನದುದಯವಾಗಲು |
ಕಲಶಸಂಭವ ತಿಳಿದು ಕಾರ್ಯವ |
ಕಲಿತ ಶಿಷ್ಯರೊಳಧಿಕರೆನಿಸುವ ಪೌರವೇಯರನೂ ||
ವೊಲಿದು ಪರಸುತಲೆಂದನಿದರೊಳು |
ಬಲದೊಳಧಿಕರು ಹಸ್ತಿನಾಪುರ |
ದಿಳೆಯ ನಾಳ್ವಿಕೆಗೊಳುವ ಕುಲಜರು ಕೇಳ್ವುದಭಿಮತವಾ ||211||
ರಾಗ ಮಧ್ಯಮಾವತಿ ಏಕತಾಳ
ಎಲೆ ವೀರರಿರ ಕೇಳಿ ನಾವೆಂಬ ನುಡಿಯಾ | ಸಲೆ ಶಸ್ತ್ರಶಾಸ್ತ್ರಾದಿ ಸಾರ್ಥಕ ಕಲೆಯಾ ||
ಕಲಿಸಿದೆವಾವಿಂದು ಯಾಚಕರೆಮಗೇ | ನಲವಿಂದ ಕೊಡಲಿಷ್ಟವಾವುದು ನಿಮಗೇ ||212||
ಯೆನಲೆಂದ ದುರ್ಯೋಧನಾಖ್ಯನು ಜವದೀ | ಮನದಿಷ್ಟವಾವುದು ಬೆಸವೇಳಿ ಮುದದೀ ||
ಅನುಮಾನಗೊಳಬೇಡ ಗುರುದೇವ ಪದಕೇ | ತನುಮನಧನಗಳನಿತ್ತೆನಾನದಕೆ ||213||
ರಾಗ ನವರೋಜು ಏಕತಾಳ
ಯೆಂದುದ ಕೇಳುತಲಾಗಾ | ಗುರು |
ಮುಂದಿನ ಕಾರ್ಯವ ಬೇಗಾ ||
ಅಂದವರೊಡನತಿ | ಚಂದದೊಳುಸುರಿದ |
ಸಂಧಿಸಿ ದ್ರುಪದನ | ಬಂಧಿಸಿ ತರುವುದ || ಎಂದುದ ||214||
ಸುರನದಿಯುತ್ತರ ದಿಸೆಗೇ | ಆ |
ಪುರವಿಹುದತ್ತಣ ಕಡೆಗೇ ||
ತೆರಳುತ ಪಾಂಚಾಲಕನನು ಧುರದೊಳ |
ಗುರುಳಿಸಿ ಸೆರೆವಿಡಿದೆಮಗೊಪ್ಪಿಸುವುದು || ಎಂದುದ ||215||
ಕುಂಭಜನೆಂದುದ ಕೇಳೀ | ನಗೆ |
ದುಂಬುತೆ ಕೌರವರಾಳೀ ||
ಜಂಭಿತ ಮದಕರಿಗಂಬುಜವಿದುಸರಿ |
ಸಂಭ್ರಮದೊಸಗೆಯು ಗುರುಗಳ ದಕ್ಷಿಣೆ || ಎಂದುದ ||216||
ಆಗಲಿದೇ ಶುಭಯೋಗ | ಬಲ್ |
ಬೇಗನೆ ಮಾಳ್ವೆವುಯೀಗಾ ||
ತಾಗುತೆ ದ್ರುಪದನ ಪಿಡಿದೆಳೆ ತರುವೆವು |
ಶೀಘ್ರದೆ ಪರಸೆನುತೆರಗಲು ಕೌರವ || ಎಂದುದ  ||217||
ಭಾಮಿನಿ
ಶಿರವನೆತ್ತುತೆ ಪರಸೆ ಕಲಶಜ |
ಭರದೊಳಾಕ್ಷಣ ನೆರಹಿ ಸೈನ್ಯವ |
ಧುರಪರಾಕ್ರಮಿ ಕರ್ಣ ದುಶ್ಯಾನರನೊಡಗೊಂಡೂ ||
ಕುರುಕಲೇಶ್ವರ ಜವದೊಳಾನಪ |
ವರನ ದುರ್ಗವ ಮುರಿಯೆ ಕೇಳುತ |
ಧುರಕೆ ಚಿತ್ರಕನೆನಿಪ ಭೂವರನದುಜನಿದಿರಾಗೇ ||218||
ರಾಗ ಪಂತುವರಾಳಿ ಏಕತಾಳ
ಆರಿವರಿಹರೂ || ಬಂದಿಹೆ | ಚೋರಾಧಮರೂ  || ಪಲ್ಲವಿ ||
ತಡೆತಡೆ  ಖಳರನು ಬಡಿದಿಡೆ ನಾಯ್ಗಳ | ಬಿಡದಿರಿ ನೀವೆನುತಾ ||
ಪಡೆಗೊಡನರುಹುತ ರಭಸದೊಳೆಸೆಯಲು | ಕಡಿಯುತೆ ಶರಗಳನೂ ||219||
ತವಕದಿ ಕರ್ಣನು ಕವಿಸಿದನಸ್ತ್ರವ | ನವನೆದೆಗೇರಿಸುತಾ ||
ಭವರದಿ ನೋಡಿಕೊ ಕವಲಿನ ಕಣೆಯೊಳೆ | ಸವರುವೆ ನಿನಗೆನುತಾ ||220||
ಫಡಫಡ ಚೋರನೆ ನುಡಿಯದಿರೆನ್ನುತ | ಕಡಿದವನಸ್ತ್ರಗಳಾ |
ಕಡುಹಿನ ಬಾಣದೆ ಪೊಡೆಯಲು ಕರ್ಣನು | ತಡೆದದನಾಕ್ಷಣದೀ ||221||
ಯೇರಿಸಿ ಶರಗಳ ನೂರರ ಗಣಿತದಿ | ತೂರಿಸಲವನುರಕೇ ||
ದಾರಿಯ ಗೊಡದದ ಭೋರನೆ ಚಿತ್ರಕ | ಶೌರ‌್ಯದಿ ಖಂಡಿಸುತಾ ||222||
ತುಂಡಿಸಿ ಚಾಪವ ಮಂಡೆಗೆ ಬಡಿದುರೆ | ದಂಡಿಸೆ ಕರ್ಣನನೂ ||
ಕಂಡದ ಕೌರವ ಕೆಂಡವೆ ಕಾರುವ | ಗಂಡೆನೆ ರೌದ್ರದಲೀ ||223||
ಭಾರಿಯ ಗದೆಯನು ಯೇರಿಸಿ ಭುಜದಲಿ | ಸಾರಿದನವನೆಡೆಗೇ ||
ಆರೆಲೊ ಚಿತ್ರಕ ತೋರಿಸು ಶೌರ‌್ಯವ | ವೀರನು ನೀನಹಡೇ ||224||
ರಾಗ ಭೈರವಿ ಅಷ್ಟತಾಳ
ಎಲವೊ ಕೌರವನೆ ಕೇಳೂ | ಇಲ್ಲಿಗೆ ನೀನು | ಬಲವಸೇರಿಸಿ ಬಂದುದ್ಯಾಕೆಂದು ಪೇಳೂ ||
ಇಳೆಯನೆಲ್ಲವ ನಿನ್ನ | ಬಲದರ್ಪಕಂಜಿಪ | ಛಲದಿಂದ ನೀ ಧುರ ಕೈತಂದೆಯಾ ||225||
ಭಳಿರೆ ಚಿತ್ರಕಯೆನ್ನನೂ | ಕೇಳಲು ನೀನು | ಬಲವಂತ ಸಾಮ್ರಾಟನಹುದೆ ಪೇಳಿನ್ನೂ ||
ಗಳಿತವಿಕ್ರಮ ನಿನ್ನ | ಬಲಿತ ಸೋದರನನ್ನು | ತುಳಿದು ಕಟ್ಟಲು ಬಂದೆ ಗುರುವಿಗೀಯೇ ||226||
ಕುರುಡನಾತ್ಮಜನೆ ತಾಳೂ  | ನಿನ್ನಯದೊಡ್ಡ | ಗುರುವದಾರವನು ಪೇಳೂ ||
ಬೆರಳಬೇಡಿದನೋರ್ವ | ಗುರುವೇಕಲವ್ಯನ | ತಿರೆಯೊಳಾತನ ಶಿಷ್ಯ | ನಿರುವೆಯೇನೂ ||227||
ಮುಚ್ಚುಮುಚ್ಚೆಲೊ ಬಾಯನೂ | ಪಾಂಚಲ ನಿನ್ನ | ಕೆಚ್ಚಿಗೀಗದೆಯೊಳಿನ್ನೂ ||
ನುಚ್ಚುನೂರನು ಗೈವೆ | ಚಚ್ಚರಿಸಲು ಬೇಡ | ವೆಚ್ಚರ ನೋಡೆನ್ನುತೆಚ್ಚನಾಗಾ ||228||
ರಾಗ ಶಂಕರಾಭರಣ ಮಟ್ಟೆತಾಳ
ಬೀಸಲವನ ಗದೆಯ ಪಿಡಿದು | ರೋಷವೇರಿ ಸೆಳೆಯುತದನು |
ಘಾಸಿಗೊಳಿಸೆ ಕೌರವನ್ನ | ಸಾಸಿ ಚಿತ್ರಕಾ ||
ಮೀಸಲಳಿದು ಸೋತರೆಲ್ಲ | ವಾಸಿಪಂಥಗಳನು ಬಿಟ್ಟು |
ಲೇಸಿದಲ್ಲವೆನುತಲೋಡೆ | ಮಾಸಿಮೌನದೀ ||229||
ಅರಿಯುತಿದನು ಭೀಮ ಪಾರ್ಥ | ರಿರದೆ ಬಂದು ಗುರುವಿನಡಿಗೆ |
ಶಿರವಬಾಗಿ ಪೇಳುತೊಡನೆ | ಪರಕೆಗೊಂಡರೂ ||
ಕರಿರಥಾಶ್ವನಿಚಯದಿಂದ | ನೆರವಿಗೊಳುತ ಬಂದರವರು |
ಧುರಕೆ ದ್ರುಪದರಾಜನಿರುವ | ಪುರಕೆ ಶೀಘ್ರದೀ ||230||
ಭಾಮಿನಿ
ನರವಕೋದರರಿಂತು ಸನಿಹಕೆ |
ಬರಲು ಕೇಳ್ದಾದ್ರುಪದರಾಯನು |
ಕರೆಸುತನುಜರಬಲಿದು ಕೋಂಟೆಯ ಪೊರಟನಾಹವಕೇ ||
ಕುರಿಗಳವದಿರ ಮಾರಿಗೌತಣ |
ವಿರಿಸಬೇಕೆನುತೊಡನೆ ಚಿತ್ರಕ |
ಭರದೆ ತಡೆದನು ಭೀಮಸೇನನ ಪಥದೊಳಿದಿರಾಗೀ ||231||
ರಾಗ ಕೇತಾರಗೌಳ ತ್ರಿವುಡೆತಾಳ
ಆರು ನೀನಲೊ ಭಾರೀಗದೆಯನು | ಮೀರಿಬೀಸುವ ವೀರನಾಗಿಹೆ |
ಪಾರುಪತ್ಯವದೇನು ನಮ್ಮಯ | ಧಾರಿಣಿಯೊಳೂ ||232||
ಸಾರು ಸಾರೆಲೊ ಬಣಗ ನಿನ್ನನ | ದಾರುಕಳುಹಿದರಿಲ್ಲಿನಡೆನಡೆ |
ತೋರುವೀಪುರದರಸನೆಲ್ಲಿಹ | ಕಾರಣಿಕನೂ ||233||
ಅರಸನೆನ್ನಯ ಹಿರಿಯನಾಗಿಹ | ಬರಿಸಲೇತಕೆ ಕಾರ್ಯವೇನಿದೆ |
ಮೆರೆಸಲಾಪಡೆ ತೋರು ಶೌರ್ಯವ ಗರಿಮನಹಡೇ ||234||
ಕಟ್ಟಿನೋಡ್ನಿನ್ನಗ್ರಜಾತನ | ರಟ್ಟೆಗಳ ಬಿಗಿದೊಯ್ಯಲೆಮಗಾ |
ಬಿಟ್ಟಿಗಾಯಿತು ಗುರುವಿನಪ್ಪಣೆ | ತಟ್ಟಿನೊದಗೇ ||235||
ಮುನ್ನ ಬಂದವನೊರ್ವನಾಡಿದ | ನಿನ್ನತೆರದೊಳಗವನ ಬಲ್ಲೆಯ |
ಮಣ್ಣುಗೂಡಿಪೆ ನೋಡೆನುತ್ತಲಿ | ಮಿಣ್ಣನೆಸೆಯೇ ||236||
ಬಡವಗೇತಕೆ ಬಿರಿಸುಬಲ್ಲಿದ | ರೊಡನೆ ನೋಡೆನುತಡಸಿಮುಂದಲೆ |
ವಿಡಿದು ಕೆಡಹುತೆ ಕಾಲೊಳೊದ್ದನು | ನಡುಗಲೆದೆಯೂ ||237||
ಕಂದ
ಅನುಜಂ ಮೈಮರೆದುದಕಂ |
ಡನುವರಕಂ ದ್ರುಪದನೇಳ್ತರಲ್ಕತಿ ಜವದಿಂ ||
ದನುವರಿತೊಡನಾಪಾರ್ಥಂ |
ಮೊನೆಗಣೆಯಿಂತಡೆದುರುಳ್ಚಲವನೆದ್ದಾಗಂ ||238||
ರಾಗ ಕೇತಾರಗೌಳ ಝಂಪೆತಾಳ
ತರಳತನದೇರಿಕೆಯೊಳೂ | ಪೊಡೆದೆಯೇ | ನ್ಬರಿದಿದನು ಕೈಗುಣದೊಳೂ ||
ಮರುಳುತನ ದಾಟವೇಕೇ | ಪೇಳದನು | ದುರುಳತನಗೊಳದೆ ಜೋಕೇ ||239||
ಮಾನ್ಯರನು ಧಿಕ್ಕರಿಸಲೂ | ಕೇಳ್ಬುದ್ಧಿ | ಶೂನ್ಯನವಜಗವರಿಯಲೂ ||
ಹೀನತನ ಗೈದನಿನಗೇ | ಪೇಳ್ದನಿದ | ದ್ರೋಣಮುನಿಯೆಸಗಲೆನಗೇ ||240||
ಯೇನಹನು ಮುನಿಪ ನಿನಗೇ | ಬಡತಿರುಕ | ಮಾನಿತನೆ ಭೂವರನಿಗೇ ||
ಹೀನತನ ವೆಸಗಬೇಡಾ | ಬಾಳುವಡೆ | ನೀನಡೆಯೊ ಮೂಢಾ ||241||
ಗುರುವಚನ ಮೀರಬಹುದೇ | ತೋಳ್ಬಿಗಿದು | ದೊರೆ ನಿನ್ನನೊಯ್ದು ಜವದೇ ||
ಶರದಗುರು ದ್ರೋಣಮುನಿಗೇ | ಕಾಣಿಕೆಯ | ನಿರಿಸುವೆನು ನೋಡು ಕೊನೆಗೇ ||242||
ರಾಗ ಮಾರವಿ ಏಕತಾಳ
ಹುಡುಗನೆ ಬಿಡು ಬಿಡು | ಬಡಿವಾರವನಿದ | ಕಡುಗಲಿನೀನಹೆಯಾ ||
ಬಡಿದಿಡೆ ನಿನ್ನನು | ಬಿಡಿಸುವನಾರೈ | ಕಡುಗಲಿ ತೋರವನಾ ||243||
ರೀತಿಯನರಿಯದ | ಪಾತಕಿ ನಿನ್ನೊಳು | ಸೋತವನಾಗುವೆನೇ ||
ಮಾತಿನ ಮಲ್ಲನೆ | ಆತುಕೊ ಶರವಿದ | ಘಾತಿಯ ಸೈರಿಸುತಾ ||244||
ಹುಲುಗಣೆ ಯೆಸೆಯಲು | ಕಲಿಸಿದನೈ ಭಲೆ | ಬಿಲುಗುರು ಜಾಣ್ಮೆಯೊಳೂ ||
ಕಲಿತನ ತೋರೆನು | ತಲಗನು ಕೀಲಿಸೆ | ಬಳಿಕವನಂಗದೊಳೂ ||245||
ಕೆರಳುತೆ ಪಾರ್ಥನು | ಪುರಿಗಣೆಯಿಂದಲಿ | ನರಗುರಿಬೀಳೆನುತಾ ||
ಸರಳನುತೂರಿಸೆ | ಧರೆಗವನುರುಳಲು | ಭರದೊಳಗಾತನನೂ ||246||
ಬಿಗಿಯುತೆ ಪಾಶದಿ | ಸೊಗಸಿನ ರಥದೊಳು | ತೆಗೆದವಗೇರಿಸುತಾ ||
ಮಿಗುವರಿದೊಯ್ದರು | ನಗರದವೀಧಿಯೊ | ಳಗಣಿತರೀಕ್ಷಿಸಲೂ ||247||
ಭಾಮಿನಿ
ಭರದಿ ಬಂದಾ ಭೀಮಪಾರ್ಥರು |
ಶರದಪಂಡಿತನಡಿಗೆ ನಮಿಸುತ |
ಗುರುವಿಗರ್ಪಿಸೆ ಪಾಂಚಲೇಂದ್ರನ ಪರಸಿ ಬಾಲಕರಾ ||
ಹರುಷದಿಂದಲಿ ಕೇಳ್ದನೆಲ್ಲವ |
ನೆರೆದಸಭೆ ಬೆರಗಾಗೆ ಕಲಶಜ |
ಧುರದ ಶೌರ‌್ಯಕೆ ಮೆಚ್ಚಿಪೊಗಳುತಲೆಂದನವನಿಪಗೇ ||248||
ರಾಗ ಕೇತಾರಗೌಳ ತ್ರಿವುಡೆತಾಳ
ಯೆಲವೊ ಪಾಂಚಾಲೇಶನಿನ್ನಯ | ಬಳಿಗೆಬಂದವರಂದು ಪೇಳಿದ |
ಛಲದಭಾಷೆಯು ಸಂದುದೇನೈ | ತಿಳಿದುನೋಡೂ ||249||
ಇವರು ಹಸ್ತಿನಪುರದ ನಪಕುಲ | ದವರು ಭೀಮಾರ್ಜುನರು ತನ್ನೊಳು |
ವಿವರವರಿತರು ಶಸ್ತ್ರವಿದ್ಯೆಯ | ಭುವನವರಿಯೇ ||250||
ಪೂರ್ವಮೈತ್ರಿಯ ಮರೆದು ನೀ ಸಂ | ಭಾವನೆಯನುಡಿಯೊಂದನಾಡದೆ |
ಆ ವಿಕಾರವಗೈದತಪ್ಪಿಗೆ | ಭೂವರೇಣ್ಯಾ ||251||
ಧರೆಯೊಳರ್ಧವು ನಿನ್ನ ರಾಜ್ಯದ | ಕುರುಕುಲಾನ್ವಯದವರಿಗಾಗಲಿ |
ಬರಡ ಜೀವವದಾನವಿತ್ತೆನು | ತೆರಳು ಪುರಕೇ ||252||
ಕಂದ
ಎಂದವನಂ ಜರೆದಟ್ಟ |
ಲ್ಕಂದವನತಿ ದುಗುಡದೊಳ್ಪುರವ ಪೊಗದತ್ತಂ ||
ಕುಂದೊದಗಿಸಿದನ ಪಗೆಯಂ |
ಬಂಧಿಸಿದಂಗೀವ ಸುತೆಯ ಜನ್ನದೆ ಪಡೆದಂ ||253||
ರಾಗ ಸಾವೇರಿ ಝಂಪೆತಾಳ
ಮಂಗಳಂ ಶ್ರೀ ಸರಸ್ವತಿದೇವಿಗೇ | ನಿತ್ಯಶುಭಮಂಗಳಂ |
ಶ್ರೀಸರಸ್ವತಿದೇವಿಗೇ || ಪಲ್ಲವಿ ||
ಭಾರತದ ನಿಗಮಾಗ | ಮಾರವದ ಗೀರ್ವಾಣಿ |
ಶಾರದೆಗೆವರವೀಣ | ಧಾರಿಣಿಗೆ ಸತ್ಕಲಾ |
ಪೂರಿಣಿಗೆ ಭೂವಿನುತ | ಧೀರ ಪುಂಗವನುತೆಗೆ | ಭಾರತಿಗೆ ಮಂಗಲಂ ||
ಶ್ರೀ ಸರಸ್ವತೀ ದೇವಿಗೇ | ನಿತ್ಯಶುಭಮಂಗಲಂ ||254||
ಯುಗ ಯುಗದೊಳವತರಿಸಿ | ಪಗೆಗೊಂಡ ದುರುಳರನು |
ಬಗೆದಿಕ್ಕಿ ಸಾಧುಗಳ | ತೆಗೆದೆತ್ತಿ ಪಾಲಿಸಿದ |
ಜಗದೇಕ ನಾಥನಿಗೆ | ಖಗವರೂಥ ಕವಿಭೂಷಣಗೆ ಜಯಮಂಗಳಂ ||
ಶ್ರೀಸರಸ್ವತೀ ದೇವಿಗೇ | ನಿತ್ಯ ಶುಭಮಂಗಲಂ ||255||
|| ಸಂಪೂರ್ಣಂ ||

ಯಕ್ಷಗಾನ ಚಿತ್ರಸೇನ ಕಾಳಗ
ಪಾತ್ರಗಳು
ಧರ್ಮರಾಜ		ಕೌರವ		ದುಶ್ಯಾಸನ ಮುಂತಾದವರ ಪತ್ನಿಯಂದಿರು		ಭೀಮ		ಕರ್ಣ
ಗಣಿಕಾಂಗನೆಯರು	ಅರ್ಜುನ		ದುಶ್ಯಾಸನ		ವನಪಾಲಕರು		ನಕುಲ		ಶಕುನಿ
ಮುನಿಸಮೂಹ		ಸಹದೇವ	ಧೃತರಾಷ್ಟ್ರ		ಯಕ್ಷರಾಕ್ಷಸಜಾಲ		ದ್ರೌಪದಿ		ಭೀಷ್ಮ
ಪಾತಾಳರಾಕ್ಷಸಜಾಲ	ಶ್ರೀಕೃಷ್ಣ		ದ್ರೋಣ			ಜ್ಯೋತಿಷಿಗಳು		ದೂರ್ವಾಸ	ಕೃಪ
ಪಾವುಡದ ದೂತರು	ಧೌಮ್ಯಮುನಿ	ಭಾನುಮತಿ		ಚಿತ್ರಸೇನ		ಗಾಂಧಾರಿ	ದೇವೇಂದ್ರ
ವಿದುರ			ಯಮಧರ್ಮರಾಜ
ಯಕ್ಷಗಾನ ಚಿತ್ರಸೇನ ಕಾಳಗ
ಶಾರ್ದೂಲವಿಕ್ರೀಡಿತ
ಶ್ರೀಮನ್ಮಾರುತನಂದನಾರ್ಚಿತಪದಂ ಶಾಂತಂ ರಮಾವಲ್ಲಭಂ
ಸೋಮಾದಿತ್ಯ ಸಹಸ್ರಕೋಟಿರುಚಿರಂ ಸುಜ್ಞಾನದೇವಂ ಹರಿಮ್ |
ಕಾಮಾರಾತಿಸಖಂ ಕರೀಂದ್ರವರದಂ ಕಾರುಣ್ಯಕಲ್ಪದ್ರುಮಂ
ಭೀಮಂ ಭಕ್ತಜನಾನುತಾಪಶಮನಂ ಶ್ರೀಕೃಷ್ಣದೇವಂ ಭಜೇ || || 1 ||
ರಾಗ ನಾಟಿ ರೂಪಕತಾಳ
ಶ್ರೀಗಣಾಧೀಶ್ವರ ಗಜಾನನ | ಯೋಗಿಹತ್ಪದ್ಮಾಸನ ||
ಭಾಗವತಜನ ಭಯನಿವಾರಣ | ನಾಗಭೂಷ ನಿರಂಜನ ||
ಶರಣು ಶರಣು || 2 ||
ವಿಘ್ನ ಕುಲ ಜೀಮೂತಮಾರುತ | ವಿಘ್ನಘನಸಿಂಹ್ವಾಯತ ||
ವಿಘ್ನವಿಪಿನಕುಠಾರ ಶುಭಕರ | ವಿಘ್ನಹರ ಲಂಬೋದರ ||
ಶರಣು ಶರಣು || 3 ||
ಮಧುರತರ ಜಂಬೂಫಲಾಶನ | ವಿಜಿತ ಮೂಷಕವಾಹನ ||
ತ್ರಿದಶವಂದಿತ ಕುಡುಮಪುರ ವರ | ಸದನವಿಭು ದ್ವೈಮಾತುರ ||
ಶರಣು ಶರಣು || 4 ||
ವಾರ್ಧಕ
ದುರುಳಗಜದಾನವಧ್ವಂಸನಂ ಹಂಸನಂ |
ತರುಣಾರ್ಕಶತಕೋಟಿ ಧಾಮನಂ ಭೀಮನಂ |
ಗಿರಿಶನಂ ವಿದ್ಯಾಸಮುದ್ರನಂ ರುದ್ರನಂ ವರಮಹಾ ಗಂಗಾರ್ದ್ರನಂ ||
ಸುರುಚಿರಶಶಾಂಕಾರ್ಧಚೂಡನಂ ಪ್ರೌಢನಂ |
ಬಿರುದಾಂತ ಭೂತಗಣವರ್ಗನಂ ಭರ್ಗನಂ |
ಮೆರೆವ ಕುಡುಮಪುರಾಧಿವಾಸನಂ ಈಶನಂ ಸ್ಮರಿಸಿ ಕತಿಯಂ ಪೇಳ್ವೆನು  || 5 ||
ಪವನಸಂಜಾತನಂ ರಾಘವನ ದೂತನಂ |
ಭುವನೈಕಚರಿತನಂ ಸಾಮಗುಣಭರಿತನಂ |
ದಿವಿಜರಿಪುಮಥನನಂ ವರಪುಣ್ಯ ಕಥನನಂ ವೀರನಂ ಧುರಧೀರನಂ ||
ಭುವನತ್ರಯಾಪ್ತನಂ ಮೂಜಗದ್ವ್ಯಾಪ್ತನಂ |
ರವಿಕೋಟಿತೇಜನಂ ವಿಜಿತಕುರುರಾಜನಂ |
ವಿವಿಧವಿದ್ವಜ್ಞನಂ ಶ್ರೀಪೂರ್ಣಪ್ರಜ್ಞನಂ ತುತಿಸಿ ಮತಿಯಂ ಪಡೆವೆನು || 6 ||
ಭಾಮಿನಿ
ಇಂದಿರೆಗೆ ತಲೆವಾಗಿ ಪರಮಾ |
ನಂದಭಕ್ತಿಯೊಳಜನ ಧ್ಯಾನಿಸಿ |
ವಂದಿಸುವೆ ಶಾರದೆಗೆ ಶಕ್ರಾದ್ಯಮರರಿಂಗೆರಗಿ ||
ನಾಂದಿಯೊಳು ವರವ್ಯಾಸ ಮುನಿಪದ |
ದ್ವಂದ್ವಕಾನತನಾಗಿ ಕವಿಗಳ |
ಸಂದಣಿಯ ಸಂಸ್ತುತಿಸಿ ಪೇಳುವೆ ನೀ ಕಥಾಮತವ || 7 ||
ದ್ವಿಪದಿ
ಶ್ರೀಮಹಾಭಾರತಪುರಾಣಕಥನದಲಿ |
ಭೂಮಿಪತಿ ಕುರುನಪಾಲಕನ ವಿಪಿನದಲಿ || 8 ||
ಚಿತ್ರಸೇನಾಖ್ಯ ಗಂಧರ್ವ ಕೋವಿದನು |
ಸುತ್ರಾಮನಾಜ್ಞೆಯಲಿ ಕೊಂಡೊಯ್ಯಲವನು || 9 ||
ಧರ್ಮಜನ ನೇಮದಿಂದಲಿ ಧನಂಜಯನು |
ಧರ್ಮದಲಿ ತಂದು ಬಿಡಿಸಿರ್ದ ಕಥನವನು || 10 ||
ಪೇಳುವೆನು ತಿಳಿದಂತೆ ಯಕ್ಷಗಾನದಲಿ |
ಕೇಳಿ ತಪ್ಪಿರೆ ತಿದ್ದಿ ಮೆರೆಸಿ ಧರಣಿಯಲಿ || 11 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ರಾಜವಂಶಲಲಾಮನಹ ಜನ | ಮೇಜಯಕ್ಷಿತಿಪಾಲನಿಗೆ ಮುನಿ |
ರಾಜ ವೈಶಂಪಾಯನಾಖ್ಯ ವಿ | ರಾಜಿಸುತಲಿ || 12 ||
ಭಾರತಾಮತ ಸಾರವನು ವಿ | ಸ್ತಾರದಲಿ ಪೇಳ್ತಿರಲು ಪುನರಪಿ |
ಧಾರಣೀಶನು ತನ್ಮುನೀಂದ್ರನ | ಚಾರು ಪದಕೆ || 13 ||
ನಮಿಸಿ ಕೇಳ್ದನು ಚಿತ್ರಸೇನನು | ಕುಮತಿ ಕುರುಭೂಪತಿಯನೊಯ್ಯಲು |
ಗಮಿಸಿ ಫಲುಗುಣ ತಂದು ಬಿಡಿಸಿದ | ವಿಮಲ ಕಥೆಯ || 14 ||
ಸಾಂಗದಿಂ ಪೇಳೆನುತ ನಪ ಸ | ರ್ವಾಂಗಪುಳಕಿತನಾಗಿ ಕೇಳಲು |
ಮುಂಗಥೆಯ ಮುನಿ ಪೇಳ್ದ ಶಶಿಕುಲ | ಪುಂಗವಂಗೆ || 15 ||
ರಾಗ ಭೈರವಿ ಝಂಪೆತಾಳ
ಜನಮೇಜಯಕ್ಷಿತೀ | ಶನೆ ಕೇಳು ಪಾಂಡವರ |
ಘನತರದ ಚರಿತೆಗಳ | ನನುರಾಗದಿಂದ || 16 ||
ಕಾಮ್ಯಕಾರಣ್ಯದಲಿ | ಧೌಮ್ಯಾಶ್ರಮದೊಳು ಘನ |
ರಮ್ಯದಿಂ ನಿಮ್ಮವರು | ನಿರ್ಮಲದೊಳಿರುತ || 17 ||
ದಯಗೈದ ಸೂರ್ಯನ | ಕ್ಷಯಪಾತ್ರೆಯಿಂದ ಬುಧ |
ಚಯವ ಸಲಹುತಲೆ ನಿ | ರ್ಭಯದೊಳಿರುತಿರಲು || 18 ||
ವರಪತಿವ್ರತೆಯಾದ | ತರುಣಿ ದ್ರೌಪದಿಸಹಿತ |
ಹರಿಯ ಧ್ಯಾನಿಸುತಲಿ | ರ್ದರು ನಿರಂತರದಿ || 19 ||
ಖ್ಯಾತರಲ್ಲಿಯ ಮುನಿ | ವ್ರಾತ ಸಹಿತಲಿ ಪಾಂಡು |
ಜಾತರೈತಂದರೆಮು | ನಾತೀರದೆಡೆಗೆ || 20 ||
ಮಲ್ಲಸಾಹಸವಂತ | ರಲ್ಲಿ ತೀರ್ಥಾಚರಣೆ |
ಯುಲ್ಲಸದೊಳಿರಲು ಶ್ರೀ | ವಲ್ಲಭನ ದಯದಿ || 21 ||
ವಾರ್ಧಕ
ಪೃಥ್ವೀಂದ್ರ ಕೇಳ್ ಧೌಮ್ಯಮುಖ್ಯರೊಡನಿಂತು ಭೂ |
ಪೋತ್ತಮರಿರಲ್ಕೆ ತಾನಿಭಪುರಿಯೊಳನುದಿನಂ |
ಧೂರ್ತ ಕೌರವನುರುತರೈಶ್ವರ್ಯದಿಂದಿರ್ದನಾಪ್ತಜನಸಹಿತಲಂದು ||
ಮತ್ತಲ್ಲಿಗಮಲ ದೂರ್ವಾಸಮುನಿಪಂ ಬರ |
ಲ್ಕತ್ಯಧಿಕ ಸಂಭ್ರಮದೊಳಾತನಂ ಮನ್ನಿಸಲ್ |
ಚಿತ್ತದೊಳಗಿರ್ದುದಂ ಕೇಳು ಮೆಚ್ಚಿದೆನೆನಲು ಕುರುರಾಯನಿಂತೆಂದನು || 22 ||
ಮುನಿರಾಯ ಕೇಳ್ ಪಾಂಡುತನುಜಾತರಿಪ್ಪ ಕಾ |
ನನಕಾಗಿ ಪೋಪುದವರುಂಡಾದ ಮೇಲೆ ಭೋ |
ಜನವಾಗಬೇಕೆನಲ್ಕುಪಚರಿಸದಿರೆ ಕೋಪದಿಂ ಶಾಪವಿತ್ತು ಬಿಡದೆ ||
ಎನಗಿದೊಂದುಪಕಾರಮಂ ಮಾಡಬೇಕು ನೀ |
ವೆನೆ ಕೇಳ್ದು ಯೋಗಿಪಂ ಶಿಷ್ಯರಂ ಕೂಡಿಕೊಂ |
ಡನುವಾಗಿ ಮರುದಿವಸ ಮಧ್ಯಾಹ್ನವಾದ ಬಳಿಕೈತಂದರವನ ಬಳಿಗೆ || 23 ||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಬಂದ ವರದೂರ್ವಾಸಮುನಿಪನ | ಚಂದದಿಂದಿದಿರ್ಗೊಂಡು ಮನ್ನಣೆ |
ಯಿಂದ ದರ್ಭಾಸನವನಿತ್ತಾ | ನಂದದಿಂದರ್ಚಿಸಿದನು |
ಧರ್ಮರಾಯ || 24 ||
ಅಡಿಗಡಿಗೆ ಧೌಮ್ಯಾದಿ ುುನಿಗಳ | ಗಡಣವೆರಗಲು ಮನ್ನಿಸುತ ಮುನಿ |
ಮಡನು ಪೇಳ್ದನು ಶಿಷ್ಯಜನಸಹಿ | ತೊಡನೆ ಹಸಿದೆವೆನುತ್ತಲಿ |
ಭೂಪನೊಡನೆ || 25 ||
ಕೇಳಿ ಧರ್ಮಜ ಧೈರ್ಯಗುಂದದೆ | ಹೇಳಿದನು ಸ್ನಾನಾದಿಗಳ ಮುನಿ |
ಜಾಲಸಹಿತೆಸಗುವುದೆನಲ್ಕದ | ನಾಲಿಸುತಲವರೆದ್ದರು |
ನದಿಯ ಬಳಿಗೆ || 26 ||
ಭಾಮಿನಿ
ಅರಸ ಕೇಳಾ ಮುನಿಗಳೆಮುನೆಗೆ |
ತೆರಳಲಿತ್ತಲು ಧರ್ಮಜನು ತರ |
ಹರಿಸಿದನು ಸತಿಯುಂಡಳೆಂಬುದನರಿತು ಭೀತಿಯಲಿ ||
ಉರಿಹೊಡೆದ ಕೆಂದಾ ವರೆಯವೋಲ್ |
ಕರಿಕುವರಿದುದು ಮೊಗವು ನಾನಾ |
ಪರಿಯೊಳಳಲಿದನಾ ಯುಧಿಷ್ಠಿರನಧಿಕ ದುಗುಡದಲಿ || 27 ||
ರಾಗ ನೀಲಾಂಬರಿ ರೂಪಕತಾಳ
ಏನ ಮಾಡಲಿ ನಾನೀ | ಯತಿಗಳ ಸಂತೈಸಲು ಬಲು |
ಹಾನಿಯು ಬಂತಲ್ಲ ಮುಂ | ದೇನೆಸಗುವೆ ಶಿವನೆ || 28 ||
ಮಾನಿನಿಯುಂಡಾಳೆಂಬುದ | ನರಿಯದೆ ಮಾತನು ಕೊಟ್ಟೆನು |
ಸ್ನಾನವ ವಿರಚಿಸಿ ಮುನಿಗಳು | ಬರಲಿನ್ನೇನ್ ಗತಿಯೊ || 29 ||
ಆಡಿದ ಮಾತಿಗೆ ಧರ್ಮಜ | ತಪ್ಪಿದನೆಂಬಪಕೀರ್ತಿಯು |
ರೂಢಿಯೊಳಾಯಿತು ಶಿವ ಶಿವ | ಪೇಳುವೆನಾರ್ಗಿನ್ನು || 30 ||
ಏನೆಂದಾ ಋಷಿ ಶಾಪವ | ಕೊಡುವೆನೊ ನಾನಿದನರಿಯೆನು |
ದಾನವವೈರಿಯೆ ಬಲ್ಲನು | ಹರ ಚಿತವಿದಕಯ್ಯೋ || 31 ||
ಬೆಟ್ಟಾರಣ್ಯದೊಳಿರ್ದರು | ಬಿಡದಲ್ಲಾ ಪ್ರಾರಬ್ಧವು |
ಕೆಟ್ಟೆನು ನಾನಿಂದಿನೊಳೆನು | ತಳಲಿದ ಧರ್ಮಜನು || 32 ||
ಭಾಮಿನಿ
ಇಂತೆನುತ ಯಮಸಂಭವನು ಬಲು |
ಚಿಂತಿಸುತ ಮರುಗಿದನು ಮನದಿ ಕು |
ಲಾಂತಕನು ತಾನಾದೆನೆನುತಲಿ ಬಿಗಿದ ಬೆರಗಿನಲಿ ||
ಅಂತರವನರಿತಾಗ ಭೀಮ ಮ |
ಹಾಂತ ರೋಷಾವೇಶದಲಿ ಕ |
ಲ್ಪಾಂತ ರುದ್ರನ ತೆರದಿ ಗದೆ ಗೊಂಡೆಂದನೀ ತೆರದಿ || 33 ||
ರಾಗ ಮಾರವಿ ಏಕತಾಳ
ಅಗ್ರಜ ಬಿಡು ಬಿಡು ಚಿಂತೆಯನೀಗ ಸ | ಮಗ್ರ ಸುರಾಧಿಪನ ||
ಸ್ವರ್ಗದ ದುರ್ಗವ ಬಡಿದೆಳೆತರುವೆನು | ಶೀಘ್ರದಿ ಸುರಪಶುವ || 34 ||
ಶೂಲಿಯೆ ಬಂದಡ್ಡೈಸಲಿ ತಡೆಯಲಿ | ಕಾಲನೆ ಬರಲಿಂದು ||
ಆಲಸ್ಯವ ಮಾಡದೆ ತಹೆ ಮುನಿಜನ | ಜಾಲ ತಪ್ತಿಪಡಲಿ || 35 ||
ಎನಲೆಂದರು ಧೌಮ್ಯಾದಿ ಮುನಿಂದ್ರರು | ಜನಪನಿಗಾಕ್ಷಣದಿ ||
ಇನಿತ್ಯಾತಕೆ ಮುರಮಥನನ ಚರಣವ | ನೆನೆಯ ಬಾರದೆ ಬೇಗ | 36 ||
ಯುವತೀಮಣಿಗಕ್ಷಯವಸ್ತ್ರವನಿ | ತ್ತವಗಡದಲಿ ಕಾಯ್ದ ||
ಭುವನಾನಂದನಿಧಿಯ ನಂಬಿ ಹರಿಗೆ | ಭವಣೆ ಬರುವುದುಂಟೆ || 37 ||
ಎಂದ ಮಹಾತ್ಮರ ವಚನದಿ ದ್ರೌಪದಿ | ನಿಂದೇಕದಢದಿ ||
ವಂದಿಸುತಲೆ ಸಂಸ್ತುತಿ ಗೈದಳು ಗೋ | ವಿಂದನೆ ಗತಿಯೆನುತ || 38 ||
ವಾರ್ಧಕ
ಜಯ ಜಯ ಜಗದ್ಭರಿತ ಲೋಕಪಾವನಚರಿತ |
ಜಯ ಜಯ ರಮಾಕಾಂತ ಸಕಲ ಸದ್ಗುಣವಂತ |
ಜಯ ಜಯ ಸರೋಜಾಕ್ಷ ಭಕ್ತಜನ ಸಂರಕ್ಷ ಜಯ ಜಯ ಶ್ರೀಮುಕುಂದ ||
ಜಯ ಜಯ ಸುರೋತ್ತುಂಗ ವಿಧತಶಂಖ ರಥಾಂಗ |
ಜಯ ಜಯಾಘವಿದೂರ ಸಕಲ ಸದ್ಗುಣಹಾರ |
ಜಯ ಜಯ ಘನಶ್ಯಾಮ ದುಷ್ಟಕಂಸವಿರಾಮ ಜಯತೆಂದಳಿಂದುವನೆ || 39 ||
ಭಾಮಿನಿ
ಹಿಂದೆ ಕಾಯ್ದವ ನೀನೆ ಕಂಟಕ |
ಬಂದ ವೇಳ್ಯದೊಳಂಬರೀಷನ |
ನೆಂದಿಗಾದರು ನಿನ್ನ ಹೊಂದಿರ್ದವರ ಬಹುಭಾರ ||
ಸಿಂಧುಶಯನನೆ ನಿನಗಿದಲ್ಲದೆ |
ಬಂದು ಕಾಯ್ವ ಕಾಣೆನೆನುತರ |
ವಿಂದಮುಖಿ ಧ್ಯಾನಿಸಲು ಮೈದೋರಿದನು ಮುರವೈರಿ || 40 ||
ರಾಗ ಕೇದಾರಗೌಳ ಝಂಪೆತಾಳ
ಬಂದ ಭವಭಯನಾಶನು | ದ್ರೌಪದಿಯ | ಮುಂದೆ ನಿಂದೊಲಿದೆಂದನು ||
ಬಂದವಚಿದಾಪತ್ತನು | ಬೇಗುಸಿರಿ | ರೆಂದು ಕರುಣದಿ ಕೇಳ್ದನು || 41 ||
ಬಸಿವ ಕಂಬನಿಯಿಂದಲಿ | ಯಮಜಾದ್ಯ | ರುಸಿರುತೆರಗಿದರಡಿಯಲಿ ||
ಋಷಿಯ ಸಂತೈಸಲಾಗಿ | ನಿಮ್ಮ ಧ್ಯಾ | ನಿಸಿದೆವಾವೆಲ್ಲ ಮರುಗಿ || 42 ||
ಎನಲು ದ್ರೌಪದಿಯ ಕರೆದು | ಕ್ಷುತ್ತು ಬಹ | ಳೆನುತ ಕಂಸಾರಿ ಒಲಿದು ||
ವಿನಯದಿಂ ಕೇಳುತಿರಲು | ನಿಜ ಪಾತ್ರೆ | ಯನು ಬಳಿದು ತಂದಿತ್ತಲೂ || 43 ||
ಕೊಂಡ ಶ್ರೀಹರಿಯು ಕರದಿ | ಶೇಷಾನ್ನ | ವುಂಡು ಹರುಷಿಸಲು ಭರದಿ ||
ಹಿಂಡು ಶಿಷ್ಯರು ಸಹಿತಲೆ | ದೂರ್ವಾಸ | ನುಂಡರಿತನಿದನಾಗಲೆ || 44 ||
ಭಾಮಿನಿ
ಭೂತಳಾದಿಪ ಲಾಲಿಸಷ್ಟಾ |
ಶೀತಿಸಾವಿರ ಶಿಷ್ಯಜನಸಹಿ |
ತಾತುಮಗೆ ಸಂತುಷ್ಟಿಯಾಗಿಯೆ ತೇಗುತಡಿಗಡಿಗೆ ||
ಖ್ಯಾತ ಮುನಿವರನೆದ್ದು ಬಂದು ಸ |
ನಾತನನ ಕಂಡಪ್ಪಿದನು ಪರ |
ಮಾತುಮನೆ ನಿನ್ನಮಿತ ಮಹಿಮೆಯನರಿವರಾರೆಂದ || 45 ||
ರಾಗ ಮಧ್ಯಮಾವತಿ ಏಕತಾಳ
ಆಲಿಸಾಲಿಸು ಗೋಪಿಬಾಲ ಗೋಪಾಲ | ಲೀಲಾವಿನೋದಿ ಸುಶೀಲ |
ಶ್ರೀಲೋಲ || ಅಲಿ || ಪ ||
ಹರಿಯೆ ಲಾಲಿಸು ನಿನ್ನ ಮರೆಹೊಕ್ಕ ಜನರಿಗೆ |
ದುರಿತ ಹೊದ್ದುವುದುಂಟೆ ಕರುಣಾಸಾಗರನೆ ||
ವರ ಪಾಂಡುಸುತರಿಗೆ ನಿರತ ನೀ ವಜ್ರಪಂ |
ಜರನಾಗಿ ಕಾಯ್ದಿರ್ಪೆ ಸರಿಯುಂಟೆಯವರ್ಗೆ ||  || 46 ||
ಖೂಳ ಕೌರವನೆಂದ ಮಾತಿಗೋಸುಗ ಬಂದು |
ಪೇಳಿದೆನಲ್ಲದೆ ಬೇರುಂಟೆ ಕಪಟ ||
ಪಾಲಿಸು ತಪ್ಪಾಯಿತೆನುತಲಾಕ್ಷಣ ಮುನಿ |
ಪಾಲನುದ್ದಂಡ ಸ್ತೋತ್ರವ ಗೈವುತಿರಲು ||  || 47 ||
ಆರೋಗಣೆಯ ಮಾಳ್ಪುದೆನಲೆಂದ ಯಮಜಗೆ |
ಮಾರಮಣಗೆ ತಪ್ತಿಯಾಗಲಾಯ್ತೆಮಗೆ ||
ಬೇರಿಗೆರೆದ ಮೇಲೆ ನೀರೇಕೆ ಶಾಖೆಗೆ |
ಬೇರುಂಟೆ ಮತವೆಂದು ತೆರಳಿದನಂದು ||  || 48 ||
ಭಾಮಿನಿ
ನಪತಿ ಕೇಳಾ ಮುನಿಪನುಗ್ರವ |
ನಪಹರಿಸಿ ಪಾಂಡವರ ಮನ್ನಿಸಿ |
ಕಪಟನಾಟಕನೊಲಿದು ಬಿಜಯಂಗೈದ ದ್ವಾರಕೆಗೆ ||
ವಿಪುಳಹದಯರಿರಲ್ಕೆ ಕಾಮ್ಯಕ |
ವಿಪಿನದಿಂದಲಿ ಪೊರಟು ವಿಪ್ರಾ
ಧಿಪನು ಬಂದನು ಚಿಂತಿಸುತ ಧತರಾಷ್ಟ್ರನರಮನೆಗೆ || 49 ||
ರಾಗ ಸಾಂಗತ್ಯ ರೂಪಕತಾಳ
ಬಂದ ಮುನಿಪನ ಮನ್ನಿಸಿ ಬಹುತರ ಭಕ್ತಿ |
ಯಿಂದಲಾ ಧೃತರಾಷ್ಟ್ರನಪನು ||
ಅಂದವನೊಡನೆ ತಾ ಬೆಸಗೊಂಡ ಬಂದುದೆ |
ಲ್ಲಿಂದೆನುತಧಿಕ ಪ್ರೀತಿಯಲಿ || 50 ||
ಅರಸಗಾ ದ್ವಿಜನೆಂದ ಕಾಮ್ಯಕಾವನದಿಂದ |
ಭರದಿಂದ ಬಂದೆ ತಾನೆನಲು ||
ಸರಸಗುಣಾಢ್ಯರು ಪಾಂಡುನಂದನರಲ್ಲೆಂ |
ತಿರುವರು ಪೇಳೆನಲೆಂದ || 51 ||
ಇಂದುವಂಶಜ ಭೂಪೋತ್ತಮ ಕೇಳು ವರಪಾಂಡು |
ನಂದನರಾ ವನದೊಳಗೆ ||
ಕಂದಮೂಲಗಳಾಹಾರಗಳಿಂದ ಧೌಮ್ಯಮು |
ನೀಂದ್ರನಾಶ್ರಮದೊಳಗಿಹರು || 52 ||
ಗಿರಿಗಹ್ವರಗಳಲ್ಲಿ ಚರಿಸುತ್ತ ದಿನವನು |
ತ್ತರಿಸುತಲಾ ಭೀಮಾರ್ಜುನರು ||
ಹರಿಣಾಕ್ಷಿ ದ್ರೌಪದಿ ಮುನಿವಧುಗಳ ಕೂಡಿ |
ಹರಿಧ್ಯಾನದಿಂದಿರುತಿಹಳು || 53 ||
ಎಂದ ಮಾತನು ಕೇಳಿ ಧತ ರಾಷ್ಟ್ರವತಿಕ್ಲೇಶ |
ದಿಂದ ಭೂಸುರನ ಬೀಳ್ಗೊಂಡು ||
ನೊಂದುಕೊಂಡನು ಬಲುಬಗೆಯಿಂದ ತರಳರ್ಗೆ |
ಬಂದ ಭವಣೆಗಳ ನೆನೆದು || 54 ||
ರಾಗ ನೀಲಾಂಬರಿ ಏಕತಾಳ
ಈ ವಿಧಿಯಾಯ್ತೆ ಯಮಜಗೆ | ಇಂಥಾ ಮಕ್ಕಳು | ಸಾವಿರವಿದ್ದೆನಗೆ ||
ಭಾವಿಕರವರು ಜಗಕೆ | ಅಪಕೀರ್ತಿ ಮುಂದೆ | ತೀವಿತು ಕುರುಕುಲಕೆ || 55 ||
ತಂದೆಯಿಲ್ಲದ ಮಕ್ಕಳಾ | ಕಾನನಕಟ್ಟು | ತಿಂದು ದೇಶಕೋಶಗಳ ||
ಚಂದದಿಂದಾಳುತಿರ್ಪರು | ಎಂಥಾ ದುರ್ಗುಣ | ರೆಂದಾಡದಿಹರೆ ಜನರು || 56 ||
ಸುಡಲಿ ಸುತರ ಭಾಗ್ಯವ | ಅಯ್ಯಯ್ಯ ವಿಧಿಯೆ | ಕಡೆಗೆ ಕಂಡೆನು ಯೋಗ್ಯವ ||
ಕೆಡುಕರೊಳಿಹುದರಿಂದ | ಪ್ರಾಣವ | ಬಿಡುವ ಬುದ್ಧಿಯೆ ಲೇಸೆಂದ || 57 ||
ಭಾಮಿನಿ
ಇಂತು ಚಿಂತಾಕ್ರಾಂತನಾಗಿ ಮ |
ಹಾಂತ ದುಃಖವನಾಂತು ನಪ ತ |
ನ್ನಂತರಂಗದಿ ಮರುಗುತಿರ್ದನು ಬಾಡಿ ಬಸವಳಿದು ||
ಎಂತು ಬಣ್ಣಿಪೆನವನ ದುಗುಡವ |
ನಂತಕನ ಪಿತನಣುಗ ಮಾಯಾ |
ಮಂತ್ರಗಾರುಡಿ ಶಕುನಿ ಸಹ ಬಂದರಸಗರುಹಿದರು || 58 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಭೇದವೇಕೆಲೆ ಜೀಯ ನಾವಪ |
ರಾಧಿಗಳು ನಿನ್ನವರವರು ಬಲು |
ಸಾಧುಗಳು ಪಾಂಡವರೆನುತ ಮನ | ಕಾಧರಿಸಿದೆ || 59 ||
ಅವಧಿಯೊಳು ನಿನ್ನವರಿಗತಿ ಸುಖ |
ಅವಧಿ ದಾಟಿದ ಮರುದಿವಸ ಪಾಂ |
ಡವರ ಸಾಹಸ ವರಿಯಬಹುದೈ | ವಿವರವಾಗಿ || 60 ||
ಸತ್ಯಕೋಸುಗ ವಸುಮತಿಯನವ |
ರೊತ್ತೆಯಿಟ್ಟರು ಧರ್ಮರಾಯನ |
ಚಿತ್ತವತ್ತಿಯೊಳೆರಡಿಹುದು ನೀ | ಮತ್ತೆ ನೋಡೈ || 61 ||
ಎಂದೆನುತ ಧತರಾಷ್ಟ್ರಭೂಪಗೆ |
ಬಂದ ಚಿಂತೆಯ ಪರಿಹರಿಸಿ ನಡೆ |
ತಂದು ಕೌರವಗರುಹಿದರು ಸಾ | ನಂದದಿಂದ || 62 ||
ಈ ಸಮಯದಲಿ ಪಾಂಡುಸುತರು ನಿ |
ವಾಸವಾಗಿಹ ವನಕೆ ತೆರಳುವ |
ಘೋಷ ಯಾತ್ರೆಯ ನೆವದೊಳೆಂದರು | ತೋಷದಿಂದ || 63 ||
ಭಾಮಿನಿ
ಎಂದು ಕಲಿಕರ್ಣಾದಿ ಸುಭಟರು |
ಚಂದದಿಂ ನಪವರಗೊರೆಯೆ ತ |
ಮ್ಮಂದಿರಹ ದುಶ್ಶಾಸನಾದ್ಯರ ಮೊಗವನೀಕ್ಷಿಸುತ ||
ಮಂದಹಾಸದೊಳೆಂದನಾ ಯಮ |
ನಂದನಾದ್ಯರಿಗೆಮ್ಮ ಭಾ್ಯಾ |
ನಂದಕರವನು ತೋರ್ಪಡಿದುವೇ ಸಮಯವೆಂದೆನುತ || 64 ||
ರಾಗ ಕಾಂಭೋಜಿ ಝಂಪೆತಾಳ
ಕೇಳಿರನುಜಾತರಿರ ಮನಸಿನಾಲೋಚನೆಯ |
ಪೇಳುವೆನು ನಿಮ್ಮೊಳತಿ ಮುದದಿ ||
ಲೀಲೆಯಲಿ ಮಗಬೇಟೆಗಾಗಿ ಪೋಗುವ ಧೌಮ್ಯ |
ನಾಲಯದ ವನಕೆ ವೈಭವದಿ || 65 ||
ಕರಿಘಟಾವಳಿ ರಥ ಸಹಸ್ರ ಹಯಕೋಟಿಗಳ |
ತರಿಸಿ ಶಂಗರಿಸಿ ತವಕದಲಿ ||
ಮೆರೆವ ಗಣಿಕಾಂಗನೆಯರೊಡನೆ ಬರಹೇಳು ನಿಜ |
ತರುಣಿಯರು ಸಹಿತ ಠೀವಿಯಲಿ || 66 ||
ಘೋಷಯಾತ್ರೆಯ ನೆವದಿ ಪೋಗಿ ನಾವಾ ವನದಿ |
ತೋಷದಲಿ ಮಗಬೇಟೆಯಾಡಿ ||
ಭೂಷಣದಿ ಮೆರೆವಾಗ ಮಾರಿ ಬಂದರೆ ಭೀಮ |
ವಾಸವಾತ್ಮಜರನುರೆ ಸದೆದು || 67 ||
ಬಡಿದು ನಕುಲಾದಿಗಳ ಕೆಡಿಸಿ ಋಷಿವನವ ಸೆರೆ |
ಹಿಡಿದು ದ್ರೌಪದಿಯ ದಾಸಿಯರ ||
ಗಡಣದಲಿ ಕೂಡಿಸುವ ತಡೆಯದನುವಾಗಲೆಂ |
ದೊಡನೆ ಬಂದೆರಗಿದರು ಪಿತಗೆ || 68 ||
ಕಂದ
ಅಡಿಗೆರಗಿದ ನಿಜಸುತನಂ |
ಪಿಡಿದೆತ್ತುತ ಮುದದೊಳಾಗಲಂಧ ನಪಾಲಂ ||
ನುಡಿದನಿದೇನೈ ಹರುಷೋ |
ದ್ಘಡಣೆಯೆನಲ್ಕೆಂದನೊಡನೆ ಕುರುಕುಲತಿಲಕಂ || 69 ||
ರಾಗ ಕೇದಾರಗೌಳ ಅಷ್ಟತಾಳ
ತಾತ ಲಾಲಿಸು ಮಗಬೇಟೆಗೈದುವೆನನು |
ಜಾತರು ಸಹಿತೀಕ್ಷಣ ||
ಪ್ರೀತಿಯಿಂದಪ್ಪಣೆ ಕೊಡಬೇಕೆಂದೆನುತಲೆ |
ಕಾತರದಿಂ ಕೇಳಿದ || 70 ||
ಬೇಟೆಯ ನೆವದಿ ಪೋಗುವುದರಿೆನು ಮರು |
ಳಾಟವೇತಕೆ ನಿಮಗೆ ||
ಮಾಟಾದ ಭೀಮ ಫಲ್ಗುಣರಿರ್ಪರಲ್ಲಿ ಕೊಂ |
ದಾಟವಪ್ಪುದು ತಪ್ಪದು || 71 ||
ಆಗದಾಗದು ಕುಂತಿಸುತರಿಪ್ಪ ವಿಪಿನಕೆ |
ಪೋಗಿ ಪೊಯ್ದಡದಿರಿ ||
ಯೋಗಿಗಳಾಶ್ರಮ ಕೆಡಿಸದಿರೆನೆ ತಲೆ |
ವಾಗಿ ತಾತನಿಗೆಂದನು || 72 ||
ತಂದೆ ಕೇಳಾದಡೆ ಪಾಂಡುಸುತರು ಮಾರಿ |
ಬಂದರಲ್ಲವರೊಡನೆ ||
ಕೊಂದಾಡಿಕೊಳ್ಳದೆ ಬರುವೆವೆನುತ ನಯ |
ದಿಂದಲಪ್ಪಣೆಗೊಂಡನು || 73 ||
ಭಾಮಿನಿ
ರಾಯ ಕೇಳಂದಿನಲಿ ಕುರುಕುಲ |
ರಾಯ ತಂದೆಯನೊಡಬಡಿಸಿ ಬಲು |
ನಾಯಕರಿಗುಡುಗೊರೆಯ ಕೊಟ್ಟನನೇಕಸಂಖ್ಯೆಯಲಿ ||
ಆಯತವನರಿತಾಗ ಗುರು ಗಾಂ |
ಗೇಯ ಕೃಪ ವಿದುರಾದಿಗಳು ನಿನ |
ಗಾಯವಲ್ಲೆಂದರುಹಿದರು ನಯನೀತಿಮಾರ್ಗವನು || 74 ||
ರಾಗ ಕಾಪಿ ಅಷ್ಟತಾಳ
ಕುರುರಾಯ ಕೇಳೆಮ್ಮ ಸೊಲ್ಲ | ನೀನು |
ತೆರಳಿಪೊಗುವದರಿತೆವು ತರವಲ್ಲ || ಕುರು || ಪ ||
ಭೀಮಾರ್ಜುನರಿಹರು | ಅಲ್ಲಿ |
ಜಗಳವಪ್ಪುದು ತಪ್ಪದಪ್ಪ ನಿನ್ನವರು ||
ಅಗಡು ಬುದ್ಧಿಯನೆ ಮಾಡುವರು | ಇದು |
ಸೊಗಸಲ್ಲ ಮುನಿಗಳು ಮುನಿದು ಶಾಪಿಪರು || ಕುರು || 75 ||
ಬರುವವರಲ್ಲ ನಾವಿದಕೆ | ನಮ್ಮ |
ಬರಿದೆ ನೀ ದೂರಿಕೊಳ್ಳಲುಬೇಡೆಂಬುದಕೆ ||
ಸರಿಬಂತಾದರೆ ನೋಡು ಮನಕೆ | ಸತಿ |
ಯರು ಸಹ ಪೋಗದಿರ್ ಕಾಮ್ಯಕಾ ವನಕೆ || ಕುರು || 76 ||
ಆದರಿಸಯ್ಯ ಸಂಪನ್ನ | ಇಂಥ |
ಭೇದ ಪಾಂಡವರೊಳು ತರವಲ್ಲ ಕರ್ಣ ||
ಹಾದಿ ತಪ್ಪುವರೆ ಮೋಹನ್ನ | ಮಾರಿ |
ಪೋದರೆ ರಣಭಂಗ ತಪ್ಪದು ಮುನ್ನ || 77 ||
ಭಾಮಿನಿ
ಉದಧಿವಸನೇಶ್ವರನೆ ಕೇಳಾ |
ವಿದುರಭೀಷ್ಮಾದಿಗಳ ಕೋವಿದ |
ವಿದಿತ ನೀತಿಯ ಮಾತನರಿಯದೆ ಕರ್ಣ ಶಕುನಿಗಳು ||
ಮದಮುಖತ್ವದೊಳೆಂದರೊಯ್ಯನೆ |
ಕದನಕಿವರಳುಕುವರು ಕುಳಿತುಂ |
ಬುದಕೆ ಯೋಗ್ಯತೆಯವರು ನೋಡೆನುತಾಗ ಕೌರವಗೆ || 78 ||
ರಾಗ ಯರಕಲಕಾಂಭೋಜಿ ಝಂಪೆತಾಳ
ಲಾಲಿಸು ಭೂಪ ಲಾಲಿಸು || ಪ ||
ಲಾಲಿಸಿ ಕೇಳೆಮ್ಮ ಮಾತ ಕೌರವ ನಾಥ |
ಜಾಲವಿದಲ್ಲ ನಿಶ್ಚಯವಾಗಿ |
ಪಾಂಡುಸುತರ ಸಹಾಯ ಬಿಡರು |
ಕಂಡುದುದು ನಾವು ಪೇಳಿದೆವಿಂತು |
ಇದು ಕೊಂಡೆಯವಲ್ಲ | ವೀಕ್ಷಿಸು ಹೊಂತು || ಲಾಲಿಸು || 79 ||
ಇವರುಂಡುಂಡು ಕುಳಿತು ದಿನವು ಸಂತು |
ವಡಗೊಂಡು ಸಮರಕೆ ಬಾರರು ನಿಂತು |
ಪಂಥವನಾಂತು | ಪೇಳಲಿನ್ನೆಂತು | ಅರಿದೆ ನೀ ಭ್ರಾಂತು | ನೀನು |
ಕಂಡ ಕಾರ್ಯಕ್ಕೆ ವಿಘ್ನಗಳ ಯೋಚಿಸುವರು |
ಗಂಡುಗಲಿಗೆ ನಾಚಿಕೆ ತೋರಿ ಪೇಳ್ವರು || ಲಾಲಿಸು || 80 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂತು ರವಿಸುತ ಶಕುನಿಗಳು ಖತಿ |
ಯಾಂತು ಕೌರವನೊಡನೆ ಪೇಳಲು |
ಅಂತರಂಗವನರಿತೊರೆದರತಿ | ಸಂತಸದಲಿ || 81 ||
ಭೂಪ ಕೇಳೀ ಪರಿಯ ಶೌರ್ಯಪ್ರ |
ತಾಪವಿರೆ ಭಯವೇನು ನಿನ್ನಾ |
ಳಾಪವಿದ್ದಂತೆಸಗು ನಿನಗೆ ಸ | ಮಾಪರವರು || 82 ||
ಎಂದು ಗುರುಭೀಷ್ಮಾದಿಗಳು | ನಲ |
ವಿಂದ ಪಿಂತಿರುಗಲ್ಕೆ ಕೌರವ |
ಮುಂದೆ ಬರುವುದನರಿಯದಂದು ಮ | ದಾಂಧ ತನದಿ || 83 ||
ವಾರ್ಧಕ
ಅರಸ ಕೇಳ್ ಭೀಷ್ಮ ವಿದುರಾದಿಗಳ ವಚನಮಂ |
ಕುರುಪತಿಯು ಮಾರ್ದೊಡನೆ ಕರೆಸಿದಂ ಹತ್ತು ಸಾ |
ವಿರ ಕರಿಘಟಾವಳಿಯ ಸುವರೂಥವೆಂಟುಸಾವಿರ ಹಯಂ ಪತ್ತುಕೋಟಿ ||
ಬರಿಸಿದಂ ಬಹಳ ಚತುರಂಗ ಬಲಮಂ ಕೂಡೆ |
ನೆರಪಿದಂ ಚೆಲ್ವಗಣಿಕಾಂಗನಾಜಾಲಮಂ |
ತರಿಸಿದಂ ಭಂಡಾರದಿಂದ ವಸ್ತ್ರಾಭರಣಮಂ ಕೊಟ್ಟನವರಿಗೊಲಿದು || 84 ||
ಸ್ಮರನುರುಬೆಗಾನುವ ಪ್ರವೀಣೆಯರ್ ಜಾಣೆಯರ್ |
ತರತರದೊಳೆಸೆವ ಸುಕುಮಾರಿಯರ್ ನಾರಿಯರ್ |
ಮೆರೆಪ ಷೋಡಶಕಳಾವಂತೆಯರ್ ಕಾಂತೆಯರ್ ಮತ್ತಗಜಗಾಮಿನಿಯರು ||
ಮಿರುಪ ಚಂದ್ರಾರ್ಧನಿಭನಿಟಿಲೆಯರ್ ಕುಟಿಲ್‌ಯರ್ |
ನಿರುಪಮ ಸುವರ್ಣತನುರುಚಿರೆಯರ್ ಪ್ರಚುರೆಯರ್ |
ಸರಸ ಸಲ್ಲಾಪಸಂಪನ್ನೆಯರ್ ಕನ್ನೆಯರ್ ಶಂಗರಿಸಿ ನಡೆತಂದರು || 85 ||
ಕೆಲಬರೇರ್ದರನೇಕ ಕರಿಗಳಂ ಹರಿಗಳಂ |
ಕೆಲಬರಂದಣದೊಳಾನಂದದಿಂ ಚಂದದಿಂ |
ದುಲಿವ ನಾನಾ ವಾದ್ಯಘೋಷದಿಂ ತೋಷದಿಂ ರಥಪತಾಕೆಗಳೊಗ್ಗಿಲಿ ||
ಕೆಲಬರಾಡುವರು ಸಮ್ಮೇಳದಿಂ ಕೇಳದಿಂ |
ಕೆಲಬರೆಸೆದರು ಚಮರ ಛತ್ರದಿಂ ಚಿತ್ರದಿಂ |
ದಲಗು ವಿದ್ವತ್ಸಭಾಮಧ್ಯದಿಂ ಚೋದ್ಯದಿಂ ಕುರುರಾಯ ನಯ್ತಂದನು || 86 ||
ರಾಗ ಹರಾಜು ಏಕತಾಳ
ಬೇಟೆಯ ನೆವದಿ ಬಂದ ವನಕೆ | ಕುರುರಾಯ ಘನಕೆ |
ಬೇಟೆಯ ನೆವದಿ ಬಂದ ವನಕೆ || ಪ ||
ಮಾಟಿನ ಜವನೆಯ | ರಾಟವ ನೋಡುತ |
ಕಾಟಕಜನಸಹ | ಬೂಟಕತನದಿ || ಬೇಟೆಯ || 87 ||
ಭೇರಿ ತಂಬಟೆ ಕಹ | ಳಾರವ ಕೊಂಬು ನ |
ಗಾರಿಯ ಕೂಡಿ ಸ | ವಾರಿಯ ಹೊರಟ || ಬೇಟೆಯ || 88 ||
ಪೊಗಳುವ ಪಾಠಕ | ರುಗಳ ಸಮೂಹದಿ |
ಸುಗುಣ ಪಾಂಡವ ರೊಳು | ಜಗಳವಾಡುವರೆ || ಬೇಟೆಯ || 89 ||
ಭಾನುಮತಿಯು ಸಹಿ | ತಾನಂದದಿ ರವಿ |
ಸೂನು ಶಕುನಿಗಳ | ತಾನೊಡಗೊಂಡು || ಬೇಟೆಯ || 90 ||
ಅಶುಭೋಕ್ತದಿ ವಾ | ಯಸವೆರಡಿದಿರಲಿ |
ಮಸೆದಾಡುತಲೆಡ | ದೆಸೆಗೈದಿದವು ಬೇಟೆಯ || 91 ||
ಅವಶಕುನವ ಕೌ | ರವ ತಣಕೆಣಿಸುತ |
ತವಕದಿ ಮನದು | ತ್ಸವದಲಿ ಬಂದ || ಬೇಟೆಯ || 92 ||
ವಾರ್ಧಕ
ಜನಮೇಜಯಕ್ಷಿತೀಶನೆ ಕೇಳ್ ಸುಯೋಧನಂ |
ಘನಘೋಷಯಾತ್ರೆ ನೆವದಿಂ ಪೊರಟು ದ್ವೈತಕಾ |
ನನಕಾಗಿ ಬಂದಲ್ಲಿ ಬೀಡಿಕೆಯನುಂ ಬಿಟ್ಟು ತುರುವಿಂಡುಗಳನೀಕ್ಷಿಸಿ ||
ಮನಕೆ ಬಂದಂತೆ ಮಗಬೇಟೆಯಾಡಲ್ ಸತೀ |
ಜನಜಾಲಮಲ್ಲಿಹ ಮುನಿವ್ರಜಕುಪದ್ರವಂ |
ಜನಪನಾಜ್ಞೆಯೊಳೆಸಗುತಿರ್ದರದನೇನೆಂಬೆನಾಶ್ಚರ್ಯಮಾಗೆಸೆದುದು || 93 ||
ಭಾಮಿನಿ
ರೂಢಿಪತಿ ಕೇಳ್ ಭಾನುಮತಿಯೊಡ |
ಗೂಡಿ ಪೊರಟಳು ನೂರು ಸಾವಿರ |
ಗಾಡಿಗಾತಿಯರುಗಳನಾ ವನದೊಳಗೆ ವೈಭವದಿ ||
ಕೂಡಿ ಕದಡಿದರಖಿಳ ಮುನಿಜನ |
ಮಾಡುತಿರ್ಪ ಸಮಾಧಿಸರಸಿಯ |
ನೀಡಿರಿದು ಬಲು ಚೇಷ್ಟೆಗೈದರು ಮದದ ಮೋಡಿಯಲಿ || 94 ||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ತಪವಿರುತಿಹ ಮುನಿವರರನ್ನು | ಕಂಡು | ವಿಪರೀತವಾದ ಹಾಸ್ಯಗಳನ್ನು ||
ಕಪಣತನದಿ ಮಾಡುತಿರ್ದರು | ಯೋ | ಗಿಪರ ಕಾಣುತ ಕಾಲೊಳೊದ್ದರು || 95 ||
ಕಡುವದ್ಧೋಪಾಧ್ಯರ ಕೈಯಲಿ | ಗಡ್ಡ | ಹಿಡಿದೆಳೆದರು ದಿಂಡತನದಲಿ ||
ಕುಡಿಮೊಲೆಯಿಂದೆದೆಗಿರಿದರು | ಅತ್ತ | ಬಿಡಿ ಮುದುಕರನೆಂದು ಜರೆದರು || 96 ||
ಬ್ರಹ್ಮಾಚಾರಿಗಳ ಕಂಡಪ್ಪುತ | ಬಲು | ಹೆಮ್ಮೆಯಿಂದಲಿ ನೀತಿ ತಪ್ಪುತ ||
ತಮ್ಮ ಬಾಯೊಳಗಿರ್ದ ತಾಂಬೂಲ | ಇಕ್ಕೋ | ಒಮ್ಮೆ ಕೊಳ್ಳೆನುತಿರೆ ಮುನಿಜಾಲ || 97 ||
ಕೋಪದಿ ನುಡಿದರಿದೇನಿರೇ | ನಮ | ಗೀ ಪಾಟಿ ಮಾಡಲು ಬಂದಿರೆ ||
ಶಾಪಿಸುವೆವು ಬೇಡವೆಂದರು | ಚೆಲ್ವ | ರೂಪಿಣಿಯರು ಮಗುಳೆಂದರು || 98 ||
ಕಡೆಗಣ್ಣಿನಲಗಿ ನಿಂದಿರಿವೆವು | ನೀವು | ಕೊಡುವ ಶಾಪಂಗಳ ತರಿವೆವು ||
ದಢಗೆಡಿಸುತ ಮಾಯಾಬಲೆಗಳ | ವೊಡ್ಡಿ | ಹಿಡಿವೆವೆಂದರು ಮುನಿಮಗಗಳ || 99 ||
ವಾರ್ಧಕ
ಉದಧಿವಸನೇಶ ಕೇಳದುಭುತವನಿತ್ತಲುಂ |
ಸುದತಿಯರ ದಂಡು ಮತ್ತೊದಗಿ ಬಂದುರವಣಿಸಿ |
ಮದನಸುರಗಿಯೊಳಿರಿದು ಮದುಪಾಶದಿಂ ಬಿಗಿದು ತುದಿನಯನಶರವನೆಸೆದು ||
ಬದಿಯೊತ್ತಿ ಸೆಲೆ ನಖಾಯುಧವೆತ್ತಿ ಪೊಯ್ಯಲಂ |
ದೆದೆಯಾರಿ ಮುನಿಗಳಾ ಕದನಕಿದಿರಾಗದೋ |
ಡಿದರೆಲ್ಲರೊಂದಾಗಿ ಪದುಮಸಖಸುತನಣುಗಗೊದರಿದರು ಬದುಕಿಸೆನುತ || 100 ||
ರಾಗ ಸಾರಂಗ ಅಷ್ಟತಾಳ
ಕೇಳಯ್ಯ ಧರ್ಮರಾಯ | ನಮ್ಮೆಲ್ಲರ | ಗೋಳುಗುಟ್ಟಿಸಿದರಯ್ಯ ||
ಕೇಳಯ್ಯ  || ಪ ||
ಯಾವ ರಾಯರ ಕಡೆಯ | ನಾರಿಯರೊಯೆಂ | ದಾವರಿಯೆವು ಪರಿಯ ||
ಕೋವಿದ ತಪಗಳ ಕೆಡಿಸಿ ಬಾಯೆಂಜಲ |
ಭಾವಕಿಯರು ನಮ್ಮ ಬಾಯ್ಗಿಟ್ಟು ನಲಿದರು || ಕೇಳಯ್ಯ ||101 ||
ಯಜ್ಞಸೂತ್ರವ ಹರಿದು | ನಾವೆಸಗುವ | ಯಜ್ಞಕ್ಕೆ ನೀರೆರೆದು ||
ಅಜ್ಞಾನಿಗಳು ಬಲು ಭಂಗಬಡಿಸಿದರು |
ಪ್ರಾಜ್ಞವಂತನೆ ಬುದ್ಧಿಯನು ಪೇಳಿನ್ನಾದರು || ಕೇಳಯ್ಯ || 102 ||
ಎನಲೆಂದನಬಲೆಯರು | ಬಂದವರೆಮ್ಮ | ಜನಪನ ಕಡೆಯವರು ||
ಮುನಿವುದೇತಕೆ ಮುಂದೆ | ಗುಣವುಂಟೆನುತ ಮುನಿ |
ಜನರ ಸಂತೈಸಿದ ಸಾಮದೊಳವನೀಂದ್ರ || ಕೇಳಯ್ಯ || 103 ||
ಭಾಮಿನಿ
ನೋಡುತಲಿ ಕಲಿಭೀಮ ಖತಿಯಿಂ |
ದೌಡಗಚ್ಚುತ ಕುರುಬಲವನೀ |
ಡಾಡಿ ಹೊಯ್ವೆನೆನುತ್ತಲೂರಿದ ನಿಜಗದಾಯುಧವ ||
ರೂಢಿಪತಿ ಕಂಡಾಗ ಸನ್ನೆಯ |
ಮಾಡುತತಿ ಮಧುರೋಕ್ತಿಯಲಿ ಕೊಂ |
ಡಾಡಿ ತಮ್ಮನನಪ್ಪಿಪೇಳಿದ ನೀತಿಮಾರ್ಗವನು || 104 ||
ರಾಗ ನೀಲಾಂಬರಿ ಧ್ರುವ ಝಂಪೆತಾಳ
ತಮ್ಮ ಬಾರಯ್ಯ | ತವಕವೇನಯ್ಯ |
ಒಮ್ಮೆ ತಾಳಯ್ಯ | ಒರೆವೆ ಕೇಳಯ್ಯ ||
ಧರ್ಮವರಿಯದೆ | ನಡೆವ ಮೂರ್ಖರು |
ತಮ್ಮ ದೋಷಕೆ | ತಾವೆ ಪೋಪರು || 105 ||
ಎಂದು ಭೀಮನ | ಸಂತವಿಟ್ಟನು |
ನೊಂದ ಮುನಿಗಳಿ | ಗಭಯ ಕೊಟ್ಟನು ||
ಅಂದು ಕೌರವ | ನಂಬುಕ್ರೀಡೆಗೆ |
ಇಂದುಮುಖಿಯರ | ಕರೆದನರ್ತಿಗೆ || 106 ||
ರಾಗ ದೇಶಿ ಅಷ್ಟತಾಳ
ಬಂದರಾಕ್ಷಣ ವರ ಜಲಕ್ರೀಡೆಗೆ |
ಮಂದಹಾಸದೊಳಿಂದುವದನೆಯ | ರಂದುಗೆಯು ಝಣರೆನ್ನಲು || 107 ||
ಕರದಿ ಶಾಲೆಯ ನೆರಿವಿಡಿದೊಯ್ಯನೆ |
ಸೆರಗ ನೇವರಿಸುತ್ತ ಸೊಬಗಿಲಿ | ಕುರುಳ ತಿದ್ದುವ ಭರದೊಳು || 108 ||
ಸೆಳೆ ನಡು ಬಳಕುತ್ತಿರೆ ಶೋಭಿಪ |
ಕಳಶಕುಚದತಿಭಾರದಿಂದಲಿ | ನಳಿನಮುಖಿಯರು ನಗುತಿರೆ || 109 ||
ಕೊರಳ ಮುತ್ತಿನಹಾರಗಳೆಸೆಯಲು |
ಮೆರೆವ ಮಣಿಮಯದೋಲೆ ಕರ್ಣದಿ | ಮಿರುಗುತಿರೆ ತರತರದಲಿ  || 110 ||
ಮುಡಿದ ಪುಷ್ಪದ ಪರಿಮಳಕಳಿಗಳ |
ಗಡಣವೈತರೆ ಝೇಂಕರಿಸಿ ಬೆಂ | ಗಡೆಯಲಬಲೆಯರೊಗ್ಗಿಲಿ || 111 ||
ಅರಸನರ್ಧಾಂಗಿ ವರಭಾನುಮತಿಯು ಕೂ |
ಡುರುತರದಿ ಶೋಭಿಸುವ ಶತಸಾ | ವಿರದ ಸತಿಯರ ಮಧ್ಯದಿ || 112 ||
ವಾರ್ಧಕ
ಅನಿಮಿಷೋದರನಣುಗೆಯುದರದೊಳು ಜನಿಸಿರ್ದ |
ಘನಮಹಿಮ ನೆನಗಿದುರುತರ ಕಥಾಕೌತುಕದೊ |
ಳಿನಿತು ವೈಚಿತ್ರ್ಯದಿಂದೊಪ್ಪುವಾನಂದದೊಳಗುತ್ತಮೋತ್ತಮ ಪುರುಷನ ||
ಸನುಮಾನಿಸುವ ಸನ್ಮತಾಭಿಧಾನದೊಳೆಸೆವ |
ವನವಿದೆಂದಬುಜಾಕ್ಷಿಯರ್ ತಾವೆ ತಮ್ಮೊಡನೆ |
ವಿನಯದಿಂ ಮಾತಾಡುತೈದಿದರ್ ಕುರುರಾಯನೊಡನೆ ಜಲಕೇಳಿಗಾಗಿ ||113||
ಪರಿಪರಿಯ ಫಲದ ವಕ್ಷಾಳಿಯಿಂ ಗಾಳಿಯಿಂ |
ಪರಿಮಳಿಪ ನಾನಾ ಸುಗಂಧದಿಂ ಚಂದದಿಂ |
ದುರುತರದೊಳಿಸೆದಿರ್ಪ ಶುಕಗಳಿಂ ಪಿಕಗಳಿಂ ಮೊರೆದು ಝೇಂಕರಿಸುತಿರುವ ||
ತರತರ ಮಿಳಿಂದನಿಕುರುಂಬದಿಂ ರಂಭದಿಂ |
ಪರಮಪಾವನ ಶುಚಿಸ್ಥಳಗಳಿಂ ಕೊಳಗಳಿಂ |
ಸುರರ ಸಂಸರ್ಗಮಾದೊಲವಿನಿಂ ನಲವಿನಿಂ ಗಾಂಧರ್ವವನವೆಸೆದುದು ||114||
ಭಾಮಿನಿ
ಅರಸ ಕೇಳಿಂತೆಸೆವ ವಿಪಿನಕೆ |
ಕುರುಪತಿಯು ನಡೆತಂದು ಶತಸಾ |
ವಿರ ಸತೀಜನಸಹಿತ ಪಟುಭಟರುಗಳ ಬೊಬ್ಬೆಯಲಿ ||
ಬರುಬರುತ ಬಾಗಿಲೊಳು ತಡೆದರು |
ಸುರಭಟರು ಗರ್ಜಿಸುತ ನೀವಾ |
ರುರವಣೆಯೊಳಪೊಗುವಿರೆನುತಡ್ಡೈಸಿದರು ಬಿಡದೆ ||115||
ರಾಗ ಪಂಚಾಗತಿ ಮಟ್ಟೆತಾಳ
ಧರಣಿಪತಿಯೆ ಲಾಲಿಸಾಗ | ಸುರಭಟಾಳಿ ತಡೆವುತಿರಲು |
ಮುರಿದು ಮುಂದೆ ನೂಕಿತಿವರ | ವರಚತುರ್ಬಲ ||
ಕುರುಕ್ಷೀತಿಶನೀಗ ನಮ್ಮ | ದೊರೆಯು ವಾರಿಕೇಳಿಗಾಗಿ |
ತೆರಳಿ ಬರುವ ತಡೆವರ್ಯಾರು | ಮರಳಿರೆಂದರು ||116||
ಎಲವೊ ಖೇಚರಾಧಿಪತಿಯ | ಚೆಲುವ ವನವಿದಿಲ್ಲಿ ನಿಮಗೆ |
ಸಲಿಲಕ್ರೀಡೆಗಾಗದೆಂದ | ರಲಗುವೀರರು ||
ಸಲುಗೆಯೇನಿದೆಮ್ಮ ಕೂಡೆ | ತೊಲಗೆನುತ್ತ ಕುರುಮಹೀಶ |
ತಿಲಕನಧಟ ಶೂರರೆಂದ | ರುಲಿದು ಖತಿಯಲಿ ||117||
ತೆಗೆತೆಗೆನುತ ತಳಿಯ ಮುರಿದು | ಹೊಗಿಸಿದರು ಸಮಸ್ತ ಬಲವ |
ನುಗಿದು ಭುಜ ಬಲಾಢ್ಯರಂದು | ವಿಗಡತನದಲಿ ||
ಬಗೆಯ ಕಾಂಬೆನೆನುತಲಾಯು | ಧಗಳ ನಾಂತು ನಿಂದರಾಗ |
ಜಗಳವಾದುದವರಿಗಿವರಿ | ಗಗಡುತನದಲಿ ||118||
ಆನೆ ಕುದುರೆ ರಥಗಳಖಿಳ | ಸೇನೆ ಷಡುರಥಾದಿಗಳನು |
ಹಾನಿಗೈದು ಹಳಚುತಿರ್ದ | ರಾನಿಕೆಗಳಲಿ ||
ಭಾನುತನುಜ ಮುಖ್ಯ ರಥಿಕ | ರಾನುತಿದಿರೊಳಮರಭಟರ |
ತ್ರಾಣದಿಂದ ಹೊಯ್ದರಾಗ | ಕೇಣಗೊಳ್ಳದೆ ||119||
ಕೋಲಗರೆದು ಖೇಚರೇಂದ್ರ | ನಾಳುಗಳನು ಹೊರಗೆ ನೂಕಿ |
ಸಾಲುಪೌಜು ಪೊಕ್ಕುದತಿ ವಿ | ಶಾಲ ಘೋಷದಿ ||
ಮೇಲು ಹರುಷದಿಂದ ಕುರುನ | ಪಾಲನಮರವನದೊಳೆಸೆದ |
ನಾ ಲತಾಂಗಿಯರ ಸಮೇಳ | ಕೇಳದಿಂದಲಿ ||120||
ಭಾಮಿನಿ
ಅರಸ ಕೇಳ್ ಗಂಧರ್ವರಾಯನ |
ಚರರು ಬಳಿಕಾ ವಿಪಿನದಿಂದಲಿ |
ಪೊರಟು ತರರಿಸುತ್ತ ಬಂದತಿ ಭರದೊಳೀಕ್ಷಿಸುತ ||
ಎರಗುತಾಕ್ಷಣ ಚಿತ್ರಸೇನನೊ |
ಳರುಹಿದರು ನಿಮ್ಮುಪವನಾಂತವ |
ಕುರುಮಹೀಪತಿ ಸೂರೆಗೊಂಡನೆನುತ್ತ ಭೀತಿಯಲಿ ||121||
ರಾಗ ಮುಖಾರಿ ಏಕತಾಳ
ಕೇಳಯ್ಯ ಚಿತ್ರಸೇನದೊರೆಯೆ | ಸೌಭಾಗ್ಯದ ಸಿರಿಯೆ |
ಕೇಳಯ್ಯ ಚಿತ್ರ ಸೇನದೊರೆಯೆ ||ಪಲ್ಲವಿ||
ಮಗಬೇಟೆಗಾಗಿ ಬಂದು ವನಕೆ | ಮುನಿಗಳನೆಲ್ಲ |
ಬೆಗಡುಗೊಳಿಸುತಟ್ಟಿ ಘನಕೆ ||
ಅಗಡು ಗುಣಂಗಳ | ಮುಗುದೆಯರೆಲ್ಲರು |
ಸೊಗಸಿಂದಲಿ ನೆರೆ | ದೊಗುಮಿಗೆ ಹರುಷದಿ |
ಬಗೆಯಲಿ ಜಲಕ್ರೀ | ಡೆಗೆ ಬರೆ ವಿಪಿನವ |
ಹೊಗಗೊಡದಿರಲತಿ | ಜಗಳವ ಗೈದರು || ಕೇಳಯ್ಯ ||122||
ಹಾಣಾಹಾಣಿಯಲಿ ಹೊಯ್ದಡಿದೆವು | ಮುಂದೊತ್ತಿ ಬರುವಾ |
ಸೇನೆ ಷಡುರಥರ ನೀಡಾಡಿದೆವು ||
ಕಾಣುತಲಾ ರವಿ | ಸೂನುವೆಂಬುವ ಮದ |
ದಾನೆ ಕುದುರೆ ರಥ | ವಾನಿಸುತಲೆ ಬಲು |
ಬಾಣವ ಕರೆವುತ | ತ್ರಾಣದಿ ಸುಭಟರ |
ಪ್ರಾಣವ ಕೊಂಡರ | ದೇನೆಂದೊರೆವೆವು || ಕೇಳಯ್ಯ ||123||
ಕದಳೀ ಖರ್ಜೂರ ದ್ರಾಕ್ಷೆಗಿಡವ | ಕಪಿತ್ಥ ಜಂಬು |
ಬದರೀ ದಾಳಿಂಬ ಮಾದಲ ಬುಡವ ||
ಪದಹತಿಯಲಿ ಪುಡಿ | ಗೆದರಿ ತಟಾಕಗ |
ಳುದಕವ ಕೆಡಿಸುತ | ಲಧಮರು ಬಲುತರ |
ಕದನದಿ ಹಿಡಿದಾ | ಯುಧಗಳ ಸೆಳಕೊಂ |
ಡೆದೆಗೆಡಿಸಿದರೈ | ಮದಮುಖತನದಿ || ಕೇಳಯ್ಯ ||124||
ಭಾಮಿನಿ
ಕೇಳು ಜನಮೇಜಯ ಧರಿತ್ರೀ |
ಪಾಲ ವನಚರರೆಂದ ವಾರ್ತೆಯ |
ನಾಲಿಸುತ ಕಿಡಿಗೆದರಿದನು ಕಲಿ ಚಿತ್ರಸೇನಾಖ್ಯ ||
ಮೇಳವಿಸಿ ಬಲು ಯಕ್ಷರಾಕ್ಷಸ |
ಜಾಲವನು ಕಳುಹಿದನು ಕುರುೂ |
ಪಾಲಕನ ಬಲು ಬಲವ ಬನದಿಂದಟ್ಟಿರೆಂದೆನುತ ||125||
ರಾಗ ಮಾರವಿ ಏಕತಾಳ
ಧರಣಿಪ ಕೇಳ್ ಖೇ | ಚರಪತಿಯೆಂದುದ |
ಚರರಾಲಿಸುತಲೆ | ಭರದಿ ಮುದ್ಗರ ಧನು |
ಶರ ತೋಮರಗಳ | ಧರಿಸಿ ಕ್ಷಣಾರ್ಧದಿ |
ಪರಿಪರಿ ವಿಭವದಿ | ಧರೆಗಿಳಿದೊಯ್ಯನೆ | ಬಂದರಾಗ ||126||
ಆರೆಲವೋನ | ಮ್ಮಾರಣ್ಯವ ಬಲು |
ಸೂರೆಯ ಮಾಡಿದ | ಚೋರರೆನುತ ಸುರ |
ವೀರರು ಗಜ ಹೊಂ | ದೇರು ಹಯಂಗಳ |
ಧಾರಿಣಿಗುರುಳಿಸು | ತಾರುಭಟಿಯಲಿ | ಬಂದರಾಗ ||127||
ಪಿಡಿವ ಭಟರ ತಲೆ | ಗಡಿದುರುಳಿಸಿ ಸೆರೆ |
ವಿಡಿಯುತ ರಥಿಕರ | ಕೆಡಹಿ ಮಹೋಗ್ರದಿ |
ಫಡಯೆನುತಲಿ ಘುಡು | ಘುಡಿಸುತ ಪಡೆ ಸದೆ |
ಬಡಿದರು ನಿಮಿಷದಿ | ಬಿಡದರಿಭಟರು | ಏನನೆಂಬೆ ||128||
ವಾರ್ಧಕ
ಇಟ್ಟಣಿಸಿ ಬರುವ ಮದದಾನೆಯಂ ಸೇನೆಯಂ |
ಕುಟ್ಟಿದರ್ ಕವಿವ ಕಟ್ಟಾಳ್ಗಳಂ ಸಾಲ್ಗಳಂ |
ಮೆಟ್ಟಿದರ್ ಕುದುರೆಗಳ ಕೊರಳ್ಗಳಿಂ ಸರಳ್ಗಳಿಂದ ಬಿಟ್ಟರಾವುತರನೆಲ್ಲ ||
ಸಷ್ಟಿಗಡಗೆಡೆದರತ್ಯುಗ್ರದಿಂದ ಶೀಘ್ರದಿಂ |
ದಿಟ್ಟತನದಿಂದಲಾ ರಣದೊಳಂ ಕ್ಷಣದೊಳಂ |
ದುಷ್ಟಕೌರವಬಲದ ಪಂಥಮಂ ಶಾಂತಮಂ ಮಾಡಿದರ್ ಕೂಡೆ ಹೊಯ್ದು ||129||
ಭಾಮಿನಿ
ಅರಸ ಕೇಳ್ ಕುರುಪತಿಯ ಮುಂಬಲ |
ಮುರಿವುತಿರಲದೊಳಗೆ ಸುಭಟರು |
ಭರದೊಳೈತಂದರುಹಿದರು ಸಂಗರದೊಳತಿರಥರ ||
ಹುರುಳು ಗೆಡಿಸಿದರೆಂದು ಕೇಳುತ |
ಬೆರಳ ಮೂಗಿನೊಳಿಟ್ಟು ಚಿಂತಿಸಿ |
ತೆರಳಲಕ್ಷೋಹಿಣಿಯ ನಾಯಕರೆಂದನನುಜರಿಗೆ ||130||
ರಾಗ ಪಂತುವರಾಳಿ ಮಟ್ಟೆತಾಳ
ಕೇಳಿರೈ ಸಹೋದರಾದ್ಯರು ||ಪಲ್ಲವಿ||
ತಡವ ಮಾಡ | ದೇಳಿ ಸಮರದಲಿ್ಲ ನಿಮ್ಮ |
ತೋಳುಬಲುಹ ತೋರಿ ಬಿಡದೆ || ಕೇಳಿರೈ ||ಅ. ಪಲ್ಲವಿ||
ಹೊಡೆದು ಖೇಚರಾಧಿಪತಿಯ | ಪಡೆಯನೆಲ್ಲ ಕೆಡಹಿ ಭರದಿ |
ಕಡುಹ ತೋರಿ ಸಿಕ್ಕಿದವರ | ಬಿಡಿಸಿಕೊಂಡು ಬನ್ನಿರೀಗ || ಕೇಳಿರೈ ||131||
ಆನೆ ಕುದುರೆ ರಥಗಳಖಿಳ | ಸೇನೆಗಳನು ರಣದೊಳಿಂದು |
ಹಾನಿಮಾಡಿದರಿಭಟರ ವಿ | ತಾನವನ್ನು ಸವರಿ ಬೇಗ || ಕೇಳಿರೈ ||132||
ಎಂದ ನಪನ ಮಾತಿಗನುಜ | ರೆಂದರಖಿಳ ಖಚರ ಬಲವ |
ಮುಂದುಗೆಡಿಸಿ ಬರುವೆವೆನುತ | ನಿಂದು ಭುಜವ ಹೊಯ್ದರಂದು || ಕೇಳಿರೈ ||133||
ರಾಗ ಆಹೇರಿ ಝಂಪೆತಾಳ
ಸಮರಕನುವಾಗೆದ್ದರಾಗ | ನಪಗೆ |
ನಮಿಸಿ ದುಶ್ಶಾಸನಾದ್ಯತಿರಥರು ಬೇಗ || ಸಮರ  ||ಪಲ್ಲವಿ||
ಪರಶು ಪಟ್ಟಸ ವಜ್ರ ಕುಂತ ತೋಮರ ಖಡ್ಗ |
ಸುರಗಿ ಶೂಲ ಮುಸುಂಡಿ ಭಿಂಡಿವಾಳ ಕಪಾಣ |
ಹರಿಗೆ ಹಲಗೆ ಶರಾಸನಸ್ತ್ರಾದಿ ಕೈದುಗಳ |
ಧರಿಸಿ ನಡೆತಂದರಾಕ್ಷಣದಿ | ಬಿಡದೆ |
ಬೆರಸಿ ಹೊಯ್ದರು ಖಚರ ಬಲವನಾ ರಣದಿ || ಸಮರ ||134||
ತೋರಿರೋ ಗಾಂಧರ್ವಪತಿಯ ನಮ್ಮಯ ಬಲವ |
ಗಾರುಮಾಡಿದ ಗರುವರಾರೆನುತಲಬ್ಬರಿಸಿ |
ವಾರಣ ವರೂಥ ಹಯವೇರಿ ಹೂಂಕರಿಸುತ್ತಲೆ |
ಸಾರಿ ಷಡುರಥರ ಚೆಂಡಾಡಿ | ಹೊಕ್ಕು |
ಹೋರಿ ಹೊಡೆದರು ಯಕ್ಷರಾಕ್ಷಸರ ನೋಡಿ || ಸಮರ ||135||
ಘುಡುಘುಡಿಸುತಾರ್ಭಟಿಸಿ ಝಡಿದು ಮುಂದೊತ್ತುತಿಹ |
ಕಡುಗಲಿಗಳಾರ್ಭಟೆಯ ತಡೆಯದಾ ಖಚರಬಲ |
ನಡೆದುದಭ್ರವನಡರಿ ಬಿಡದೆ ತಮ್ಮೊಡೆಯನೊಳು |
ನುಡಿದರಾಗಾಹವದ ಪರಿಯ | ಕೇಳ್ದು |
ಕಿಡಿಗೆದರುತಿರ್ದನಾ ಗಂಧರ್ವರಾಯ || ಸಮರ ||136||
ಕಂದ
ಸಮರದೊಳಾದುಪಟಳಮಂ |
ಕ್ರಮದಿಂ ಕೇಳ್ದೊಡನೆ ಚಿತ್ರಸೇನಂ ಭರದಿಂ ||
ಅಮರಾಧೀಶ್ವರನಿಂ ಗಭಿ |
ನಮಿಸುತ ಪೇಳ್ದ ಕೌರವನೆಸಗಿದ ದುಸ್ಥಿತಿಯಂ ||137||
ರಾಗ ನವರೋಜು ಆದಿತಾಳ
ಕೇಳು ನಿರ್ಜರರಾಯ | ನಾ | ಪೇಳುವುದೆಲ್ಲವ ಜೀಯ || ಕೇಳು ||ಪಲ್ಲವಿ||
ಖೂಳ ಕೌರವ ಬಂದು | ತನ್ನ | ಪಾಳೆಯ ಸಹಿತಲಿಂದು ||
ಧಾಳಿವಡೆದು ಮುನಿ | ಜಾಲವ ದ್ವೈತವ |
ನಾಳಿಯಿಂದೆಬ್ಬಿಸಿ ಗೋಳುಗುಟ್ಟಿಸಿದನು || ಕೇಳು ||138||
ಜಲಕ್ರೀಡೆಗೆಂದೆನುತ | ಬಲು | ಜಲಜಾಕ್ಷಿಯರು ಸಹಿತ ||
ಮಲೆತು ನಮ್ಮಯ ವನ | ದಲಿ ಖಚರೌಘವ |
ಕೊಲುತಟ್ಟಿದನಿದೆ | ಬಲುಹಿ ನಿಂದಾತನು || ಕೇಳು ||139||
ಯಕ್ಷರಾಕ್ಷಸಪಡೆಯ | ಕೇ | ಳ್ದಾಕ್ಷಣವಟ್ಟಿದೆನೊಡೆಯ ||
ಈಕ್ಷಿಸುತಲಿ ಜಗ | ಚಕ್ಷುಜ ಮುಖ್ಯರು |
ಶಿಕ್ಷಿಸಿ ಖೇಚರ | ಲಕ್ಷವ ಗೆಲಿದರು || ಕೇಳು ||140||
ಭಾಮಿನಿ
ಚಿತ್ರಸೇನನ ನುಡಿಯ ಕೇಳುತ |
ಗೋತ್ರರಿಪು ನಗುತೆಂದನಾಗ ವಿ |
ಚಿತ್ರವಾಯ್ತಿದು ನರರು ನಿಮ್ಮನು ಗೆಲಿದು ಮೇಲಿನ್ನು ||
ಕತ್ರಿಮದ ಮೋಡಿಯಲಿ ಪಾಂಡುಸು |
ಪುತ್ರರನು ಸೋಲಿಸಿ ಸಮಸ್ತ ಧ |
ರಿತ್ರಿಯನು ಸೆಳೆಕೊಂಡಧಮರನು ಬಿಡದಿರೀಗೆಂದ ||141||
ರಾಗ ಕಾಂಭೋಜಿ ಝಂಪೆತಾಳ
ವರಚಿತ್ರಸೇನ ಕೇಳನುವಾಗು ಸಂಗರಕೆ |
ಬರಹೇಳು ಯಕ್ಷರಾಕ್ಷಸರ ||
ಮೆರೆವ ಕಿಂಪುರುಷ ಕಿನ್ನರ ಗುಹ್ಯಕಾದಿಗಳ |
ಧುರಕೆ ಸನ್ನಹವಾಗಲೀಗ ||142||
ಶಾಕಿನಿಯರಖಿಳ ಢಾಕಿನಿ ಭೂತಗಣ ಸಹಿತ |
ನೂಕಲಾಹವಕೆ ಚೂಣಿಯಲ್ಲಿ ||
ಆಕೆವಾಳರ ಭಯಂಕರಿಸಿ ನಲಿವುತ ರಕ್ತ |
ದೋಕುಳಿಯನಾಡಲಾ ರಣದಿ ||143||
ತರಣಿಸುತ ಸೌಬಲಾದ್ಯರ ಬಿಡದೆ ಜವಗೆಡಿಸಿ |
ಕುರುಬಲವ ಮುರಿದು ನುಗ್ಗರದು ||
ದುರುಳ ಕೌರವನಾತನನುಜಾದಿ ನಪರ ಹೆಡ |
ಮುರಿ ಕಟ್ಟಿ ತಾರೆಂದ ನಗುತ ||144||
ಈ ರೀತಿಯಿಂದ ಶಚಿಯರಸಪ್ಪಣೆಗೊಡಲು |
ಭೂರಿ ಮಾರ್ಬಲ ಸಹಿತಲಂದು ||
ವೀರವಿಕ್ರಮ ಚಿತ್ರಸೇನ ಮಣಿಮಯ ರಥವ |
ನೇರಿ ಪೊರಮಟ್ಟನಾಹವಕೆ ||145||
ರಾಗ ಭೈರವಿ ತ್ರಿವುಡೆತಾಳ
ಅರಸ ಕೇಳ್ ಖಚರೇಂದ್ರನಾಜ್ಞೆಗೆ | ನೆರೆದುದಾಹವಕಾಗಿ ಶತ ಸಾ |
ವಿರ ಭಟರು ತಮತಮಗೆ ಬೇಕಾ | ಗಿರುವ ಬತ್ತೀಸಾಯುಧಂಗಳ |
ಧರಿಸಿ ಕವಿ ಕವಿಯೆನುತ ಸಿಡಿಲಿನ | ಮರಿಗಳಂತಾರ್ಭಟಗಳಿಂದಂ |
ಬರಪಥವನಿಳಿದಂದು ಪೊಕ್ಕರು | ಕುರುಕುಲಾಂಬುಧಿ ಕದಡಿತಾಕ್ಷಣ |
ವೇನನೆಂಬೆ | ಸಾಹಸ | ವೇನನೆಂಬೆ ||146||
ಆರೆಲವೊ ಗಂಧರ್ವಬಲವನು | ಗಾರುಮಾಡಿದಗರುವರೆನುತಲೆ |
ಸಾರಿ ಷಡುರಥರುಗಳ ತರಿದು | ಬ್ಬೇರಿ ಹೊಕ್ಕಿರಿದಾಡಿದರು ಕೈ |
ಮೀರಿ ಕಾದುವ ಕಲಿಗಳಸುವನು | ಹೀರಿ ಹಿಂಡಿದರಾ ರಣದಿ ಸುರ |
ವೀರರಾರ್ಭಟೆಗಾರಿದರು ಹೆ | ಮ್ಮಾರಿಗೌತಣವಾದುದನು ನಾ |
ನೇನನೆಂಬೆ | ಸಾಹಸ | ವೇನನೆಂಬೆ ||147||
ವಾರ್ಧಕ
ಜಡಿದು ಮುಂದೊತ್ತುವರ ನೂಕಿದರ್ ತಾಕಿದರ್ |
ನುಡಿದ ಕೈವಾರರಂ ಕೊಚ್ಚಿದರ್ ಚುಚ್ಚಿದರ್ |
ತಡೆವ ಕರಿಘಟೆಗಳಂ ಕೆಡಹಿದರ್ ಮಡುಹಿದರ್ ಗರ್ವವೆಗ್ಗಳಭಟರನು ||
ಅಡಹಾಯ್ದು ಶೌರ್ಯ ಪ್ರತಾಪದಿಂ ಕೋಪದಿಂ |
ಹಿಡಿಹಿಡಿಯಿರೆನುತಲಬ್ಬರಿಸುತಂ ಹರಿಸುತಂ |
ಬಿಡದೆ ಬೆಂಬೊತ್ತಿ ಕುರುವೀರರಂ ಶೂರರಂ ಹೊಯ್ದರದನೇವೇಳ್ವೆನು ||148||
ಭಾಮಿನಿ
ಅರಸ ಕೇಳಾ ಖಚರಭಟರ |
ಬ್ಬರಕೆ ನಿಲ್ಲದೆ ಕೌರವರ ಬಲ |
ಮುರಿದು ಹಿಂದೋಡುತಿರೆ ಕಂಡಾ ಕರ್ಣ ಮೊದಲಾದ ||
ಧುರವಿಜಯರೈತಂದು ಹೊಕ್ಕರು |
ಸರಳಮಳೆಗರೆವುತಲೆ ಮಿಗೆ ಖೇ |
ಚರಬಲವ ಹಿಮ್ಮೆಟ್ಟಿಸುತ ಹೊಯ್ದಡಿದರು ರಣದಿ ||149||
ರಾಗ ಶಂಕರಾಭರಣ ರೂಪಕತಾಳ
ಧರಣಿಪತಿಯೆ ಕೇಳು ಖಚರಬಲವ ಮುರಿವುತ |
ತಿರುಗುತಿರಲು ಚಿತ್ರಸೇನನಾಗ ಕಾಣುತ ||
ಭರದಿ ರಥವ ಮುಂದೆ ನೂಕಿ ಧನುವ ಧರಿಸುತ |
ಸರಳಮಳೆಯ ಕರೆದನಾಗ ಫಡ ಫಡೆನ್ನುತ ||150||
ಹೊಕ್ಕು ಹೊಯ್ದ ಧೊರೆ ಕುಮಾರಕರ ಶಿರಂಗಳ |
ದಿಕ್ಕುದೆಸೆಗೆ ತೂರಿಸಿದನು ಬರಲು ರಥಂಗಳ ||
ತಿಕ್ಕಿ ತಿಂಬೆನೆಂದು ಬರುವ ಭುಜಬಲಾಢ್ಯರ |
ಸೊಕ್ಕ ಮುರಿದು ಸೋಲಿಸಿದನನೇಕ ರಥಿಕರ ||151||
ಆರುಭಟಿಸಿ ಬರುವ ಕುರುನಪಾಲನನುಜರ |
ಗಾರುಗೆಡಿಸು ತಟ್ಟಿದನು ವಿರೋಧಿಸುಭಟರ ||
ವಾರಣಾಶ್ವಗಳಲಿ ಕುಳಿತು ಕಾದುತಿಪ್ಪರ |
ಕ್ರೂರಶರದಿ ಕೆಡಹಿ ಮೂದಲಿಸಿದನೆಲ್ಲರ ||152||
ಭಾಮಿನಿ
ವಸುಮತೀಶನೆ ಲಾಲಿಸನಿತರೊ |
ಳಸಮಬಲ ದುಶ್ಶಾಸನಾದ್ಯರು |
ಬಿಸಜಸಖಸುತ ಕರ್ಣ ಚಿತ್ರಾಂಗದರು ಮೊದಲಾಗಿ ||
ಎಸುಗೆಗಾರರು ಚಿತ್ರಸೇನನ |
ಮುಸುಕಿದರು ಶಸ್ತ್ರಾಸ್ತ್ರದಲಿ ಬಳಿ |
ಕುಸಿರಲೇನನಿತುವನು ಕಡಿದಿಂತೆಂದ ಖಚರೇಂದ್ರ ||153||
ರಾಗ ಭೈರವಿ ಅಷ್ಟತಾಳ
ಕರ್ಣನೆಂಬವನೆ ನೀನು | ನಿನ್ನುಗ್ರವ |
ನಿರ್ಣಯಿಸಲು ಬಂದೆನು ||
ಪನ್ನತಿಕೆಯ ತೋರು ತೋರೆನುತೆಚ್ಚನು |
ಬಣ್ಣಿಪೆನೇನದನು ||154||
ಎಚ್ಚಶರೌಘವನು | ಕಾಣುತಲಾಗ |
ಕೊಚ್ಚುತೆಂದನು ಕರ್ಣನು ||
ಮೆಚ್ಚುವರಿದಕೆ ನಿರ್ಜರರ ಸೂಳೆಯರೆಂದು |
ಚುಚ್ಚಿದ ಕಣೆಯನಂದು ||155||
ಎಲವೊ ರಾಧೇಯ ಕೇಳು | ನಿನ್ನಯ ಕೈ |
ಚಳಕವ ಕಂಡೆ ತಾಳು ||
ಬಲೆಗಾರರೊಡನಾಡಿದಂದವಿದಲ್ಲೆಂದು |
ಬಿಲು ತುಂಡಿಸಿದ ತೀವ್ರದಿ ||156||
ಧನುವ ಖಂಡಿಸಲು ಬೇಗ | ಕರ್ಣನು ಪ್ರತಿ |
ಧನುವ ಕೊಂಡೆದ್ದನಾಗ ||
ಗುಣಿಸುವ ಸರಿಗಮ ಪದನಿಸವಲ್ಲೆನು |
ತಣಕದಿ ತೆಗೆದೆಚ್ಚನು ||157||
ರವಿಜನಿಟ್ಟಂಬುಗಳ | ಖಂಡಿಸಿ ಮತ್ತೆ |
ಕವಿದೆಚ್ಚನಸ್ತ್ರಗಳ ||
ತವಕದಿ ಕಡಿಯಲು ಶಕುನಿ ತಾನಿದಿರಾಂತು |
ಹವಣಿಸಲೆಂದನಿಂತು |158||
ಈತನೆ ಸೌಬಲನು | ಪಾಂಡವರನು |
ದ್ಯೂತದಿ ಗೆಲಿದವನು ||
ಘಾತಕಿ ಫಡ ಇದಿರಾಗೆಂದು ತೆಗೆದೆಚ್ಚು |
ಧಾತುಗೆಡಿಸಿದನಂದು ||159||
ವಾರ್ಧಕ
ತರಣಿಸುತನಿಂಗೈದು ಕಲಿ ಸಿಂಧುನಪಗಾರು |
ನೆರೆ ಕಳಿಂಗನಿಗೇಳು ಚಿತ್ರಾಂಗದಂಗೆಂಟು |
ವರ ಸುಶರ್ಮನಿಗೆರಡು ದುಶ್ಶಾಸಗೈವತ್ತು ದುರಿಯೋಧನಂಗೆ ನೂರು ||
ಭರದಿ ಮಿಕ್ಕವರಿಗೆರಡೆರಡು ಶರ ಬಿಟ್ಟು ಬೊ |
ಬ್ಬಿರಿದು ಕುರುಸೇನೆಯಂ ಬೇನೆಗೊಳಿಸುತ ರಣದಿ |
ವಿರಥರಂ ಮಾಡಲ್ಕೆ ಕಲಿಕರ್ಣನಾ ಚಿತ್ರಸೇನನಂ ತಡೆದೆಂದನು ||160||
ರಾಗ ಭೈರವಿ ಏಕತಾಳ
ಎಲೆ ಖಚರಾಧಿಪ ಕೇಳು | ಫಡ | ತೊಲಗದಿದಿರು ನಿಲು ತಾಳು ||
ಬಲವನು ಜೈಸಿದ ಘನವ | ಈಗ | ನಿಲಿಸುವೆನೆನುತಲಿ ಧನುವ ||161||
ಗಾಢದಿ ಕೊಂಡರ್ಕಜನು | ಮಿಗೆ | ಪೂಡಿದ ತಿಮಿರಾಸ್ತ್ರವನು ||
ಜೋಡಿಸಿ ಬಿಡುತಿರಲಾಗ | ತಡ | ಮಾಡದೆ ಖೇಚರ ಬೇಗ ||162||
ಕೊಂಡಿನಶರವನು ಬಿಡಲು | ಮುಂ | ಕೊಂಡಾಗದನಡಗಿಸಲು ||
ಕೊಂಡದ್ರಿಯ ಬಾಣವನು | ಬಿಡೆ | ಖಂಡಿಸೆ ವಜ್ರದೊಳದನು ||163||
ಮಲೆತನಲಾಸ್ತ್ರವ ಬಿಡಲು | ಮಿಗೆ ಗೆಲಿದನು ವರುಣಾಸ್ತ್ರದೊಳು ||
ಸಲೆ ಮೇಘಾಸ್ತ್ರವನೆಸಲು | ವಾಯು | ಹಿಳುಕದೊಳದ ಹಾರಿಸಲು ||164||
ವಾರ್ಧಕ
ಧರಣೀಶ ಕೇಳು ಭುಜಗಾಸ್ತ್ರಮಂ ಬಿಡಲದರ |
ಗರುಡಾಸ್ತ್ರದಿಂ ಗೆಲ್ದು ಖಚರೇಂದ್ರನಾತನಂ |
ವಿರಥನಂ ಮಾಡಲ್ಕೆ ದುರಿಯೋಧನಂ ಬಂದು ತಡೆದ ನಡಹಾಯ್ದು ಬಿಡದೆ ||
ಎರಡು ಶರದಿಂ ಚಿತ್ರಸೇನನ ವರೂಥಮಂ |
ಧರೆಯಿಂದ ನಭಕೊತ್ತಲಾಧರಿಸುತನಿತರೊಳು |
ಕರದ ಧನುವಂ ಮುರಿದು ದಿವ್ಯಾಸ್ತ್ರದಿಂದವನ ರಥವನುಂ ಪುಡಿಗೈದನು ||165||
ರಾಗ ಶಂಕರಾಭರಣ ಪಂಚಾಗತಿ ಮಟ್ಟೆತಾಳ
ರಥವು ಮುರಿಯಲಾಗ ಪ್ರತಿಸು | ರಥವನೇರಿ ಧನುವ ಕೊಂಡು |
ಖತಿಯೊಳೆಚ್ಚನಾಗ ಕುರುನ | ಪತಿ ಮಹಾಸ್ತ್ರವ ||
ಮಥಿಸಿ ಬಾಣವೊಂದರಿಂದ | ಧತಿಗೆಡಿಸಲೆದ್ದು ಖಚರ |
ಪತಿಯ ಬಡಿದನಂದು ವಿಶಿಖ | ಖತಿಯೊಳರಸನು ||166||
ಚಿತ್ರಸೇನ ಮೂರ್ಛೆಗೊಳಲು | ಚಿತ್ರವೆನುತ ಖಚರಕೋಟಿ |
ಮುತ್ತಿತಾಗ ಕೋಟಿಯಾಗಿ | ಧಾತ್ರಿಪತಿಯನು ||
ಎತ್ತ ಪೋಗಗೊಡದೆ ಶರವ | ಕೆತ್ತಿಸುತಲೆ ಹೊಕ್ಕು ಹೊಯ್ದು |
ತೆತ್ತಿಗರನು ಕರೆಸು ಕರೆಸೆ | ನುತ್ತ ಕವಿದರು ||167||
ಮುಂದುಗೆಟ್ಟು ನಪತಿ ಧೈರ್ಯ | ಗುಂದಲನುಜರೆಲ್ಲ ಭರದಿ |
ಬಂದು ಹೊಕ್ಕರಮರಭಟರು | ಸಂದಣಿಗಳಲಿ ||
ಅಂದುಖಚರಪತಿಯನೇಮ | ದಿಂದ ಬಾಹುಯುಗವ ಸೆಳೆದು |
ಬಂಧಿಸಿದರು ಹಯದ ವಾಘೆ | ಯಿಂದ ಮಂತ್ರಿಸಿ ||168||
ವಾರ್ಧಕ
ರಾಯದಳವಂ ಮುರಿದು ಖಚರೇಂದ್ರನಂದು ಕುರು |
ರಾಯನಂ ಕಟ್ಟಿ ಬಿಗಿದನುಜರಂ ಕೊಂಡು ಸುರ |
ರಾಯನೆಡೆಗೈದನಿತ್ತಲು ಬಳಿಕ ಕುರುಬಲಂ ಘೋಳೆಂದು ಮರುಗುತಿರಲು ||
ರಾಯ ಕೇಳನಿಲಜಂ ಹರುಷದೊಳಿರಲು ದ್ರುಪದ |
ರಾಯನಾತ್ಮಜೆ ವಿಲಾಸಂಬಡಲ್ಕಾ ಧರ್ಮ |
ರಾಯನಂದೊಲಿದು ಚಿಂತಿಸುತರ್ದನಿಂದುವಂಶದ ಕೋಳು ಹೋಯಿತೆನುತ ||169||
ಭಾಮಿನಿ
ಆ ಸಮಯದಲಿ ಭಾನುಮತಿ ದು |
ಶ್ಶಾಸನಾದ್ಯರ ಕಾಂತೆಯರು ಚಿಂ |
ತಾಸಮುದ್ರದೊಳಳಲುತಿರ್ದರದೇನ ಬಣ್ಣಿಪೆನು ||
ಏಸು ಬಲವಿದ್ದೇನು ಫಲವಾ |
ಯ್ತೀ ಶಕುನಿ ಕರ್ಣಾದಿ ಸುಭಟರು |
ಕೈಸೆರೆಯ ಕೊಟ್ಟರು ಕುರು ಕ್ಷಿತಿಪತಿಯನೆಂದೆನುತ ||170||
ರಾಗ ಆನಂದಭೈರವಿ ಆದಿತಾಳ
ದ್ರೋಣ ಭೀಷ್ಮರಿರಲೀ ಪರಿಯ | ಕಾಣುತ ಪರಬಲಕೆ ಸೆರೆಯ |
ಕೊಡುವರೇ | ನೋಡಿ | ಬಿಡುವರೇ ||171||
ಸಿಕ್ಕದವರೆಂದವರವಜ್ಞೆ | ವಕ್ಕಣಿಸಲಿನ್ನೇನಾಜ್ಞೆ |
ಗೈವರೋ | ಎಲ್ಲಿ | ಗೊಯ್ವರೋ ||172||
ಇಂತೆಂದು ಕಾಂತೆಯರೆಲ್ಲ | ಚಿಂತಿಸಿದುದ ಶಿವನೆ ಬಲ್ಲ |
ನೊಂದರು | ಹಲುಬಿ | ಬೆಂದರು ||173||
ಭಾಮಿನಿ
ಜನಪ ಕೇಳಾ ಭಾನುಮತಿ ಸಹಿ |
ತಿನಿತು ದುಃಖದಿ ಕರಗುತಲೆ ಮೈ |
ದುನರ ಹೆಂಡಿರವೆರಸಿ ಪಾಂಡವರೆಡೆಗೆ ನಡೆತಂದು ||
ಘನತರದ ಕ್ಲೇಶದಲಿ ಯಮನಂ |
ದನನ ಚರಣಾಬ್ಜದಲಿ ಧೊಪ್ಪನೆ |
ವನಿತೆ ಬಿದ್ದೊರಳಿದಳು ಕರುಣೆಯ ರಕ್ಷಿಸೆಂದೆನುತ ||174||
ರಾಗ ಕೇದಾರಗೌಳ ಅಷ್ಟತಾಳ
ನಯನಾಂಬುಧಾರೆಯೊಳಂಘ್ರಿಯ ತೊಳೆವುತ್ತ | ಭಯರಸಭಕ್ತಿಯಲಿ ||
ಪ್ರಿಯನ ಪ್ರಾಣವ ಕಾಯಬೇಕೆಂದು ನುತಿಸಿದಳ್ | ದಯವಂತ ಧರ್ಮಜನ ||175||
ಹುಳಿಗೆ ಹಾಲಳುಕಿದರಳಿವುದೆ ಕ್ಷೀರಾಬ್ಧಿ | ಬಲು ಸತ್ಯಾಧಿಕರು ನೀವು ||
ಖಳರು ನಮ್ಮವರಿಂದುಕುಲತಿಲಕನೆ ಕಾಯೆಂ | ದಳಲಿದಳ್ ಭಾನುಮತಿ ||176||
ನಾವು ಸರ್ವಾಪರಾಧಿಗಳೆಂದು ಜನರೆಲ್ಲ | ತಾವೆ ಬಲ್ಲರು ಸ್ಥಿತಿಯ ||
ನೀವು ಗುಣಾಢ್ಯರು ಕ್ಷಮಿಸಿಕೊಂಡರಸನ | ಕಾವುದೆಂದಳಲಿದಳು ||177||
ರಾಯರಿಗರುಹವ್ವ ತಾಯೆ ದ್ರೌಪದಿ ಪಿರಿ | ದಾಯಾಸಬಡಿಸಿದರು ||
ನೋಯಿಸೆ ಗಂಧ ಗುಣಾಯುತ ಬಿಡುವುದೆ | ಕಾಯಬೇಕಿಂದಿನಲಿ ||178||
ಎಂದು ನಾನಾಪರಿಯಿಂದ ದುಃಖಿಸುತಲೆ | ಮುಂದಡಗೆಡೆದಿರಲು ||
ಇಂದುವದನೆ ಏಳೇಳೆಂದಭಯವನಿತ್ತ | ನಂದು ಧರ್ಮಜ ನಗುತ ||179||
ಭಾಮಿನಿ
ಭೂಮಿಪತಿ ಕೇಳ್ ಭಾನುಮತಿಯನು |
ಪ್ರೇಮದಲಿ ಪಿಡಿದೆತ್ತಿ ಬಳಿಕಾ |
ಭೀಮಸೇನನ ಕರೆದು ಕರುಣಿಗಳರಸನುಸಿರಿದನು ||
ಸೋಮವಂಶಜ ಕೋಲುಹೋದುದು |
ನೀ ಮನವ ಮಾಡೆನಲು ಖಳನಿ |
ರ್ನಾಮ ಮಾರುತಿ ಕರವ ಮುಗಿದಿಂತೆಂದನಗ್ರಜಗೆ ||180||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅಣ್ಣನವರಿಂತುಸಿರಿದರೆ ನಾ | ಬಣ್ಣಿಸುವೆನೇನಿದಕೆ ನಮ್ಮನ |
ರಣ್ಯಕಟ್ಟಿದ ಗುಣವ ಮರೆತಿರೆ | ಮಿಣ್ಣನಿಂದು ||181||
ಸೆರೆಯ ಸಿಕ್ಕಿದರೆಂದು ನಿಮ್ಮನು | ಮರೆಯ ಹೊಕ್ಕಳಲುವರು ಮಡದಿಯ |
ರುರಗನಿಗೆ ಹಾಲೆರೆದು ಫಲವೇ | ನರಿತು ನೋಡೈ ||182||
ಎಂದು ಭೀಮನು ಖತಿಗೊಳಲು ಕರೆ | ದೆಂದ ನರನಿಗೆ ನಿನ್ನ ಹದನೇ |
ನೆಂದು ಯಮಸುತನಾಗ ಮನದೊಳು | ನೊಂದುಕೊಳುತ ||183||
ಒಡನುಣೆನು ಕೌರವರನೆಲ್ಲರ | ಬಿಡಿಸದನಕೆಂದೆನಲು ಫಲುಗುಣ |
ನಡರಿ ರಥವನು ನಡೆಸಿದನು ಧನು | ವಿಡಿದು ಭರದಿ ||184||
ವಾರ್ಧಕ
ಅರಸ ಕೇಳರ್ಜುನಂ ಪೊರಡಲ್ಕೆ ಖೇಚರಂ |
ಮುರಿದು ಕುರುಸೇನೆಯನ್ನಿರದೆ ಕೂಡೈತರಲ್ |
ತರುಬಿದಂ ಗಾಂಡೀವ ವರಧನುವನಂದು ಝೇಂಕರಿಸುತತಿ ವಹಿಲದಿಂದ ||
ಉರುಹುವೆನು ಗಾಂಧರ್ವಲೋಕಮಂ ಬಿಡು ಸೆರೆಯ |
ನರಸ ಕೌರವನನೆಂದಬ್ಬರಿಸಿ ಫಲುಗುಣಂ |
ಸರಳಿಂದ ತಡೆಗಟ್ಟಿದಂ ಚಿತ್ರಸೇನನ ಮಹಾರಥವನಾ ಪಥದೊಳು ||185||
ಭಾಮಿನಿ
ಆ ಖಚರಪತಿ ನರನ ಶರವ ನಿ |
ರಾಕರಿಸಿ ನಭಕೇರಿದನು ಲೋ |
ಕೈಕವೀರರ ಗೆಲಿದೆನೆಂಬುಬ್ಬರದ ಗರ್ವದಲಿ ||
ಪಾಕಶಾಸನಸುತನು ರಥವನು |
ನೂಕಿ ಗಗನಾಂಗಣದಿ ತಡೆವುತ |
ನೇಕ ಶರಗಳ ಕವಿಸಿ ಕೆಡಹಿದ ಯಕ್ಷ ರಾಕ್ಷಸರ ||186||
ರಾಗ ಮಾರವಿ ಏಕತಾಳ
ತಿರುಗುತಲಾ ಖೇಚರಪತಿ ಪಾರ್ಥನ | ಶರಗಳ ಖಂಡಿಸುತ ||
ಸರಸೋಕ್ತಿಯಲಿಂತರುಹಿದ ನಿನ್ನ | ಬ್ಬರಗಳ ನಿಲಿಸೆನುತ ||187||
ಮರುಳೋ ಮೂರ್ಖನೊ ಶೌರ್ಯದ ಪಿತ್ತವು | ಶಿರಕಡರಿತೊ ನಿನಗೆ ||
ಸರಳನು ಸರಿ ಮಾಡದಿರುಸಿರುವೆನವ | ಧರಿಸೆನ್ನಯ ನುಡಿಯ ||188||
ಹುಲಿಯನು ಮುರಿದೊತ್ತಲು ಪಶುಗಳ ಸಂ | ಕುಲಕೇನುಪಹತಿಯೊ ||
ತಳುವದೆ ವಾಯಸಕುಲವಳಿದರೆ ಕೋ | ಗಿಲೆಗೇನೊಡಲುರಿಯೊ ||189||
ಖಳರನು ಕೊಪ್ಪರಿಸಲು ಸಜ್ಜನರಿಗೆ | ತಲೆವೇದನೆಯೇನು ||
ಕುಲಕಂಟಕ ಕೌರವನನು ಕಟ್ಟಿದ | ರಳಲೇನೈ ನಿನಗೆ ||190||
ಹೋದರೆ ಮಾರಿಯ ಮನೆಯೊಳು ಕರೆತಂ | ದಾದರಿಸುವರುಂಟೆ ||
ಬೋಧದೊಳೀಕ್ಷಿಸಿ ತೆರಳೆಲರ್ಜುನ | ಮೂದಲಿಸುತ ನುಡಿದ ||191||
ಭಾಮಿನಿ
ಫಡ ಫಡೆಲವೋ ಖಚರ ನಿನ್ನಯ |
ನುಡಿಯ ಚಾತುರ್ಯಗಳ ಬಲ್ಲೆನು |
ನಡೆಯದೆಮ್ಮೊಳು ಸುರಪುರದ ಸೂಳೆಯರ ಸುಧೆ ಕುಡಿವ ||
ಕಡುಗಲಿಗಳಿರ್ದಲ್ಲಿ ಮೆರೆಸೆಂ |
ದೊಡನೆಸೆಯೆ ಬಲು ಕಾಳಕೂಟದ |
ಕಡಲಿನಂತರಿಭಟನ ಕವಿದವು ಪಾರ್ಥನಂಬುಗಳು ||192||
ಕಂದ
ಫಲುಗುಣನುರುತರ ಶರಮಂ |
ತಳುವದೆ ತರಿದಾಗ ಖಚರಪತಿ ನಯದಿಂದಂ ||
ವಲವೈರಿಯ ಸುತಗೆಂದಂ |
ಛಲಮಂ ಬಿಡು ನಿರ್ದಯನಾಗದಿರೆನುತಾಗಂ ||193||
ರಾಗ ಮಾರವಿ ಅಷ್ಟತಾಳ
ಕೇಳು ಕೇಳೈ ಪಾರ್ಥ | ಕೋಪಿಸಿಕೊಳದಿರು ವ್ಯರ್ಥ |
ಪೇಳುವೆನೀತನಧೂರ್ತ | ಗುಣವ ಧುರಸಮರ್ಥ ||ಪಲ್ಲವಿ||
ಮಡದಿ ಮಕ್ಕಳು ಹಿತವಂತರು ಮ | ತ್ತೊಡ ಹುಟ್ಟಿದವರು ಕೂಡಿ |
ಬಿಡದೀ ಭಾಗ್ಯವ ತೋರಲು ನಿಮಗೆಂ | ದೊಡನೆಲ್ಲರು ಮಾತಾಡಿ ||
ಪಡೆಸಹಿತಲೆ ವಿಪಿನಕೆ ಬಂದನು ಬಹು | ಬಡಿವಾರಂಗಳ ಮಾಡಿ |
ಕೆಡಿಸಿದ ನಮ್ಮುಪವನವನು ಖಚರರ | ಹುಡಿ ಗಟ್ಟಿದನತಿ ಖೋಡಿ || ಕೇಳು ||194||
ಅದು ಕಾರಣ ನಿನ್ನಯ್ಯನು ನೇಮಿಸಿ | ಕದನಕೆ ಕಳುಹಿದನಿಂದು |
ಮದಮುಖರನು ರಣದೊಳು ಭಂಗಿಸಿ ನಿ | ಲ್ಲದೆ ಕ್ಷಿಪ್ರದಿ ತಾರೆಂದು ||
ವದಗಿದೆ ನಿಮ್ಮಯ ಪಕ್ಷದಿ ಬಲಸಹಿ | ತಿದಿರಾಗಹಿತರಕೊಂದು |
ಅಧಮರನೊಯ್ದರೆ ನೀನೇತಕೆ ತಡೆ | ದದುಭುತ ಮಾಡುವೆ ಬಂದು || ಕೇಳು ||195||
ರಾಗ ಮಧ್ಯಮಾವತಿ ಏಕತಾಳ
ಕೇಳು ಖಚರೇಂದ್ರ ನಾನೆಂಬ ನುಡಿಯ |
ಪೇಳುವುದಹುದಹುದಿವದಿರ ಸ್ಥಿತಿಯ || ಕೇಳು  ||ಪಲ್ಲವಿ||
ಮೇದಿನೀಪತಿ ಧರ್ಮರಾಯನ ಮತವಿದು |
ಪಾದಾಕ್ರಾಂತರಾದವರ ಕಾಯಬೇಕೆಂದು ||
ಶೋಧಿಸಿ ನೋಡು ಕ್ಷತ್ರಿಧರ್ಮ ಪದ್ಧತಿಯಿದು |
ವೈದಲ್ಲದೆ ಬಿಡೆನು ಒಪ್ಪಿಕೊಡು ನೀನು || ಕೇಳು ||196||
ಅವರವರ ದುಷ್ಕರ್ಮದೊಳಗವರಳಿವರು |
ಭವಣೆಯು ನಮಗೇನು ಬಿಡಿಸೆಂದನು ||
ಭುವನಸಂಜೀವ ನಮ್ಮಯ ಭಾವ |
ರವಿಗೆ ಕತ್ತಲೆ ಬಂದು ಕವಿವದುಂಟೆಂದು || ಕೇಳು ||197||
ನಿನಗೆ ನಿರ್ಜರಪತಿಯ ನೇಮ ಕಟ್ಟುವುದೆಂದು |
ಎನಗಣ್ಣನಾಜ್ಞೆಯು ಬಿಡಿಸಿ ತಾರೆಂದು ||
ಸನುಮತವಿದು ನೋಡು ಸೆರೆಯ ಬಿಟ್ಟು ಮಾತಾಡು |
ಅನುವಾಗಲ್ಲದಡಿಂದು ಸಮರಕೆ ನಿಂದು || ಕೇಳು ||198||
ವಾರ್ಧಕ
ಪೊಡವೀಶ ಕೇಳರ್ಜುನಂ ಪೇಳ್ದ ನುಡಿಗವಂ |
ಒಡಬಡುತಲಂದು ಕೂಡೈತಂದು ಯಮಜನಂ |
ಬಿಡದೆ ಕಂಡರ್ತಿಯಿಂದ ಮಾತಾಡಿ ಬರುವೆನೆಂದೈತಂದರುತ್ಸಹದೊಳು ||
ತಡೆಯದೈತಂದು ತರಣಿಜಪುತ್ರನಿದಿರೊಳಡ |
ಗೆಡೆದನಿಪ್ಪತ್ತಾರುಮಂದಿ ಸಹಜಾತರುಗ |
ಳೊಡನೆ ಕುರುಪತಿಯನುಂ ಚಿತ್ರಸೇನ ವಿಲಾಸದೊಳಗೆಂದನವನಿಪತಿಗೆ ||199||
ರಾಗ ಸುರುಟಿ ಆದಿತಾಳ
ಕೇಳು ಧರ್ಮರಾಯ | ಪರಮಕ | ಪಾಳು ಹರಿಪ್ರೀಯ ||
ಸೋಲವಿದೆಮ್ಮಯ ನಿಮ್ಮಾಜ್ಞೆಯ ಪರಿ |
ಪಾಲಕರೀ ಭೀಮಾರ್ಜುನ ವೀರರು || ಕೇಳು ||200||
ಖೂಳರಿವಂದಿರನು | ಬಿಟ್ಟರೆ | ಮೇಲಾಗುವರಿನ್ನು ||
ಸೀಳಿಸುತಿದ್ದನು ಸಿಟ್ಟಿನೊಳಿಂದ್ರನು |
ಬಾಳಿಸಿದಿರಲೈ ಭಾಗ್ಯವಿಹೀನರ || ಕೇಳು ||201||
ವಿಷಧರನಂತಿವರು | ವರ್ಮದ | ವಿಷವನು ಬಿಟ್ಟಿರರು ||
ಉಸಿರುವುದೇನೆಲ್ಲವ ಬಲ್ಲವರೊಳು |
ಕುಶಲವು ನಮ್ಮಲ್ಲಿರಲೈ ನಿಮ್ಮದು || ಕೇಳು ||202||
ಭಾಮಿನಿ
ಎಂದ ಮಾತನು ಕೇಳು ನಪ ನಲ |
ವಿಂದಲೆಂದನು ನೀನೆಮಗೆ ನಿಜ |
ಬಾಂಧವನು ದಿಟವೆನುತ ಖಚರೇಂದ್ರನನು ಕಳುಹುತಲೆ ||
ಕಂದುಮೊಗನಾಗಿರುವ ಕುರುಧರ |
ಣೀಂದ್ರನನು ಕಂಡೆಮಸುತನು ಸಲೆ |
ನೊಂದು ಕರೆಸಿದನರಸಿಯನು ಕೌರವನ ಬಿಡಿಸಲಿಕೆ ||203||
ರಾಗ ಬಿಲಹರಿ ಏಕತಾಳ
ಭಾವಕಿಯರ ಕುಲದೇವಿ ದ್ರೌಪದಿ ಬಂದಳ್ |
ಭಾವಜನರಗಿಣಿಯಂದದಿ ಸಭೆಗೆ ||
ಭಾವನವರಿಗಿಂಥ ಭವಣೆ ಬಂದೊದಗಿತೆ |
ಹಾ ವಿಧಿಯೆಂದಳು ಹವಣಿಸಿ ನಗುತ ||204||
ಬಳಲಿಸಿದರೆ ಜಲಕ್ರೀಡೆಗೆ ಬಂದವರ |
ನಳಲಿಸಿದರೆ ನಿಮ್ಮನಯ್ಯ ಖೇಚರರು ||
ಕೊಲಿಸದೆ ಬಿಟ್ಟಿರಲ್ಲ ಕುಜನರನೆಂದು ಮತ್ತೆ |
ಹಲುಬಿ ಹಂಗಿಸಿದಳು ಹರಿಣಾಕ್ಷಿ ನಪನ ||205||
ಉಡುಮುಡಿ ಬಿಚ್ಚಿಸಿದುಪಕಾರಕಿಂದು ನಿಮ್ಮ |
ಬಿಡಿಸುವೆನೆಂದು ಬಿಚ್ಚಿದಳೊಂದು ಕರದಿ ||
ಒಡನೆ ಕೆಳದಿಯರಿಂದ ದುಶ್ಶಾಸನಾದ್ಯರ |
ಹೆಡಮುಡಿಗಂಟ ಕೊಯ್ಸಿದಳು ಕೋಮಲಾಂಗಿ ||206||
ನೊಂದ ಮೈಗಭ್ಯಂಗವ ಮಾಡಿಸುವೆನೆಂದರೆ |
ಒಂದಕೊಂದಿಲ್ಲ ಕಾಡಲ್ಲಿ ಸನ್ನಹವು ||
ಬಂದುದೀ ಭಾಗ್ಯ ನಿಮ್ಮಿಂದಲೆ ನಮಗೆಂದು |
ನಿಂದ್ಯಾಸ್ತುತಿಯಗೈದಳಿಂದೀವರಾಕ್ಷಿ ||207||
ವಾಲೆಭಾಗ್ಯವನುಳುಹಿದಿರೆಂದು ಭಾನುಮತಿ |
ಕಾಲಜಗೆರಗಿ ಕೈಮುಗಿಯಲೆತ್ತಿದನು ||
ಮೇಲೇನು ಚಿಂತೆ ಬೇಡೆಂದು ಕೌರವರನ್ನು |
ಪಾಲಿಸಲಂದು ಕಪಟಹದಯರೈದಿದರು ||208||
ವಾರ್ಧಕ
ಅರಸ ಕೇಳಂದಖಿಳ ಪಡೆಸಹಿತ ಕೌರವಂ |
ಮರಳಿದಂ ದುಮ್ಮಾನದಿಂ ನೊಂದು ಸಕಲರಂ |
ತೆರಳಿಚಿದನಿಭಪುರಗೆ ಮೌನದಿಂ ಬಂದು ಭಾಗೀರಥಿಯ ತೀರದೆಡೆಯಾ ||
ತರಿಸಿ ತಜ್ಜಲಕೆ ಗೋಮಯವೆರಸಿ ನೆಲನ ಬಳಿ |
ಕಿರದೆ ಶುದ್ಧೀಕರಿಸಿ ದರ್ಭೆಯಂ ಹರವಿಕೊಂ |
ಡೊರಗಿದಂ ಪ್ರಾಯೋಪವೇಶದಿಂದಾಸೆಯಂ ತೊರೆದು ಕಠಿನವ್ರತದೊಳು ||209||
ಭಾಮಿನಿ
ಇಂತು ಕೌರವನಿರಲಿಕಾತನ |
ಕಾಂತೆಯಾಗಿಹ ಭಾನುಮತಿ ಕೇ |
ಳ್ದಂತರಿಸದೈತಂದಳಧಿಕಪ್ರಲಾಪತಾಪದಲಿ ||
ಭ್ರಾಂತುಬುದ್ಧಿಯದೇನುಸಿರಿನಿ |
ಮ್ಮಂತರಂಗದ ಸ್ಥಿತಿಯೆನುತಲಿ |
ಚಿಂತಿಸುತ ನುಡಿಸಿದಳು ಬಿಡದಾ ಕಪಟಹದಯನನು ||210||
ರಾಗ ಕೇದಾರಗೌಳ ಆದಿತಾಳ
ಏನು ಬುದ್ಧಿ ಮಾಡಿ ಮಲಗಿದಿ | ರಿಂದು ಪೇಳಿರೆನಗೆ ||
ಮಾನನಿಧಿ ಮಾತಾಡಬಾರದೆ | ಮೌನವೇಕೆನ್ನೊಡನೆ ಈ ಪರಿ || ಏನು  ||ಪಲ್ಲವಿ||
ತಾನು ಹೊರತೇನೇಳಿ ಹೊಗುವ ಕ | ಶಾನುಕುಂಡವನ್ನು |
ಬಳಿಕಿಂ | ದೀ ನದಿಯ  ಮಡುವಿಂಗೆ ಧುಮುಕುವ || ಪ್ರಾಣವೇತಕಿನ್ನು ||
ಗರಳವಿ | ತಾನ ತರಿಸಿ ಬೇಗ ಬಿಡದೆ | ಪಾನ ಮಾಡುತಿಂದು ||
ಪರಗತಿ | ಧ್ಯಾನಮಾಡು | ಈ ನಿರಶನದ |
ಹೀನವ್ರತವನು ನೀಗಿರಿಂದಿದು || ||211||
ಕಾಂತೆ ಕೇಳ್ ನೀನೆಂದ ಪರಿ ಮರ | ಣಾಂತಕೇ ಹಿತವಲ್ಲ ||
ನಿರಶನ | ವಾಂತು ಶರೀರ ನೀಗೆ ವರಗತಿ | ಬಂತು ತಡೆಯದಲ್ಲ ||
ನಾನಾ | ಕುಂತಿಯಣುಗರು ಪಾಲಿಸಿದ ತನು | ವಾಂತು ಬಾಳಿದರೇನು ||
ಸ್ವಾರ್ಥವು | ಪಂಥ ಸುಡು ಸುಡ್ಯಾಕೆ ದೊರೆತನ |
ವಿಂತಳಿವೆ ನೀ ಕಾಡಬೇಡವೆ || ||212||
ದ್ರೋಣ ಭೀಷ್ಮ ಕಪಾದ್ಯರೆಂದುದ | ಕಾಣದುಪೇಕ್ಷೆಯಲಿ |
ಮರೆತಿರ | ದೇನು ಹೆಂಗಸು ಪೇಳ್ದಳೆನದೆ ನಿ | ಧಾನಿಸಿ ಪ್ರೇಮದಲಿ ||
ನಿಮ್ಮಯ | ಪ್ರಾಣವನುಳುಹಿದ ಪಾಂಡುಸುತರಿಗೆ | ಕ್ಷೋಣಿಯ ಧರ್ಮವನ್ನು ||
ಕೊಡಲು ಪ್ರ | ವೀಣರಿವರೆಂದಾಡಿಕೊಂಬರು |
ಜಾಣರಾದವರೆಲ್ಲ ಜಗದೊಳು || ಏನು ||213||
ಭಾಮಿನಿ
ಅರಸ ಕೇಳವಳೆಂದ ಮಾತಿಗೆ |
ಕುರುಪತಿಯು ಮನಮರುಗದೆಂದನು |
ತರುಣನಿಂದಲೆ ರಾಜ್ಯಭಾರವಮಾಡು ನೀನೆನುತ ||
ಭರದಿ ಬೀಳ್ಗೊಳಲಂದು ಕೇಳುತ |
ಮರುಗುತಲೆ ಗಾಂಧಾರಿ ಸೊಸೆಯರ |
ವೆರಸಿ ಬಂದಳು ನಿಜ ತನೂದ್ಭವನಿರ್ದ ಬಳಿಗಂದು ||214||
ರಾಗ ಗೌಳನೀಲಾಂಬರಿ ಏಕತಾಳ
ಯಾತಕಿಂಥ ಚಿಂತೆ ನಿನಗೆ | ಕಂದಾ ಕಂದ | ಒಂದು |
ಮಾತನಾಡು ಮನದ ದಢವ | ಕಂದಾ ಕಂದ ||
ಧಾತುಗೆಟ್ಟಿತ್ಯಾಕೊ ಮುಖವು | ಕಂದಾ ಕಂದ | ಇಂಥ |
ರೀತಿಯೊಳ್ ಮಲಗಿರ್ಪುದೇನು | ಕಂದಾ ಕಂದ ||215||
ಮಡಿವೆನೆಂಬ ಮನವಿದೇನೊ | ಕಂದಾ ಕಂದ || ಮುಂದೆ |
ಪೊಡವಿಯ ಪಾಲಿಪರ್ಯಾರು | ಕಂದಾ ಕಂದ ||
ಒಡಹುಟ್ಟಿದವರ್ಗೇನು ಗತಿಯೊ | ಕಂದಾ ಕಂದ | ನಿನ್ನ |
ಮಡದಿಯೆಂತು ಸೈರಿಸುವಳೊ | ಕಂದಾ ಕಂದ ||216||
ಚಿತ್ರಸೇನನೇನ ಗೈದ | ಕಂದಾ ಕಂದ | ಪಾಂಡು |
ಪುತ್ರರಿಂದೇನಾಯಿತಯ್ಯ | ಕಂದಾ ಕಂದ ||
ಶತ್ರುಗಳಿರಗೊಡರೇನೊ | ಕಂದಾ ಕಂದ | ಇದು |
ಕ್ಷಾತ್ರಧರ್ಮವಲ್ಲ ನೋಡು | ಕಂದಾ ಕಂದ ||217||
ಭಾಮಿನಿ
ಹಣೆಗೆ ಹಣೆಯನು ಚಾಚಿ ಕುವರನ |
ಗುಣವ ವರ್ಣಿಸುತಳುವ ಜನನಿಗೆ |
ಮಣಿದು ಪೇಳ್ದನು ಕೌರವೇಶ್ವರನಧಿಕ ದುಗುಡದಲಿ ||
ಎಣಿಸಬೇಡೌತಾಯೆ ತನ್ನಯ |
ಋಣವು ತೀರಿದುದೈಸೆ ಸುತ ಲ |
ಕ್ಷಣನ ಕಂಡೀ ದುಃಖವನು ಸಂತೈಸು ನೀನೆಂದ ||218||
ರಾಗ ಶಂಕರಾಭರಣ ಏಕತಾಳ
ಅಮ್ಮ ಕೇಳಂಜದಿರಿನ್ನು | ತಮ್ಮನಾದ ದುಶ್ಶಾಸನಗೆ |
ರಮ್ಯದಿ ಪಟ್ಟವ ಕಟ್ಟು | ಸಮ್ಮತವಿದು ||219||
ನೂರೊಂದು ಮಕ್ಕಳಲಿ ನಿನ | ಗೋರುವನಳಿದರೇನು ||
ಬೇರುಂಟು ನೂರ್ವರು ಸುಕು | ಮಾರರೆಣಿಕೆಗೆ ||220||
ಎಂದು ಕೌರವೇಂದ್ರ ಮೌನ | ದಿಂದಿರಲು ಗಾಂಧಾರಿಯು |
ನೊಂದು ಕೊಂಡಳಾಗ ಬಂದ | ನಂಧಕನಪನು ||221||
ರಾಗ ತುಜಾವಂತು ಝಂಪೆತಾಳ
ಕಂದ ನಿನಗೀ ಬುದ್ಧಿ | ಬಂದುದೇಕಿಂದು |
ಕಂದೆರೆದು ಮಾತಾಡು | ಕುಂದುಕೊರತೆಯಿದೆಂದು || ಕಂದ ||ಪಲ್ಲವಿ||
ಯಾಕೆ ದರ್ಭಾಸನವ ಹಾಕಿ ಮಲಗಿಹುದಿಂತು |
ವ್ಯಾಕುಲವಿದೇನೆಂದು ಪೇಳೆನ್ನೊಳಿಂದು ||
ಕಾಕುತನವನು ಬಳಸದಿರು ಬಂದ ಭಯವೇನು |
ಸಾಕಿನ್ನು ಚಿಂತೆಗಳ ಬಿಟ್ಟು ಮಾತಾಡು || ಕಂದ ||222||
ಅರುಹಲಿಲ್ಲವೆ ಮೊದಲು ತೆರಳದಿರು ವನಕೆಂದು |
ಗುರುಭೀಷ್ಮ ಕೃಪರೆಂದ ಪರಿ ತಿಳಿಯದಾದೆ ||
ಕರೆಸು ಪಾಂಡವರನ್ನು ಧರಣಿಯರ್ಧವನಿತ್ತು |
ಕುರುಕುಲವನುದ್ಧರಿಸು ಬರಿದೆ ಕೆಡಬೇಡ || ಕಂದ ||223||
ಅನುಜರಲ್ಲವೆ ನಿನಗೆ ಆಪತ್ತಿಗೊದಗಿದರೆ |
ಮನಕೆ ಮತ್ಸರವೇನು ಗ್ರಹಿಸದರ ನೀನು ||
ಘನ ಕೀರ್ತಿ ಬಹುದಿನ್ನು ಕರೆಸು ಪಾಂಡವರನ್ನು |
ವಿನಯದಲಿ ತೊರೆ ಮನದ ದುಗುಡವಿದನೆಂದ || ಕಂದ ||224||
ಭಾಮಿನಿ
ಸಷ್ಟಿಪಾಲನೆ ಲಾಲಿಸಾ ಧತ |
ರಾಷ್ಟ್ರನಾಡಿದ ನುಡಿಗೆ ಕುರುಪತಿ |
ಸಿಟ್ಟಿನಿಂದುಸಿರಿದನು ನೀವಾ ಪಾಂಡವರ ಕರೆಸಿ ||
ಸಷ್ಟಿಯರ್ಧವನಿತ್ತು ಪಾಲಿಪು |
ದಿಷ್ಟ ನಿಮ್ಮದೆನುತ್ತ ಮಲಗಿರ |
ಲಷ್ಟರೊಳು ದುಶ್ಯಾಸನನು ಬಂದಳುತಲೆರಗಿದನು ||225||
ರಾಗ ನೀಲಾಂಬರಿ ಆದಿತಾಳ
ಅಣ್ಣ ನಿನಗೀ ಕ್ಲೇಶವೇನು | ಬಣ್ಣಿಸೆನ್ನೊಳಿಂದು ||
ಬಣ್ಣಗೆಟ್ಟಿತಲ್ಲ ನೋಡು | ಕಣ್ಣೆತ್ತಿ ಮಾತಾಡು ||226||
ಕ್ಷತ್ರಿಯರಿಗೆ ಧರ್ಮವಲ್ಲ | ಶಾಸ್ತ್ರದಿ ನೋಡೆಲ್ಲ ||
ಶತ್ರುಗಳಿಗೆ ಸುದ್ದಿ ಹೋಯ್ತು | ಧಾತ್ರಿಯರಿಗಾಯ್ತು ||227||
ಅಳಿದರೆ ನಿನ್ನೊಡನಳಿವೆ | ಉಳಿದರೆ ನಾನುಳಿವೆ ||
ಬಳಲಿಸದಿರು ತನುವನೆಂದು | ಸೆಳೆದಪ್ಪಿದನಂದು ||228||
ಭಾಮಿನಿ
ಜನಪ ಕೇಳಂದಿನಲಿ ದುಶ್ಯಾ |
ಸನನು ದುಗುಡದಿ ದುಃಖಿಸುತ ನಿಜ |
ತನುವ ನೀಗುವೆ ನಿನ್ನೊಡನೆ ನಿಶ್ಚಯವಿದೆಂದೆನುತ ||
ಮನಮರುಗುತಗ್ರಜನನಪ್ಪಿರ |
ಲನಿತರೊಳಗುಸಿರಿದನು ರಾಜ್ಯವ |
ನನುಕರಿಸಿ ಸಮ್ಮತದಿ ಸೇಸೆಯ ತಳಿವೆ ತಾನೆಂದ ||229||
ರಾಗ ನೀಲಾಂಬರಿ ತ್ರಿವುಡೆತಾಳ
ತಮ್ಮ ಕೇಳ್ಯಾಕೆ ಚಿಂತಿಪುದಿಂದು | ಕ್ಷತ್ರಿ | ಧರ್ಮವಣ್ಣನ ಮೇಲನುಜರೆಂದು ||
ಸುಮ್ಮನೆ ನಡೆ ಮರುಗದಿರಿನ್ನು | ಘನ | ರಮ್ಯದಿ ಪಾಲಸು ಪ್ರಜೆಯನ್ನು ||230||
ಮುಪ್ಪಿನ ತಾಯಿತಂದೆಗಳನು | ನೋಡಿ | ಒಪ್ಪಾಗಿ ನಡೆಸು ಸೋದರರನು ||
ತಪ್ಪದೀ ವ್ರತ ಸಾಧಿಸಿದವರ್ಗೆ | ಮುಕ್ತಿ | ಬಪ್ಪುದು ನಿಜ ಶಾಸ್ತ್ರವರಿತರ್ಗೆ ||231||
ದುಮ್ಮಾನವಾದ ಶರೀರವನು | ಪೊತ್ತು | ಕರ್ಮಿಗಳಂತಿರಲಾರೆನು ||
ಶರ್ಮದಿ ಕಾಯವನೀಡಾಡಿ | ಸತ್ಯ | ಧಾರ್ಮಿಕನೆನಿಸುವೆ ಸುಖಗೂಡಿ ||232||
ದ್ವಿಪದಿ
ಭೂಪ ಕೇಳಿಂತು ದುಶ್ಯಾಸನಗೆ ಪೇಳ್ದು |
ತಾ ಪಿರಿದು ಮೌನವನು ತನ್ನೊಡನೆ ತಾಳ್ದು ||233||
ಮಾತಾಡದಿರಲು ಮರುಗುತಲೆ ಸಹಭವನು |
ಕಾತರಿಸಿ ಮನದೊಳಗೆ ಕರಗುತೈದಿದನು ||234||
ಈ ತೆರದೊಳಿರುತಿರ್ಪ ಕೌರವನ ಬಳಿಗೆ |
ಪ್ರೀತಿಯಲಿ ನಾಗರಿಕಜನರನಿತರೊಳಗೆ ||235||
ಬಂದು ಸಂತೈಸಿದಡೆ ಕೇಳದಿರಲಾಗ |
ಮಂದಮತಿಯಿಂದರಸನಿರುತಿರಲು ಬೇಗ ||236||
ಇನನಿಳಿದನಂಬುಧಿಯೊಳಪರರಾತ್ರಿಯಲಿ |
ದನುಜರೈತಂದು ಕೌರವನ ಸಾಮದಲಿ ||237||
ಬೆಂಬಿಡದೆ ಪಾತಾಳಕೊಯ್ದು ಶೌರ್ಯದಲಿ |
ಬೆಂಬಲಕೆ ತಾವಿರುವೆವೆಂದರೊಲವಿನಲಿ ||238||
ರಾಗ ಕೇದಾರಗೌಳ ಝಂಪೆತಾಳ
ಅರಸ ಬಿಡು ಚಿಂತೆಗಳನು | ಪಾಂಡವರ | ಧುರಕೆ ನಾವೆಲ್ಲರಿನ್ನು ||
ಭರದಿ ಬೆಂಬಲಕೆ ಬಂದು | ರಿಪುಗಳನು | ತರಿದು ಕೆಡಹುವೆವು ಮುಂದು ||239||
ನೋಡು ದಾನವಕೋಟಿಯ | ಸಂಗರಕೆ | ಕೂಡೆ ಬಹ ಧೀರತತಿಯ ||
ಪೀಡಿಸಿದ ಖೇಚರರನು | ಸದೆಬಡಿದು | ತೋಡಿ ತಿಂಬೆವು ಕರುಳನು ||240||
ದಿವಿಜರಾ ಪಾಂಡುಸುತರು | ಭೂತಳದೊ | ಳವತರಿಸಿ ಬಂದಿರುವರು ||
ಅವನಿಯ ತಿಲಾಂಶ ನೀನು | ಕೊಡದಿರೈ | ಭವಣಿಬಡಿಸುವೆವವರನು ||241||
ಎಂದು ಗರ್ಜಿಸಿ ಖೂಳರು | ದಯದಿ ಕರೆ | ತಂದು ಭೂಪನನೆಲ್ಲರು ||
ಚಂದದಿಂ ಕಳುಹಿಕೊಡಲು | ನಿಜ ಗಹಕೆ | ಬಂದಿರ್ದನುತ್ಸವದೊಳು ||242||
ಕನಲಿ ಮಾರಣಮಖವನು | ಮಾಡುತಿರ | ಲಿನಿತಾವ ವಾರ್ತೆಗಳನು ||
ಜನರಿಂದ ಕೇಳಿ ನಗುತಾ | ಪಾಂಡವರು | ದಿನವ ಕಳೆದರು ನೋಡುತ ||243||
ವಾರ್ಧಕ
ಭೂಪಾಲ ಕೇಳಿಂತು ಚಿಂತಿಸುತ ತನ್ನ ಸ್ವ |
ರೂಪಾನುಸಾರದಿಂ ಗ್ರಹಿಸಿದಂ ಕೌರವಂ |
ದ್ರೌಪದಿಯ ಗರ್ವಮಂ ಖಂಡಿಸುವ ದುರ್ಮಾರ್ಗವೊಂದರಿತು ನಿಶ್ಚಯದಲಿ ||
ತಾಪದಿಂ ಬೆಂದು ಬಂದಾ ಸಿಂಧುದೇಶದ ಮ |
ಹೀ ಪತಿಯ ಬಳಿಗಾಗ ಬರಲಿದಿರ್ಗೊಂಡು ಬಹ |
ಳೋಪಚಾರಗಳೆಸಗಿ ಕುಳ್ಳಿರಿಸಲರುಹಿದಂ ತನಗಾದ ದುಸ್ಥಿತಿಯನು ||244||
ರಾಗ ಸಾವೇರಿ ಮಟ್ಟೆತಾಳ
ಕೇಳು ಸಿಂಧುನಪಾಲ | ಕೀರ್ತಿಯೊಳತಿ ಗುಣಶೀಲ |
ಪೇಳುವೆನೇನವಮಾನದ | ಸ್ಥಿತಿಯನೀ ವ್ಯಥೆಯ || ಕೇಳಯ್ಯ  || ಪಲ್ಲವಿ ||
ಘೋಷ ಯಾತ್ರೆಯ ನೆವದಿ | ಪೋಗಿ ದ್ವೈತಾರಣ್ಯದಿ |
ತೋಷದಿ ಬೀಡಿಕೆ ಮಾಡಿ | ಮಗ ಬೇಟೆಯಾಡಿ ||
ಆ ಸಮಯದಿ ಜಲಕ್ರೀಡೆಗೆ | ಅಂಗನೆಯರು ಕೂಡರ್ತಿಗೆ |
ಲೇಸಿಂದಟ್ಟಿದೆ ವನಕೆ | ಪೊಗುತಿರಲಾಕ್ಷಣಕೆ || ಕೇಳಯ್ಯ ||245||
ತಡೆದು ಬಾಗಿಲಭಟರು | ಬಿಡದೆ ಕದನ ಗೈದರು |
ಜಡಿದೊತ್ತುತ ನಮ್ಮವರು | ಜವಗೆಡಿಸಲ್ಕವರು ||
ಒಡೆಯನಿಂಗೋಡುತ್ತ ಪೇಳಿ | ಒಡನೆ ಖೇಚರ ಧಾಳಿ |
ನಡೆತಂದೆಸಗಲಾ ಯುದ್ಧದಿ | ಕೆಡಹಿದರಾಕ್ಷಣದಿ || ಕೇಳಯ್ಯ ||246||
ಚಿತ್ರಸೇನನು ತಾ ಬಂದು | ಚಿತ್ರದಿ ಕಟ್ಟಲಿಕಂದು |
ಗೋತ್ರಾರಿಯ ಸುತ ತಡೆದು | ತರಲಾಕ್ಷಣ ಬೈದು ||
ವಸ್ತ್ರದ ನೆವನವ ಕೊಟ್ಟು | ವಾಕ್ಪಂಥದ ಕೂರ್ಗಣೆ ತೊಟ್ಟು |
ಶಸ್ತ್ರಗಳಿಂದಿರಿದು ಕೈಯ | ಬಿಡಿಸಿದಳೀ ಪರಿಯ || ಕೇಳಯ್ಯ ||247||
ವಾರ್ಧಕ
ಕೇಳ್ದಾ ಜಯದ್ರಥಂ ಧೈರ್ಯಮಂ ಭಾವಂಗೆ |
ಪೇಳ್ದನಾ ದ್ರೌಪದಿಯನೆಳೆತಂದು ಕೈಸೆರೆಯೊ |
ಳಾಳ್ದಪೆಂ ನಿಮಗೀಸು ಚಿಂತೆ ಬರಿದೇಕೆಂದು ಬೋಳೈಸಿದಂ ನಪನನು ||
ತಾಳ್ದೊಡನೆ ಹರುಷಮಂ ತನ್ನ ಬೆಂಬಲಕೆ ಕ |
ಟ್ಟಾಳ್ಗಳಂ ಮದದಾನೆ ಕುದುರೆಗಳನರೆನಿಮಿಷ |
ದೋಳ್ಧುರಕೆ ಕೂಡಿಸಿದನೇನೆಂಬೆನವನ ಗರ್ವೋದ್ರೇಕತನವನಂದು ||248||
ಭಾಮಿನಿ
ಕರಿಘಟೆಗಳಿಪ್ಪತ್ತು ಸಾವಿರ |
ತುರಗಚಯವೈವತ್ತು ಸಾವಿರ |
ವೆರಸಿ ಬಂತು ಮಹಾರಥವು ಹದಿಮೂರು ಸಾವಿರವು ||
ಚರಣಪಟುಭಟರೈದು ಲಕ್ಷವು |
ಬೆರಸಿ ಬಲುತರ ವಾದ್ಯಘೋಷದಿ |
ಪೊರಡುತಿರೆ ಜೋಯಿಸರು ಬಂದರುಹಿದರು ಭೂಪತಿಗೆ ||249||
ರಾಗ ಕಾಪಿ ಅಷ್ಟತಾಳ
ಜೀಯ ಲಾಲಿಪುದೆಮ್ಮ ಮಾತ | ಮುಂ |
ದಾಯಾಸ ಬರುವುದು ನೋಡು ವಿಖ್ಯಾತ || ಜೀಯ || ಪಲ್ಲವಿ ||
ಇನ ಚಂದ್ರ ಕುಜ ಬುಧರುಗಳು | ನೋಡ |
ಲನುವಲ್ಲ ಸುರಗುರು ವೈರಿ ಕ್ಷೇತ್ರದೊಳು ||
ಘನ ನೀಚ ಶನಿ ಶುಕ್ರರುಗಳು | ಮುಂದೆ |
ಗುಣಿಸಲು ವಿಪರೀತ ರಾಹು ಕೇತುಗಳು || ಜೀಯ ||250||
ಸ್ಥಾಯಿಗಳಿಂಗಪಜಯವು | ಪರ |
ಸ್ಥಾಯಿಗಳಿಂಗೊಳ್ಳಿತಾಗಿ ನಿರ್ಭಯವು ||
ಆಯವಿದ್ದರಿತರೆ ಜಯವು | ನಿಮ್ಮ |
ಪಾಯವಿನ್ನೆಂದುದು ಜೋಯಿಸಚಯವು || ಜೀಯ ||251||
ವಾರ್ಧಕ
ಅರಸ ಕೇಳವರುಕ್ತಿ ಕೇಳ್ದೊಡಂಬಡದಾಗ |
ಪೊರಡುತಿರಲುರಿ ಹೊಗೆಯು ದಿಕ್ಕಿನಲಿ ಸೂಸುತಿರ |
ಲೊರಲಿದವು ಗೋಮಾಯು ದೆಸೆ ದೆಸೆಯೊಳಂದು ಸಂಗರಭಯಂ ತೋರುತಿರಲು ||
ದುರುಳನದನೆಣಿಸದತಿ ಶೌರ್ಯ ಪ್ರತಾಪದಿಂ |
ಭರದೊಳುರವಣಿಸಿ ಪಯಣದ ಮೇಲೆ ಪಯಣದಿಂ |
ವರ ಪಾಂಡುಸುತರಿರ್ಪ ವನಸಮೀಪಕೆ ಬಂದು ಹರಹಿದಂ ಪಾಳೆಯವನು ||252||
ಭಾಮಿನಿ
ಭೂವರೋತ್ತಮ ಕೇಳು ಪಾಂಡವ |
ರೈವರಿಲ್ಲದ ವೇಳೆಯಲಿ ಪ |
ಟ್ಟಾವಳಿಯ ವಿವಿಧಾಭರಣಗಳ ಕೊಟ್ಟು ಚರರುಗಳು ||
ಠೀವಿಯಲಿ ಸೈಂಧವನು ಕಳುಹಲು |
ದೇವಿಯರ ಬಳಿಗಾಗಿ ಬಂದು ಸು |
ಪಾವುಡದ ಗಂಟಿಳುಹಿ ಬಿನ್ನೈಸಿದರು ಸೇವಕರು ||253||
ರಾಗ ಸುರುಟಿ ಆದಿತಾಳ
ಲಾಲಿಪುದೆಲೆ ತಾಯೆ | ಸದ್ಗುಣ |
ಶೀಲೆ ಪಾಂಡವಪ್ರೀಯೆ || ಲಾಲಿ || ಪಲ್ಲವಿ ||
ಸಿಂಧುದೇಶದ ನಪನು | ಪಾವುಡಗಟ್ಟಿ | ಇಂದು ನಿಮ್ಮೆಡೆಗೆಮ್ಮನು ||
ಚಂದದಿ ಕಳುಹಿದನು | ನೀವಿದನೆಲ್ಲ | ಹೊಂದಿ ಶಂಗರಿಪುದಿನ್ನು  || ಲಾಲಿ ||254||
ನಾರುಸೀರೆಯ ಬಿಟ್ಟು | ಪಟ್ಟಿಯನುಟ್ಟು | ಭೂರಿಭೂಷಣ ತೊಟ್ಟು ||
ಸಾರದಿ ಮನವಿಟ್ಟು | ಹಸಿರು ಕುಪ್ಪಸ | ಪೇರುರಕಳವಟ್ಟು || ಲಾಲಿ ||255||
ಅಗಿಲು ಗಂಧವ ಪೂಸಿ | ಪಣೆಯೊಳು | ಮಗಮದ ಬೊಟ್ಟಿರಿಸಿ ||
ಸೊಗಸಿಂದಲಂಕರಿಸಿ | ಚಿತ್ತದ | ದುಗುಡವ ನೆರೆ ತ್ಯಜಿಸಿ || ಲಾರಿ ||256||
ರಾಗ ಶಂಗಾರಿ ಏಕತಾಳ
ಚರರು ನೀವ್ ಬಂದುದು ಲೇಸಾಯಿತಿದು ನಿಮ್ಮ |
ವರು ನಮಗಿನ್ನೇನಹಿತರೇ ||
ಮೆರೆವ ದುಶ್ಯಲೆ ಜಯದ್ರಥ ಮೊದಲಾದರ್ಗೆ |
ನಿರತ ಸೌಖ್ಯವೆ ನಿಮ್ಮೂರೊಳಗೆ ||257||
ಈ ಪಟ್ಟೆ ಪೀತಾಂಬರಗಳೇಕೆ ಗಂಧಾನು |
ಲೇಪನವೇಕೆ ಸುವ್ರತೆಗೆ ||
ಭೂಪರಿಗೊಪ್ಪಿಸಿ ಬರುವರೀ ಕಾಡ ಸ |
ಮೀಪ ದೊಳಿರಿಯೆಂದಳಬಲೆ ||258||
ಬಡವನೇ ನಮ್ಮ ಭೂಪತಿ ಬೇರೆ ರಮಣರಿ |
ಗುಡುಗೊರೆಯನು ಕಳುಹುವನು |
ತೊಡುವುದೆಂದೆನೆ ಕೇಳಿ ಗರ್ಜಿಸಿ ದ್ರೌಪದಿ |
ನಡೆದಳು ತಳಿರಮಂಟಪಕೆ ||259||
ಭಾಮಿನಿ
ವಸುಮತೀಶನೆ ಲಾಲಿಸಾಕ್ಷಣ |
ಮಸುಳಿತವದಿರ ಮೋರೆ ಕಾರ್ಯದ |
ಬೆಸಗು ಹತ್ತದೆ ಬಂದು ಪೇಳ್ದರಸಾಧ್ಯವೆಂದೆನುತ ||
ಉಸುರುತಿರಲುಬ್ಬಣ ಕಠಾರಿಯ |
ನಸಮಚಿತ್ತನು ಧರಿಸಿ ತಾನೀ |
ಕ್ಷಿಸುವೆನೆನುತಲೆ ಬಂದನಾ ಪಾಂಚಾಲೆಯಿದ್ದೆಡೆಗೆ ||260||
ರಾಗ ಸಾಂಗತ್ಯ ರೂಪಕತಾಳ
ಬರವ ಕಾಣುತ ಮುನಿನಿಕರವೆಚ್ಚರಿಸಲು |
ಬ್ಬರಿಸೆ ಪಾಂಚಾಲನಂದನೆಯು ||
ಮುರಿದೆದ್ದು ಒಳಗೈದುತಿರಲಂಜಲ್ಯಾಕೆ ಬಂ |
ದಿರುವೆ ಜಯದ್ರಥನೆಂದ ||261||
ಮತಿವಂತ ಕೇಳು ನೀ ನಮಗಣ್ಣನಾದ ಮೇ |
ಲತಿ ಭೀತಿಯೇನು ನಿನ್ನೊಡನೆ ||
ಪತಿಶೂನ್ಯಗಹವೆಂಬುದನು ಬಲ್ಲೆಯದರಿಂದ |
ಪತಿವ್ರತೆಯರಿಗೀ ಲಕ್ಷಣವು ||262||
ಪೇಳುವದೇನು ನಿನ್ನ ಪತಿವ್ರತಾಶೀಲವ |
ನಾಳುವರೈವರು ಬಿಡದೆ ||
ಸೂಳೆಯರ್ಗಾದರೊಬ್ಬನೆ ಪುರುಷನೆಂ |
ದಾಳ್ವರ್ ಬಿಂಕದೊಳೆನುತಿರ್ದ ||263||
ಹರನಾಜ್ಞೆಯಿಂದ ಪುರುಷರೈವರಾದರು |
ಮರುಳೆ ನೀನೇನದ ಬಲ್ಲೆ ||
ಇರಬಾರದಿವ ನಮ್ಮ ಹಿತಶತ್ರುವೆನುತಲೆ |
ತಿರುಗಿ ಪೋಪಳ ಕಾಣುತೆದ್ದ ||264||
ವಾರ್ಧಕ
ವಸುಧೀಶ ಲಾಲಿಸೈ ಖೂಳನಿಂತೆಂದು ಗ |
ರ್ಜಿಸುತೇಳುತಿರಲಂದು ಮಿಡುಕಿದಳು ಭಯದೊಳಾ |
ಶಶಿವದನೆ ಪರ್ಣಮಂದಿರವನೊಳವೊಕ್ಕಡಡ ಹಾಯ್ದು ಬಿಡುಮುಡಿಯನೆಳೆದು ||
ಕುಸುಬಿ ಬರಸೆಳೆಯಲೊರಲಿದಳೆಮಜ ಹಾ ಭೀಮ |
ನಸಮಬಲ ಪಾರ್ಥ ಹಾಯೆಂದಡಲ್ಲಿಂದ ಪೊರ |
ಡಿಸಿಕೊಂಡವಂ ನೂಕುತೆಳತರಲ್ ಕೂಗಿದಳ್ ಕಲ್ಮರಂ ಕರಗುವಂತೆ ||265||
ಭಾಮಿನಿ
ಆ ಸಮಯದಲಿ ಸುಜನತತಿಯ |
ಡ್ಡೈಸಿದರೆ ಖಂಡೆಯವನಾ ಖಳ |
ಬೀಸುತಲೆ ಬೇಗದಲಿ ಪೊಕ್ಕನು ಸತಿಸಹಿತ ಪಡೆಯ ||
ತೋಷದಲಿ ರಥದೊಳಗಿರಿಸಿಕೊಂ |
ಡಾ ಸಮರ್ಥನು ಗಮಿಸುತಿರೆ ಘನ |
ಘೋಷದಲಿ ಕೂಗಿದಳು ದ್ರುಪದಜೆ ಕನಲಿ ಕಂಗೆಡುತ ||266||
ರಾಗ ಭೈರವಿ ಆದಿತಾಳ
ಪುರುಷರಿಲ್ಲದ ವೇಳ್ಯದೊಳು | ಬಂದು | ಸರಸವಾಡುತ ಗರ್ವದೊಳು ||
ತುರುಬು ಹಿಡಿದು ಕುಸುಬೆಳೆದು | ಕೊಂ | ಡಿರದೊಯ್ವನು ಬರಸೆಳೆದು ||267||
ಪಾಂಡುನಪಾಲನ ಸೊಸೆಯ | ವರ | ಪಾಂಡವರೈವರರಸಿಯ ||
ಲಂಡದಶಾಸ್ಯನ ತೆರದಿ | ಎಳೆ | ಕೊಂಡೊಯ್ಯುವನತಿ ಭರದಿ ||268||
ಧೌಮ್ಯಾದಿ ಮುನೀಂದ್ರರಿರಾ | ಶ್ರುತಿ | ಗಮ್ಯಶಾಸ್ತ್ರಜ್ಞರಿರ ||
ಘಮ್ಮನೆ ರಥವನು ತಡೆಸಿ | ಎನ್ನ | ಧರ್ಮದ ಸೆರೆಯನು ಬಿಡಿಸಿ ||269||
ಖೂಳ ಜಯದ್ರಥ ಬಂದು | ಎನ್ನ | ಕೋಳುಗೊಂಡೊಯ್ವ ತಾನಿಂದು ||
ನೀಲಾಂಗನೆ ಸಲಹೆಂದು | ವರ | ಬಾಲಕಿ ಮರುಗಿದಳಂದು ||270||
ಭಾಮಿನಿ
ಇಂತು ದುಃಖಿಸುತಿರಲಿಕಾ ಸಮ |
ಯಾಂತರದಿ ವರಧೌಮ್ಯಮುನಿಪನು |
ತಾಂ ತಳುವದೈತಂದನಬಲೆಯ ಮೊರೆಯ ಕೇಳುತಲೆ ||
ಚಿಂತಿಸುತ ರಕ್ಷೋಘ್ನಸೂತ್ರವ |
ನಂತರಿಸದಡಿಗಡಿಗೆ ಜಪಿಸುತ |
ನಿಂತು ಪೇಳಿದನೆಲೆ ಜಯದ್ರಥ ಬೇಡ ಬಿಡುಯೆನುತ ||271||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಏತಕೊಯ್ವೆಯೊ ದ್ರುಪದಜೆಯನು | ಬಿಡು |
ಘಾತಕತನದ ಚಿತ್ತವ ನೀನು ||
ನೀತವೆ ನಿನ್ನನುಜಾತೆಯ | ಇಂಥಾ |
ರೀತಿಯೊಳೊಯ್ವರೆ ಖ್ಯಾತೆಯ ||272||
ಆರು ಕೊಟ್ಟರು ಈ ವಿಚಾರವ | ಅತ್ತ |
ಸಾರೊ ಸುಮ್ಮನೆ ಮುದಿಹಾರುವ ||
ಮೋರೆಯಿಲ್ಲದ ಮಾತನಾಡದೆ | ನಿನ್ನಾ |
ಚಾರದೊಳಿರು ಇತ್ತ ನೋಡದೆ ||273||
ಬಡವರೆ ಭೀಮಾರ್ಜುನಾದ್ಯರು | ನಿನ್ನ |
ಬಿಡುವರೆ ಅಮಿತ ಬಲಾಢ್ಯರು ||
ಕೆಡಬೇಡ ಪಾಂಡವರರಸಿಯ | ಬಿಟ್ಟು |
ನಡೆದರೊಳ್ಳಿತು ನೋಡು ನೀತಿಯ ||274||
ಗೆಡ್ಡೆಯ ತಿಂದು ಜೀವಿಸುವಗೆ | ಇಂಥಾ |
ವೊಡ್ಡಾವಡ್ಡಿಯ ಪೇಳ್ವುದ್ಯಾರಿಗೆ ||
ಅಡ್ಡಿಯ ಮಾಡದೆ ನಡೆಯೆಂದು | ಮಾತ |
ಸಡ್ಡೆ ಮಾಡದೆ ತಾ ಸಾಗಿದನಂದು ||275||
ವಾರ್ಧಕ
ಪಥಿವೀಂದ್ರ ಕೇಳ್ ಧೌಮ್ಯಮನಿವರಂ ಖತಿಗೊಂಡು |
ರಥವು ಮುಂಬರಿಯದಂದದೊಳು ದಿಗ್ಭಂಧನವ |
ನತಿಶಯದೊಳೆಸಗಿ ದ್ರೌಪದಿಗೆ ಧೈರ್ಯವನಿತ್ತು ಗಮಿಸಿದಂ ವಹಿಲದಿಂದ ||
ಯತಿವರಂ ಮಿಗೆ ಶಿಷ್ಯತತಿಸಹಿತ ನಡೆತರಲ್ |
ವಿತರಣಮಗಬೇಟೆಯಂ ಬಿಟ್ಟು ಬಂದರ |
ದ್ಭುತ ಘೋಷವೇನಿದೆಂದಾಶ್ಚರ್ಯಮಂಗೊಳಲ್ಕರುಹಿದರು ಮುನಿಗಳೊದರಿ ||276||
ರಾಗ ಬೇಗಡೆ ಏಕತಾಳ
ಲಾಲಿಸು ಯುಧಿಷ್ಠಿರರಾಯ | ಇಂದಾದ ಪರಿಯ |
ಪೇಳುವೆವು ಸುಶೀಲ ಕೌಂತೇಯ || ಪಲ್ಲವಿ ||
ಶೀಲಗುಣಸಂಪನ್ನೆ ವರ ಪಾಂ |
ಚಾಲೆ ಜಾನಕಿಯಾದಳಿಂದಿಲಿ |
ಖೂಳ ದಶಮುಖನಾದ ಸಿಂಧುನ |
ಪಾಲನಿಂದಿನ ರಾಜಕಾರ್ಯವ || ಲಾಲಿಸು  || ಅನು ಪಲ್ಲವಿ ||
ಮೇಲೆ ರಾಘವ | ಶೀಲಶೌರ್ಯದ | ತೋಳಬಿಂಕವದು |
ತೋರಿಸಿ | ಕಾಳಗದಿ ರಿಪು | ಜಾಲವನು ನಿ | ರ್ಮೂಲವೆಸಗುವುದು |
ಸತ್ತ್ವವಿ | ಶಾಲರೆಂಬರೆ | ಲೋಲನೇತ್ರೆಯ | ತೋಳಬಿಡಿಸುವದು |
ಬಗೆಯಿಂ | ದೇಳಿರೆನಲದ | ಕೇಳಿ ಕೋಪವ |
ತಾಳಿ ಬೇಗದಿ | ಧಾಳಿಯಿಟ್ಟರು |
ಬಾಳನೇತ್ರನ | ಪೋಲುತಿಹಕ |
ಟ್ಟಾಳುಭೀಮ ಕ | ರಾಳಪಾರ‌್ಥರು || ಲಾಲಿಸು ||277||
ಭಾಮಿನಿ
ಮೈದುನನ ಮೈಸಹಸಕೀ ಹುಲು |
ಕೈದುಗಳೆ ಸಾಕೆನುತ ಭುಜಗಳ |
ಹೊಯ್ದು ಬೆಂಬೊತ್ತಿದರು ನಿಮಿಷದೊಳಾ ಜಯದ್ರಥನ ||
ಐದಿದರು ಸಲೆ ಭಂಡ ನಿಲ್ಲೆಂ |
ದೈದುಮುಖನಂತಬ್ಬರಿಸುತಡ |
ಹಾಯ್ದು ಪಾರ್ಥನು ಬಿಟ್ಟ ನಾ ಮೋಹರಕೆ ಪಿಂಗಳಿಯ ||278||
ರಾಗ ಭೈರವಿ ಮಟ್ಟೆತಾಳ
ನರನ ಬಾಣವ | ತರಿದು ಸೈಂಧವ |
ತಿರುಗಿ ನಿಂದನು | ಕೆರಳುತೆಂದನು  ||279||
ಭಂಡರವದಿರು | ಬಗೆಯದಧಟರು |
ಕೊಂಡು ಮುಸುಕಿರೋ | ಕೋಲಗರೆಯಿರೋ ||280||
ಎಂದು ರಥವನು | ಸಿಂಧುಭೂಪನು |
ಮುಂದೆ ನಡೆಸುತ | ಮುತ್ತಿರೆನ್ನುತ ||281||
ಸರಳ ಮಳೆಯನು | ಕರೆಯೆ ಭೀಮನು |
ಮರನ ಮುರಿದನು | ಬೆರಸಿ ಹೊಯ್ದನು ||282||
ವಾರ್ಧಕ
ಅರಸ ಕೇಳಖಿಳ ಮದದಾನೆಯಂ ಸೇನೆಯಂ |
ಬೆರಸಿ ಧೂಳೀಪಟಲವೆಸಗಿದಂ ಮಸಗಿದಂ |
ತರುಬುವತಿರಥರನಪ್ಪಳಿಸಿದಂ ಕಳಿಸಿದಂ ಜವನೂರಿಗರೆಕ್ಷಣದೊಳು ||
ಹರನಂತೆ ಭುಜಸುಪ್ರತಾಪದಿಂ ಕೋಪದಿಂ |
ಉರಿಯ ನುಗುಳುತ ಸಿಂಹನಾದದಿಂ ಭೇದದಿಂ |
ಪರಬಲವನಟ್ಟಿ ಸೀಳ್ದೊಟ್ಟಿದಂ ಮೆಟ್ಟಿದಂ ಭೀಮನರೆನಿಮಿಷದೊಳಗೆ ||283||
ರಾಗ ಪಂಚಾಗತಿ ಮಟ್ಟೆತಾಳ
ನಾರಿಮಣಿಯೆ ಬೆದರಬೇಡ | ವೀರರಿದಕೊ ಬಂದೆವೀಗ |
ಚೋರ ನಿಲ್ಲೆನುತ್ತ ಖತಿಯೊ | ಳಾರುಭಟಿಸುತ ||
ಭಾರಿ ವಕ್ಷವೆತ್ತಿ ವರಸ | ಮೀರತನುಜನವನ ರಥವ |
ಹಾರಿಸುತ್ತ ಹೊಯ್ದರಮರ | ವಾರ ಬೆದರಲು ||284||
ತರಹರಿಸುತ ಸಿಂಧುಭೂಪ | ನುರಿಯನುಗುಳುತಾಗ ಘೋರ |
ಶರದೊಳೆಚ್ಚ ನನಿಲಸುತನ | ನಿರದೆ ಖತಿಯೊಳೂ ||
ನರನು ಬಿಟ್ಟ ಶಸ್ತ್ರನಿಕರ | ದುರುಬೆಗಾನಲಾರದಿರಲು |
ಮರುತಸುತನು ಸೆಳೆದುಕೊಂಡ | ಕರದ ಧನುವನು ||285||
ಸೆಳೆದಡಾಯುಧದಲಿ ನಿಂತು | ನಿಲುಕಿ ಹೊಯ್ದಡಾತನನಿತ |
ರೊಳಗೆ ಭಲ್ಲೆಯವನು ಚಿಮ್ಮು | ತಳವಿಯಿಂದಲಿ ||
ಕಳಚಿ ದಂಡದಿಂದ ಹೊಯ್ದು | ಹೊಳದು ವೈರಿಶಿರವನೆಳೆದು |
ಸೆಳೆವ ಸಮಯಕೆಂದನಾಗ | ನಿಲಿಸಿ ಫಲುಗುಣ ||286||
ಇವನ ಕೊಲ್ಲಬೇಡವಣ್ಣ | ನವರ ಬಳಿಗೆ ಕಟ್ಟಿ ಒಯ್ವು |
ದವನಿಗೊದ್ದು ಕೆಡಹಿ ಭರದ | ತಿವಿದು ಕುನ್ನಿಯ ||
ಯುವತಿ ರಥದೊಳಿರಲಿಧೌಮ್ಯ | ಜವದಿ ರಥವ ನಡೆಸಲೆನುತ |
ಪವನಸುತನ ಖತಿಯ ನಿಲಿಸಿ | ಬವರಮುಖದಲಿ ||287||
ಭಾಮಿನಿ
ಕೊಲ್ಲದಾಗ ಜಯದ್ರಥನ ಬಿಗಿ |
ದುಲ್ಲಸದಿ ಭೀಮಾರ್ಜುನರು ಹೆಂ |
ಗಳ್ಳವಿದ್ಯವನಾರು ಕಲಿಸಿದರಧಮ ನಿನಗೆನುತ ||
ಖುಲ್ಲ ಕೌರವ ಬೆಸಸಿದನೊ ನಿ |
ನ್ನಲ್ಲೆ ಮಾಯವೊ ಪೇಳೆನುತ ಮಿಗೆ |
ಬಿಲ್ಲಕೊಪ್ಪಿಲಿ ತಿವಿದು ತಂದರು ಧರ್ಮಜನ ಹೊರೆಗೆ ||288||
ರಾಗ ಪಂಚಾಗತಿ ಏಕತಾಳ
ಏನಿರಯ್ಯ | ಭೀಮಾರ್ಜುನರಿ | ದೇನಿರಯ್ಯ || ಪಲ್ಲವಿ ||
ಏನಿರಯ್ಯ ಬಲು | ಮಾನವಂತರಿಗವ |
ಮಾನವ ಮಾಡಿದ | ಹೀನಗುಣಗಳಿ || ದೇನಿರಯ್ಯ  || ಅನು ಪಲ್ಲವಿ ||
ಬರಬಾರದು ತಾನರಿಯದಿದಕೆ ಬಂ |
ದರೆ ಈ ಪರಿ ಹೆಡಮುರಿಯ ಬಿಗಿವರೇ ||
ಹರ ಹರ ನೊಂದನು ಧೊರೆಯಲ್ಲವೆ ನಿ |
ಷ್ಕರುಣಿಗಳೈ ನೀವರಿವುದು ಗುಣದಿ || ಏನಿರಯ್ಯ ||289||
ಜೀಯ ಹಸಾದವು ಸಾಯ ಬಡಿವೆನೀ |
ನಾಯಿಯನೀ ಪರಿ ಮಾಯಮದಾಂಧನ ||
ಕಾಯವಿಡಲು ಕುರುರಾಯನಾಗುವನೆಂ |
ದಾಯುಧಗೊಂಡರೆ ವಾಯುಜಗೆಂದನು || ಏನಿರಯ್ಯ ||290||
ಮದಮುಖನೀತನ ವಧಿಸಿದಡನುಜೆಯು |
ವಿಧವೆಯಾಗಳೆ ಮೋಹದ ಗಾಂಧಾರಿ ||
ಉದರಕು ಕುಂತಿಯ ಉದರಕು ಭೇದವೆ |
ಕದನ ಮುಖದಿ ಸಿಕ್ಕಿದವನ ಕೊಲುವುದಿ || ದೇನಿರಯ್ಯ ||291||
ಭಾಮಿನಿ
ಇಂತು ಧರ್ಮಜನೆಂದಡಾ ಮುನಿ |
ಸಂತತಿಯು ಸಲೆ ಧರ್ಮಶಾಸ್ತ್ರವ |
ನುಂ ತಿಳಿದು ಸೂಕ್ಷ್ಮದಲಿ ಭೀಮಾರ್ಜುನರಿಗುಸಿರಿದರು ||
ಸಂತತವು ಬಹುಮಾನವಂತಗೆ |
ಪಂಥವಳಿದವಮಾನವಾದರೆ |
ಬಂತವಗೆ ನಿರ್ದೇಹತನವದು ನೋಡಿ ದಿಟವೆನುತ ||292||
ರಾಗ ದಿವಾಳಿ ಏಕತಾಳ
ಏನ ಹೇಳಲಿ ನಪನ ಪಾಡ | ಭೀಮ |
ಸೇನ ಮಾಡಿದ ನಗೆಗೇಡ ||
ಮೌನಿಗಳುಕ್ತಿ ನಿ | ಧಾನವೆನುತ ನಿಜ |
ಮಾನಿನಿಗಳ್ಳನ | ಮಾನವಳಿದುದನೇನ ||293||
ಮಸೆದ ಕಠಾರಿಯ ಹಣಿಗೆಯಿಂದ | ತಲೆಯ |
ನೊಸೆದು ಬಾಚಿದ ನುಣ್ಬೋಳಿಂದ ||
ಹಸನಾಗುರೆ ಬೋ | ಳಿಸುತಿರೆ ಮುನಿತತಿ |
ಕುಶಲದಿ ಘೋಳೆಂ | ದೆಸೆದುದು ಭರದಿ || ಏನ ||294||
ವಾರ್ಧಕ
ಬಿಟ್ಟನಾ ಭೀಮನಾಮೇಲವನ ತೋಳ ಹಿಂ |
ಗಟ್ಟುಗಳನೆಲೆ ಕುನ್ನಿನಿಲದಿನ್ನು ನಡೆಯೆನುತ |
ಲಟ್ಟಿದರೆ ಬಂದನತಿ ದುಮ್ಮಾನದಿಂ ನೊಂದು ಬಾಡಿ ಬಸವಳಿವುತಂದು ||
ಕಟ್ಟಕಡೆಗೇನೆಂಬೆನಾ ಜಯದ್ರಥನಂದು |
ಬೆಟ್ಟದಿಂದವನಿಗುರುಳಲೊ ನಂಜುಗೊಳಲೊ ಕ |
ಲ್ಕಟ್ಟಿ ಮಡುವಿಂಗೆ ಧುಮುಕಲೊಯೆಂದು ಬಹಳ ಕಂಗೆಟ್ಟು ಮಿಡುಕುತಲೆಂದನು ||295||
ಭಾಮಿನಿ
ಚಿಂತಿಸಿದಡೇನಹುದು ಭಜಿಸುವೆ |
ನಂತಕಾಂತಕನಂಘ್ರಿಗಳನು ಮ |
ಹಾಂತ ವರಗಳ ಪಡೆದು ಬಡಿದುರುಳಿಚುವೆನೈವರನು ||
ಭ್ರಾಂತಿಯೇ ಬಿಡುತನ್ನನೆನುತ ಶಿ |
ವಾಂತರಂಗಸ್ಥಾನವಿಮಳಾ |
ಸ್ವಾಂತನೇಕಾಗ್ರದಲಿ ಭಜಿಸಿದನಂದು ಶಂಕರನ ||296||
ರಾಗ ಭೈರವಿ ತ್ರಿವುಡೆತಾಳ
ಭಜಿಸುತಿರ್ದ | ಶಿವನನು | ಭಜಿಸುತಿರ್ದ || ಪಲ್ಲವಿ ||
ಭಜಿಸಿದನು ಭವಭಯವಿಹರಣನ | ಭುಜಗರತ್ನಾಭರಣನ |
ರಜತಪರ್ವತಮಂದಿರನ ದಶ | ಭುಜನ ಭೂತಾಧೀಶನ |
ವಿಜಯವಾಂಛಿತದಾಯಕನ ಸಾ | ಮಜನಿಶಾಚರನಾಶನ |
ಗಜಮುಖಾದ್ಯರ ಪಡೆದ ದೇವನ | ಭಜಕಜನಸಂಜೀವನ ಭವನ || ಭಜಿಸುತಿರ್ದ ||297||
ಬಾಣ ದಶಶಿರಮುಖ್ಯ ದನುಜ | ಶ್ರೇಣಿಗೊಲಿದ ಮಹಾತ್ಮನ |
ಪ್ರಾಣಸತಿಗರ್ಧಾಂಗವಿತ್ತ ಪ್ರ | ವೀಣನುನ್ನತರೂಪನ |
ಏಣಲಾಂಛನಗಭಯವಿತ್ತ ಪು | ರಾಣಪುರುಷೋತ್ತುಂಗನು |
ಸ್ಥಾಣುವೆನಿಪ ಮಹೇಶ್ವರನ ಕ | ಲ್ಯಾಣಗುಣಕಾಯನ ಪರೇಶನ || ಭಜಿಸುತಿರ್ದ ||298||
ಆಸನವ ಬಲಿದಿಂದ್ರಿಯಂಗಳ | ವಾಸನೆಯ ನೀಡಾಡುತ |
ಶ್ವಾಸವನು ಬಂಧಿಸುತ ದಹರಾ | ಕಾಶವನು ನೆರೆ ನೋಡುತ |
ನಾಸಿಕಾಗ್ರವ ಮೀರಿ ತನುವೆಂ | ಬಾಸೆಯನು ಹೊರದೂಡುತ |
ಶ್ರೀ ಸದಾಶಿವನಡಿಯ ಭಕ್ತಿಯೊ | ಳೋಸರಿಸದೆ ಜಯದ್ರಥಾಖ್ಯನು || ಭಜಿಸುತಿರ್ದ ||299||
ರಾಗ ಮಾರವಿ ಏಕತಾಳ
ಅವನಿಪ ಕೇಳಾ ಖಳನೀ ಪರಿಯಲಿ | ಶಿವನನು ಭಜಿಸುತಿರೆ ||
ತವಕದೊಳೈತಂದೆಂದನು ಗೌರೀ | ಧವನೊಲಿದಾಕ್ಷಣದಿ ||300||
ಮೆಚ್ಚಿದೆ ತಪಸಿಗೆ ಪೇಳ್ ನಿನ್ನಯ ಮನ | ದಿಚ್ಛೆಯನೆಂದೆನುತ ||
ಸಚ್ಚಿನ್ಮಯನಭಯವ ಕೊಡುತಿರೆ ಕ | ಣ್ಮುಚ್ಚಿ ನಿರೀಕ್ಷಿಸುತ ||301||
ಈಡಾಡಿದನವನಿಯೊಳೊಡಲನು ಕೊಂ | ಡಾಡುತ ಪರಶಿವನ ||
ನೀಡಿ ಕರವ ಸಾಷ್ಟಾಂಗದಿ ವಂದನೆ | ಮಾಡುತ ಪೊಗಳಿದನು ||302||
ವಾರ್ಧಕ
ಜಯ ಕರಿವದನಜನಕ ಕಾಲಕಾಲ ಸುಶೀಲ |
ಜಯ ಕಿರೀಟೋಜ್ಜ್ವಲಿತ ದಿವ್ಯಕೀರ್ತಿವಿಲಲಿತ |
ಜಯ ಕುಮುದಸಖಕಿರಣ ಭವಕೂಪಸಂ ಹರಣ ಜಯ ಕೇಶವಪ್ರಿಯ ಶಿವ ||
ಜಯತು ಕೈಲಾಸಗಿರಿವಾಸ ಕೋಮಲ ವೇಷ |
ಜಯತು ಕೌತುಕಚರಿತ ಮದನಾರಿ ನಿರ್ದುರಿತ |
ಜಯ ಕದನ ಕರ್ಕಶಮಹಾಭೀಮ ನಿಸ್ಸೀಮ ಜಯವೆಂದು ಸ್ತುತಿಗೈದನು ||303||
ರಾಗ ಪಂತುವರಾಳಿಗೌಳ ಏಕತಾಳ
ವರವ ನೀಡೊಲಿದು ನೀ | ಪಾಲಸಯ್ಯ |
ಹರ ಶಂಭು ಶಂಕರ | ದೇವ ಸಂಜೀವ || ವರವ  || ಪಲ್ಲವಿ ||
ಪಾಂಡವರೈವರ ಪರಿಭವಿಸುವ ವರ |
ವಂಡಜ ವಾಹನನಯ್ಯನೆ ದಯದಿ || ವರವ ||304||
ಮಂಗಳಕರನೆ ಶ್ರೀ | ಗಂಗಾಧರನೆ |
ಕಂಗಳು ಮೂರುಳ್ಳ | ದೊರೆಯೆ ನೀ ಕ್ಷಿಪ್ರದಿ || ವರವ ||305||
ಬೇಡಿದ ವರವ | ಬೇಸರದೀವ |
ರೂಢಿಗೊಡೆಯ ನಿನ್ನ | ಮರೆಯಹೊಕ್ಕೆನು ದೇವ || ವರವ ||306||
ಭಾಮಿನಿ
ಎಲೆ ಧರಾಧೀಶ್ವರನೆ ಕೇಳಾ |
ಖಳನು ಬೇಡಿದ ವರಕೆ ನಗುತಲೆ |
ಕಲಿಮಲಜ್ಞ ಕೃಪರ್ದಿ ನುಡಿದನು ಸತಿಯ ಮೊಗ ನೋಡಿ ||
ಲಲನೆ ಕೇಳೀ ಸಿಂಧುಭೂಪನು |
ಬಲುತರೋನ್ನತ ವರವ  ಬಯಸಿದ |
ನಳಿಯರಾ ಪಾಂಡವರು ತನ್ನ ಸಹಾಯವುಂಟೆನುತ ||307||
ರಾಗ ಸಾಂಗತ್ಯ ರೂಪಕತಾಳ
ಸಿಂಧುಭೂವರ ಕೇಳು ಪಾಶುಪತವನಮ |
ರೇಂದ್ರನ ಸುತನಿಗಿತ್ತಿಹೆನು ||
ಕುಂದದೆನ್ನಯ ಸತ್ತ್ವವದರಿಂದ ನಿನ್ನ ಧು |
ರಂಧರಿಕೆಯು ತಾ ಬಗೆಯದು ||308||
ಆ ಸುಭಟೋತ್ತಮನಿರದಿರೆ ಪಾಂಡವ |
ರೇಸಿದ್ದರೊಂದೆ ವಾಸರದಿ ||
ನೀ ಸಂಗರವನು ಜೈಸೆಂದಂತರ್ಧಾನವ |
ನೀಶನು ಗೈದನಂದಿನಲಿ ||309||
ಶಿತಿಕಂಠನಾಡಿದ ನುಡಿ ಕೇಳಿ ಮರಳಿದ |
ನತಿಕ್ಲೇಶದಲಿ ಜಯದ್ರಥನು ||
ಅತಿದುಃಖದಲಿ ಪಾಂಡುಸುತರಿರ್ದರಡವಿಯೊಳ್ |
ಕ್ಷಿತಿನಾಥ ಕೇಳು ಮುಂಗಥೆಯ ||310||
ಈ ಪರಿ ಚಿಂತೆಯೊಳಿರಲು ಮಾರ್ಕಂಡೇಯ |
ತಾಪಸೋತ್ತಮ ನಡೆತರಲು ||
ಭೂಪ ಧರ್ಮಜನಿದಿರ್ಗೊಂಡು ಸತ್ಕರಿಸಿ ಪ್ರ |
ಳಾಪದಿ ಮುನಿಯೊಡನೆಂದ ||311||
ರವಿಶಶಿಕುಲದೊಳು ನಮ್ಮಂಥ ನಪತಿಗಳ್ |
ಭವಣೆಬಟ್ಟರೆ ಸತಿಸಹಿತ ||
ಶಿವ ಶಿವ ಕರ್ಮಿಗಳಾವೆನೆ ಯಮಜಂಗೆ |
ವಿವರಿಸಿದನು ಮುನಿರಾಯ ||312||
ಅರಸ ಕೇಳ್ ನಿನ್ನ ಪಾಡೇನು ವಿಶ್ವಂಭರಾ |
ಧರ ಭಗುಮುನಿಯ ಶಾಪದಲಿ ||
ನರರೂಪವನೆ ತಾಳಿ ಬಂದ ದುಸ್ಥಿತಿಯ ವಿ |
ಸ್ತರಿಸಲಿನ್ನದರೆನಗಳವೆ ||313||
ಅಡವಿಯೊಳಗೆ ರಾಮನಿರಲಾತನರಸಿಯ |
ಬಿಡದೆ ಕದ್ದೊಯ್ದ ರಾವಣನು ||
ಕಡಲನ್ನು ಕಪಿಸೇನೆಯಿಂದ ಬಂಧಿಸಿ ಖೂಳ |
ನೊಡಲ ಛೇದಿಸಿ ತಂದ ಸತಿಯ ||314||
ಎಂದು ರಾಮಾಯಣದನುಭವಾಮತವನ್ನು |
ಚಂದದಿ ಧರ್ಮಜಗುಸಿರಿ ||
ಕಂದು ಕಸರಿಕೆಯ ಕಳೆದು ನಿರ್ಮಲರಾಗಿ |
ರೆಂದು ಯೋಗಿಪ ತೆರಳಿದನು ||315||
ಅರಸ ಕೇಳನಿತರೊಳ್ ಮುನಿಯ ರಾಣಿಯನೊಂದು |
ಹರಿಣ ಕೊಂಡೊಯ್ವುದೆಂದೊರೆಯೆ ||
ಮೆರೆವ ತಮ್ಮಂದಿರನೊಡಗೊಂಡು ಧರ್ಮಜ |
ತೆರಳಿದ ಮಗ ಬೇಟೆಗಾಗ ||316||
ದಾನವಮಗವ ರಾಘವನಟ್ಟಿ ದಣಿದಂತೆ |
ಕಾನನವನು ಸುತ್ತಿ ಬಳಲಿ ||
ಮೌನಿಯ ರಾಣಿಯೊಯ್ದ ಮಗವ ಪಿಡಿದು ಬಲು |
ಪಾನಾಭಿಲಾಷೆಯೊಳೊರಗಿ ||317||
ನಕುಲಾಂಕ ಪೋಗಿ ತಾರಯ್ಯ ಕ್ಷಿಪ್ರದಿ ಗಂಗೋ |
ದಕವನ್ನು ಸರಸಿಯಿಂದೆನಲು ||
ಅಕುಟಿಲ ಬಂದು ಪುಷ್ಕರದಂಟುಗೊಳಲು ಮಾ |
ಯಕದಭ್ರನುಡಿಯಾದುದಾಗ ||318||
ಮಾತನಾಲಿಸದಾ ನಕುಲಾಂಕನು ನೀರ್ಗೊಂಡು |
ಧಾತುಗೆಟ್ಟಿರೆ ಸಹದೇವನನು ||
ಕಾತರದಲಿ ಧರ್ಮಸುತ ಕಳುಹಲು ಬಂದೀ |
ರೀತಿಯೊಳೊರಗಿದನವನು ||319||
ಮತ್ತೆ ಭೀಮಾರ್ಜುನರೈತಂದು ನೀರ್ಗೊಳ |
ಲುತ್ತರ ಪಾಲಿಸದಂದು ||
ಚಿತ್ರದಿಂ ಮೂರ್ಛೆಗೊಂಡೊರಗಲು ನಪ ತಾನು ವಿ |
ಚಿತ್ರದಿಂದೈತಂದು ಕಂಡ ||320||
ಹಲುಬಿದನಂದು ತಾ ನೀರ್ಗೊಂಡು ಬಳಿಕಿವ |
ರುಳಿವಂದವನು ಕಾಂಬೆನೆಂದು ||
ಕೊಳವಿಳಿಯಲ್ ಮಾರುತ್ತರವ ಕೊಟ್ಟಾಮೇಲೆ |
ಕೊಳ್ ನೀರು ಧರ್ಮಜನೆನುತ ||321||
ವಾರ್ಧಕ
ವಿತತ ಶರನಿಧಿಗೆ ಸರಿ ಸರಸಿಯಾವುದು ನೆಲಕೆ |
ಹಿತನಾದವನು ಮರ್ತ್ಯರಿಗೆ ಮಾತೆ ಯಾರು ಶೋ |
ಭಿಪ ಸೂರ್ಯಕಾಂತಿಗೆಣೆಯೇನು ಪೇಳೆನೆ ಖಚರಗೆಂದನಾ ಧರ್ಮರಾಯ ||
ಸತತಮಾಕಾಶಮಂಬುಧಿಗೆ ಸರಿ ಸರಸಿ ಸುರ |
ಪತಿಹಿತನು ಜಗಕೆ ಮನುಜರ್ಗೆ ಮಾತೆಯು ಗೋವು |
ಗತವಿಲ್ಲದಮಲ ಸತ್ಯವೆ ಗಗನಮಣಿಗೆಣೆಯೆನಲ್ ಖಚರಪತಿ ನುಡಿದನು ||322||
ನಯವಿದನೆ ಕೇಳಾವನೇ ಕ್ಷತ್ರಿಯೆಂಬುದ |
ನ್ವಯದೊಳಾರದು ಶ್ರೋತ್ರಿಯುಂ ಸುಜನರೊಳ್ ಪುಣ್ಯ |
ಮಯ ಪುರುಷನಾರು ಶೋಧಿಸಲು ಮಹದೇವತಾಪ್ರಿಯನಾರು ಕಪಟಿಯಾರು ||
ದಯವಂತನೊಲಿದು ಪೇಳೆನಲೆಂದ ಯಮಸುತಂ |
ಭಯರಹಿತ ಕ್ಷತ್ರಿಯಂ ಶ್ರುತಿಚತುಷ್ಟಯವರಿತ |
ಪ್ರಿಯಶೋತ್ರಿಯವನಖಿಳ ಹಿಂಸೆಗೊಳಗಾಗದವನಾತನೆ ಮಹಾಪುರಷನು ||323||
ಸತತಂ ಪರೋಪಕಾರದೊಳಿಹಂ ವೇದಪ್ರ |
ತತಿವಂದ್ಯನಾತನೆ ವಿಚಾರಿಸಲ್ ಪರರ ಸಂ |
ಗತಿ ಗುಣಾಗುಣಗಳಂ ತಿಳಿದು ಗುಣವಂ ಪೇಳದವ ಕಪಟಿಯೆಂದನರಸ ||
ಪಥಿವೀಶ ಕೇಳ್ ಧರ್ಮಸುತನೆಂದ ನುಡಿಗವಂ |
ಹಿತವಂತನಾಗಿ ಪೇಳೆಂದನವಗಾ ಖಚರ |
ಪತಿಯೊಲಿದು ಲೋಕದೊಳ್ ನಿಂದ್ಯನಾರಭಿವಂದ್ಯನಾರು ಶೋಧಿಸಿ ನೋಡಲು ||324||
ಜೀವವಿರೆ ಮತನೆನಿಸಿಕೊಂಬವನದಾರು ದೇ |
ಶಾವಳಿಯದಾವ ದೆಸೆಯಿಂದಳಿವುದಾಗಿರ್ದ |
ಪಾವನಮಖಂ ನಿಷ್ಫಲಮದೆಂತು ಪೇಳೆನಲು ಧರ್ಮಸುತನಿಂತೆಂದನು ||
ಭಾವಿಸಲ್ ಪರನಿಂದಕರೆ ನಿಂದ್ಯ ಹಿತವ ಸಂ |
ಭಾವಿತನೆ ಹಿತವಂತ ಮಾನವಿರಹಿತನೆ ನಿ |
ರ್ಜೀವಿ ಮನೆದೇಳಿದಿಚ್ಛೆಗೆ ನಡೆವ ನಪನಿಂದ ನಾಶವಹುದಾ ದೇಶವು ||325||
ಸಂದ ಯಜ್ಞಕೆ ಧನಂ ಸಾಲದಿರೆ ಕೆಡುವುದೆನೆ |
ದಂದುಗದ ನರಕಿ ಯಾವನು ಸಾಧು ಜನರೊಳ್ಮ
ದಾಂಧ ಬಾಹಿರನಾರು ಹರಣವಿರೆ ಹೊಂದಿದನದಾರು ಭೂಪಾಲಕರಲಿ ||
ಮಂದಗುಣ ಮರುಳನಾವನು ಮಾನಭಂಗದಿಂ |
ನೊಂದುಕೊಂಡವನಾರು ಪೇಳಿದಂ ಸಂತೋಷ |
ದಿಂದ ಸರಸಿಯೊಳುದಕಮಂ ಕುಡಿಯೆನಲ್ ಧರ್ಮರಾಯನೊಲಿದಿಂತೆಂದನು ||326||
ಕುವರ ಕೇಳ್ ತವ ಸತ್ಯಗುಣಕೆ ಮೆಚ್ಚಿದೆನಡವಿ |
ಯವಧಿಯಾದುದು ನಿಮಗೆ ದೈವಬಲವುಂಟು ಮುನಿ |
ನಿವಹಮಂ ಬೀಳುಗೊಂಡಜ್ಞಾತವಾಸಕ್ಕೆ ಮನವ ಮಾಡೆಂದನೊಲಿದು ||
ವಿವರಿಸಲ್ ನೀವು ಪಾಂಡವರೆಂದು ಸಕಲಜನ |
ವವನಿಯೊಳಗರಿಯದಿರಲೆಂದು ವರವಿತ್ತು ಸಂ |
ಭವನ ಮನ್ನಿಸಿ ದಂಡಧರನೈದಲಿತ್ತ ಮುನಿಯರಣಿಯಂ ತಂದಿತ್ತರು ||327||
ರಾಗ ಪಂಚಾಗತಿ ತ್ರಿವುಡೆತಾಳ
ಶ್ರೀಮಾರುತತನುಜನಿಗೆ | ಸೋಮಕುಲಾಂಬುಧಿಚಂದ್ರನಿಗೆ |
ಗೋಮಿನಿಯರಸನ ಮಿತ್ರನಿಗೆ | ಮಿತ್ರಗೆ ಮಿತ್ರಾತ್ಮಜಪುತ್ರಗೆ |
ಪ್ರೇಮದಿ ಮುನಿಜನ ಜಯವೆನಲು | ಶೋಭಾನೆ ||328||
ಜಗದಾಜೀವನನಂದನನಿಗೆ | ವಿಗಡರೇಕ ಚಕ್ರವಿದಳಿತಗೆ |
ಸುಗಧಾಯುಧನಿಗೆ ಭೀಮನಿಗೆ | ಭೀಮಗೆ ನಿಸ್ಸೀಮನಿಗೆ |
ಯೋಗಿಸ್ತೋಮಗಾರತಿಯ ಬೆಳಗಿರೆ ಶೋಭಾನೆ ||329||
ವರ ಸೌಭದ್ರೆಯ ವರನಿಗೆ | ಹರನೊಳು ಸೆಣಸಿದ ಧುರಧೀರಗೆ |
ಹರಿಯ ಮೈದುನಗೆ ನರನಿಗೆ | ನರನಿಗೆ ಗಾಂಡೀವಧರನಿಗೆ |
ಸುರುಚಿರದಾರತಿಯ ಬೆಳಗಿರೆ ಶೋಭಾನೆ  ||330||
ಮಾದ್ರೀದೇವಿಯ ಬಾಲಕರಿಗೆ | ಛಿದ್ರತತಿ ಭೀಷಣನಿಗೆ |
ಅದ್ರಿರಿಪು ತನುಜಾನುಜರಿಗೆ | ಅನುಜರಿಗೇ ಯಮಳರಿಗನುಪಮ |
ಭದ್ರದಾರತಿಯ ಬೆಳಗಿರೆ ಶೋಭಾನೆ ||331||
ಪಾಂಚಾಲೆಗೆ ಪಾವನೆ ಶಿವೆಗೆ | ಚಂಚಲನೇತ್ರೆಗೆ ಸುಚರಿತ್ರೆಗೆ |
ಪಂಚಪಾಂಡವರ ರಮಣಿಗೆ | ರಮಣಿಗೆ ದ್ರೌಪದೀದೇವಿಗೆ |
ಕಾಂಚನದಾರತಿಯ ಬೆಳಗಿರೆ ಶೋಭಾನೆ ||332||
ವಾರ್ಧಕ
ಬಳಿಕಲ್ಲಿ ಮುನಿಗಳಾಶೀರ್ವಾದಮಂ ಕೊಂಡು |
ತಳುವದೈತಂದ ಪಾಂಚಾಲ ಮೊದಲಾಗಿರ್ದ |
ಸಲೆ ಮಿತ್ರಭೂಪರಂ ಬೀಳ್ಗೊಂಡು ಧೌಮ್ಯಾದಿ ಮುನಿಗಳಂ ಕಳುಹಿ ಮುದದಿ ||
ನಳಿನಮಿತ್ರಗೆ ಕನಕಪಾತ್ರೆಯನ್ನಿತ್ತಧಿಕ |
ಗೆಲವಿನಿಂದಜ್ಞಾತವಾಸಕ್ಕೆ ಮನಮಾಡಿ |
ಕಳೆವುತಿರ್ದಂ ಧರ್ಮರಾಯನಾ ಮಧ್ವಪತಿ ಕೃಷ್ಣನ ಕಟಾಕ್ಷದಿಂದ ||333||
ರಾಗ ಮುಖಾರಿ ಝಂಪೆತಾಳ
ಶ್ರೀಮನೋಹರಗೆ ಮುಖ್ಯಪ್ರಾಣರಂಜಿತಗೆ |
ಸೋಮಕುಲತಿಲಕ ಧರ್ಮಜವರದಗೆ ||
ಭೀಮಾರ್ಜುನರಿಗೆ ಸಾರಥಿಯಾಗಿ ಯಮಳರಂ |
ಪ್ರೇಮದಿಂ ಪೊರೆದ ರುಕ್ಮಿಣಿಯರಸಗೆ ||
ಜಯ ಮಂಗಳಂ ನಿತ್ಯ ಶುಭ ಮಂಗಳಂ ||334||
ಕುಡುಮಪುರವಾಸನಿಗೆ ಕೋಟಿರವಿಭಾಸನಿಗೆ |
ಬಿಡದೆ ಸುಜನರನು ಸಲಹುವ ದೇವಗೆ ||
ಪೊಡವಿಗೆ ಚತುಃಶರಧಿವಲಯದಿ ಪ್ರಕಾಶಿಸುವ |
ಒಡೆಯ ಶ್ರೀಮಂಜುನಾಥೇಶ್ವರನಿಗೆ ||
ಜಯ ಮಂಗಳಂ ನಿತ್ಯ ಶುಭ ಮಂಗಳಂ ||335||
ಮಧುಕೈಟಭಾಹಿತೆಗೆ ಮರಾಳವಾಹನಸತಿಗೆ |
ಮಧುರವಾಣಿಗೆ ಮಹಿಷಖಳನಾಶೆಗೆ ||
ಮಧುರಸಪ್ರಿಯೆಗೆ  ಧೂಮ್ರಾಕ್ಷಮರ್ದಿನಿಗೆ ವರ |
ಮಧುಪಕುಂತಳೆಗೆ ಮನುಮುನಿವಂದ್ಯೆಗೆ ||
ಜಯ ಮಂಗಳಂ ನಿತ್ಯ ಶುಭ ಮಂಗಳಂ ||336||
ಸಂಗೀತಲೋಲನಿಗೆ ಸರಸಗುಣಶೀಲನಿಗೆ |
ಮಂಗಳಾಂಗಗೆ ಮಹೇಶ್ವರಬಾಲಗೆ ||
ಶಂಗಾರದಿಂದ ಧರ್ಮಸ್ಥಳದಿ ಶೋಭಿಸುವ |
ಬಂಗಾರ ಗಜಮುಖದ ಗಣನಾಥಗೆ ||
ಜಯ ಮಂಗಳಂ ನಿತ್ಯ ಶುಭಮಂಗಳಂ ||337||
ಅವತಾರತ್ರಯಿಗೆ ಮಾಯಾವಾದಿದಲ್ಲಣಗೆ |
ಪವಮಾನಸುತಗೆ ಪಾವನ ಚರಿತಗೆ ||
ಭುವನಜೀವನ ಮಧ್ವಪತಿಕೃಷ್ಣ ಸುಪ್ರಿಯಗೆ |
ದಿವಿಜವಂದಿತಗೆ ತತ್ತ್ವಜ್ಞರಾಯನಿಗೆ ||
ಜಯ ಮಂಗಳಂ ನಿತ್ಯ ಶುಭಮಂಗಳಂ ||338||
ಭಾಮಿನಿ
ವರಮಹಾಭಾರತಪುರಾಣದೊ |
ಳೆರಕವಾಗಿಹ ಪಾಂಡವರ ಶುಭ |
ಚರಿತೆಗಳನರುಹಿದೆನು ಸಾಂಗದಿ ಯಕ್ಷಗಾನದಲಿ ||
ವಿರಚಿಸಿದ ಕತಿಯೊಳಗೆದೋಷಗ |
ಳಿರಲು ತಿದ್ದುತ ಮೆರಸಬೇಕೆನು |
ತೆರಗಿ ಪೇಳುವೆ ಸಲಹುವನು ನರಸಿಂಹನನವರತ ||339||
ಮಂಗಲ
ರಾಗ ರೇಗುಪ್ತಿ ಏಕತಾಳ
ಮಂಗಲ ನೀಲಾನಿಭಾಂಗನಿಗೆ | ಜಯ |
ಮಂಗಲ ಗರುಡತುರಂಗನಿಗೆ ಮಂಗಲ  || ಪಲ್ಲವಿ ||
ಇನಶತಕೋಟಿಪ್ರಕಾಶನಿಗೆ | ಜನನಮರಣಭಯನಾಶನಿಗೆ ||
ಮನುಮಥಜನಕ ರಮೇಶನಿಗೆ | ವನಧಿಶಯನ ಪರಮೇಶನಿಗೆ || ಮಂಗಲ ||340||
ಪರತರರೂಪಗೆ ಪಾವನಗೆ | ಕರುಣಾಕರನಿಗೆ ಶ್ರೀಕರಗೆ ||
ಶರಣಾಗತರನು ಪೊರೆವನಿಗೆ | ದುರಿತವಿನಾಶಗೆ ಕೇಶವಗೆ || ಮಂಗಲ ||341||
ಜಡಜಾಕ್ಷಗೆ ದಾಮೋದರಗೆ | ಕೊಡಲಿಯ ಧರಿಸಿದ ಭಾರ್ಗವಗೆ ||
ಮಡದಿಯರೊಡನಾಡಿದ ಹರಿಗೆ | ಉಡುಪತಿಪುರಪತಿ ಕೃಷ್ಣನಿಗೆ || ಮಂಗಲ ||342||
ಕಂದ
ಶ್ರೀಕಷ್ಣಾಚ್ಚುನಿಶಾಂತದೊ |
ಳೀ ಕತಿಯನು ಮುದ್ರಿಸುತಲಿ ಪ್ರಕಟಿಸಿದಿದನುಂ ||
ಪ್ರಾಕತಭಾಷಾಭಿಜ್ಞರ್ |
ಸ್ವೀಕತವನು ಗೈದು ಮುದದಿ ಾಚಿಸಲನಿಶಂ ||343||
 
 || ಯಕ್ಷಗಾನ ಚಿತ್ರಸೇನಕಾಳಗ ಮುಗಿದುದು ||

ಯಕ್ಷಗಾನ ಭೀಷ್ಮ ವಿಜಯ
ಪಾತ್ರಗಳು
ಭೀಷ್ಮ		ದ್ವಾರಪಾಲಕ		ವಿಚಿತ್ರವೀರ್ಯ		ಏಕಲವ್ಯ		ಸುಮತಿ		ಕಿರಾತರು
ಪ್ರತಾಪಸೇನ	ಪುಚ್ಛ ಮುಂತಾದ ವಟುಗಳು	ದೃಢಸೇನ	ಶೈಖ್ಯಾವತ್ಯ	ಚಾರಕರು	ಕೃತೌವ್ರಣ
ಓಲೆದೂತ	ಸುಹೋತ್ರ-ಮೈತ್ರೇಯ		ಸುಕೇತು		ಋಷಿಗಳು	ಹೋತ್ರವಾಹನ	ಗಣಪತಿ
ಅಂಬೆ		ಭಕುಟಿ			ಅಂಬಾಲಿಕೆ		ವಸು		ಅಂಬಿಕೆ		ಸುವೇಶ
ಸಖಿಯರು	ಅಂಬರವಾಣಿ		ಸಾಲ್ವ			ಗಂಗೆ		ಗೂಢಚಾರಕ	ಚಿತ್ರವರ್ಮ
ಸುನೀತಿ		ವದ್ಧಬ್ರಾಹ್ಮಣ		ನಾರದ			ಪರಶುರಾಮ	
ಯಕ್ಷಗಾನ ಭೀಷ್ಮ ವಿಜಯ
ಶಾರ್ದೂಲ ವಿಕ್ರೀಡಿತಂ
ಶ್ರೀವಾಣೀಧವಸನ್ನುತಂ ಶ್ರುತಿನುತಂ ವಂದಾರುವಂದಾನ್ವಿತಂ |
ಶರ್ವಾಣೀಪತಿ ಸೇವಿತಂ ಸ್ಮರಪಿತಂ ಶ್ರೀಶಂ ಸುರೇಶಾರ್ಚಿತಂ ||
ಸರ್ವಾಭೀಷ್ಟ ಫಲಪ್ರದಂನುತವದಂ ಹೇಮಾಕ್ಷನಾಮಾಪರಂ ||
ಊರ್ವೀಸಜ್ಜನ ಸಂಪದಂ ಪ್ರತಿಪದಂ ಧ್ಯಾಯಾಮಿ ಮಾಯಾಸ್ಪದಂ ||1||
ರಾಗ ನಾಟಿ ಝಂಪೆತಾಳ
ಜಯತು ಜಯ ಗಜಕರ್ಣ | ಜಯತು ಧೂಮಲವರ್ಣ ||
ಜಯತು ಸುರಗಣ ಸ್ತುತ್ಯ | ಜಯನಾಗವಕ್ತ್ರ ||
ಜಯ ಜಯತು ಜಯತು ||2||
ಜಯ ಸಿದ್ಧಿ ಗಣನಾಥ | ಜಯ ಭಕ್ತಜನ ಪ್ರೀತ ||
ಜಯ ಕಾತ್ಯಾಯಿನೀ ತನುಜ | ಜಯತು ವಿಖ್ಯಾತ ||
ಜಯ ಜಯತು ಜಯತು ||3||
ಈಶ ಸುತ ಕಮ್ಮರಡಿ | ವಾಸ  ದುಃಖವಿನಾಶ ||
ಮೂಷಿಕ ಧ್ವಜ ಸಲಹು | ಸಿದ್ಧವಿಘ್ನೇಶ ||
ಜಯ ಜಯತು ಜಯತು ||4||
ಭಾಮಿನಿ
ಗಿರಿಜೆ ತ್ರಿಜಗಜ್ಜನನಿ ದಕ್ಷನ |
ವರ ಕುಮಾರಿಯೆ ದುರಿತನಾಶಿನಿ |
ಪರಮಮಂಗಳ ಮೂರ್ತಿ ಶುಭದಾಯಕಿಯೆ ಶರ್ವಾಣಿ ||
ದುರುಳ ಶುಂಭನಿಶುಂಭ ಮರ್ದಿನಿ |
ಹರನ ಮೋಹದ ರಾಣಿ ಮಾಹೇ |
ಶ್ವರಿಯೆ ನಡೆಸೀಕತಿಯ ಕರುಣದಿ ದುರ್ಗೆ ವಾರಾಹಿ ||5||
ರಾಗ ಸುರುಟಿ ಏಕತಾಳ
ಪಾಲಿಸು ಗೀರ್ವಾಣಿ | ಕೀರ್ತಿವಿ | ಶಾಲೆ ಪುಸ್ತಕಪಾಣಿ ||
ನೀಲ ಕುಂತಳೆ ಖಳಜಾಲವಿದಾರಿಣಿ | ಲೋಲನಯನೆ ಗುಣಶೀಲೆ ಕಲ್ಯಾಣಿಯೆ ||6||
ಶಾರದೆ ಮಹಾಮಾತೆ | ವೀಣಾ | ಧಾರಿ ಕಮಲನೇತ್ರೆ ||
ನಾರದ ಮುನಿ ಮುಖ್ಯಾವರ ಪೂಜಿತೆ | ಸಾರಸಭವನರ್ಧಾಂಗಿ ಕಪಾನ್ವಿತೆ ||7||
ವರ ಶಂಗಾಪುರದಿ | ನಂಬಿದ | ಶರಣರ ಸಂತಸದಿ ||
ಪೊರೆಯುತ ನೆಲಸಿಹ ಭಾರತಿ ಎನ್ನನು | ಕರುಣದಿ ರಕ್ಷಿಸು ಚರಣಕೆ ನಮಿಸುವೆ ||8||
ದ್ವಿಪದಿ
ತರಣಿ ಶಶಿ ಕುಜ ಬಹಸ್ಪತಿ ಬುಧಗೆ ನಮಿಸಿ ||
ಪರಮ ಹಿತ ಶನಿ ರಾಹುಕೇತುಗಳ ಸ್ಮರಿಸಿ ||9||
ಮುನಿ ಕಶ್ಶ್ಯಪಾತ್ರಿ ಭರದ್ವಾಜ ಕೌಶಿಕರ ||
ನೆನೆವೆ ಜಮದಗ್ನಿ ಗೌತಮ ವಸಿಷ್ಠರನು ||10||
ಸುರಪ ಶಿಖಿಯನ್ನು ನಿಯತಿ ವರುಣಾಗ್ನಿ ಸಖರ ||
ಸ್ಮರಿಸುವೆನು ಕಾಲನೀಶಾನ್ಯದಾಧಿಪತ ||11||
ಪರಮ ವೇದವ್ಯಾಸ ಪಿತಮಾತಗಳಿಗೆ ||
ಎರಗುತೀ ಕತಿಗೈವೆನರಿತ ತೆರನೊಳಗೆ ||12||
ವರ ಮಹಾಭಾರತದ ಪೌರಾಣದೊಳಗೆ |
ಸುರನದೀಸುತ ಭೀಷ್ಮನತಿ ಶೌರ್ಯದೊಳಗೆ ||13||
ಕಾಶಿದೇಶದಿ ನಪರ ಗೆಲ್ದ ಕಥನವನು ||
ತೋಷದಿಂದೆಕ್ಷಗಾನದಿ ಪೇಳ್ವೆನಿದನು ||14||
ಯತಿಗಣಪ್ರಾಸ ವಿಷಮಾಕ್ಷರಗಳರಿಯೆ ||
ಪಿತ ಸುತರ ಪೊರೆವಂತೆ ಸಲಹೊ ನರಹರಿಯೆ ||15||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಜನಮೇಜಯನು ವೈಶಂ | ಪಾಯ ಮುನಿಪನ | ಚರಣಕೆರಗುತ |
ಸುರನದೀಸುತ ಭೀಷ್ಮಕಾಶೀ | ಅರಸನೆಡೆಗೆ ||16||
ತೆರಳಿ ಸಕಲ ನಪಾಲರನು ಸಂ | ಗರದಿ ಸೋಲಿಸಿ ತತ್ಕುಮಾರಿಕೆ |
ಯರನು ತಂದನುಜನಿಗೆ ವಿರಚಿಸಿ | ಪರಿಣಯವನು ||17||
ಪರಮ ದುಶ್ಚಾರಿತ್ರೆಯಂಬೆಯ | ವರಿಸದಿರೆ ದುರ್ಬೋಧೆಯಿಂದಲಿ |
ಧುರಕೆ ಬಂದಿಹ ಪರಶುಧಾರಿಯ | ಗರುವ ಮುರಿದು ||18||
ಧರೆಯೊಳಗೆ ಸತ್ಕೀರ್ತಿ ಪಡೆದಿಹ | ಚರಿತೆ ಎಲ್ಲವ ಸಾಂಗದಿಂದಲಿ |
ಕರುಣದಿಂದಲೆ ಪೇಳಬೇಕೆಂ | ದೆರಗಲಾಗ ||19||
ಧರಣಿಪನ ತಕ್ಕೈಸಿ ಮುನಿಪನು | ಸುರನದಿಯ ಸುಕುಮಾರ ವಿಜಯವ |
ನರುಹುವೆನು ಕೇಳೆನುತಲೆಂದ ವಿ | ಸ್ತರಿಸುತವಗೆ ||20||
ವಾರ್ಧಕ
ಅರಸ ಕೇಳ್ಕಮಲಜಗೆ ಮಾನಸದೊಳತ್ರಿಮುನಿ |
ವರರಿಂದ ಸೋಮನುಧ್ಭವಿಸತಲೀತಗೆ ಬುಧನು |
ತರಳನಿವಗೆ ಪುರೂರವಾಖ್ಯನಾತ್ಮಜ ನಹುಷನುದಿಸಲವಗೆ ಯಯಾತಿಯು |
ತರಳ ಪೂರುವಿಗೆ ದುಷ್ಯಂತ ಸಂಜನಿಸಲಾ |
ಭರತನಿವನಾತ್ಮಜಗೆ ಸಂವರುಣನೆಂಬ ಸುತ |
ಕುರು ನಪನ ಪಡೆಯಲ್ಕೆ ಸಂಜನಿಸಿದಯಿವಗೆ ಧರಣಿಪಾತ್ಮಜ ಹಸ್ತಿಯು ||21||
ಭಾಮಿನಿ
ಧರಣಿಪತಿ ಹಸ್ತಿಯೊಳು ಪ್ರತಿಶ್ರವ |
ನಿರಲವನ ಸಂಭವ ಪ್ರದೀಪನು |
ಪರಮ ವಿಕ್ರಮಿ ಶಂತ ನಪನನು ಪಡೆಯೆ ಸಂತಸದಿ ||
ಸುರನದಿಯೊಳಾ ಶಂತಭೂಪಗೆ |
ಧುರ ಪರಾಕ್ರಮಿ ಭೀಷ್ಮ ಜನಿಸಿರೆ |
ಎರಡನೆಯ ಸತಿಯಾದ ಯೋಜನಗಂಧಿಯೊಳಗಿವಗೆ ||22||
ಧುರ ವಿಜಯ ಚಿತ್ರಾಂಗನೆರಡನೆ |
ತರಳನಾದ ವಿಚಿತ್ರವೀರ್ಯಕ |
ರಿರಲು ಗಂಧರ್ವನಲಿ ಮಡಿದನು ವೀರ ಚಿತ್ರಾಂಗ ||
ಸುರನದೀಸುತನರಿತು ತನ್ನೊಳು |
ಕುರು ಪರಂಪರೆಯಾಳ್ದ ಹಸ್ತಿನ |
ಪುರದ ಪಟ್ಟ ವಿಚಿತ್ರವೀರ್ಯಕಗಿತ್ತು ವಿಭವದಲಿ ||23||
ರಾಗ ಕೇದಾರಗೌಳ ಅಷ್ಟತಾಳ
ಹರುಷದಿ ಭೀಷ್ಮ ವಿಚಿತ್ರವೀರ್ಯನ ಕರಸಿ |
ಹರಿತಂದೋಲಗ ವೀಯುತ ||
ಮೆರೆದಿರೆ ಮಂತ್ರಿ ಸುನೀತಿ ಸಾಮಂತರು |
ಕರವ ಜೋಡಿಸಿ ನಿಂದಿರೆ ||24||
ಎಡ ಬಲ ನೋಡುತ್ತ ಕಲರ ಯೋಗ್ಯತೆ |
ವಿಡಿದು ಕುಳ್ಳಿರಿಸುತ್ತಲಿ ||
ಕಡು ಪ್ರೇಮದೊಳು ಭೀಷ್ಮನನುಜನ ಬಿಗಿದಪ್ಪಿ |
ಸಡಗರದೊಳಗೆಂದನು ||25||
ಕುರು ಪರಂಪರೆಯಾಳ್ದು ಹಸ್ತಿನಾವತಿ ಎಂಬೀ |
ಧರೆಯಾಧಿಪತ್ಯವನ್ನು ||
ಕರುಣದಿ ಪಟ್ಟವನೆಸಗಿಹೆ ನಿನಗಾನು |
ವರ ಚಕ್ರವರ್ತಿಯೈಸೆ ||26||
ತರುಣ ಕೇಳ್ನಮ್ಮ ಪೂರ್ವಿಕನಾದ ದುಷ್ಯಂತ |
ಭರತ ಸಂವರಣ ಮತ್ತೆ ||
ಕುರುರಾಜ ಶಂತನು ಎಂಬರೀ ಧಾತ್ರಿಯೊಳ್ |
ವರ ಚಕ್ರವರ್ತಿಯಾಗಿ ||27||
ಸುರನರೋರಗರೆಲ್ಲ ಮೆಚ್ಚುವಂದದಿ ಪೂರ್ಣ |
ಧರಣೀ ಮಂಡಲವನಾಳಿ ||
ಸರಿಯುಂಟೆಯಿವರಿಗೆಂದೆಂಬ ಖ್ಯಾತಿಯ ಸರ್ವ |
ರರಿತಿಹರೈ ಜಗದಿ ||28||
ಬರೆದಿರಿಸಿದ ಪುರಾತನದ ಲೇಖನದಿಂದ |
ನರರಿಗಸಾಧ್ಯ ಕಾರ್ಯ ||
ವಿರಚಿಸೀರ್ಪರು ಎಂಬ ಪರಿಯ ನೀನರಿತಿಹೆ |
ಪೊರೆಯುವದೇತಕಿನ್ನು ||29||
ಅಂಥಾ ಮಹಾತ್ಮರ ರಾಜಾಧಿಕಾರಕೆ |
ನಿಂತಿಹೆ ನೀನು ಕೇಳು ||
ಪಿಂತೆ ಸಂದವರಂತಾಚರಿಸದಿರಲು ಕೀರ್ತಿ |
ಎಂತು ಸಂಪಾದಿಸುವೆನು ||30||
ರಾಗ ಮಧುಮಾಧವಿ ತ್ರಿವುಡೆತಾಳ
ಆದಿಧರ್ಮವ ಕೇಳು ಸಹಜನೆ | ಮೇದಿನಪ ವರ್ಣಾಶ್ರಮಂಗಳ ||
ಬಾಧೆಯಿಲ್ಲದ ತೆರದಿ ರಕ್ಷಿಸಿ | ಸಾಧಿಪುದು ಯಶಲೋಕದಿ ||31||
ದುಷ್ಟನಿಗ್ರಹ ಶಿಷ್ಟಪಾಲನ | ಕೆಟ್ಟ ಸ್ತ್ರೀ ದ್ಯೂತಾದಿ ಮದ್ಯವ ||
ದಷ್ಟಿಸದೊಲತಿ ಬೇಟೆಯೋಳ್ಮನ | ಗೊಟ್ಟಿರದೆ ನೀ ಸಂತತ ||32||
ತರುಣ ಕೇಳ್ ಸಜ್ಜನರ ಶಾಪವ | ಧರಿಸಬಾರದು ದುಷ್ಟ ಮೈತ್ರಿಯ ||
ನಿರಿಸಬೇಡತಿ ಕಾಮದಿಂ ಪರ | ತರುಣಿಯರ ಮನಮಾಡದೆ ||33||
ತನ್ನ ರಾಷ್ಟ್ರದೊಳುಳ್ಳ ಪ್ರಜೆಗಳಿ | ಗುನ್ನತೋತ್ಸಹಿಯೆನುತ ದ್ರವ್ಯಗ ||
ಳನ್ನು ಷಷ್ಟಾಂಶಕ್ಕೆ ಮೀರದೆ | ಮುನ್ನ ಕೊಳ್ಳುತ ಪಾಲಿಸು ||34||
ಶರಣು ಹೊಕ್ಕರ ಕೋಪದಿಂ ಸಂ | ಹರಿಸದಿರು ಬಲು ಲೋಭದಿಂದಲಿ ||
ಧರಣಿಯಮರರಿಗಿತ್ತುದನ್ನು ಸ್ವೀ | ಕರಿಸಬಾರದು ಸಹಜವೈ ||35||
ಬರಿದೆ ಮೋಹದೊಳುಂ ಕರಂಗದೊ | ಳಿರುವ ಪರಮಾತ್ಮನನು ತಿಳಿಯದೆ ||
ಮರೆಯದಿರು ಮುದದಿಂದ ಮಿತ್ರಾ | ದ್ಯರುಪಕತಿ ಗೈದಿರ್ಪರ ||36||
ವಾರ್ಧಕ
ಪರಿಪರಿಯ ನೀತಿಯನ್ನರುಹಿ ಗಂಗಾತ್ಮಜಂ |
ಚರರುಗಳ ಕರೆದನ್ಯ ದೇಶವತ್ತಾಂತಮಂ |
ಪರರರಿಯದಂತೆ ತಿಳಿದಡಿಗಡಿಗೆ ಬೆಸಸಿರೆಂದರುಹಿ ಮಜ್ಜನಕೈದಲು ||
ತೆರಳಲಾ ಸಭಿಕರೆಲ್ಲರು ತಮ್ಮ ಬಿಡದಿಗಂ |
ಮರುದಿವಸದುದಯದೊಳಗಿತ್ತು ಕಾಶೀ ದೇಶ |
ಧರಣಿಪ ಪ್ರತಾಪಸೇನನು ಮಂತ್ರಿ ಸುಮತಿಯಂ ಕರೆದೆಂದನೋಲಗದೊಳು ||37||
ರಾಗ ಪುನ್ನಾಗ ಅಷ್ಟತಾಳ
ಲಾಲಿಸೊ ಮಂತ್ರಿನಾ ಪೇಳುವ ನುಡಿಯ |
ಜಾಲ ಮಾತುಗಳಲ್ಲ ಬಂದಿಹ ವ್ಯಥೆಯ || ಪಲ್ಲವಿ ||
ತರಳಿಯಂಬಿಕೆ ಅಂಬೆ ಅಂಬಾಲಿಕೆಯರು |
ಪರಿಣಯ ಕಾಲ ಬಂದೊದಗಿ ಶೋಭಿಪರು ||
ಕರೆಸಿ ಭೂಪರನೆಲ್ಲ ನೋಡಿ ಬಾಲೆಯರು |
ವರಿಸಲಿ ತಮ್ಮಿಷ್ಟ ಬಂದವನಿಪರು ||38||
ಬರೆಸು ಲೇಖನಗಳ ಸಕಲ ರಾಜರಿಗೆ ||
ಕರಿಪುರದಲಿ ಭೀಷ್ಮಗರಿಯದ ಹಾಗೆ ||
ಧುರದೊಳೆಲ್ಲವರನ್ನು ಗೆಲಿದ ಭೂಮಿಪಗೆ |
ತರಳೆಯರ್ಮೂವರ ಕೊಡುವೆ ನೀ ಬಗೆಗೆ ||39||
ಕುರುಜು ಮೇರ್ವೆಗಳಿಂದ ಪುರವಲಂಕರಿಸು |
ನೆರಹು ಸಂಭಾರಗಳ್‌ವಿಬುಧರ ಕರೆಸು ||
ಭರದಿ ನಾಟಕ ಗಾಯಕಾದಿಗಳ್ಬರಿಸು |
ಧರಣಿಪಾಲಕರಿಂಗೆ ದಿನವನ್ನು ತಿಳಿಸು ||40||
ಬರುವ ಚೈತ್ರದ ಶುಕ್ಲ ಪಂಚಮಿ ದಿನದ |
ತರಳೆಯರಾ ಸ್ವಯಂವರವೆಂದು ಮುದದಿ ||
ಪುರದಿ ಡಂಗುರಹೊಯಿಸು ನಪರಿಂಗೆ ಬಿಡದಿ |
ವಿರಚಿಸು ತೋರಣಾಲಂಕತ ಪುರದಿ ||41||
ಭಾಮಿನಿ
ಧರಣಿಪನ ನೇಮದೊಳು ಸಚಿವನು |
ಬರೆಸಿ ಕಳುಹಿದ ಸಕಲ ನಪರಿಗೆ |
ಪುರವ ಶಂಗರಗೈಸಿ ಸಂಭಾರಗಳ ನೆರಹಿದನು ||
ಚರರು ಪತ್ರವಗೊಂಡು ತವಕದಿ |
ಧರಣಿಪರ ಬಳಿಗೆಲ್ಲ ಗಮಿಸಲು |
ತ್ವರಿತದೊಳು ಬಂದೋರ್ವ ಕಾಳಿಂಗೇಶಗಿಂತೆಂದ ||42||
ರಾಗ ಸಾರಂಗ ಅಷ್ಟತಾಳ
ಕೇಳ್ ಧಢಸೇನರಾಯ | ಕಾಶೀಶನು | ಪೇಳಿದಾ ಬಗೆಯ ಜೀಯ ||
ಭೂಲಲಾಮರನೆಲ್ಲ ಕರೆಸಿ ಸಭೆಯಗೈದು |
ನಾಳೆ ಬರುವ ಚೈತ್ರದಿ | ಪಂಚಮಿ ದಿನದಿ ||43||
ಧರಣಿಪಾಲಕರೊಳಗೆ | ಸರ್ವರ ಗೆದ್ದ | ಧುರ ಧೀರ ವಿಕ್ರಮಿಗೆ ||
ತರಳೆಯರಂಬೆಯಂಬಿಕೆಯಂಬಾಲಿಕೆಯರ |
ಹರುಷದಿ ಕೊಡುವೆನೆಂದು | ಮಾಡಿಹನಿಂದು ||44||
ತ್ವರಿತದಿ ಬಿಜಯ ಮಾಡು | ನಿನಗೆ ತಕ್ಕ | ತರುಣಿಯರವರು ನೋಡು ||
ಪರಬ್ರಹ್ಮಲಿಖಿತವಿದ್ದರೆ ತಪ್ಪಲರಿಯದು |
ತೆರಳುವೆ ನಾನೆಂದನು | ಚಾರಕ ತಾನು ||45||
ರಾಗ ಕೇದಾರಗೌಳ ಝಂಪೆತಾಳ
ಚರನೆಂದ ನುಡಿಯ ಕೇಳಿ | ಕಾಳಿಂಗ | ನುರುತರಾನಂದ ತಾಳಿ ||
ಬರುವನೀಕ್ಷಣವೆನ್ನುತ | ಬಂದವಗೆ | ಪರಿಪರಿಯೊಳುಪಚರಿಸುತ ||46||
ಒಡನೆ ರಥವನ್ನೇರುತ | ಚಾರಕನ | ಸಡಗರದಿ ಬೀಳುಗೊಡುತ ||
ದಢ ಸೇನ ಪೊರಡಲಾಗ | ಮಾದ್ರೇಶ | ನೆಡೆಗೆ ಚರನೈದಿ ಬೇಗ ||47||
ವಾರಣಾವತಿ ಯರಸನು | ಕಳುಹಿರ್ಪ | ಚಾರನೆಂದೆರಗುತವನು ||
ಧಾರಣೀಶಗೆ ಪತ್ರವ | ಕೊಡಲು ಮುದ | ವೇರಿಯೋದಿದನರ್ಥವ ||48||
ರಾಗ ಕೇದಾರಗೌಳ ಅಷ್ಟತಾಳ
ಸ್ವಸ್ತಿ ಮಾದ್ರೇಶ ಸುಕೇತುರಾಯಗೆ ನಿಮ್ಮ | ಮಿತ್ರ ಕಾಶೀಪತಿಯು ||
ಚಿತ್ತಶುದ್ಧದೊಳೆರಗುವೆ ನಾವು ಕುಶಲಿಗ | ಳತ್ತ ನೀವ್ ಕ್ಷೇಮಿಗಳೆ ||49||
ಬರುವ ಚೈತ್ರದ ಶುಕ್ಲ ಪಂಚಮಿ ದಿನದೊಳು | ಧರಣಿಪಾಲರ ನೆರಹಿ ||
ಧುರದೊಳು ಸಕಲರ ಗೆಲಿದವರ್ಗೆನ್ನಯ | ತರಳೆಯರನು ಕೊಡುವೆ ||50||
ಪರಮ ಸ್ವಾಮಿಯು ಬಿಜಯವ ಮಾಡಿ ಸತ್ವವ | ನೆರೆದ ಭೂಪಾಲರೊಳು ||
ಮೆರಸಿ ಕುಮಾರಿಯರೊಲಿಸಿರೆಂದೆನುತೀಗ | ಅರಿಕೆಯ ಗೈದಿಹೆನು ||51||
ಎಂದೀ ಪರಿಯೊಳಿರ್ಪಪತ್ರವನೋದುತ್ತಾ | ನಂದದಿ ಮಾದ್ರೇಶ್ವರ ||
ಅಂದವಾಯಿತು ಬಹೆನೆನ್ನುತ ಪೊರಮಟ್ಟ | ಸ್ಯಂದನವೇರುತಾಗ ||52||
ಗಾಂಧಾರಪತಿಗೆ ದೂತರುವಾಲೆ ಕೊಡಲದ | ಚಂದದಿಂದರಿತುಕೊಂಡು ||
ಮಂದಿ ಮಾರ್ಬಲ ಕೂಡಿ ಸಿಂಗಾರದಿಂದಲಿ | ಬಂದ ಕಾಶೀಪುರಕೆ ||53||
ಮತ್ತೆ ಸೌರಾಷ್ಟ್ರ ಕೊಂಕಣ ಮತ್ಸ್ಯ ಮಗದಾಧಿ | ಪಥ್ವೀಶರಿಗೆ ದೂತರು ||
ಯಿತ್ತು ಲೇಖನಗಳ ಕರೆತರೆ ಕಾಶೀಶ | ನರ್ತಿಯಿಂದಿದಿರುಗೊಂಡು ||54||
ಕುಶಲವೆ ಸಕಲ ರಾಯರೆ ನಿಮ್ಮ ಪುರದಲ್ಲಿ | ಪಶು ಗಜ ಪ್ರಜೆಗಳಿಗೆ |
ಶಶಿಮುಖಿಯರ ನಿಮ್ಮ ಶೌರ್ಯದಿಂದೊಲಿಸಿರೆಂ | ದುಸುರುತ್ತ ಜನಪಾಲನು ||55||
ಸಾಂಗತ್ಯ ರೂಪಕ ತಾಳ
ಧೊರೆ ಕುಮಾರಕರೆಲ್ಲ ವಿಶ್ರಾಂತಿಗೊಳಿರೆಂದು |
ಅರುಹುತ್ತ ಕಾಶೀಂದ್ರನವರ ||
ಹರುಷದಿಂದುಪಚರಿಸುತಿರಲತ್ತಲು |
ಅರಿತಿದರಂ ಸಾಲ್ವಚರನು ||56||
ಖಳರಾಯ ಸಾಲ್ವನೋಲಗದೊಳಗಿರೆ ಬಂದು |
ಇಳೆಗೆ ಬಾಗುತ ನಿಂದು ಪೇಳ್ದ |
ಹಲವು ದೇಶವ ಸುತ್ತಿ ಪೋಗಲು ಕಾಶೀಶ |
ನಿಳಯದಿ ನಡೆದುದು ಕೇಳೈ ||57||
ದೊರೆಯಾ ಪ್ರತಾಪಸೇನಾಖ್ಯನೆಂಬವನಿಂಗೆ ||
ಪರಮ ರೂಪದ ಸುಂದರಿಯರು ||
ತರಳೆಯರಿಹರಂಬಾಲಿಕೆಯೆಂಬೆ ಅಂಬಿಕೆ |
ಯರು ಮೂರು ಮಂದಿ ಬಾಲೆಯರು ||58||
ಧುರದೊಳು ಕೆಲ ರಾಜರ ಗೆದ್ದ ನಪನಿಗೆ |
ಪರಿಣಯಗೈದೀವೆನೆನುತ ||
ಕರೆಸಿರ್ಪ ಛಪ್ಪನ್ನದೇಶದ ಭೂಪರ |
ಬರೆಸಿ ಪತ್ರ ತೋಷದಿಂದ ||59||
ಸುರನರೋರಗರನ್ನು ಲೆಕ್ಕಿಸದಿಹ ನಿಮ್ಮ |
ಕರೆಸದೆ ಗೈವನೀಕಾರ್ಯ ||
ಪರಮ ಸುಂದರಿಮಣಿಗಳು ನಿಮ್ಮ ಠೀವಿಗೆ |
ಸರಿಯಹರೆಂದು ಕೈಮುಗಿಯೆ ||60||
ರಾಗ ಭೈರವಿ ಅಷ್ಟತಾಳ
ದೂತನೆಂದುದ ಕೇಳುತ | ಸೌಭಾವನೀ | ನಾಥನು ಗರ್ಜಿಸುತ ||
ಪೂತುರೆ ಸಕಲ ರಾಯರ ಕರೆಸುತ ಕಾಶೀ |
ನಾಥನು ಮರೆತನೆನ್ನ ||61||
ಎಲ್ಲ ಭೂಪರ ತೆರದಿ | ಶೌರ್ಯಳು ನಾ | ನಲ್ಲವೆನ್ನುತ ಗರ್ವದಿ ||
ಖುಲ್ಲವನು ಪತ್ರವ ಬರೆಸದಿರ್ದುದಕೀಗ |
ಪಲ್ಲ ಕೀಳುವೆ ಧುರದಿ ||62||
ಎನುತಲಾ ಖಳರಾಯನು | ಪಲ್ಕಡಿಯುತ ಕಿನಿಸಿಂದ ಖಡುಗವನು ||
ಧನುಶರ ಮುಂತಾದಾಯುಧಗಳ ಕೈಗೊಂಡು |
ಘನವೇಗ ನಡೆದನತ್ತ ||63||
ಭಾಮಿನಿ
ಧರಣಿಪತಿ ಕೇಳಿತ್ತ ಕಾಶೀ |
ಪುರದಿ ನಪಸುತೆ ಅಂಬೆಯೊಂದಿನ ||
ಪರಿವಿಡಿದು ಬಳಸಿರುವ ಸಖಿಯರ ನೋಡಿ ಸಂತಸದಿ ||
ಉರಗವೇಣಿಯರೆಲ್ಲ ಕೇಳಿರೆ |
ಸುರನದಿಯೊಳೀದಿನದೊಳೆರಕದಿ |
ಸರಸದಿಂ ಜಲಕೇಳಿಯಾಡುವಯೇಳಿರೆಂದನಲು ||64||
ಕಂದ
ಧರಣಿಪನಾತ್ಮಜೆ ನುಡಿಗಂ |
ಪರಮಾನಂದದಿ ಸಖಿಜನ ಪೊರಮಟ್ಟಾಗಲ್ ||
ಸುರನದಿ ತಡಿಯಂ ಸಾರುತ |
ಸರಸಿಜಮುಖಿಯರು ಜಲದೊಳಗಿಳಿಯುತ ಮುದದಿಂ ||65||
ರಾಗ ಪಂತುವರಾಳಿ ಆದಿತಾಳ
ಆಡಿದರ್ಸುದತಿಯರು | ಗಂಗೆಯೊಳ್ಜಲ |
ಕ್ರೀಡೆಯ ಸುಮುಖಿಯರು || ಪಲ್ಲವಿ ||
ಮುಳುಗುತ್ತೋರ್ವರ ಪಾದವ | ನ್ನೋರ್ವರು ಪಿಡಿ |
ದೆಳೆದು ಬೊಗಸೆ ಜಲವ ||
ಘಳಿಲದಿಂದೋರ್ವರಿಗೋರ್ವರೆರಚಿಕೊಂಡು |
ಚಲುವೆಯರಾಡಿದರು | ಮೇಲಕೆ ಎದ್ದು |
ಪುಳಿನಾದಿ ಮಡಿಯುಟ್ಟರು ||66||
ಸಾಂಗತ್ಯ ರೂಪಕತಾಳ
ಸುತಿಯರೆಲ್ಲರು ಮಿಂದು ಮಡಿಯನುಟ್ಟು |
ಮುದದಿ ಗಂಗೆಯ ತಡಿಯೊಳಗೆ ||
ವಿಧವಿಧ ಪುಷ್ಪಫಲಂಗಳ ಕೊಯ್ಯುತ |
ಲಧಿಕ ಸುಪ್ರೀತಿಯೊಳಿರಲು ||67||
ಅನಿತರೊಳಗೆ ಸಾಲ್ವ ಬಂದನಾ ಎಡೆಗಾಗಿ |
ವನದೊಳಗಿಹರನ್ನು ಕಂಡು ||
ವನಿತೆಯರ‌್ಯಾರೆಂಬುದರಿಯಬೇಕೆನುತಲಿ |
ದನುಜನು ಮರೆಯೊಳಗಿರಲು ||68||
ದೊರೆಕುಮಾರಿಯ ಕಾಣುತ್ತೋರ್ವಳೆಂದಳು ತಾಯೆ |
ಪರಿಕಿಸು ವರಚೂತ ದ್ರುಮವ ||
ಪರಮ ಕೋಮಲ ಮಲ್ಲಿಕಾಲತೆ ಹಬ್ಬಿರೆ |
ಮೆರೆವುದು ಜಗವೇನ ಪೇಳ್ವೆ ||69||
ಮತ್ತೋರ್ವ ಚದುರೆಯು ಪೇಳ್ದಳೆನಗೆ ಮಿತ್ರೆ |
ಪೃಥ್ವಿಪ ಚೂತ ದ್ರುಮಕ್ಕೆ ||
ಪುತ್ರಿಯರೆಂಬ ಮಲ್ಲಿಕಾಲತೆಯಿಡಲು ಸ |
ಮಸ್ತರ ನಪ ಕರೆಸಿಹನು ||70||
ಎಂದಮಾತಿಗೆ ನಪನಂದನೆ ನಾಚುತ್ತ |
ಲೆಂದಳು ಬಡಿವಾರ ಸಾಕೆ ||
ಎಂದೂ ಇಲ್ಲದ ಸರಸೋಕ್ತಿಯನುಡಿವಿರಿ |
ಮುಂದೇನಪ್ಪದೊ ಬಲ್ಲರ‌್ಯಾರು ||71||
ಚೆಲ್ಲೆವು ಸುಂದರ ಪುರುಷನ ಕೂಡಿ ನ |
ಮ್ಮೆಲ್ಲರ ಮರೆಯುವ ನೀನು ||
ಚಲ್ವೆ ನೀ ರಾಜಪುತ್ರಿಯು ನಾವು ಬಡವರು |
ಸುಳ್ಳಲ್ಲ ನೋಡಿಕೊ ಮನದಿ ||72||
ಭಾಮಿನಿ
ಇನಿತು ಬಹುಪರಿ ಮಾತನಾಡುತ |
ವನಿತೆಯರು ನಗುತಿರುವ ಕಾಲದಿ |
ಜನಪನಾತ್ಮಜೆಯೆಂದು ನಿಶ್ಚೈಸುತ್ತ ಖಳಪತಿಯು ||
ವನಜ ಮುಖಿಯರನೊರಿಸೆ ಬಂದಿ |
ರ್ಪೆನಗೆ ವಧು ದರ್ಶನವು ಮಂಗಲ |
ವೆನುತ ಮಾತಾಡಿಸುವೆನೀಕೆಯ ಮಧುರ ವಚನದಲಿ ||73||
ರಾಗ ಕೇದಾರಗೌಳ ಅಷ್ಟತಾಳ
ಪರಮ ಸುಂದರಿ ಪೇಳ್ನೀನ್ಯಾರೆ ನಿನ್ನನು ಪೆತ್ತ ಧೊರೆ | ಯಾರು ಪೇಳು ಪೇಳೆ |
ವರಿಸೀಗ ಸೌಭದೇಶದ ಧೊರೆಯಾದೆನ್ನ | ಕರೆವರು ಸಾಲ್ವನೆಂದು ||74||
ಸುರನರೋರಗಿಂಗಿಂತಧಿಕನಾ ಶೌರ್ಯದಿ | ಧರಣಿ ಪಾಲಕನಾಗಿಹೆ ||
ಕರುಣದಿ ಒಲಿಸೆನ್ನ ಸ್ಮರಕೇಳಿಯಲಿ ನಿನ್ನ | ಹರುಷಗೊಳಿಪೆ ಸುಂದರಿ ||75||
ಧರಣಿಪಾತ್ಮಜೆ ಧನುಜೇಂದ್ರನ ಕಾಣುತ್ತ |  ಸ್ಮರಹತಿಯೊಳು ಬಳಲಿ ||
ಶಿರವ ಬಗ್ಗಿಸಿ ಕಾಶೀಪತಿ ಕುವರಿ ಎನ್ನ | ಕರೆವರು ಅಂಬೆಯೆಂದು  ||76||
ಪರಮ ವಿಕ್ರಮದೊಳು ಸಕಲರ ಗೆಲಿದರ್ಗೆ | ಕರೆದೀವೆನೆಂದೆನುತ ||
ಧರಣಿಪಾಲಕರನ್ನು ಬರಿಸಿಹ ಮತ್ಪಿತ | ಕರುಣದಿ ಲಾಲಿಸೈಯ್ಯ ||77||
ಧರಣೀಶರು ಬಂದರೊಳಿತಾಯ್ತು | ಮನವೀಗ ಸೂರೆಯಾಗಿದೆ ನಿನ್ನೊಳು ||
ನಾರಿ ಸ್ವಯಂವರಕ್ಕೊಪ್ಪದೆನ್ನನು ಕೂಡಿ | ಭೂರಿ ತೋಷವಗೊಳಿಸು ||78||
ಕೇಳಯ್ಯ ಸಾಲ್ವ ರಾಜೇಂದ್ರನೆನ್ನಯ ಪಿತ | ನಾಳೆ ಎನ್ನನುಜೆಯರ ||
ಭೂಲಲಾಮರಿಗ್ಯಾರಿಗಿತ್ತರೀಯಲಿ ನಾ ನಿ | ನ್ನೋಲೈಸಿ ವರಿಸುವೆನು ||79||
ಭಾಮಿನಿ
ಧರಣಿಪತಿ ಕೇಳಂಬೆ ಸಾಲ್ವಗೆ |
ಭರವಸವನಿತ್ತಾಗ ಸಖಿಯರ |
ವೆರಸಿ ತೆರಳಲು ಗಹಕೆ ಖಳಪತಿಯಾಗ ತೋಷದಲಿ ||
ತ್ವರಿತದೊಳು ಕಾಶೀಶನಲ್ಲಿಗೆ |
ಹರಿತರಲು ಕಂಡಾಗ ಭಯದಲಿ |
ಧರಣಿಪಾಲ ಪ್ರತಾಪಸೇನನು ನಡುಗುತಿದ್ದಾಗ ||80||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಪರಮ ದೈನ್ಯದೊಳಿದಿರುಗೊಳ್ಳುತ |
ಕರೆದುತಂದಾಸನವ ನಿತ್ತುಪ |
ಚರಿಸಿ ಕುಶಲವೆ ಎನಲು ದೈತ್ಯನು | ಒರೆದನಾಗ ||81||
ಧರಣಿಪತಿ ಕೇಳೆಮಗೆ ಕುಶಲವು |
ಪುರವ ಶಂಗರಿಸೀರ್ಪುದೇಕೈ |
ದೊರೆಕುಮಾರಕರೆಲ್ಲ ಬಂದಿಹ | ಪರಿಯದೇನೈ ||82||
ದನುಜಪತಿ ಕೇಳ್ಸಕಲ ಭೂಮಿಪ |
ರನು ಧುರದಿ ಗೆಲಿದವರಿಗೆನ್ನಯ |
ತನುಜೆಯರನೀಯುವೆನೆನುತ್ತಲಿ | ಪಣವಗೈದು ||83||
ಪೊಡವಿಪರ ಕರೆಸಿರ್ಪೆನಾಗಲೆ |
ಕಡು ಬಲಾಢ್ಯರ ಸಮರಮುಖದಲಿ |
ದಢಗೆಡಿಪುದೆಂದೆನಲು ಪೇಳಿದ | ಕಿಡಿಯುಗುಳುತ ||84||
ಅರರೆ ಸಕಲ ನಪಾಲವರ್ಗದಿ |
ಮರವೆಯಾದೆಯ ಎನಗೆ ಪತ್ರವ |
ಬರೆಸದಿಹ ಕಾರಣಗಳೇನಿದು | ಅರುಹು ನಿಜವ ||85||
ರಾಗ ಕಾಪಿ ಅಷ್ಟತಾಳ
ಖಳರಾಯನೆಂದುದ ಕೇಳಿ | ನಪ | ಕಳವಳಿಸುತ ಭೀತಿ ತಾಳಿ ||
ಕಳುಹಿರ್ಪೆ ಚರರ ನಿನ್ನೆಡೆಗೆ ಈ ದಿನದೊಳು |
ಗಳಿಗೆಯೊಂದಾಯಿತು ಸಟೆಯಲ್ಲ ಸೈರಿಸು ||86||
ಎನೆ ಕೇಳಿ ಸಹಜವೆಂದೆನುತ | ಖಳ | ಘನ ತೋಷದಿಂದ ಮನ್ನಿಸುತ ||
ಜನಪರ ಕೈಚಳಕವಕಾಂಬೆ ನಾಳೆಗೆ |
ನಿನಗತಿ ಪ್ರೇಮವಗೊಳಿಪೆ ಸಂಗರದಲಿ ||87||
ಕೇಳುತ್ತ ಸಾಲ್ವನ ನುಡಿಯ | ಕಾಶಿ | ಪಾಲ ಮನ್ನಿಸಿ ಶೂರನಯ್ಯ |
ಭೂಲಲಾಮರೊಳೆ ನಗಿದಿರುಂಟೆನ್ನುತಲಿಹ |
ಕಾಲದೊಳಗೆ ರವಿಯಸ್ತಮಿಸಲು ಬೇಗ ||88||
ಪೊಡವಿಪಾಲಕ ಸಾಲ್ವದೊರೆಯ | ಮತ್ತೆ | ಬಿಡದಿಯೊಳಿಹ ನಪತತಿಯ ||
ಒಡನುಪಚರಿಸಿ ಭೋಜನಗೈಸಿ ಶಯನಿಸೆ |
ಜಡಜಬಾಂಧವನುದಿಸಲಿಕೆದ್ದು ತೋಷದಿ ||89||
ನಿತ್ಯಾಹ್ನಿಕವ ಗೈದು ಬೇಗ | ಭೂಮಿ |  ಪೋತ್ತಮರೊಡಗೊಳ್ಳುತಾಗ ||
ಅರ್ತಿಯಿಂ ಸಭೆಗೈದು ಪೇಳ್ದ ನಿಮ್ಮಯ ಭುಜ |
ಸತ್ವ ಪರಾಕ್ರಮ ತೋರಿರೆಂದೆನಲಾಗ ||90||
ರಾಗ ಘಂಟಾರವ ಅಷ್ಟತಾಳ
ಧರಣಿಪಾಲನ ನುಡಿಕೇಳಿ ದೃಢಸೇನ |
ಕರದಿ ಧನು ಝೇಂಕರಿಸಿ ಸಾಹಸ | ಧುರ ಪರಾಕ್ರಮರ್ಕೇಳರೈ ||91||
ಶಂಡರಂದದಿ ಕುಳಿತಿಹುದೇತಕೆ |
ಗಂಡುಗಲಿಯಾದವರು ಸಮರ ಪ್ರ | ಚಂಡತನಗಳ ತೋರಿರೈ ||92||
ಎನುತ ರಣಾಂಗಣಕಿಳಿಯೆ ಕಳಿಂಗನು |
ಕಿನಿಸಿನಿಂದ ಸುಕೇತು ರಾಯನು | ಧನುಶರವ ಕೊಂಡೆಂದನು ||93||
ಎಲೆಲೆ ಕ್ಷಾತ್ರಿಯ ಕುಲಜ ನೀನೋರ್ವನೆ |
ಛಲದಿ ಪೇಳಿದ ನಿನ್ನ ಜಿಹ್ವೆಯ | ಘಳಿಲನರಿವೆನು ತಾಳೆಲೊ ||94||
ಹುಚ್ಚ ಭೂಪನೆ ಮುಚ್ಚೆಲೊ ಬಾಯನು |
ಹೆಚ್ಚು ಮಾತುಗಳೇತಕೇನುತ | ಲೆಚ್ಚ ಶರವ ಕಳಿಂಗನು ||95||
ಖತಿಯ ತಾಳುತ ಮಾದ್ರೇಶನಾಕ್ಷಣ |
ಪ್ರತಿಯ ಶರದಿಂ ಬಡಿದು ಪೇಳಿದ | ಪಥಿವಿಪತಿ ದೃಢಸೇನಗೆ ||96||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಎಲೆ ಕಾಳಿಂಗನೆ ಚತುರಾಸ್ಯನು | ಈ | ಲಲನೆಯರ‌್ಯಾರಿಗೆಂಬುವುದನ್ನು ||
ತಿಳಿದು ಸಷ್ಟಿಯನೆ ಗೈದಿರುವನು | ಬರಿ | ಛಲದಿಂದ ಸಿಕ್ಕಳು ಯಾಕಿನ್ನು ||97||
ಹರಿಹರರೈತರೆ ಕೇಳೇನು | ಈ | ಧರಣಿಪಾತ್ಮಜೆಯರ ಬಿಡೆ ನಾನು ||
ಪರಮೇಷ್ಟಿ ಎನ್ನ ವಿಕ್ರಮವನ್ನು | ನಾರಿ |  ಯರಿಗೆಂದೆನುತ್ತ ನಿರ್ಮಿಸಿದನು ||98||
ತರುಣಿಯ ಮೋಹವು ತಲೆಗೇರಿ | ನೀನು ಮರುಳನಾಗಿಹೆ ತೋರುವೆನು ದಾರಿ ||
ಬರಿದೆ ಪೌರುಷಕಾನು ಬೆದರೆನು | ಈ | ಸರಸಿಜಾಕ್ಷಿಯರನು ಬಿಡೆ ನಾನು ||99||
ದುರುಳ ಮಾದ್ರೇಶ ನಿನ್ನನು ಕೊಂದು | ಸುರ | ತರುಣಿಯರ್ಜೊತೆಗೂಡಿಸುವೆನಿಂದು ||
ಸ್ಮರಿಸಬೇಡಾ ಸುದತಿಯರನ್ನು | ಶಿರ | ವರಿಯುವೆ ನೋಡು ಸಾಹಸವನು ||100||
ಭಾಮಿನಿ
ಅರರೆ ದಢಸೇನಾಖ್ಯ ಕೇಳೆಲೊ |
ಧುರದಿ ಮಡಿದರೆ ಸುರರ ಸತಿಯರು |
ದೊರೆಯುವರು ನಾಬಲ್ಲೆ ನಿನ್ನನು ಸೆರೆಯ ಹಿಡಿದೀಗ ||
ಕರೆದು ಕೊಂಡೀಗೆನ್ನ ಪುರದೊಳ |
ಗಿರುವ ದಾಸೀ ಜನರ ಮುದದಲಿ |
ಪರಿಣಯವ ಗೈಸುವೆನು ನೋಡೆನೆ ಕೇಳಿ ಹೂಂಕರಿಸಿ ||101||
ರಾಗ ಶಂಕರಾಭರಣ ಮಟ್ಟೆತಾಳ
ದುರುಳ ಕಳಿಂಗೇಶ ನಿನ್ನ | ಪರಮ ಸಾಹಸ ತೋರೆನುತ್ತ ||
ಗುರಿಯೊಳೊಂದು ಶರವನೆಸೆಯ | ಲರಿತು ಮಾದ್ರನು ||102||
ಕಿಡಿಯ ಸೂಸುತಾ ಕಳಿಂಗ | ಗೊಡನೆ ಸಾಣೆಯಲಗಿನಿಂದ ||
ಧಡಿಗ ಮಾದ್ರಪಾಲ ಮುರಿದ | ತಡೆದು ಧನುವನು ||103||
ಮಲ್ಲ ಯುದ್ಧಕೊದಗಿ ನಿಲಲು | ಹಲ್ಲು ಕಡಿಯುತಾ ಕಳಿಂಗ ||
ಜಳ್ಳು ನಪಗೆ ಭುಜದಿ ತಿವಿದ | ನುಳ್ಳ ಬಲುಹಿಲಿ ||104||
ಭರದಿ ಮಾದ್ರ ನಪನ ಬಿಗಿದು | ಕರವನುಳಿದ ಭೂಮಿಪರನು ||
ಧುರಕೆ ಕರೆಯೆ ಕಂಡು ಕಾಶೀ ಧೊರೆಯು ಪೇಳಿದ ||105||
ಭಾಮಿನಿ
ಧರಣಿಪಾಲ ಕಳಿಂಗ ಭಾಪುರೆ |
ಪರಮ ವಿಕ್ರಮಿಯಹುದು ಸೈರಿಸು |
ತೆರಳಿದುದು ಮಧ್ಯಾಹ್ನ ಸಮಯವು ಭೋಜನವ ಗೈದು ||
ತ್ವರಿತದಿಂ ಬಂದುಳಿದ ನಪರೊಳು |
ಧುರವೆಸಗಬಹುದೆನುತ ಪೇಳಲು |
ತೆರಳಿದರು ತಂತಮ್ಮ ಬಿಡದಿಗೆ ಮಕುಟವರ್ಧನರು ||106||
ಕಂದ
ಕರಿಪುರದರಸನ ಬೇಹಿನ |
ಚರನೀ ಸಂಗರದ ಪರಿಯನರಿಯುತ ಜವದಿಂ ||
ಸುರನದಿ ತನಯನ ಬಳಿಗಂ |
ತೆರಳುತಲೊಂದಿಸಿ ವಿನಯದೊಳರಿದುದನೆಂದಂ ||107||
ರಾಗ ಮುಖಾರಿ ಏಕತಾಳ
ಸುರನದೀಜಾತ ಲಾಲಿಸಯ್ಯ | ನಾ ಪೇಳ್ವ ನುಡಿಯ ||
ಸುರನದೀ ಜಾತ ಲಾಲಿಸಯ್ಯ || ಪಲ್ಲವಿ ||
ಧರಣಿಪಾಲರ ಪಟ್ಟಣದೊಳಗೆ | ಚರಿಸುವ ಗುಪ್ತ |
ಚರರು ನಾವ್ ನಿಮ್ಮಪ್ಪಣೆಮೇರೆಗೆ ||
ಪರಿಪರಿ ದೇಶವ ಸುಳಿಯುತ ತೊಳಲುತ |
ಹರಿತರೆ ಕಾಶೀಪುರವರದೆಡೆಯಲಿ |
ಚರಣದಿ ಸುಳ್ಳು ಸಟೆಗಳನಾಡೆನು |
ಒರೆಯುವದೇನಾ ದೊರೆಯೆ ಕುಶಾಲನು || ಸುರನದೀಜಾತ ||108||
ತರಳೆಯರಿಹರು ಮೂವರವಗೆ | ಮಿರಿಮಿರಿ ಎಂಬ |
ಉರಿವ ಬೆಂಕಿಯ ಬಣ್ಣದಿ ಬೆಳಗೆ ||
ಕರೆವರಂಬೆ ಅಂಬಿಕೆ ಅಂಬಾಲಿಕೆ |
ಧುರದೊಳಗೆಲ್ಲ ನಪಾಲರ ಗೆಲಿದಗೆ |
ಪರಿಣಯ ರಚಿಸುತ ಪತ್ರಗಳ |
ಬರೆಸಿ ಕಾಶೀಶನು ಕರೆಸಿಹ ಭೂಪರ || ಸುರನದೀಜಾತ ||109||
ಧುರದೊಳಗಿಂದು ದೃಢಸೇನನು | ಸೆರೆ ಪಿಡಿದಾ ಮಾದ್ರಾ |
ದರಸನಾಗಿಹ ಸುಕೇತನನು ||
ಪರಮ ವಿಕ್ರಮದೊಳಗೋರ್ವರಿಂದೋರ್ವರು |
ಮೆರೆವರು ಸ್ವಾಮಿಯವರ ಸವಾರಿಯು |
ತೆರಳಿದರನಿಬರ ಸೊಕ್ಕಡಗಿಸುತಲಿ |
ತರಳೆಯರನು ತಾವ್ ತರಬಹುದನುಜಗೆ || ಸುರನದೀಜಾತ ||110||
ರಾಗ ಮಾರವಿ ಏಕತಾಳ
ಚರನಿಂತೆಂದುದ ಕೇಳುತ ಗಂಗಾ | ತರಳನು ಹೂಂಕರಿಸಿ ||
ಅರಿತೆಯೊ ಮಂತ್ರಿ ಸುನೀತಿಯೆ ಚಾರಕ | ನೊರೆದಿಹ ಚರಿತೆಯನು ||101||
ದುಷ್ಟ ಕಾಶೀಶನು ಮಮತೆಯೊಳ್ಬರಿಸಿ ವಿ | ಶಿಷ್ಟ ನಪಾಲಕರ ||
ಶ್ರೇಷ್ಠತೆಯಿಂ ತನುಜೆಯರನು ವರಿಸಲು | ಇಟ್ಟಿರುವನೆ ಪಣವ ||102||
ಶಶಿ ಪರಂಪರೆಯೊಳು ಜನಿಸಿಹ ಹಸ್ತಿನ | ಪುರ ಸಿಂಹಾಸನದಿ ||
ವಸುಧೆಯಾಳ್ಪರತ್ಯುತ್ತಮರೆಂಬರು | ಎಸೆವ ಪರಾಕ್ರಮದಿ ||103||
ಮಾನನಿಧಿಗಳೆಮ್ಮನ್ವಯ ಗುರುತನು | ಜ್ಞಾನವಿಲ್ಲದೆ ಮರೆತು ||
ಹೀನ ಕಾಶೀಶನು ಕ್ಷಾತ್ರ ದುರ್ಮದದೊಳು | ತಾನೇನೆಸಗಿದನು ||104||
ಅರರೆ ಹಿಮಾಚಲ ಸೇತು ಮಧ್ಯದೊಳ | ಗಿರುತಿಹ ರಾಷ್ಟ್ರದೊಳು ||
ಇರುತೆಮ್ಮಾಜ್ಞೆಯು ಚಕ್ರವರ್ತಿತ್ವವು | ಬರಿದಾದುದೆಯಲ್ಲೆ ||105||
ರಾಗ ಕಾಂಭೋಜಿ ಝಂಪೆತಾಳ
ಇಳೆಯೊಳ್ವಿಕ್ರಮಿಗಳೊಳಗಾರೆಂದು ಕಾಶಿಪತಿ | ತಿಳಿದಿರುವನೀಗ ಕಡು ಮೂರ್ಖ ||
ಕಲಿಗಳಾಗಿಹ ಚಕ್ರವರ್ತಿಗಳು ನಾವಿರಲು | ಫಲವಿಲ್ಲದಾಯ್ತೆ ಪಾಮರಗೆ ||106||
ತರಳೆಯರ ವೈವಾಹಕಾ ಭೂಮಿಪಾಲಕರ | ಪರಮ ವಿಕ್ರಮವೆಂಬ ಪಣವ ||
ಮರುಳನೆಸಗಿವನಾದರೊಳ್ಳಿತೈ ಮನದೊಳಿದ | ನರಿತು ಕಾರ್ಯವನು ಗೈದಿಹನೊ ||107||
ಸುರರ ಸಭೆಯೊಳು ಪಿಂದೆ ಮರ್ತ್ಯಲೋಕದೊಳಿರ್ಪ | ದೊರೆ ಕುಮಾರಕ ವರ್ಗದೊಳಗೆ ||
ಪರಮ ವಿಕ್ರಮಿಗಳು ಸೆಣಿಪ ಕಾಲದಿ ಭೀಷ್ಮ | ಸರುವರಿಗು ಶ್ರೇಷ್ಠನೆಂದೆನುತ ||108||
ಮೆರವಷ್ಟ ದಿಕ್ಪಾಲೆನ್ನ ಕೊಂಡಾಡಿದುದ | ನರಿಯದಾದನೆ ಮೂಢನಿದನು ||
ಕುರುವಂಶ ಕೀರ್ತಿ ಕಾಪಾಡೆ ಪುಟ್ಟಿದ ಭೀಷ್ಮ | ನಿರಲು ವ್ಯರ್ಥಗಳಾಯಿತರರೆ ||109||
ಎಲೆ ಸಚಿವ ಸ್ಯಂದನಕೆ ತುರಗಮಂ ಬಂಧಿಸುತ | ನಿಲಿಸೀಗ ನಾ ಕಾಶಿಪುರಕೆ ||
ಘಳಿಲನೀ ಕ್ಷಣದೈದಿ ಭೂಪಾಲರೊಡನೆ ಕೈ | ಚಳಕಮಂ ತೋರ್ಪೆನೆಂದೆನುತ ||110||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಂದ ಮಾತಿಗೆ ನೇಮವೀಯುತ |
ಬಂದು ಮಾತೆಯ ಚರಣಕೆರಗಲು |
ಕಂದ ಬಾರೇನ್ ದುಗುಡವೆಂದೆನ | ಲೆಂದನಾಗ ||111||
ಮಾತೆ ಲಾಲಿಸು ಕಾಶಿಯಧಿಪತಿ |
ಜಾತೆಯರನು ಪ್ರತಾಪಸೇನನು |
ಭೂತಳೇಶರಗೆಲಿದರ್ಗೀವೆ ಸಂ ಪ್ರೀತಿಯಿಂದ ||112||
ಬರೆಸಿ ಲೇಖನ ಸಕಲ ಪಥ್ವೀ |
ಶ್ವರರ ಕರೆಸಿಹನಂತೆ ದುರುಳನು |
ಗರುವದೊಳು ಮರೆತಿರುವ ಎನ್ನನು | ತೆರಳುತೀಗ ||113||
ಪೊಡವಿಪರ ಗರುವವನು ಭಂಗಿಸಿ |
ಹುಡುಗಿಯರ ನಾ ತಂದು ತಮ್ಮಗೆ |
ಸಡಗರದಿ ಪರಿಣಯವ ಮಾಳ್ಪೆನು | ಒಡನೆ ಕಳುಹು ||114||
ಎನುತ ವಂದಿಸಲೆಂದಳ್ ಚಿನುಮಯ |
ನಿನಗೊಲಿದು ಜಯವೀಯಲೆನ್ನುತ |
ವನಿತೆ ಹರಸುತ ಕಳುಹಲಾ ಸ್ಯಂ | ದನವನೇರಿ ||115||
ವಾರ್ಧಕ
ಸುರತರಂಗಿಣಿ ತನಯ ಪೋಗುತಿರಲತ್ತಲಾ |
ಧರಣಿಪರ ಸಭೆಯೊಳಗೆ ಕಾಶೀಶ ಕೈಮುಗಿದು |
ಪರಮ ಶೌರ್ಯಾನ್ವಿತರು ಧುರವೆಸಗ ಬಹುದೆನಲು ಸಾಲ್ವ ನಪಗಿಂತೆಂದನು ||
ಧುರದಿ ವಿಕ್ರಮಿಗಳುಂ ನೋಡಿ ವರಿಸುವದೊಂದು |
ಪರಮ ಸೌಂದರ್ಯಾತಿಶಯಕೆ ಮೋಹಿಪುದೊಂದು |
ತರಳೆಯರು ತಾವೆ ನಿಶ್ಚಯಗೈವರೀಕ್ಷಣದಿ ಕರೆದು ತಾರೆನೆ ಭೂಪನು ||116||
ರಾಗ ಕೇತಾರಗೌಳ ಅಷ್ಟತಾಳ
ತರಳೆಯರನು ವೇಗದಿಂ ಶಂಗರಿಸಿ ತಂದು | ಮೆರೆವ ರಾಜಾಂಗಣದಿ ||
ಸುರುಚಿರ ವಿಷ್ಟರದೊಳಗೆ ಕುಳ್ಳಿರಿಸುತ್ತ | ಧರಣಿಪರಿಂಗೆಂದನು ||117||
ಏಳಿರೈ ನಿಮ್ಮಯ ವೀರ ಪೌರುಷಗಳ | ಕಾಳಗ ಮುಖದೊಳಗೆ ||
ಬಾಲಕಿಯರ ಮನ ತೋಷವ ಪಡಿಸಿರೈ | ಭೂಲಲಾಮರೆ ದಯದಿ ||118||
ಈ ರೀತಿಯಲಿ ಪೇಳ್ದ ನುಡಿಗೆಂದ ಸಾಲ್ವನು | ಭೂರಿ ಪರಾಕ್ರಮದಿ ||
ಶೂರರಾಗಿಹರೆನ್ನ ಸರಿಸದಿ ಮಾರಾಂತು | ತೋರಿರೈ ಚಳಕವನು ||119||
ಧಡಿಗತನವ ಕಂಡು ಖತಿಯೊಳು ಗಾಂಧಾರ | ಪೊಡವಿಪ ಚಿತ್ರವರ್ಮ ||
ಘುಡುಘುಡಿಸುತ ಧನುಶರವ ಕೊಂಡಾ ಸಾಲ್ವ | ನೊಡನೆಂದನೊಂದು ಮಾತ ||120||
ರಾಗ ಭೈರವಿ ಏಕತಾಳ
ಬರಿ ಪೌರುಷವೇಕಿನ್ನು | ಸಂ | ಗರದೊಳ್ವಿಕ್ರಮವನ್ನು ||
ದುರುಳನೆ ತೋರೆಂದೆನುತ | ಶರ | ವರುಷ ಸುರಿಯೆ ಖತಿಗೊಳುತ ||121||
ತರಿವುತೆಂದ ಹುಲುನಪನೆ | ಸತಿ | ಯರ ಭ್ರಾಂತಿಯೊಳೆನ್ನೊಡನೆ ||
ಧುರದಲಿ ಬಿಡದಿರು ಪ್ರಾಣ | ಕ | ತ್ತರಿಸಿದೆ ಬಿಟ್ಟಿಹ ಬಾಣ ||122||
ಭೋರನೆ ಗದೆಗೊಂಡಾಗ | ಗಾಂ | ಧಾರನು ಹೊಡೆಯಲು ಬೇಗ ||
ಶೂರತ್ವದಿ ಖಳಪತಿಯು | ಖತಿ | ಏರಿ ಸೆಳೆಯೆ ಭೂಪತಿಯು ||123||
ಭಾಮಿನಿ
ಪರಮ ಕೋಪಾಟೋಪದಿಂದಲಿ |
ಧುರವಗೈಯ್ಯುತ್ತಿರಲಿಕಾ ಕ್ಷಣ |
ಧರಣಿ ಮಂಡಲ ಕೆಳಗೆ ಕುಸಿದುದೊ ಎಂಬ ತೆರನಂತೆ ||
ಕುರುಕುಲಾನ್ವಯ ದೀಪ ಗಂಗಾ |
ತರಳ ಸ್ಯಂದನದಲ್ಲಿ ನಡೆತರೆ |
ಕರವ ಜೋಡಿಸಿ ಸಕಲ ಧರಣಿಪರೆಲ್ಲ ನಿಂದಿರಲು ||124||
ರಾಗ ಮಾರವಿ ಏಕತಾಳ
ಸುತ್ತಲು ನೋಡುತ ಗಂಗಾತನಯನು | ಪಥ್ವೀಶರ ಸಭೆಯ ||
ಚಿತ್ತಜ ಸತಿಯನು ಧಿಕ್ಕರಿಪರಸನ | ಪುತ್ರಿಯರನು ಕಂಡ ||125||
ಅರರೆ ಕಾಶೀಶನೆ ಗರ್ವದಿ ಭೀಷ್ಮನ | ಮರೆತೀ ಭೂಪರನು ||
ನೆರೆಹಿದ ಫಲವನು ತೋರುವೆ ಸಕಲರು | ಪರಿಕಿಸಲೀಕ್ಷಣದಿ ||126||
ಧರಣಿಪ ತನುಜೆಯರಾಲಿಸಿ ಎನ್ನುನು | ಧುರದಲಿ ಜೈಸುವರು ||
ಪರಿಕಿಸಿ ಲೋಕತ್ರಯದಲಿ ಕಾಣೆನು | ಸುರ ನರ ಗರುಡರಲಿ ||127||
ಏರಿರಿ ಎನ್ನಯ ರಥವನು ತ್ವರೆಯಲಿ | ಧಾರಿಣಿಪಾಲಕರ ||
ಶೂರತ್ವವ ನಿಮ್ಮಿದಿರೊಳು ಕ್ಷಣದಲಿ | ತೋರುವೆನೆನಲಾಗ ||128||
ಸುರನದಿ ತನಯನ ಕಾಣುತ ತೋಷದಿ | ಧರಣಿಪ ತನುಜೆಯರು ||
ಚರಣದೊಳೆರಗುತಲೈ ತಂದಾಕ್ಷಣ | ಹರುಷದಿ ರಥವೇರಿ ||129||
ಪರಮ ವಿಕ್ರಮದೊಳು ಭೀಷ್ಮನು ಮುಂದಿಹ | ಧರಣಿಪರನು ಕಂಡು ||
ಕರದಲಿ ಧನು ಝೇಂಕರಿಸುತ ಮೀಸೆಯ | ತಿರುಹುತಲಿಂತೆಂದ ||130||
ವಾರ್ಧಕ
ಶಶಿಕುಲಾಧಿಪರುಗಳ ಶೌರ್ಯವಕ್ಷಂಗಳೊಳ |
ಗೆಸೆವ ಫಲರೂಪನಾದರಿಗಜಕೆ ಪಂಚಾಸ್ಯಂ |
ವಸುಧೆಯೊಳ್ಸಕಲರಿಂ ಪೂಜ್ಯತೆಯಗೊಂಡಿರ್ಪ ಶಂತಸುತ ಬಂದೀಗಳು ||
ವಸುಮತೀಶರ ಸಭೆಯ ಮಧ್ಯದಲಿ ಕುಳ್ಳಿರ್ಪ |
ಶಶಿಮುಖಿಯರಂ ಎನ್ನ ಪುರಕೊಯ್ವೆನೀಕ್ಷಣದಿ |
ಅಸಮ ವಿಕ್ರಮಿಗಳೆನ್ನನು ಜೈಸಬಹುದೆನುತ ಹರಿನಾದಮಂಗೈದನು ||131||
ರಾಗ ಭೈರವಿ ಝಂಪೆತಾಳ
ಸುರತರಂಗಿಣಿಯ ಸುಕುಮಾರನಂತಕನಂತೆ |
ಪರಮ ರೌದ್ರದೊಳಿರಲು ಕಂಡು ಕಾಶೀಶ ||
ಧರಣಿಯೊಳು ಪೊಡಮಟ್ಟು ನಡನಡುಗಿ ಭಯದೊಳಗೆ |
ಕರುಣನಿಧಿ ಬಿನ್ನಪವನವಧರಿಸ ಬೇಕು ||132||
ತರಳೆಯರ ಪರಿಣಯಕೆ ವಿಕ್ರಮವೆ ಪಣವೆಂದು |
ಬರೆದು ಕರೆಸಿಹ ಸಕಲ ಧಾತ್ರೀಶರಿವರ ||
ಚರರ ನಿಮ್ಮೆಡೆಗಿಂದು ಕಳುಹಿಸುವ ಮನದೊಳಿರೆ
ಚರಣ ದರ್ಶನವನಿತರೊಳಗಾಯ್ತು ನಮಗೆ  ||133||
ಪೊಡವಿಯೊಳು ಶೂರಾಗ್ರಗಣ್ಯರಾಗಿಹ ನಿಮಗೆ |
ಹುಡುಗಿಯರ ಕೊಡದನ್ಯರೊಳಗೆ ಮನವುಂಟೆ ||
ಕಡು ಪರಾಕ್ರಮ ಚಕ್ರವರ್ತಿಗಳು ನೀವೀಗ |
ಜಡಜಾಕ್ಷಿಯರ ಪುಣ್ಯದಿಂದ ದೊರಕಿದಿರಿ ||134||
ಕನ್ಯೆಯರ ಕೈಪಿಡಿದು ಎನ್ನ ಕುಲಕೋಟಿಯನು |
ಧನ್ಯರಾಗುವ ತೆರನ ಮಾಡುವದು ಮನದಿ ||
ಇನ್ನು ತಮ್ಮಿಷ್ಟಗಳು ಬಂದ ತೆರಗೈಯ್ಯ ಬೇ |
ಕೆನ್ನುತಿರೆ ಕಾಶೀಶಗೆಂದರಾನಪರು ||135||
ರಾಗ ಮಧ್ಯಮಾವತಿ ಆದಿತಾಳ
ಕೇಳಯ್ಯ ಕಾಶಿಪುರೇಶನೆ ನುಡಿಂು |
ಮೂಲೋಕದೊಳು ಭೀಷ್ಮಗೆಣೆಯಿಲ್ಲವಯ್ಯ ||136||
ಕ್ಷಾತ್ರಕುಲದಿ ಚಂದ್ರವಂಶದರಸರು ||
ಧಾತ್ರಿಯೊಳುತ್ತಮ ಸತ್ಕೀರ್ತಿಯುತರು ||137||
ಅದರೊಳ್ಮೂರ್ಲೋಕ ಪಾವನೆ ಗಂಗೆಗಿವನು ||
ಉದಿಸಿದ ಕಾರಣ ಪೇಳ್ವುದಿನ್ನೇನು ||138||
ಹರುಷದಿ ನಿನ್ನಾತ್ಮಭವೆಯರನಿವಗೆ ||
ಪರಿಣಯ ಗೈದರೆ ಬಹುತೋಷವೆಮಗೆ ||139||
ರಾಗ ಘಂಟಾರವ ಅಷ್ಟತಾಳ
ಭೂಪರೆಂದುದ ಕೇಳುತ್ತಾ ಸಾಲ್ವನು |
ಕೋಪದಿಂದಾರ್ಭಟಿಸಿ ತನ್ನಯ |
ಚಾಪವನು ಝೇಂಕರಿಸುತ ||140||
ಭಳಿರೆ ಭೀಷ್ಮನು ಶೂರನಲ್ಲದೆ ಮಿಕ್ಕ |
ಇಳೆಯಪಾಲರು ಶಂಡರಾದರೆ |
ಕುಲದಿ ಕ್ಷತ್ರಿಯರಲ್ಲವೆ ||141||
ಆದರೊಳಿತು ಸಮರದಿ ಭೀಷ್ಮನ |
ಛೇದಿಸದೆ ಬಿಡೆನೆಂದು ರಣಕನು |
ವಾದ ಸಾಲ್ವನ ಕಾಣುತ ||142||
ಧರಣಿಪಾಲ ಕಳಿಂಗ ಮಾದ್ರೇಶರು |
ಮರುಳೆ ಭೀಷ್ಮನಯಿದಿರು ನಿನ್ನಯ |
ಧುರ ಪರಾಕ್ರಮ ಸಲ್ಲದು ||143||
ಬಿಡು ಬಿಡೀತನ ಚರಣಕೆರಗು ನಿನ್ನ |
ಸಡಗರದಿ ಕಾಯುವನು ವ್ಯರ್ಥದಿ |
ನಡೆಯಬೇಡೆಮಸದನಕೆ ||144||
ಭಾಮಿನಿ
ಹಿತವ ಪೇಳೆ ಕಳಿಂಗ ಮಾದ್ರರು |
ಖತಿಯ ತಳೆಯುತ ಸಾಲ್ವಗರ್ಜಿಸಿ |
ಪಥಿವಿಪರು ನೀವೆಲ್ಲ ಭೀಷ್ಮನ ಭತ್ಯವರ್ಗಗಳು ||
ಸತಿಯರನು ಪಿಡಿದೊಯ್ವುನೀತನು |
ಜೊತೆಯೊಳಗೆ ನೀವೈದಿ ವಸನವ |
ಪ್ರತಿದಿನದೊಳೊಗೆಯುತ್ತ ಸೇವೆಯ ಗೈಯ್ಯಲೊಳಿತಹುದು ||145||
ವಾರ್ಧಕ
ಧುರದಿ ಮಾರಾಂತು ನೀವ್ ಭೀಷ್ಮನೊಳು ನಿಮ್ಮಸುವ |
ತೊರೆಯದಿರಿ ಪುರಕೈದಿ ನಿಮ್ಮ ಸತಿಯರ ಮುಂದೆ |
ಕುರುಕುಲೇಶನು ಜೀವ ದಾನಗಳನಿತ್ತನೆಂದರುಹಿ ಸುಖದೊಳಗಿರ್ಪುದು ||
ಧುರ ಪರಾಕ್ರಮವೆಲ್ಲ ಭೀಷ್ಮನಲಿ ಮಾರಿಹುದೆ |
ಸುರನರೋರಗರೆಲ್ಲ ಪರಿಕಿಸಲಿ ಸಂಗರದಿ |
ಶಿರವನರಿದೆಳತಹೆನು ಕಾಶಿನಪ ತರಳೆಯರ ತಾನೆಂದು ಮುಂಬರಿಯಲು ||146||
ರಾಗ ಭೈರವಿ ಅಷ್ಟತಾಳ
ಕಿಡಿಗೆದರುತ ಭೀಷ್ಮನು | ಸಾಲ್ವನ ಕಂಡು | ಘುಡುಘುಡಿಸುತಲೆಂದನು ||
ಧಡಿಗ ಖಳಾಧಮ ತೊಡುತೊಡು ಬಾಣವ | ನೊಡನೆ ತೋರುವೆ ಶೌರ್ಯವ ||147||
ಎನೆ ಕೋಪದೊಳು ಸಾಲ್ವನು | ನೆರೆದಿರುವಂಥ | ಜನಪರು ಮಣಿದರೇನು ||
ರಣದಿ ಜೈಸುತ ನಿನ್ನ ರಥದೊಳಿರುವ ಸ್ತ್ರೀಯ | ರನು ಒಯ್ಯದಿರೆನೆಂದನು ||148||
ಸುರನದಿ ಸುಕುಮಾರನು | ಕೀಲಿಸುತಾಗ | ಭರದೊಳೊಂದಸ್ತ್ರವನು ||
ದುರುಳಗೆಸೆದು ಧನು ಮುರಿದು ವೇಗದಿ ಬಂದು | ಸೆರೆ ಪಿಡಿಯುತಲೆಂದನು ||149||
ಸಾಂಗತ್ಯ ರೂಪಕತಾಳ
ದುರುಳ ಸಾಲ್ವನೆ ಎನ್ನಸರಿಸಕೆ ನಿಂತೀಗ |
ಸೆರೆಯ ಸಿಕ್ಕಿದ ವೀರ ನಿನ್ನ ||
ಹರಣವನುಳುಹಿಕೊ ಪೋಗೆಂದು ಭೀಷ್ಮನು |
ಚರಣದೊಳೊದೆದು ನೂಕಿದನು ||150||
ಶಿರವ ತಗ್ಗಿಸಿಕೊಂಡು ಖಳನಂತರಂಗದಿ |
ಪರಮಕ್ರೋಧವ ತಾಳುತಾಗ ||
ತಿರುಗಿ ತನ್ನಯ ಪುರಕೈದನಿತ್ತಲು ಸರ್ವ |
ಧರಣಿಪಾಲರು ಕೊಂಡಾಡಿದರು ||151||
ಹರುಷದಿ ಗಾಂಗೇಯ ಕಾಶೀಶನೊಡನೆಂದ |
ಸರಸಿಜಾಕ್ಷಿಯರೊಡಗೊಂಡು ||
ಕರಿಪುರಕೈದುವೆ ಪರಿಣಯ ಕಾಲಕೆ |
ಕರೆಸುವೆ ಬಹುದಾಗ ನೀನು ||152||
ಧರಣಿಪ ಕಾಳಿಂಗ ಗಾಂಧಾರ ಮಾದ್ರಾದಿ |
ಅರಸರೆ ನಿಮ್ಮಯ ಪುರಕೆ ||
ತೆರಳಿರೆಂದುಸುರುತ್ತ ರಥವನು ತಿರುಗಿಸಿ |
ಕರಿಪುರಕೈದಾಗ ಭರದಿ ||153||
ಹರುಷದಿ ಗಾಂಗೇಯ ಮಾತೆಯ ಚರಣಕ್ಕೆ |
ಎರಗುತ್ತ ಸುಂದರಾಂಗಿಯರ ||
ಧರಣಿಪರನು ಗೆದ್ದುತಂದಿಹೆನನುಜಗೆ |
ಪರಿಣಯ ಗೈವೆನೆಂದೆನೆಲು ||154||
ರಾಗ ಮಧುಮಾಧವಿ ತ್ರಿವುಡೆತಾಳ
ಪರಮಸಾಹಸಿ ನಿನ್ನ ಪೋಲುವ | ರಿರುವರೇ ಮೂರ್ಲೋಕದಲಿ ಸುರ ||
ನರ ಉರಗ ಮುಖ್ಯರಲಿ ಕಾಣೆನು | ಹರಿಯೆ ರಕ್ಷಿಸಲನುದಿನ ||155||
ಪರರಿಗುಪಕರಿಸುವರೆ ತನ್ನಯ | ಪರಮ ಸೌಖ್ಯವತೊರೆದೆ ಕುವರನ ||
ಶಿರವನಾಘ್ರಾಣಿಸುತಲೆಂದಳು | ಮೆರೆವೆ ಕೀರ್ತಿಯೊಳ್ ಲೋಕದಿ ||156||
ಹರುಷದೊಳು ಗಾಂಗೇಯ ಮಂತ್ರಿಯ | ಕರೆದು ಪೇಳ್ದ ವಿಚಿತ್ರವೀರ್ಯಗೆ ||
ಪರಿಣಯ ಗೈಯುವೆನು ತ್ವರಿತದಿ | ಪುರವಲಂಕತವಾಗಲಿ ||157||
ಎನುತಲಾಜ್ಞೆಯನಿತ್ತು ಕಾಶೀ | ಜನಪ ನಂದನೆಯರನು ಕರೆಯುತ ||
ವಿನಯದಿಂ ಪೇಳಿದನು ಗಂಗಾ | ತನಯನವರೊಳು ಮೋದದಿ ||158||
ರಾಗ ಕಲ್ಯಾಣಿ ಅಷ್ಟತಾಳ
ಸರಸಿಜಾಂಬಕಿಯರೆ ಕೇಳಿ | ಶಶಿ | ಪರಂಪರೆಯೊಳು ರಾಜ್ಯವಾಳಿ ||
ದೊರೆಗಳೇರಿದ ಸಿಂಹವಿಷ್ಟರವೀಗೆಮ್ಮ |
ಕಿರಿಯ ವಿಚಿತ್ರವೀರ್ಯಕನೇರಿಯಾಳುವ ||159||
ಕುರುಧರೆಯನು ಪಾಲಿಸುವನು | ಸಾಧು | ಪರಮಸುಂದರ ರೂಪಾನ್ವಿತನು ||
ಹರುಷದೊಳಾತನ ವರಿಸಿ ಮೂವರು ನಮ |
ಗುರುತರಾನಂದವ ಗೈಯ್ಯಲೋಸುಗತಂದೆ ||160||
ಶಶಿಕುಲದಭ್ಯುದಯಗಳು | ನಿಮ್ಮ | ದೆಸೆಯಿಂದಾಗುವುದು ನಿಶ್ಚಯವು ||
ಕುಶಲದೊಳಿದಕೆ ಸಮ್ಮತಿಸಬೇಕೆನಲಂಬೆ |
ವಸುಧೆಯೊಳೆರಗುತ್ತಲೆಂದಳು ದೈನ್ಯದಿ ||161||
ರಾಗ ಬೇಗಡೆ ಏಕತಾಳ
ಕೇಳು ಭೀಷ್ಮಾಚಾರ್ಯ ಬಿನ್ನಪವ | ಸತ್ಕೀರ್ತಿ ಸದ್ಗುಣ |
ಶೀಲಪೇಳುವೆನೆನ್ನ ಮನದೊಲವ ||
ಭೂಲಲಾಮರ ಜೈಸಿ ಮೆರೆದಿಹ | ತೋಳಿನೊಳು ಬಿಗಿದಪ್ಪಿ ಮನ್ಮಥ |
ಕೇಳಿಯೊಳು ನೀನೆನ್ನ ಮನವನು | ಕಾಲಕಾಲಕು ತಪ್ತಿಪಡಿಸದೆ ||162||
ಅನುಜನಾದ ವಿಚಿತ್ರವೀರ್ಯನನು |
ವರಿಸೆಂಬ ನುಡಿಗಳು |
ಘನವು ಪೌರುಷದಗ್ಗಳಿಕೆಯೇನು ||
ಜನಪಕುಲ ಬಿರುದಲ್ಲ ಪಣದಲಿ | ವನಿತೆಯರ ಪಡೆದನ್ಯ ವರನಿಂ |
ಗನುಕರಿಸಿದವರುಂಟೆ ಪೂರ್ವದೊ | ಳೆನಗೆ ಪೇಳೆನಲಾಗಲೆಂದನು ||163||
ಸರಸಿಜಾನನ ಕೇಳು ಪೇಳುವೆನು | ಪಿತನಾದ ಶಂತನು |
ಧರಣಿಪಾಲಗೆ ಸತ್ಯವತಿಯಳನು ||
ತರುವ ಕಾಲದೊಳವಳ ಪಿತ ಕಂ | ಧರನ ಬಳಿಯೊಳು ಗೈದ ಶಪಥವ |
ಮರಣಪರಿಯಂತರವು ಸತಿಯರ | ನೊರಿಸೆ ರಾಜ್ಯವನಾಳೆನೆನ್ನುತ ||164||
ಸುರನರೋರಗ ಸಿದ್ಧಸಾಧ್ಯರಿಗೆ | ಗಂಧರ್ವಕಿನ್ನರ |
ಗರುಡ ಗುಹ್ಯಕ ಚಾರಣಾದ್ಯರಿಗೆ ||
ನಿರುತ ನಾನೆಸಗಿರುವ ಶಪಥಗ | ಳರಿಕೆಯಾಗಿದೆ ಬ್ರಹ್ಮಚರ್ಯದೊ |
ಳಿರುವೆ ಸತಿಯರನೊರಿಸೆನೆಂದಿಗು | ಪರಮ ಸಿಂಹಾಸನವನೇರೆನು ||165||
ರಾಗ ತುಜಾವಂತು ಝಂಪೆತಾಳ
ಕರುಣನಿಧಿಯವಧರಿಸು ಸರ್ವಜ್ಞ ನೀನು |
ಚರಣ ಚಿತ್ತಂಗಳಂ ಗೈಯ್ಯೋ ಪ್ರಾರ್ಥಿಪೆನು ||
ಧರಣಿಪತಿ ಸಾಲ್ವನೊಳು ಪೂರ್ವದಲಿ ನಾನು |
ಭರಿತ ಮನವಿಟ್ಟವನ ಮೆಚ್ಚಿ ಒಲಿದಿಹೆನು ||166||
ಎನ್ನ ಪಿತನಿಗೆ ತಿಳಿಯದಂತೆ ಸಾಲ್ವನೊಳು |
ನಿನ್ನ ವರಿಸುವೆನೆಂದು ಒಪ್ಪಿಹೆನು ಕೇಳು ||
ಮನ್ಮನದೊಳೊಲಿಸಿದನ ಬಿಡಬಹುದೆ ಪೇಳು |
ನಿನ್ನೊಡನೆ ನಾನಾಡಲೆಂತೀ ಕಾಲದೊಳು ||167||
ಪರಮ ಧಾರ್ಮಿಕ ಸತ್ಯಸಂಧ ಕುರುಕುಲದಿ |
ಕರುಣಿ ನೀ ಜನಿಸಿರ್ಪೆ ನೀತಿ ಸದ್ಗುಣದಿ ||
ಅರಿತಿರುವೆ ಷಟ್ ಶಾಸ್ತ್ರವರ ಪಾರಂಗತದಿ |
ಪರರಪೇಕ್ಷೆಯೊಳಿಹಳ ತರಬಹುದೆ ಧುರದಿ ||168||
ವಾರ್ಧಕ
ಎಂದ ನುಡಿಯಂ ಕೇಳ್ದು ಗಾಂಗೇಯ ನಸುನಗುತೆ |
ಸುಂದರಾಂಗಿಯೆ ನಿನ್ನ ಮನದ ಸಂಕಲ್ಪಮೆನ |
ಗಂದು ತಿಳಿದರೆ ತರೆನು ನಡೆದ ಕಾರ್ಯಕ್ಕಿನ್ನು ಮುಂದೇನ ಮಾಳ್ಪುದೆನಲು ||
ಚಂದಿರಾನ್ವಯ ದೀಪ ಕೇಳು ದಯದಿಂ ಸತ್ಯ |
ಸಂಧ ನೀನೆಂಬುದಂ ಅರಿತಿರ್ಪೆ ನೀನೆನ್ನ |
ಯೆಂದಿಗೈತಹಳೆನುತ ಮಾರ್ಗವಂ ನೋಡುತಿಹ ಸಾಲ್ವನಲ್ಲಿಗೆ ಕಳುಹಿಸು ||169||
ರಾಗ ಕೇತಾರಗೌಳ ಅಷ್ಟತಾಳ
ಎನುತಸುರಿದ ಮಾತ ಲಾಲಿಸಿ ಶಂತನ | ತನಯನು ಯೋಚಿಸುತ ||
ಜನಪಕುಮಾರಿಯು ಖಳಗೆ ಮೆಚ್ಚಿದಳೆಂತು | ಹಣೆಯಲಿಪಿಯು ಭಲರೆ ||170||
ಚಲುವಿಕೆ ಯೌವನದಿಂದ ಶೋಭಿಪಳೀಕೆ | ಕಳುಹಲೆಂತೋರ್ವಳನು |
ಫಲವನೀಯ ಬಲ್ಲ ಭೀಷ್ಮನೇನ್ಗೈದನೆಂ | ದಿಳೆಯೊಳು ನಿಂದಿಪರು ||171||
ಅರಿತೋರ‌್ವ ವದ್ಧ ಭೂಸುರನನು ಕರೆದೆಂದ | ಧರಣಿಪಾತ್ಮಜೆಯಿವಳು ||
ವರಿಸೆ ಸಾಲ್ವನ ಬಳಿಗೈವಳು ಜತೆಯಲಿ | ತೆರಳುವದಯ್ಯ ನೀವು ||172||
ಎಂದಾಜ್ಞಾಪಿಸುತಲಿ ಸುದತಿಯ ಕಳುಹಲಾ | ನಂದದಿ ದ್ವಿಜನೊಡನೆ ||
ಮುಂದರಿಯುತ ಕರಿಪುರವನ್ನು ಪೊರಮಡ | ಲೆಂದನು ಭೂಸುರನು ||173||
ರಾಗ ಶಂಕರಾಭರಣ ತ್ರಿವುಡೆತಾಳ
ನಡೆಯಲಾರೆನು ಕೇಳೆ ಮಾನಿನಿ | ನಡುಗುತಿವೆ ಕೈಕಾಲ್ಗಳು ||
ಕಡು ಮದಾಂಧದ ಪ್ರಾಯ ಕೊಬ್ಬಿದ | ಹುಡುಗಿ ನೀನು ||174||
ವರುಷವೆಂಭತ್ತೆನಗೆ ಕ್ಷಣದಲಿ | ಶಿರವು ಕಂಪಿಸುತಿರ್ಪುದು ||
ಬರುವದುಬ್ಬಸದಡಿಯಿಡಲು ಕೇ | ಳ್ತೆರಳು ಮೆಲ್ಲನೆಯೊಬ್ಬಳೆ ||175||
ಮೀರಲಾರೆನು ಭೀಷ್ಮನಾಜ್ಞೆಯ | ಸಾರಿ ಜತೆಯಲಿ ಬಂದೆನು ||
ನಾರಿ ಕೈಪಿಡಿದೀಗ ನಡೆಸಲು | ಬರುವೆನೆನಲು ||176||
ಮರುಳೆ ಭೂಸುರ ಪರರಕೈಯನು | ಪರಮ ಪತಿವ್ರತೆ ಪಿಡಿಯೆನು ||
ಧರಣಿಗಧಿಪತಿ ಸಾಲ್ವನಲ್ಲದೆ | ಪರರನೋಡೆನು ನೇತ್ರದಿ ||177||
ಬಿಡು ಬಿಡೆಲೆ ಬಡಿವಾರ ಕೊಬ್ಬಿನ | ಹುಡುಗಿ ಕರಿಪುರಕ್ಯಾತಕೆ ||
ಸಡಗರದಿ ನೀ ಬಂದೆ ಕೈಪಿಡಿ | ದೊಡನೆ ನಡೆಸು ||178||
ಅಲ್ಲಿಗಲ್ಲಿಗೆ ಕುಳಿತು ಏಳುತ | ಮೆಲ್ಲ ನೀನೈತಾರೆಲೊ ||
ಕಳ್ಳ ಬ್ರಾಹ್ಮಣ ಕರವ ಪಿಡಿಯೆನು | ಬಲ್ಲೆ ನಿನ್ನಯ ಠಕ್ಕನು ||179||
ಚದುರೆ ಕೇಳೆಲೆ ಕೋಲನಾದರು | ಮುದದಿ ಪಿಡಿಯುತಲೆನ್ನನು ||
ಸುದತಿ ನಡೆಸದಿರಲ್ಕೆ ಮುಂದಕೆ | ಪದವನಿಡೆನು ||180||
ಭಾಮಿನಿ
ಧರಣಿಸುರನಿಂತೆನಲಿಕಂಬೆಯು |
ಬರಿದೆ ಹೊತ್ತನು ಕಳೆಯ ಬೇಡೈ |
ಭರಿತ ದ್ರವ್ಯವ ಕೊಡುವೆ ಸಾಲ್ವನ ಬಳಿಗೆ ತೆರಳಿದರೆ ||
ತರುಣಿ ಭಾಪುರೆ ಬರುವೆ ನಡೆನಡೆ |
ಕರುಣಿಸೆಲೆ ಧನವೊಂದು ಲಕ್ಷವ |
ಪರಮ ಮಂಗಳವೆನುತ ದಾರಿಯ ಪಿಡಿದು ವೇಗದಲಿ ||181||
ರಾಗ ಕೇತಾರಗೌಳ ಝಂಪೆತಾಳ
ಭರದಿ ಸಾಲ್ವನ ಪುರಿಯನು | ಕಂಡಿವರು | ಬರುತ ಬಾಗಿಲ ಚರನನು ||
ಕರೆದು ಪೇಳಿದ ವಿಪ್ರನು | ದೊರೆ ಸಮಯ | ದೊರಕುವದೆ ಈಗೆಂದನು ||182||
ಎನೆ ಚರನು ವಿಪ್ರನನ್ನು | ಹೊಂದಿರ್ಪ | ವನಿತೆಯಳ ಚಲ್ವಿಕೆಯನು ||
ಘನವೇಗ ಪರಿಕಿಸುತಲಿ | ನಪ ಕುವರಿ | ಎನುತಲರಿತನು ಮನದಲಿ ||183||
ಅರರೆ ಮುದಿಹಾರ್ವ ನಿಂತು | ನಿನಗಿವಳು | ದೊರೆತಿಪ್ಪ ಪರಿಯದೆಂತು ||
ತರುಣಿಯಾಭರಣಂಗಳ | ಅಪಹರಿಸೆ | ಕರೆತಂದೆ ನೀನು ದುರುಳ ||184||
ಎಂದ ನುಡಿಗಾ ವಿಭುದನು | ಚಾರ ಕೇ | ಳಿಂದು ನಿಮ್ಮರಸನನ್ನು ||
ಸುಂದರಾಂಗಿಯು ಕಾಣಲು | ಎನ್ನೊಡನೆ | ಬಂದಿಹಳು ನಪ ತನಯಳು ||185||
ಖಳರಾಯಗರುಹು ನೀನು | ನಡೆಹೊತ್ತು | ಕಳೆಯಬೇಡೆನೆ ದೂತನು ||
ತಿಳಿದು ಪೇಳುವೆನೆನ್ನುತ | ತ್ವರಿತದಿಂ | ದೊಳಗೈದಿ ದೊರೆಗೆರಗುತ ||186||
ಆರ್ಯ ಸವಾಯ್
ಸಲಾಮು ತೆಕ್ಕೊ ಸಾಲ್ವ | ಮಹಾ ಖಳ | ಸಲಾಮು ವೈರಿಕುಠಾರ |
ಸಲಾಮು ಮಾರಾಕಾರಾ |  ಗುಣಾಕರ | ಸಲಾಮು ಧೀರ ಪ್ರಚೂರ ||187||
ಹೊರ ಬಾಗಿಲಿನೋಳ್ಮೋಜಿನ ಹುಡುಗಿಯು | ಮಿರಿಮಿರಿ ಮಿಂಚುತೆ ಠೀಕು ||
ಗೊರಗೊರ ಕೆಮ್ಮುವ ಮುದಿ ಹಾರ್ವಯ್ಯನ | ಕರಕೊಂಡೈತಂದಿಹಳು ||188||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಚರನೆಂದ ನುಡಿಕೇಳಿ ಸಾಲ್ವನು | ಬೇಗ | ತರುಣಿಯ ಕರೆ ಒಳಗೆಂದನು ||
ತ್ವರಿತದಿ ಬಂದಾಗ ದೂತನು | ಸುಂ | ದರಿ ಬುಧರೊಳಪೋಗಿರೆಂದನು ||189||
ಚಂದದಿ ಭೂಸುರನೊಡಗೊಂಡು | ಒಳ | ಬಂದಾಗ ಖಳಪತಿಯನು ಕಂಡು ||
ಚಂದ್ರವದನೆಯಭಿನಮಿಸುತ್ತ | ಮೋಹ | ದಿಂದ ನೋಡುತ್ತಿರೆ ಕಾಣುತ್ತ ||190||
ಧರಣಿದೇವಗೆ ಪೀಠವಿತ್ತನು | ಖಳನು | ತರುಣಿಯ ನೋಡುತ್ತಲೆಂದನು ||
ಬರವೇನು ಕಾರಣವೆನಲಾಗ | ಸರ | ಸಿರುಹಲೋಚನೆ ಪೇಳ್ದಳತಿ ಬೇಗ ||191||
ರಾಗ ತುಜಾವಂತು ಝಂಪೆತಾಳ
ಕೇಳಯ್ಯ ಖಳರಾಯ ಪೂರ್ವದಲಿ ನಾನು |
ಪೇಳಿದಂದದಿ ನಿನ್ನ ಬಯಸಿ ಬಂದಿಹೆನು ||
ಗೋಳುಗೊಂಡುದು ಮನವು ವರಿಸೆನ್ನ ನೀನು |
ಕೇಳಿಕೊಂಬೆನು ನಿನ್ನ ದೈನ್ಯದಲಿ ನಾನು ||192||
ರಾಗ ಸಂವಾದ ಅಷ್ಟತಾಳ
ಇಂಥಾ ಮಾತ್ಯಾಕೆಂಬೆ ಬರಿದೆ ಸುಂದರಾಂಗಿ ನೀನು |
ಪಿಂತೆ ಭೀಷ್ಮನೊಡನೆ ಪೋದೆ ಬಲ್ಲೆ ಬಲ್ಲೆ ನಾನು ||
ಪಂಥದೊಳೆಲ್ಲರ ಗೆಲ್ದು ನಿಮ್ಮನೊಯ್ದನವನು |
ಎಂತು ಬಂದು ಎನ್ನ ಬಯಸುತೀರ್ಪೆ ಈಗ ನೀನು ||193||
ರಾಗ ತುಜಾವಂತು ಝಂಪೆತಾಳ
ಹಿಂದೆ ನಾ ಭೀಷ್ಮನೊಳು ಮನವಿಡದೆ ನಿನ್ನ |
ಸುಂದರತ್ವಕೆ ಮೆಚ್ಚಿ ಕೊಂಡಿರ್ಪಳೆನ್ನ ||
ಮಂದಮತಿಯಪಹರಿಸಿ ಕೊಂಡೊಯ್ದನವನು ||
ಬಂದಿಹೆನು ಬಿಡದೆನ್ನ ಪರಿಗ್ರಹಿಸು ನೀನು ||194||
ರಾಗ ಸಂವಾದ ಅಷ್ಟತಾಳ
ತರುಣಿ ಕೇಳೆ ನಿನ್ನ ಮನಗಳಿರಲಿ ಪೋಗಲಿನ್ನು |
ಪರಮ ಸಹಸಿ ಭೀಷ್ಮ ನಾಮ ಸ್ಮರಿಸೆ ಹದಯವಿನ್ನು ||
ಕೊರೆಯುತಿಹುದು ಬೇಡ ಪೋಗು ತಿರುಗಿ ಬೇಗ ನೀನು |
ಧರೆಯೊಳವನ ಪೋಲ್ವರುಂಟೆ ಭೀತಿಗೊಂಬೆ ನಾನು ||195||
ರಾಗ ತುಜಾವಂತು ಝಂಪೆತಾಳ
ಅಸುರೇಶ ಕೇಳಯ್ಯ ಶಂತಪುತ್ರನನು |
ಕುಶಲದಿಂದೊಡಬಡಿಸಿ ನೀತಿ ಮಾರ್ಗವನು ||
ಉಸುರಿ ನೇಮವಗೊಂಡು ಬಂದಿರ್ಪೆ ನಾನು |
ವ್ಯಸನವನು ತ್ಯಜಿಸೀಗ ವರಿಸಯ್ಯ ನೀನು ||196||
ರಾಗ ಸಂವಾದ ಅಷ್ಟತಾಳ
ಬೇಡ ಬೇಡ ನಂಬಲಾರೆ ವರಿಪನಲ್ಲ ನಾನು |
ಮೂಢ ಮಾತಿನಿಂದ ಕಣ್ಣಕಟ್ಟಬೇಡ ನೀನು ||
ಗಾಢಗಾರ್ತಿ ಸುಮ್ಮನೆ ಮಾತಾಡಬೇಡ ಇನ್ನು |
ಖೋಡಿತನವ ಗೈಯೈ ಶಿಕ್ಷೆಯನುಭವಿಸುವೆ ನೀನು ||197||
ಕಂದ
ಖಳನಿಂತೆಂದುದ ಕೇಳುತ |
ಲಲನೆಯು ನೇತ್ರದೊಳು ಜಲವ ಸುರಿಸುತಲಿರಲಾ ||
ಛಲಯುತ ಭೂಸುರವರ್ಯನು |
ಇಳೆಯೊಳ್ ಭೀಷ್ಮನ ಬೆದರಿಕೆ ಕೇಳ್ದವಗೆಂದ ||198||
ರಾಗ ಸಾಂಗತ್ಯ ರೂಪಕತಾಳ
ಅಸುರೇಶ ಕೇಳಯ್ಯ ಎನ್ನಯ ಜೊತೆಯೊಳು |
ಬಿಸಜಗಂಧಿಯ ನಿನ್ನ ಬಳಿಗೆ ||
ಕುಶಲದಿ ಪೋಗೆಂದು ಕಳುಹಿ ಕೊಟ್ಟನು ನಮ್ಮ |
ಅಸಮ ವಿಕ್ರಮಿ ಭೀಷ್ಮ ಕೇಳು ||199||
ತಂದನಲ್ಲದೆ ಸ್ಪರ್ಶಗೈಯ್ಯಲಿಲ್ಲವ ತನ್ನ |
ತಂದೆಗೋಸುಗ ಶಪಥ ಗೈದು ||
ಒಂದೇ ಮನದಿ ಬ್ರಹ್ಮಚರ್ಯದೊಳಿಹನೆಂದು |
ಹಿಂದೆಸಗಿದನಂತರಿಯೆಯ ||200||
ಅರಿತಿಹೆ ನಾನು ಜ್ಯೋತಿಷ ಗಣಿತಗಳನ್ನು |
ಪರಿಶೋಧಿಸಲ್ನಿಮ್ಮುಭಯರಿಗೆ ||
ಸರಿಬರುತಿದೆ ಕೂಟ ಗಣಗಳು ತಾನಾಗಿ |
ಹರಿತಂದಳನು ಬಿಡಬೇಡ ||201||
ಚದುರೆಯು ಗುಣವಂತೆ ಧೈರ್ಯ ಸಾಹಸದೊಳು |
ಬೆದರಿಕೆ ಬೇಡೊಲಿಸಿವಳ ||
ಸುದತಿಯರಲ್ಲಿವಳಂಥವಳಿಲ್ಲ ಒ |
ಲಿದು ತಾನೇ ಬಂದಳು ವರಿಸು ||202||
ರಾಗ ಮಾರವಿ ಏಕತಾಳ
ಧರಣಿ ವಿಬುಧನಿಂತೆನಲಾ ದೈತ್ಯನು | ಒರೆಯದಿರ್ನೀತಿಯನು ||
ಪರ ಪುರುಷರ ಜೊತೆಗೈದಿದ ಸುದತಿಯ | ಪರಿಕಿಸೆ ನೇತ್ರದಲಿ ||203||
ಖಳಪತಿ ಕೇಳ್ತನ್ನನುಜಗೆ ವರಿಸಲು | ಛಲದೊಳು ಕೊಂಡೊಯ್ದು ||
ನಳಿನಾಕ್ಷಿಯರೊಳಗೀಕೆಯು ನಿನ್ನನು | ಒಲಿಸಲು ಬಂದಿಹಳು ||204||
ಭೂಸುರ ಕೇಳಾ ಭೀಷ್ಮನ ತಮ್ಮನ | ನೀ ಸುದತಿಯು ಬಿಟ್ಟ ||
ದೋಷಿಯು ಯಾತಕೆ ಬಂದಳು ಗ್ರಹಿಸಲು | ಮೋಸಕಾರಿಣಿಯಿವಳು ||205||
ನುಡಿದಳು ಭೀಷ್ಮನೊಳೀಕೆಯು ವಿನಯದಿ | ಪೊಡವಿಪ ಸಾಲ್ವನೊಳು ||
ಒಡಬಡುವುದು ಮನ ಪೋಗುವೆನೆನಲವ | ನೊಡನಪ್ಪಣೆಯಿತ್ತನು ||206||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಷ್ಟು ಪೇಳಿದರೀಕೆಯನು ಮನ |
ಮುಟ್ಟಿ ಕೂಡುವನಲ್ಲವೆಂದಿಗು |
ದಿಟ್ಟ ಭೀಷ್ಮನ ಬೆರೆದು ಬಂದಿಹ | ಳಿಷ್ಟು ಖರೆಯು ||207||
ತರುಣಿಯರ ಕೇಳುತ್ತಲೆಂದಳು |
ಪರರ ಸ್ಪರ್ಶವ ಗೈಯ್ಯಲಿಲ್ಲೆಂ |
ದುರುತರ ನಂಬಿಕೆ ಪ್ರಮಾಣವ | ವಿರಚಿಸುವೆನು ||208||
ತರುಣಿಕೇಳ್ ವ್ಯಭಿಚಾರಿ ಪರರೊಳ |
ಗಿರಿಸಿ ಮನವನ್ಯಾಯ ಸಹಸಕೆ |
ಪರಮ ಧೈರ್ಯಸ್ತೈರ್ಯ ಶಪಥವ | ನೊರೆವರಹುದು ||209||
ಯಾರೆಲಾ ವ್ಯಭಿಚಾರಿ ನಿನ್ನೆಡೆ |
ಸಾರಿ ಬಂದುದಕಿಷ್ಟು ಪೇಳಿದೆ |
ಭೂರಿ ವಿನಯವ ತೋರ್ದೆ ಪೂರ್ವದಿ | ಜಾರ ನೀನು ||210||
ಹೆಚ್ಚು ಮಾತುಗಳಾಡೆ ನಿನ್ನನು | ಕೊಚ್ಚಿ ಕಡಿದೀಡಾಡಿ ಬಿಡುವೆನು |
ಹುಚ್ಚು ಮೂಳಿ ನಿವಾಳಿ ನಡೆತುಟಿ | ಬಿಚ್ಚದೀಗ ||211||
ಬಂದೆ ನಾನೆಂದೆನುತಲೀ ಪರಿ | ಎಂದೆಯೊಳ್ಳಿತು ಪೋಪೆ ದ್ವಿಜನೇ |
ಳೆಂದು ಕರೆಯಲು ವದ್ಧ ಸುದತಿಯೊಳೆ | ಂದನಾಗ ||212||
ರಾಗ ಕೇದಾರಗೌಳ ಅಷ್ಟತಾಳ
ತರುಣಿ ನಾ ಪೇಳಿದ ದ್ರವ್ಯವನಿತ್ತರೆ | ಬರುವೆ ನಿನ್ನೊಡನೀಗಲು ||
ಬರಿದೇಕೆ ಕರೆವೆ ನೀನೆನೆ ಕೇಳೆ ಸಾಲ್ವನು | ಹರುಷದಿ ಗಹಗಹಿಸಿ ||213||
ಅರರೆ ಶಭಾಸು ದ್ರವ್ಯವನೀವೆನೆನುತಲಿ | ಕರೆತಂದಳೇ ವದ್ಧನ ||
ಸುರನದಿಸುತನು ಕಳುಹಲಿಲ್ಲವೆಂಬುದು | ಭರವಸವೀಗಾಯಿತು ||214||
ಇನಿತು ಯೋಚಿಸಿ ಖಳ ದ್ವಿಜಗೀಯೆ ವೀಳ್ಯವ | ವಿನಯದಿ ಕೈಗೊಳುತ ||
ದನುಜ ಭಾಪುರೆ ಶಾಭಾಸೆನುತಲಿ ಪೊರಮಟ್ಟ | ವನಿತೆಯನೊಡಗೊಳ್ಳುತ ||215||
ಬಂದಳು ಕರಿಪುರಕೆಂದು ಸಾಲ್ವನ ಕೋಪ | ದಿಂದಾಗ ಬೈಯುತಲಿ ||
ನಿಂದಿತವಾಯಿತೆಂದೆನುತಂಬೆ ಬಹು ಪರಿ | ಯಿಂದ ಶೋಕಿಸುತೆಂದಳು ||216||
ರಾಗ ನೀಲಾಂಬರಿ ರೂಪಕತಾಳ
ತರುಣಿಯ ಜನ್ಮದಿ ಎನ್ನಯ |  ತೆರನಹ ಪಾಪಿಗಳಿರುವರೆ |
ಪರಿ ತ್ಯಜಿಸಿದೆ ಬಾಂಧವರನು | ಹರಹರ ವಿಧಿ ಲಿಪಿಯೆ ||
ಸುರನದಿ ಸುತನೊಳಗಪ್ಪಣೆ | ಒರೆದೆನು ಸಾಲ್ವನ ವರಿಸಲು |
ತೆರಳಿದೆ ವ್ಯರ್ಥದಿ ಎನ್ನನು | ಪರಿತ್ಯಜಿಸಿದ ದುರುಳ ||217||
ಮುನ್ನವೆ ಧರ್ಮದ ಪಥದಲಿ | ಬನ್ನ ಬಡುವ ಸುರನದಿಸುತ |
ನೆನ್ನ ವರಿಸನೆಂದಿಗು ಪೋದರೆ ಈ ಪಾತಕಿಯ ||
ಎನ್ನ ಮನೋಗತವೆಲ್ಲವ | ಭೀಷ್ಮನೊಳ್ಯಾತಕೆ ಪೇಳ್ದೆನೊ |
ಎನ್ನನು ಕೊಂದನೆ ಸಾಲ್ವನು | ಕನ್ಯಾಘಾತಕಿಯು ||218||
ಸುರನದಿಜಾತನ ಬಳಸದೆ | ತಿರುಗಿಯೆ ಸೌಭಪುರೇಶನ |
ವರಿಸದೆ ನಿಂತೆನು ಪೂರ್ವದಿ | ತೆರಳಿ ಕೆಟ್ಟೆನಲ್ಲ ||
ಧುರ ವಿಕ್ರಮವೆಂಬೀ ಪಣ | ವಿರಚಿಸಿ ನಮ್ಮನು ಮಾರಿದ |
ದುರುಳನೆ ಜನಕನು ಸಾಧುವೆ | ಹರಹರ ಮಹದೇವ ||219||
ಭಾಮಿನಿ
ಮರುಳೆ ನಾನಾಗಿರ್ಪೆ ಮತ್ಪಿತ |
ಪರಮ ಪಾತಕಿ ಸಾಲ್ವ ಮೂರ್ಖನು |
ಸುರನದೀಸುತ ಬುದ್ಧಿಹೀನನು ಎನ್ನ ಸಷ್ಟಿಸಿದ ||
ಸರಸಿಜಾಸನ ದುಷ್ಟನಿದರೊಳು |
ಸರುವ ಕಾರಣಮೂಲ ಭೀಷ್ಮನೆ |
ತರಳತನವೇನೆಂಬೆ ಪೋಗುವೆನವನ ಬಳಿಗೆನುತ ||220||
ರಾಗ ಬೇಗಡೆ ಏಕತಾಳ
ಎಂದು ನಿಶ್ಚಯಗೈಯ್ಯುತಾಕ್ಷಣದಿ | ಗಾಂಗೇಯನಲ್ಲಿಗೆ |
ಬಂದು ಪೇಳಿದಳಾಗಲಾತುರದಿ ||
ಹಿಂದೆ ರಥದೊಳಗಿರಿಸಿ ಎನ್ನನು | ತಂದುದಕೆ ಪರಪುರುಷ ಸ್ಪರ್ಶನ |
ವೆಂದು ಸಾಲ್ವನು ಬಿಟ್ಟು ಕಳುಹಿದ | ನಿಂದು ನೀನೇ ವರಿಸು ಎನ್ನನು ||221||
ಎಲೆಲೆ ಮೂರ್ಖಳೆ ಖೂಳದಾನವನು || ಒಲಿದವನು ತ್ಯಜಿಸಿದ |
ಬಳಿಕ ನೀ ಬಂದಿಲ್ಲಿಗಿನ್ನೇನು ||
ಒಲಿಸಿ ಬ್ರಹ್ಮಚರ್ಯ ವ್ರತಗಳು | ನೆಲಸಿಹುದು ಮತ್ತೆನ್ನ ತಮ್ಮಗೆ |
ಲಲನೆ ನೀ ಬೇಡಧಿಕ ನಿಪುಣೆಯು | ಚಲಿಸು ಮನ ಬಂದಂತೆ ಬೇಗನೆ ||222||
ಒರೆಯಲೀಪರಿ ಕೇಳುತಾ ಸತಿಯು | ಪೇಳಿದಳು ಭೀಷ್ಮಗೆ |
ಉರಿಯನುಗುಳುತ ನಿನ್ನ ಸಂಗತಿಯು ||
ವರಮನೋಹರ ಪುಷ್ಪಮಾಲೆಯ | ನಿರಿಸೆ ದೇವರಿಗೆಂದುಶ್ವಾನ ಉ |
ದರದಿ ಮಾಂಸ ಭ್ರಾಂತಿಯಿಂದಪ | ಹರಿಸಿದಂದವ ಗೈದಪಾತಕಿ ||223||
ಶೂರ ರಾಜಾಧಿಪನು ರಾಜಿಪನು | ತಪ್ಪಿಲ್ಲವವನಲಿ |
ಭೂರಿ ವಿಕ್ರಮಿ ಸಾಲ್ವ ಭೂಮಿಪನು ||
ಸಾರಿ ಬಂದಾಗೆನಗೆ ನಂಬಿಗೆ | ಹೋರಿಪೋದನ ತೊರೆದ ವ್ಯರ್ಥದಿ |
ಕ್ರೂರಕರ್ಮಿಯೆ ತಂದು ಕೆಡಿಸಿದೆ | ನಾರಿ ಹತ್ಯವ ಪಡೆದೆ ಸುಮ್ಮನೆ ||224||
ತರುಣಿ ಜನ್ಮಕೆ ದುಷ್ಟ ಪ್ರಕತಿಗಳು | ಬೇಕಾದ ತೆರದಲಿ |
ಇರುವುದೆಂಬುದು ಸಕಲ ಶಾಸ್ತ್ರದೊಳು ||
ಮರುಳೆ ನಿನಗಾ ಸಾಲ್ವನೆಂಬವ | ಪರಮರಾಜರ ರಾಜನಾದನೆ |
ತೆರಳು ಬಾಯ್ಮುಚ್ಚೀಗ ಸುಮ್ಮನೆ | ಚರರಮುಖದಿಂ ನೂಕಿ ಬಿಡುವೆನು ||225||
ವಾರ್ಧಕ
ಎಲೆ ದುರಾತ್ಮನೆ ಎನ್ನ ಪತಿ ಶೂನ್ಯಳಂಗೈದೆ |
ಚಲಿಸಿ ಘೋರಾರಣ್ಯದೋಳ್ತಪವನಾಚರಿಸಿ |
ಕುಲಗೇಡಿ ನಿನಗೆ ಶಾಪವನೀವೆನಲ್ಲದಿರೆ ಧುರಪರಾಕ್ರಮಿಗಳನ್ನು ||
ಒಲಿಸಿ ನಿನ್ನಯ ಶಿರವ ಚೆಂಡನಾಡಿಸದಿರಲು |
ಮೊಲೆಯಲ್ಲಪೊತ್ತಿಹುದು ಕಾಶೀಶ ಸುತೆಯಲ್ಲ |
ಛಲವ ಕಾಂಬುವೆನೆನುತ ವಿಂಧ್ಯವನದೆಡೆಗಾಗಿ ನಡೆದಳತಿ ಶೋಕಿಸುತಲಿ ||226||
ಭಾಮಿನಿ
ಅರಸ ಕೇಳಾ ತರುಣಿ ತನ್ನೊಳು |
ಸೊರಗಿ ಮರುಗುತ ಘೋರ ವಿಪಿನದಿ |
ತೆರಳುತಿರಲಾ ವನವ ಪಾಲಿಪ ಶಬರನೋರುವನು ||
ಧುರಪರಾಕ್ರಮಿ ಏಕಲವ್ಯನು |
ಭರಿತ ಸೇನೆಯ ಕೂಡಿ ವನದೊಳು |
ಹರುಷದಿಂ ಮಗಬೇಟೆಗೆನ್ನುತ ಬಂದನಾಕ್ಷಣದಿ ||227||
ರಾಗ ಸೌರಾಷ್ಟ್ರ ಮಟ್ಟೆತಾಳ
ಬಂದನಾಗ ಬೇಟೆಯಾಡುತ | ಏಕಲವ್ಯ ಹರುಷದಿಂದ || ಬಂದನಾಗ  || ಪಲ್ಲವಿ ||
ತರುಬುತಾಗ ಸಕಲ ಸೇನೆಯ | ವಿಪಿನ ಮಧ್ಯೆ |
ತೆರಳಿ ಬಲೆಯ ಬೀಸುತೀಟಿಯ ||
ಕರದಿ ಪಿಡಿದು ಸುತ್ತ ಕೋಟೆ |
ತೆರದಿ ಚಮರಿ ಸಿಂಗ ಶರಭ |
ವರಹ ಮಹಿಷ ಗಜಗಳನ್ನು |
ತರಿದು ತರಿದು ಕೆಡಹುತಾಗ || ಬಂದನಾಗ ||228||
ಬರುತ ಬರುತ ವನದ ಮಧ್ಯದಿ |  ಶರದ ಶಶಿಯ
ತೆರದಿ ಕಾಂಬ ಮುಖವಿಲಾಸದಿ ||
ತರುಣಿಮಣಿಯು ತೆರಳುತಿಹುದ |
ಪರಿಕಿಸುತ್ತ ಏಕಲವ್ಯ |
ಸ್ಮರನಶರದಿ ತಾಪಗೊಳುತ |
ಸರಸಿಜಾಕ್ಷಿಯೊಡನೆ ಪೇಳ್ದ || ಬಂದನಾಗ ||229||
ಲಾವಣಿ
ಯಾರಮ್ಮಾ ಪೋಪೆ ಈ ವಿಪಿನದೊಳಗೆ ನೀ | ನೋರ‌್ವಳೆಲ್ಲೀ ದೆಸೆಗೆ ||
ಬಾರಮ್ಮ ಎನ್ನ ಕೈ ಪಿಡಿದರೆ ಬಲು ಮಾಸ | ಮಾರನ ಸುಖವನುಂಬ್ತಿ ||230||
ಪೆಸರ ಪೇಳು ನಿನ್ನಿಷ್ಟ ಬರಲು ನಾ | ಖುಶಿಯಾಗೈತೆ ನೋಡಲೆ ||
ವ್ಯಸನವೇತಕೆ ಹಚ್ಚಿಕೊಂಡೈದೆ | ಬೆಸಸೆನ್ನೊಡನೀಗಳ್ ||231||
ಮೇಲ್ಮಹಡಿ ಚಪ್ಪರ ಪಲ್ಲನ್ಗಾ | ಚಾಲಕ ನೋಡಂಜದೆ ಬಲ್ ||
ಹಾಲಾಹಲಿ ನೌಕರರ ಶಿಪಾಗಳ್ | ಓಲೈಸಿರ್ಪರೀಗಳ್ ||232||
ಕಂದ
ಸ್ಮರಶರಹತಿಯೊಳ್ ಬಳಲುತ |
ಬರುವ ಶಬರನನು ಕಂಡು ಸುದತಿಯು ಗಂಗಾ ||
ತರಳನ ವಧಿಸಲ್ಕಿವನೊಡ |
ತೆರಳಿ ಪ್ರಯತ್ನವ ಗೈಯ್ಯುವೆನೆನುತಲಿ ನುಡಿದಳ್ ||233||
ರಾಗ ಜಂಜೂಟಿ ಅಷ್ಟತಾಳ
ಕೇಳು ಕಿರಾತೇಶ ನೀನು | ಕಾಶೀ | ಪಾಲನ ಸುತೆಯಂಬೆ ನಾನು ||
ಕಾಳಗದೊಳಗೆಲ್ಲರನು ಗೆದ್ದ ವರನಿಗೆ |
ಲೀಲೆಯೊಳು ನಾನೀವೆನೆನ್ನುತ | ಪಾಳು ಪಣವನೆ ಗೈದಮತ್ಪಿತ ||234||
ಧರಣಿಪಾಲಕರೆಲ್ಲ ಕೂಡಿ | ಸಂ | ಗವ ಗೈಯ್ಯಲು ಮನ ಮಾಡಿ ||
ದುರುಳ ಭೀಷ್ಮನು ಸರ್ವರನು ಗೆದ್ದು ಬಳಿಕೆಮ್ಮ |
ಕರೆದು ಕೊಂಡೈದಿದನು ಹಸ್ತಿನ | ಪುರಿಗೆ ರಥವೇರಿಸುತ ಬೇಗದಿ ||235||
ಅನುಜ ವಿಚಿತ್ರ ವೀರ್ಯನನು | ವರಿ | ಸೆನುತ ಪೀಡಿಸಿ ಕೇಳೆ ನಾನು ||
ಘನ ಪರಾಕ್ರಮಿ ನೀನೆ ವರಿಸೆಂದು ಪೇಳಲು |
ಕಿನಿಸಿ ನಿಂದಲಿ ಬೈದು ನೂಕಿದ | ವನಕೆ ಬಂದೆನು ಕೇಳ್ವರಿಲ್ಲೆ ||236||
ಧುರದಿ ಭೀಷ್ಮನ ಕೊಲ್ಲೆ ನೀನು | ಪಟ್ಟ | ದರಸಿಯಾಗುವೆ ಕೇಳು ನಾನು
ಘನ ಪರಾಕ್ರಮಿಯಾದಡೀಗ ನೀ ಪೊರಡೆನೆ |
ತರುಣಿ ಮಝ ಬಾಪೆನ್ನ ಸಾಹಸ | ಪರಿಕಿಸೆನ್ನುತ ಪೊರಟನಾಕ್ಷಣ ||237||
ರಾಗ ಕಾಂಭೋಜಿ ಝಂಪೆತಾಳ
ತರುಣಿ ಏಳೇಳೆನುತ ಶಬರಪತಿ ಹೂಂಕರಿಸಿ | ಕರದಿ ಧನುಶರಗಳನು ಧರಿಸಿ ||
ಕರಿ ನಗರಮಂ ಪೊಕ್ಕು ದ್ವಾರದಲಿ ನಿಂತಿರುವ | ಚರನೋರ್ವನಂ ಕರೆದು ಪೇಳ್ದ ||238||
ನಡೆ ನಿಮ್ಮ ಭೀಷ್ಮನಿಂಗಂಬೆಯನು ಕೈಪಿಡಿಸೆ | ಧುರ ಪರಾಕ್ರಮಿ ಏಕಲವ್ಯ |
ಒಡನೆ ಬಂದಿಹನೆಂದು ಕರೆದು ತಾರೆಂದೆನುತ | ಸಡಗರದಿ ಕಳುಹೆ ಚಾರನನು ||239||
ಸುರನದೀಸುತ ಭೀಷ್ಮನೆಡೆಗೆ ನಡೆತಂದಾಗ |  ಧುರಪರಾಕ್ರಮಿಗೆ ಕರಮುಗಿದು |
ಹೊರದ್ವಾರದೊಳಗಂಬೆ ಕೈರಾತನೋರುವನ | ಕರೆತಂದಿಹಳು ತವಕದಿಂದ ||240||
ಸುರನದೀ ಸುತಗೆ ಲಗ್ನವ ಮಾಳ್ಪೆ | ಬರಹೇಳು | ತ್ವರಿತದಿಂದೀಗೆನುತ ಶಬರ ||
ಕರದಿ ಧನುಶರ ಪಿಡಿದು ನಿಂತಿಹನು ಘರ್ಜಿಸುತ | ತೆರಳಬಹುದು ಸ್ವಾಮಿ ನೀವು ||241||
ದೂತರನಿಂತೆನೆ ಖತಿಯುಗೊಳುತ ಸುರನದೀ | ಜಾತ ಧನುಶರ ಪಿಡಿಯುತಾಗ ||
ಆತನ್ಯಾರೈ ಶೂರ ನೋಡಬೇಕೆನುತ ಬಹ | ಳಾತುರದಿ ಬರೆ ಕಂಡ ಶಬರ ||242||
ರಾಗ ಭೈರವಿ ಅಷ್ಟತಾಳ
ಸುರನದೀಸುತನೆ ನೀನು | ಶಾಸ್ತ್ರಾರ್ಥವ | ನರಿತಿಹ ಧರ್ಮಜ್ಞನು ||
ಬರಿದೆ ಕಾಶೀಶನ ತರಳೆಯರನು ತಂದು | ವರಿಸದೇತಕೆ ಬಿಟ್ಟೆಲೊ ||243||
ನೀತಿ ಶಾಸ್ತ್ರವ ಪೇಳಲು | ಶೌನಕ ಗಾರ್ಗ್ಯ | ಸೂತನೊ ಪೇಳೀಗೆನಲು ||
ಈ ತರುಣಿಯ ಮಾತಿನಿಂದ ಬಂದವರಾರು | ಜಾತಿ ಯಾವುದು ಪೇಳೆಲೊ ||244||
ಒಳ್ಳೆ ಮಾತಿನೊಳೀಕೆಯ ಕೂಡನೆ ಬಿಡೆ ಕಳ್ಳುಗಿವೆನು ನಿಶ್ಚಯ ||
ಎಲ್ಲ ಜನರಿಗರಿವಂತೆ ಶಿಕ್ಷಿಪೆ ಧುರ | ಮಲ್ಲ ನಾನೇಕಲವ್ಯ ||245||
ಸತಿಯ ತಮ್ಮನೊ ಭಾವನೊ | ಮಾವನೊ ಪಿತ | ಪಿತನೊ ಬಾಂಧವ ನೆಂಟನೊ ||
ವ್ಯಥೆಯೇನು ನಿನಗೆಲೊ ದುರುಳ ಕೈರಾತನೆ | ಮತಿಹೀನ ಮುಚ್ಚು ಬಾಯ ||246||
ವಿನಯ ತಪ್ಪಿದ ಮೂರ್ಖಗೆ | ನೀತಿಯ ಪೇಳ | ಲನುಬಂಧವೇಕೊ ಹೀಗೆ ||
ಮನುಜರೊಳ್‌ನ್ಯಾಯ ಧರ್ಮದ ನಡತೆಗೆ ಸರ್ವ | ಜನರು ಕಾರಣಭೂತರು ||247||
ಬ್ರಹ್ಮಚರ್ಯವು ಎನಗೆ | ವೈವಾಹ ಅ | ಸಮ್ಮತ ನೋಳ್ಪರಿಗೆ ||
ನಮ್ಮ ಕುಲದಿ ತಪ್ಪಿ ನಡೆದರಿಲ್ಲ | ಹೆಮ್ಮೆ ಮಾತಾಡದಿರು ||248||
ತಿಳಿದು ತಿಳಿದು ವ್ಯರ್ಥದಿ | ಕೆಡಿಸಿದೆ ತಂದೀ | ಲಲನೆಯ ಬಿಡೆ ಧುರದಿ ||
ಗೆಲಿದು ಲಗ್ನವ ಗೈಸಿ ಪೋಗುವೆ ನೋಡಿನ್ನು | ಹಲವು ಮಾತುಗಳೇತಕೊ ||249||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸುರನರೋರಗರಿಂಗೆ ಬೆದರದ | ಧುರ ಪರಾಕ್ರಮಿ ಭೀಷ್ಮನೆಂಬವ |
ಸರಿಸದಲಿಸಲೆ ನಿನ್ನ ವಿಕ್ರಮ | ಮೆರೆಯಲುಂಟೆ ||250||
ನಿನ್ನ ಬಿಡು ಮುಕ್ಕಣ್ಣಗಂಜೆನು | ಕುನ್ನಿಗಳು ಸಾಕೆನುತ ಶಬರನು |
ಕಣ್ಣಿನೊಳು ಕಿಡಿಯುಗುಳುತಸ್ತ್ರವ | ಭೀಷ್ಮಗೆಸೆದ ||251||
ತ್ವರಿತದಿಂ ಗಾಂಗೇಯ ತರಿವುತ | ದುರುಳನಾಯುಧಗಳನು ಸೆಳೆದಾ |
ನೆರೆಪಿಡಿದು ಶಬರನನು ಮೀಸೆಯ | ತಿರುಹುತೆಂದ ||252||
ಎಲೆಲೆ ಕುರಿ ಕೇಳ್ನಿನ್ನ ಪೌರುಷ | ಸಲುವುದೇ ನಮ್ಮಿದಿರು ಬಿಡಿಸುವ |
ಕಲಿಗಳಿಹರ‌್ಯಾರೀಗ ಕರೆತಾ | ಛಲವ ನೋಳ್ಪೆ ||253||
ಸಾಂಗತ್ಯ ರೂಪಕತಾಳ
ಈ ತೆರದೊಳು ಸೆರೆ ಪಿಡಿದು ಗರ್ಜಿಸುತಿರೆ | ಸೋತೆನೆಂದೆನ್ನುತ ಶಬರ ||
ಪೂತುರೆ ನಿನ್ನೊಳು ಧುರದಿ ಗೆಲ್ಲುವರನು | ಭೂತಳದೊಳು ಕಾಣೆನಯ್ಯ ||254||
ದುಷ್ಟ ಮಾನಿನಿಯಳ ಮಾತಿಗೋಸುಗ ಬಂದೆ | ಕೆಟ್ಟೆನು ಸಲಹೆನ್ನದಯದಿ ||
ಕೆಟ್ಟ ಮಾತುಗಳುಸುರಿದೆ ಕ್ಷಮಿಸೆನ್ನುತ | ಸಷ್ಟಿಯೊಳೆರಗಲು ಕಂಡು ||255||
ಕುಲಗೇಡಿ ಭ್ರಷ್ಟೆ ನಿವಾಳಿ ಮಾನಿನಿ ಈಕೆ | ಕಲಹಕಾರಿಣಿ ದುಶ್ಚಾರಿತ್ರೆ ||
ಛಲದಿ ಮರುಳುಮಾಡಿ ಕರೆತಂದಳ್ನಿನ್ನನು | ಸಲಹುವೆ ಪೋಗು ಪೋಗೆಂದ ||256||
ವಾರ್ಧಕ
ಸೆರೆಯ ಬಿಡೆ ಕೈರಾತರರಸ ಸಂತೋಷದಿಂ |
ದೆರಗಿ ನೇಮವಗೊಂಡು ಕೆಟ್ಟ ಮೂರ್ಖಳೆ ನಿನ್ನ |
ಶಿರವರಿವೆನೆಂದೆನುತ ಖಡುಗಮಂ ಝಳಪಿಸಲು ಸುರನದೀಸುತ ಕಾಣುತ ||
ತರುಣಿಹತ್ಯವ ಗೈಯ್ಯಬೇಡ ಪೋಗೆಂದೆನಲು |
ತಿರುಗಿ ವಿಂಧ್ಯಾರಣ್ಯ ಮಾಗರ್ಮಂ ಪಿಡಿಯಲವ |
ಭರಿತ ರೋಷವ ತಾಳಿ ಮನದೊಳಗೆ ಕಾಶೀಶತರಳೆ ಭೀಷ್ಮನೊಳೆಂದಳು ||257||
ರಾಗ ಕೇದಾರಗೌಳ ಝಂಪೆತಾಳ
ನೋಡೆನ್ನ ಸಾಹಸವನು | ಶಿರವ ಚೆಂ | ಡಾಡುತಿಹ ಸುಭಟರನ್ನು |
ಕೂಡೆ ಕರೆತಹೆನೆನ್ನನು | ವರಿಸದಿರೆ | ಖೋಡಿ ನಿನ್ನಿರಿಸೆ ನಾನು ||258||
ಭ್ರಷ್ಟೆನೀ ತಂದ ಪಡೆಗೆ | ಸಂಭಾರ | ವೆಷ್ಟಾದರೀವೆ ಕಡೆಗೆ ||
ದಿಟ್ಟೆಪೋಗದೆ ಉಳಿದರೆ | ದಂತಗಳ | ಕುಟ್ಟಿ ಮುರಿಯುವೆ ನಿಂತರೆ ||259||
ವರಿಸದಿರಲೆನ್ನ ನೀನು | ನಿನ್ನ ಸಂ | ಹರಿಸೆ ಪುಟ್ಟಿರುವೆ ನಾನು ||
ತರುಣಿ ಜನ್ಮವ ವ್ಯರ್ಥದಿ | ಕೆಡಿಸಿದೆಯೊ | ಪರಮ ಪಾತಕಿ ಗರ್ವದಿ ||260||
ದುರುಳೆ ನಿನ್ನಯ ಮುಖವನು | ನೋಡೆ ನೀ | ಪುರದಿಂದ ನೂಕಿಸುವೆನು ||
ಅರೆ ಕಾಸಿನವಳೆ ನಿನಗೆ | ಛಲವೆಷ್ಟೈ | ತೆರಳು ನೀ ಬಂದಹಾಗೆ ||261||
ಕಟ್ಟು ಸೆರಗಲಿ ಗಂಟನು | ಮುಂದೆನ್ನ | ದಿಟ್ಟತನವನು ತೋರ್ಪೆನು ||
ಭ್ರಷ್ಟ ತಡೆ ತಡೆಯೆನ್ನುತ | ಪಲ್ಗಡಿದು | ಥಟ್ಟನಲ್ಲಿಂತೆರಳುತ ||262||
ರಾಗ ಪಂತುವರಾಳಿ ರೂಪಕತಾಳ
ಧುರದೊಳವನನು | ಗೆಲುವ ಶೂರನು ||
ಧರೆಯೊಳೆಲ್ಲಿಯು | ಕಾಣೆ ಸಹಜವು ||263||
ವನಕೆ ಪೋಗ್ವೆನು | ತಪವಾಚರಿಪೆನು ||
ಹನನಗೈವೆನು | ಶಪಿಸುತಿವನನು ||264||
ಎಂದು ವೇಗದಿ | ಪೊರಟು ಶೀಘ್ರದಿ ||
ಕಂದಿ ನೊಂದು ತಾ | ನಡೆಯೆ ಬೈಯ್ಯುತ  ||265||
ದ್ವಿಪದಿ
ಹದಯದೊಳು ಕಳವಳಿಸಿ ಪೋಗಿ ಬಲು ಪಥದಿ ||
ಬದರಿಕಾವನಗಳನು ನೋಡಿ ಸಂತಸದಿ ||266||
ಋತುಭೇದವಿಲ್ಲದಿಹ ಪುಷ್ಪಲತೆಗಳಲಿ ||
ಲತೆವಕ್ಷ ಸಂಕುಲವ ನೋಡಿ ಹಿಗ್ಗುತಲಿ ||267||
ಪುಲಿ ಗೋವು ಹರಿಗಜಗಳತಿ ಸ್ನೇಹದಿಂದ ||
ಚಲಿಸುತಿಹ ಭಾವಮಂ ಕಂಡು ಮುದದಿಂದ ||268||
ಋಷಿಯ ವನಗಳಿದೆಂದು ಪೋಗುತಿರಲಾಗ ||
ಕುಶ ಸಮಿಧೆಗೆನುತ ವಟುವರರು ಬರಲಾಗ ||269||
ಅಜಪುಚ್ಛ ಶಶಿಪುಚ್ಛ ವಾಘ್ರ ಪುಚ್ಛಕರು ||
ಗಜಪುಚ್ಛಹಯಪುಚ್ಛರೆಂಬ ಬಾಲಕರು  ||270||
ಬರುತಿರಲು ದಾರಿಯೊಳು ಕಾಣುತೀಕೆಯನು ||
ಅರರೆ ಏನೆಂದೆನುತ ತಾಳಿ ಭೀತಿಯನು ||271||
ರಾಗ ಮಧುಮಾಧವಿ ತ್ರಿವುಡೆತಾಳ
ಪರಿಕಿಸಲು ಮಗವಲ್ಲ ಮನುಜರ | ತೆರದಿ ಕಾಂಬುದು ಮೀಸೆ ಗಡ್ಡವು ||
ಶಿರದಿ ಜಟೆ ಕೌಪೀನವಲ್ಲವಿ | ದರಿಯೆ ತನುವಿಂಗೇನಿರೊ ||272||
ಗಳದ ರುದ್ರಾಕ್ಷೆಗಳು ಥಳಥಳ | ಹೊಳೆಯುತಿವೆ ಕಿವಿಯೊಳಗೆ ಲತೆಗಳ ||
ಮೊಳೆಯೊಳಿಹ ಕರಿ ಬಿಳಿದು ಮೊಗ್ಗೆಯ | ಬಳಗದಂದದಿ ತೋರ್ಪುದು ||273||
ಭೂತ ಪ್ರೇತವೂ ನಮಗೆ ತಿಳಿಯದಿ | ದೇತಕೋಸುಗ ಬಂತೊ ನಡೆವಡೆ ||
ಈ ತತೂಕ್ಷಣವೆನುತ ವಟುಗಳು | ಪೂತುಗೆಡೆ ಕಂಡಂಬೆಯು ||274||
ನಿಲ್ಲಿರೈ ನೀವ್ಯಾರು ಪೇಳೀ | ಗೆಲ್ಲಿ ಗೈದುವಿರೆನಲು ವಟುಗಳು ||
ಮೆಲ್ಲಮೆಲ್ಲನೆ ತರುವನೇರುತ | ನಿಲ್ಲೆ ಗಡ ಗಡ ನಡುಗುತ ||275||
ರಾಗ ಕೇತಾರಗೌಳ ಅಷ್ಟತಾಳ
ಪರಿಕಿಸೆ ನಮ್ಮಂತೆ ಮಾತನಾಡುತಲಿದೆ | ನರಜನ್ಮವಿರಬಹುದೆ ||
ಕರೆದು ಕೇಳುವ ನಾವೆಂದೋರ್ವ ಬಾಲಕನಾಗ | ತರುಣಿಯೊಡನೆ ಪೇಳ್ದನು ||276||
ಯಾರು ನೀನೆಲ್ಲಿಂದ ಬಂದೆ ನಿನ್ನಯ ರೂಪ | ಭೂರಿ ವಿಕಾಸಗಳು ||
ಘೋರ ಪಿಶಾಚಿಯೊ ಜನ್ಮ ಠಾವ್ಯಾವುದು | ಪಾರಮಾರ್ಥಕದಿ ಪೇಳು ||277||
ಎನಲಾ ಮಾತಿಗೆ ನಸುನಗುತಲಿ ತರುಣಿಯು | ಮನುಜಳೀ ಸ್ತ್ರೀ ಜನ್ಮವು ||
ಜನಪನ ಕುವರಿಯು ಬೆದರದಿರೆಂದೆನೆ | ಘನತರಚ್ಚರಿ ತಳೆದು ||278||
ಹೆಣ್ಣೆಂದರೇನು ನಾವ್ಕಾಣೆವು ಸರ್ವಥಾ ಕಣ್ಣು ಕಟ್ಟುವೆ ನಮ್ಮನು ||
ಬಣ್ಣದ ಮಾತಾಡಿ ಬಂದುದು ರಣವಿದು | ತಿನ್ನಲೋಸುಗ ದೈವದೆ ||279||
ಸರುವಥಾ ಸುಳ್ಳಲ್ಲ ನಿಮ್ಮ ಗುರುಗಳ್ಯಾರು | ಕರುಣದಿ ಪೇಳಿರಯ್ಯ ||
ಬರುವೆನು ನಿಮ್ಮಯ ಪರ್ಣಾಶ್ರಮಕೆ ಎನೆ | ತರುಣಿಯೊಡನೆ ಪೇಳ್ದರು ||280||
ಗುರುಗಳೆಮಗೆ ಶೈಖ್ಯಾವತ್ಯರು ಬಾರೀಗ | ಇರುವರೀ ವನದೊಳೆಂದು ||
ತರುವಿಂದಿಳಿದು ಮುಂದೆ ತಿರುಗಿ ನೋಡುತ ಹಿಂದೆ |
ತೆರಳೆ ಬೆಂಗಡೆ ಪೋದಳು ||281||
ತೆರಳುತ್ತ ತರುಣಿಯ ಬಿಟ್ಟು ದ್ವಾರದಿ ವಟು | ವರರು ಪರ್ಣಾಶ್ರಮಕೆ ||
ಸರಿದು ನಡುಗುತಲಿ ವರ ಮುನಿಪಾಲನ | ಚರಣಕೆರಗುತೆಂದರು ||282||
ರಾಗ ನವರೋಜು ಏಕತಾಳ
ಕರುಣದಿ ರಕ್ಷಿಸು ಮುನಿಯೆ | ನೀ | ಪರಮ ಸದ್ಗುಣಮಣಿಯೆ ||
ತೆರಳಿರೆ ವನದಲಿ ಕುಶ ಸಮಿಧೆಗಳನು |
ಅರಸಲು ಬಂತು ವಿಕಾರ ಪಿಶಾಚಿಯು ||283||
ಕರ ಚರಣ ನಾಸಿಕವು | ಕೇಳ್ | ಶಿರಕೇಶಾಂಗುಲಿ ಮುಖವು ||
ಪರಿಕಿಸೆ ನರರಂತೆಸೆವುದು ಮುಖದೊಳ |
ಗಿರದು ಮೀಸೆ ಮತ್ತೆದೆಯುಬ್ಬಾಗಿದೆ ||284||
ನಡುವಿನೊಳಿಲ್ಲುಡುದಾರ | ಬಲ್ | ಬೆಡಗಿಲಿ ತೋರ‌್ಪ ವಿಕಾರ ||
ಅಡಿಯುಗಳ ಪರಿಯಂತರ ವಸನವು  |
ತೊಡಕಿನ ಕೆಂಪು ಮಕುಟ ರುದ್ರಾಕ್ಷೆಯು  ||285||
ಥರ ಥರ ಗೊಂಚಲುಗಳನು | ಕಿವಿ | ಗಿರಿಸಿ ಹಣೆಕೆಮ್ಮಣ್ಣು ||
ಬರಿದಿದೆ ನಮ್ಮೋಲ್ಮಾತನಾಡುತಲಿ |
ವರ ಮುನಿಪನ ತೋರೆಂದು ಬಂದಿಹುದು ||286||
ಭೂತವೂ ಪೈಶಾಚಿಕವೊ | ಮುನಿ | ನಾಥನ ಕೇಳ್ ರಾಕ್ಷಸವೊ ||
ಮಾತನಾಡಿ ಅನುಸರಿಸಿ ಬಂದಿರುವುದು |
ಘಾತಿಸಿ ಎಮ್ಮನು ಸಲಹೈ ದೈನ್ಯದಿ ||287||
ಕಂದ
ಇಂತೆನೆ ಕೇಳುತ ಮುನಿಪತಿ |
ಅಂತರ್ಯದೊಳರಿತು ಕಾಶಿಯರಸನ ಸುತೆಯಂ ||
ಚಿಂತೆಯ ಬಿಡಿ ಕರೆರೀಕ್ಷಣ |
ವೆಂತೆನಲವರೈದಿ ಬೇಗ ಕರೆತರಲವಳಂ ||288||
ಭಾಮಿನಿ
ಪರಮ ತೇಜಃಪುಂಜ ಮೂರುತಿ |
ಭರಿತ ಶಿಷ್ಯರ ಗಡಣದಿಂದಲೆ |
ನಿರತಿಶಯದಾನಂದ ಶೈಖ್ಯಾವತ್ಯ ಮುನಿರಾಯ ||
ಹರುಷದಿಂ ಕುಳ್ಳಿರಲು ಕಾಣುತ |
ಕರುಣಿ ರಕ್ಷಿಸು ರಕ್ಷಿಸೆನುತಲಿ |
ತರುಣಿಯಭಿನಮಿಸುತ್ತ ಶೋಕಿಸಲಾಗ ಮುನಿಪೇಳ್ದ ||289||
ರಾಗ ಭೈರವಿ ಝಂಪೆತಾಳ
ಯಾರಮ್ಮ ನಿನ್ನ ಪುರ ಯಾವೆಡೆಯೊ ಪೆಸರೇನು |
ಯಾರು ಪೆತ್ತಿಹ ಸುತೆಯೊ ಪೇಳು ಭಯವೇನು ||
ತೋರುತಿಹೆ ನಪಕನ್ಯೆಯಂತೆ ರೂಪಿನೊಳೀಗ |
ಭೂರಿ ಚಿಂತೆಯು ನಿನ್ನಗಾರುಗೆಡಿಸಿಹುದು ||290||
ಋಷಿವರ್ಯನಿಂತೆನಲು ಕೇಳೆನುತ್ತಾ ಬಾಲೆ |
ಯುಸುರಿದಳು ಕಾಶಿಪತಿ ಸುತೆಯಂಬೆ ನಾನು ||
ವ್ಯಸನ ಬಂದುದ ಪೇಳ್ವೆ ಎನ್ನ ಭಗಿನಿಯರೀರ್ವ |
ರೆಸೆದಿಹರು ಮತ್ಪಿತನು ನಮ್ಮ ಮೂವರನು ||291||
ಧುರದೊಳೆಲ್ಲರ ಗೆಲಿದವರಿಗೆ ಕೊಡುತಿಹೆನೆಂದು |
ಬರಿಸೆ ಪಥ್ವೀಶರಿಗೆ ನಡೆತಂದರೆಲ್ಲ ||
ಪರಿಕಿಸುತ ಸಾಲ್ವನೊಳು ಮನವಿರಿಸಿಕೊಂಡಿರ್ದ |
ಸುರನದೀಸುತ ಭೀಷ್ಮ ಬಂದನಾಕ್ಷಣದಿ ||292||
ಗೆಲಿದೆಲ್ಲ ನಪತಿಗಳ ಪುರಕೆಮ್ಮ ಕರೆದೊಯ್ದು |
ವಲಿಸು ಅನುಜನನೆಲು ಮನವೊಪ್ಪದಾನು ||
ಛಲದಿಂದ ನೀನೆ ಪತಿಯಾಗೆಂದು ಪೇಳಿದಡೆ |
ನೆಲಸಿಕೊಂಡಿದೆ ಬ್ರಹ್ಮಚರ್ಯ ವ್ರತವೆಂದ ||293||
ಮನದೊಳಗೆ ಸಾಲ್ವನನು ವರಿಸಿರ್ಪೆ ಕಳುಹೆನಲು |
ವನಿತೆ ಪೋಗೆಂದೆನ್ನ ತೆರಳಿಸಿದ ದಯದಿ ||
ದನುಜನಿದಿರೊಳು ಪೋಗಿ ವರಿಸೆನಲು ನಾನವರ |
ಮನೆಗೆ ಪೋಗಿಹೆ ಮುಖವ ನೋಡೆ ತೆರಳೆಂದ ||294||
ರಾಗ ಮಧ್ಯಮಾವತಿ ಏಕತಾಳ
ಬಂದೆನು ಭೀಷ್ಮನ ಬಳಿಗೆ ತ್ವರ್ಯದೊಳು ||
ಕಂದಿ ಕುಂದುತ ವರಿಸೆಂದೆ ದೈನ್ಯದೊಳು ||295||
ಎಷ್ಟು ಪೇಳ್ದರು ನಿನ್ನ ನೋಡೆನೆಂದೆನುತ ||
ಸಿಟ್ಟಿನಿಂ ಬೆದರಿಸಿ ಕಳುಹಿಸಿದನಾತ ||296||
ಬರುವ ಕಾಲದೊಳೋರ್ವ ಶಬರನು ಕಂಡು ||
ಸುರನದೀಸುತ ಗೈವ ಪರಿಗೆ ಖತಿಗೊಂಡು ||297||
ಧುರದಿ ಭೀಷ್ಮಗೆ ಸೋತು ತೆರಳಿನವನು ||
ಭರದೊಳು ವಿಪಿನಕೆ ಬಂದೆನು ನಾನು ||298||
ಯತಿಗಳ ಧರ್ಮದೊಳಿರಲು ಬಂದಿಹೆನು ||
ಹಿತದಿ ಮಂತ್ರೋಪದೇಶವ ಗೈಯ್ಯ ನೀನು ||299||
ವಾರ್ಧಕ
ತರುಣಿಯೆಂದುದ ಕೇಳಿ ಮುನಿಪ ಶೈಖ್ಯಾವತ್ಯ |
ಮರುಗಿ ತನ್ನಯ ಮನದಿ ಸನ್ಯಾಸ ವತ್ತಿಗಳ್ |
ಸರಸಿಜಾನನೆ ಬೇಡ ಯವ್ವನಾವಸ್ಥೆಯೊಳು ಪರಮ ದುರ್ಘಟಮಾದುದು ||
ಮರುಗದಿರು ಯೋಚಿಸುತ ಪೇಳ್ವೆ ಯುಕ್ತಿಗಳಿಂದು |
ಪರಮ ಪ್ರಿಯರಿಹ ಕಪಿಲ ಮೈತ್ರೇಯ ಶಿಷ್ಯರೊಳು |
ಪರಿಯ ಯೋಚಿಸುತಿರಲು ವರ ಕೃತೌವ್ರಣನೆಂಬ ಮುನಿಪನೈತರೆ ಕಾಣುತ ||300||
ರಾಗ ಕಲ್ಯಾಣಿ ಅಷ್ಟತಾಳ
ಬಂದ ಕೃತೌವ್ರಣನಂ ಕಂಡು | ಮುದ | ದಿಂದ ಕುಳ್ಳಿರಿಸಿ ನೇಮವಗೊಂಡು ||
ಸುಂದರಾಂಗಿಗೆ ಬಂದ ವ್ಯಥೆಯೆಲ್ಲ ಸೂಚಿಸಿ | ಮುಂದೇನ ಗೈವುದೆಂದೆನೆ ಶೈಖ್ಯಾವತ್ಯನು ||301||
ತಂದೆ ಮನೆಗೆ ಕಳುಹುವುದು | ಬೇ | ರೊಂದು ವರನ ವರಿಸುವುದು ||
ಚಂದವಹುದು ಎನ್ನುತ್ತಾ ಕೃತೌವ್ರಣ ಪೇಳೆ | ನಿಂದಿತವದು ಬೇಡೆಂದೆನುತ ಸುಹೋತ್ರನು ||302||
ಸುರನದಿಸುತನಿರ್ಪ ಬಳಿಗೆ | ನಾವು | ಕರೆದೊದು ವರಿಸುವ ಹಾಗೆ ||
ಪರಿಪರಿ ನೀತಿಯನರುಹಿ ಕೂಡಿಸುವುದು | ಪರಮ ಧರ್ಮಗಳೆನೆ ಕಪಿಲನಿಂತೆಂದನು ||303||
ಮುದದಿ ಸಾಲ್ವನ ಬಯಸಿಹಳು | ನೀ | ವದನು ಯೋಚಿಸಿ ದನುಜನೊಳು ||
ಮದನಾಂಗಿಯನು ವಲಿಸುವ ತೆರಗೈದರೆ | ಸುದತಿಯ ಪತಿವ್ರತಾ ಧರ್ಮವು ಸಾರ್ಥಕ ||304||
ಎನಲು ಶೈಖ್ಯಾವತ್ಯ ನಗುತ | ಪರ | ರನುಸರಿಸಲು ಖಳನಾಥ ||
ವನಿತೆಯೊಬ್ಬಳ ಮತ್ತೆ ಸ್ವೀಕರಿಪನೆಂದನು | ಜನು ವರ ನೀತಿ ವಿಶಾರದನಿಹನಿಹನಾತ ||505||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಂದು ಶೈಖ್ಯಾವತ್ಯ ಮುನಿಪನು | ಸುಂದರಿಯೆ ನೀ ಕೇಳು ಸುದತಿಯ |
ರಿಂದು ಪತಿಗತಿಯಿಹುದ ಮಿಕ್ಕರೆ | ತಂದೆ ಗತಿಯು ||306||
ಪರಮ ಸನ್ಯಾಸವನು ಪೊಂದಿರೆ | ತರುಣಿಯರಿಗತಿ ಕಷ್ಟ ಮತ್ತಾ |
ಸರಸಿಜಾಸ್ಯೆಯೆ ರೂಪು ಯೌವನ | ವರೆದು ಮೆರೆವ ||307||
ವರ ತಪದಿ ಕುಳ್ಳಿರಲು ನಿನ್ನನು | ಪರಮ ಕಾಮುಕ ಧರಣಿಪಾಲರು |
ಪರಿಕಿಸುತ ಮರುಳಾಗಿ ಭ್ರಮಿಸದೆ | ಇರುವರ‌್ಯಾರು ||308||
ಅದಕೆ ನೀಪಿತನೆಡೆಗೆ ಪೋಗೈ | ಬದಲು ವರನಿಗೆ ಕೊಡುವನಾತನು |
ಚದುರೆ ಬಳಲಿಸಬೇಡ ನೀ ವ್ಯ | ರ್ಥದಲಿ ದೇಹ ||309||
ಎನಲು ಕೇಳುತ್ತಂಬೆ ಅವನತಿ | ಯನು ತಳೆಯೆ ನಾನೆಂದಿಗಾದರು |
ಜನಕನಲ್ಲಿಗೆ ಪೋಪಳಲ್ಲವು | ಮುನಿವರೇಣ್ಯ ||310||
ಎನ್ನ ದೌಭಾರ್ಗಗ್ಯಗಳು ಪತಿ ಸುಖ | ವಿನ್ನು ಪಡೆಯೆನು ಪ್ರಾಯಕಾಲದಿ |
ಮುನ್ನ ತಪವಾಚರಿಪೆ ಮುನಿಪನೆ | ಚೆನ್ನವಾಗಿ ||311||
ಭಾಮಿನಿ
ತರುಣಿ ಶೋಕಾತುರದಿ ಕುಳ್ಳಿರೆ |
ಪರಮ ಋಷಿ ಸಮುದಾಯ ಯೋಚಿಸು |
ತಿರುವ ಕಾಲದಿ ಹೋತ್ರವಹನೆಂದೆಂಬ ರಾಜಋಷಿ ||
ತ್ವರಿತದಿಂದೈತರಲು ಸರ್ವರು |
ಹರುಷದಿಂ ಪಾದಾರ್ಘ್ಯವೀಯುತ |
ಕರವಿಡಿದು ಕುಳ್ಳಿರಿಸಿ ಕುಶಲವ ಕೇಳ್ದು ಮನ್ನಿಸುತ ||312||
ವಾರ್ಧಕ
ಪರಮ ಋಷಿವರನು ಶೈಖ್ಯಾವತ್ಯನಿಂತೆಂದ |
ಸರಸಿಜಾನನೆ ಕೇಳು ಕಾಶೀಶ ಧಾರ್ಮಿಕಂ |
ತರಳೆಯಹಳಿವಳ ಪ್ರಾಚೀನ ಕರ್ಮದ ಫಲದಿ ಪರಿಣಯಕ್ಕಿಂತ ಮೊದಲೆ ||
ವರಿಸಲೆಳಸಿದ ಸಾಲ್ವನಂ ಜೈಸಿ ಗಾಂಗೇಯ |
ಕರೆದೊಯಿದು ಪರಿತ್ಯಜಿಸಿ ಮತ್ತೆ ಖಳನೆಡೆಗೈದಿ |
ಪರಿಪರಿಯ ಕೇಳಿರಲು ತೊರೆದ ಕಾರಣವಿವಳು ಪಿತನೆಡೆಗೆ ಪೋಪುದುಚಿತ ||313||
ರಾಗ ಬೇಗಡೆ ಏಕತಾಳ
ಮುನಿಪ ಕೇಳ್ಸಂಗರದಿ ಸಕಲರನು | ಗೆಲಿದರಿಗೆ ತನ್ನಯ |
ತನುಜೆಯರ ಕೊಡುತಿರ್ಪೆನೆಂಬುದನು ||
ಜನಕನೆಸಗಿದ ಕಾರಣದೊಳೆನ | ಗಿನಿತು ಶೋಕಗಳೊದಗಿಕೊಂಡಿದೆ |
ವನಿತೆ ಜನ್ಮವ ಸಫಲಗೈವರೆ | ವನದಿ ತಪಿಸುವೆ ಪೋಪುದಿಲ್ಲವು ||314||
ಬಾಲಕಿಯ ನುಡಿ ಕೇಳುತಾಕ್ಷಣದಿ | ದುಃಖಾಂಬುಧಿಯೊಳ್ಮುನಿ |
ಪಾಲ ನಡುನಡುಗುತ್ತ ವ್ಯಾಕುಲದಿ ||
ಶೀಲೆ ಬಾ ಬಾರವ್ವ ಬಾರಿ | ನ್ನೇಳೆನುತ್ತಲಿ ಹೋತ್ರವಹನನು |
ಬಾಳ ವ್ಯಸನವು ತಪಕೆ ಬಂದರು | ಮೇಲೆ ಮೇಲವಘಡಿಸಿ ಬಂದುದೆ ||315||
ಎತ್ತಿ ತನ್ನಯ ತೊಡೆಯೊಳಿರಿಸುತ್ತ | ವ್ಯಾಮೋಹದಿಂದಲಿ |
ನೆತ್ತಿಯಾಘ್ರಾಣಿಸುತ ಮುದ್ದಿಸುತ ||
ಇತ್ತ ಕೇಳುವರಿಲ್ಲ ನಿನ್ನನು | ಪೆತ್ತ ತಾಯ್ ಶಶಿರೇಖೆಯೆಂಬಳು |
ಪುತ್ರಿಯಾಗಿಹಳೆನ್ನ ಸಂಜಯ | ಹೋತ್ರವಹನೆಂದೆಂಬರೀಗಳು ||316||
ತರಳೆ ಕೇಳ್ದೌಹಿತ್ರಿ ನೀನೆನಗೆ | ವಿಪಿನಾಂತರಾಳದಿ |
ಚರಿಪ ಕಾಲದಿ ಬಂತೆ ವಿಧಿ ಹೀಗೆ ||
ದುರುಳ ನಿನ್ನಯ ಪಿತನು ನಿನಗೀ | ಪರಿಯ ಕಷ್ಟವನಿತ್ತ ಮಿಗೆ ನೀ |
ತೆರಳಬೇಡಿನ್ನಿಲ್ಲಿ ನಿಲು ನಾ | ಕರುಣದೊಳು ಪೊರೆಯುವೆನು ಕೇಳೌ ||317||
ಭಾಮಿನಿ
ತರಳೆ ಕೇಳ್‌ನಿನ್ನರಿಯು ಭೀಷ್ಮನೊ |
ತೊರೆದ ಸಾಲ್ವನೊ ಪೇಳು ಕೊಲುವೆನು |
ವರಿಸುತಿರ್ಪೆಯೊಳವರೊಳಾರನು ಮಾಜದುಸುರೆನಲು |
ಧುರದೊಳಗೆ ಗೆಲಿದೆನ್ನನೊದನು |
ಸುರನದೀಸುತ ಬಂದು ಸಾಲ್ವನೊ |
ಳಿರಿಸಿರುವೆ ಮನವನ್ನು ಪೂರ್ವದಿ ವೈರಿಯೆಂತೆನಲಿ ||318||
ಪರಪುರುಷರೊಡನೈದೆ ಸಾಲ್ವನು |
ತೊರೆದ ದುಷ್ಕೃತವಿಲ್ಲವವನೊಳು |
ಬರಿದೆ ಯಾರರಿಯೆಂದು ಪೇಳಲಿ ನೀವೆ ಯೋಚಿಪುದು ||
ಸುರನದೀಸುತನೆನ್ನ ತೊರೆದಿರೆ |
ವರಿಸುತಿರ್ದನು ಸಾಲ್ವನವನೊಳು |
ಸರುವಥಾ ತಪ್ಪಿಲ್ಲ ಭೀಷ್ಮನೆ ಮೂಲ ಕಾರಣನು ||319||
ರಾಗ ಪುನ್ನಾಗ ಆದಿತಾಳ
ಬಾಲಕಿ ಎನ್ನಯ ಪ್ರಿಯಸಖನಿಹನು |
ನೀಲಕಂಠನಿಗಂಜದಿರುವ ಭಾರ್ಗವನು ||
ಖೂಳ ಭೂಪಾಲರ ಪೂರ್ವದೊಳವನು |
ಏಳು ಮೂರ್ಬಾರಿಯೊಳ್ತರಿದ ವಿಕ್ರಮನು ||320||
ತಿಳಿಸಲವಗೆ ಭೀಷ್ಮನೆಂಬ ದುರ್ಮದನ |
ಗೆಲಿದು ಲಗ್ನವ ಗೈಸೆ ಪರಶುಧಾರಕನು ||
ಒಲವಿಲಿ ಕರೆಸುವೆ ಎನ್ನ ಸ್ನೇಹಿತನ |
ಕಲಿಯಾದ ತವಪಿತ ಕಡು ಮತಿಹೀನ ||321||
ರಾಗ ಕೇತಾರಗೌಳ ಝಂಪೆತಾಳ
ಅಡಿಗಡಿಗೆ ಬಿಸುಸುಯ್ವುತ | ಮೊಮ್ಮಗಳು |
ಪಿಡಿದೆತ್ತುತಾಧರಿಸುತ ||
ಬಿಡು ಚಿಂತೆಗನಿಂದಿಗೆ | ಎನುತಿರಲು |
ಜಡಜಾಪ್ತನಸ್ತನಾಗೆ ||322||
ಎಸಗಿ ಕಮಗರ್ಳೆಲ್ಲರು | ನಿದ್ರಿಸಲು |
ಕುಶ ಶಯಯದೊಳಗೆಲ್ಲರು ||
ಬಿಸಜಾಪ್ತ ನುಡಿಸಲಾಗ | ಮುನಿಗಡಣ |
ವೆಸಗಿ ಮಜ್ಜನವ ಬೇಗ ||323||
ನಿತ್ಯಕರ್ಮವ ಗೈಯುತ | ಹೋಮಗಳ |
ನರ್ತಿಯೊಳ್ವೆರಣಿಸುತ್ತ ||
ಹೋತ್ರವಹನಾದ್ಯರೆಲ್ಲ | ಕುಳಿತು ನುತಿ |
ಸುತ್ತಿರಲು ಮುನಿಗಳೆಲ್ಲ ||324||
ವಾರ್ಧಕ
ಪರಿವಿಡಿದು ಶತಸೂರ್ಯ ಭಾಸದಿಂ ತೋಷದಿಂ |
ವರ ಜಟಾಮಂಡಲ ವಿರಾಜಿತದಿ ಸೋಜಿಗದಿ |
ಧರಸಿರುವ ಪರಶು ಕಷ್ಣಾಜಿನದ ತನುವಿಗದ ಪೊದಕೆಯೊಳು ವೇಗದಿಂದ ||
ಭರದಿ ದೇದೀಪ್ಯಮಾನದೊಳೈದಿರಲು ಭಯದಿ |
ಪರಶುರಾಮನ ಕಂಡು ಋಷಿಗಳೆಲ್ಲರು ಎದ್ದು |
ಪರಮ ಭಕ್ತಿಯಲಿ ಕುಳ್ಳಿರಿಸುತಾಸನದಿ ಪಾದ್ಯಾದಿಗಳ ಗೈದೆರಗಲು ||325||
ರಾಗ ಮಾರವಿ ಏಕತಾಳ
ಕರಗಳ ಜೋಡಿಸಿ ನಿಂತಿಹ ಮುನಿಗಳ | ಹರುಷದಿ ಕುಳಿರೆನುತ್ತ ||
ಪರಶುಧರ ನೇಮವಿತ್ತು ಮುಂದಿಹ | ತರುಣಿಯ ಕಾಣುತಲೆ ||326||
ವದ್ಧನು ಶೈಖ್ಯಾವತ್ಯನು ತಪದೊಳ | ಗಿರ್ದು ಪ್ರಪಂಚವನು ||
ಶುದ್ಧಜ್ಞಾನದಿ ತೊರೆದೀ ಸತಿಯನು | ಹೊದ್ದಿದ ಮಝ ಭಲರೆ ||327||
ತರಗೆಲೆ ಮೆಲುವಗೆ ಭಕ್ಷ್ಯದೊಳಭಿರುಚಿ | ಸರಿಯಪ್ಪುದೆ ಬರಿದೆ ||
ವರ ಋಷಿಯಾಶ್ರಮಕೀ ವಿಧಿ ಧರ್ಮವೆ | ಪರಿಹಾಸಿಕವರರೆ ||
ಎಲ್ಲಿಂದೀ ಪ್ರಾಚೀನವು ದೊರೆತಿಹು | ದೆಲ್ಲವ ಪೇಳ್ಮುನಿಯೆ ||
ಖುಲ್ಲ ಮನ್ಮಥ ಹರಿಹರರನು ಬಾಧಿಪ | ನೆಲ್ಲರ ಪಾಡೇನು ||328||
ಪರಶುಧರನ ನುಡಿ ಕೇಳುತ ನೇತ್ರದಿ | ಸುರಿಸುತ ಜಲಗಳನು ||
ಪರಮ ಸಖನೆ ಕೇಳೆನುತ ಹೋತ್ರವಹ | ನೊರೆದನು ವಿನಯದಲಿ ||329||
ರಾಗ ಅಹೇರಿ ಆದಿತಾಳ
ಪರಶುರಾಮನೆ ಲಾಲಿಸು | ಸದ್ಗುಣನಿಧೇ | ಪುರಿಪೂರ್ಣ ದಯವಿರಿಸು ||
ಸರಸಿಜದಳನೇತ್ರ | ವರ ಕಮನೀಯ ಗಾತ್ರ |
ಸುರಮುನಿಗಣ ಸ್ತೋತ್ರ | ಶರಣು ಸನ್ನುತಿ ಪಾತ್ರ ||330||
ಕುವರಿಯರ್ಮೂವರನು | ಪೆತ್ತಿಹ ಕಾಶಿ | ಭುವನಪಾಲಕನೆಂಬನು ||
ಭುವನದೊಳೆಲ್ಲರ ಗೆಲಿದಂಗೀಯುವೆನೆನುತ್ತ |
ವಿವರಿಸಿ ಕರೆಸಿದನಂತೆ ಭೂಪಾಲರ ||331||
ಸುರನದೀಸುತ ಭೀಷ್ಮನು | ಬಂದಲ್ಲಿಗೆ | ಧುರದಿ ನಪರ ಗೆಲ್ದನು ||
ತರುಣಿಮಣಿಯರನು ರಥದಲ್ಲಿ ಕರೆದೊಯ್ದು |
ವರಿಸಿರೆಂದನುಜನ ತರವಲ್ಲೆಂದಳು ಅಂಬೆ ||332||
ತಿರುಗಿ ಭೀಷ್ಮನಿಗೊಂದಿಸಿ | ಕೇಳಿಲು ಅಂಬೆ | ಭರಿತ ಭಯದಿ ಪ್ರಾರ್ಥಿಸಿ ||
ಸರಸಿಜಾಕ್ಷಿಯನು ಖತಿಯೊಳಾತ ತೊರೆದನು |
ವಿರಚಿಪೆ ತಪವನಾನೆನುತ ಬಂದಿಹಳೀಕೆ ||333||
ಭಾಮಿನಿ
ಕರುಣನಿಧಿಯವಧರಿಸು ಎನ್ನಯ |
ತರಳೆ ಶಶಿರೇಖೆಯೊಳು ಜನಿಸಿಹ |
ಸರಸಿಜಾಂಬಕಿ ಪೆರಳೆ ಕೇಳವಳೆನಗೆ ಮೊಮ್ಮಗಳು ||
ಕೊರತೆಯಾಂತಿರಲೆಂತು ಸೈರಿಪೆ |
ಸುರನದೀಸುತ ವರಿಸಲೆತ್ನಿಸು |
ಗುರುವರನು ನೀನವಗೆ ವಚನವ ಮಾಡಿ ಮರ್ದಿಪುದು ||334||
ರಾಗ ಸೌರಾಷ್ಟ್ರ ಮಟ್ಟೆತಾಳ
ಕೇಳು ಹೋತ್ರವಹನ ಮುದದೊಳು |
ಹರುಷಗೊಳಿಪೆನಿವಳಮನವ  || ಕೇಳು || ಪಲ್ಲವಿ ||
ಕೇಳು ಭೀಷ್ಮ ಶಿಷ್ಯನೆನಗೆ | ಖೂಳನಲ್ಲ ಸತ್ಯಧರ್ಮ |
ಶೀಲ ಸಾಧು ಸುಗುಣವಂತ | ಕೇಳದಿರನು ಎನ್ನ ಮಾತ |
ಬಾಲಕಿಯ ವರಿಸಿಕೊಂಬನು || ವ್ಯರ್ಥವಾಗಿ |
ಹಾಳುಮಾಡಲಾರನಿವಳನು | ಸಂತೋಷದಿಂದ |
ಪಾಲಿಸುವನು ಧೀರ ಶೂರನು || ಕೇಳು ||335||
ದುರುಳತನವ ಗೈದರವನ | ಪುರವು ಸಹಿತ ಭಸ್ಮಗೈವೆ |
ಪರಿಕಿಸುವುದು ಸಕಲ ಜನರು | ಧರೆಯಮರರ ಕಾರ್ಯ ಹೊರತು ||
ಧರಿಸೆ ಶಸ್ತ್ರವೆನುತ ನೇಮವ || ಗೈದರಾನು |
ಸುರನದಿಯ ಸುತನೊಳ್ಸಮರವ | ರಚಿಸಲ್ಯಾಕೆ |
ಬರಿಯ ಮಾತಿನಿಂದಲೊಪ್ಪುವ ಕೇಳು ||336||
ರಾಗ ಭೈರವಿ ಏಕತಾಳ
ಪರಶುಧರನ ನುಡಿ ಕೇಳಿ | ಸತಿ | ಹರುಷಾಂಬುಧಿಯೊಳಗಾಳಿ ||
ದುರುಳನು ಸುರನದಿಸುತನು | ಶಿರ | ತರಿ ವರಿಸಲಿ ಎನ್ನುವನು ||337||
ಚಲುವೆ ಕೇಳ್ ಶಸ್ತ್ರಾಸ್ತ್ರದೊಳು | ಮಾ | ರ್ಮಲೆಯಲಾರೆ ಪ್ರತಿಜ್ಞೆಗಳು ||
ಫಲಿಸದೆ ಪೋಗುವುದೆನಗೆ | ಮ | ತ್ತಿಳೆಯೊಳು ಹೊಗಳಿಕೆ ಹೇಗೆ ||338||
ಎನಲಾ ಹೋತ್ರವಹನನು | ಎಲೆ | ಚಿನುಮಯ ಕೇಳೈ ನೀನು ||
ವನಿತೆಯ ರಕ್ಷಣೆಗೀಗ | ನೀ ಧನುವನು ಕೊಳ್ಳೈ ಬೇಗ ||339||
ರಾಗ ಕೇತಾರಗೌಳ ಅಷ್ಟತಾಳ
ಅನಿತರೊಳ್ಮುನಿ ಶೈಖ್ಯಾವತ್ಯ ಕೈಮುಗಿಯುತ | ಚಿನುಮಯಾತ್ಮಕನೆ ಕೇಳು ||
ಅನುವರದೊಳು ಭೀಷ್ಮಾಚಾರ್ಯನ ಕೊಲುವುದು | ಘನತೋಷವೆಲ್ಲರಿಗು ||340||
ಹಿಂದೇಕೋವಿಂಶತಿ ಬಾರಿ ಕ್ಷತ್ರಿಯರನ್ನು | ಕೊಂದು ಭೂಸುರಕುಲಕೆ ||
ಮುಂದೆ ದ್ವೇಷಿಗಳಾದ ಖೂಳರ ತರಿಪೆ ನಾ | ನೆಂದು ಭಾಷೆಯಗೈದಿದೆ ||341||
ಮತ್ತೆ ಸಮಸ್ತ ಭೂಕಾಂತರ ಜೈಸ್ಯೇಕ |  ಛತ್ರದೊಳಾಳುತಿಹ ||
ಕ್ಷತ್ರಿ ಶೂರನ ತರಿಯಲು ಚಾಪಗೊಂಬೆನೆ | ನುತ್ತಲು ಶಪಥ ಗೈದೆ ||342||
ನೋಡು ನೋಡೀ ಭೀಷ್ಮ ಸಕಲರ ಗೆಲಿದೀಗ | ರೂಢಿಯೊಳಧಿಕ ವೀರ ||
ಗಾಢದಿ ಸಂಹರಿಸಲು ಧನುಕೊಳ್ಳಯ್ಯ | ಮಾಡಿಹ ಶಪಥದಂತೆ ||343||
ಭಾಮಿನಿ
ಕೇಳಿರೈ ಮುನಿವರರು ತೋಷವ |
ತಾಳಿರೈ ನಾ ಗೆಲುವೆ ಭೀಷ್ಮನ |
ಹೇಳಿ ಕಳುಹುವೆ ನೀಲಕುಂತಳೆಯಳನು ವರಿಪುದಕೆ ||
ಕೇಳದಿರೆ ನೀತಿಯನು ಶಸ್ತ್ರದಿ |
ಸೀಳುವೆನು ತಪ್ಪಿಲ್ಲವೀಕ್ಷಣ |
ಪೇಳಿರೈ ನೀವೆನುತ ಹೊರಡಲು ಪರಶುಧಾರಕನು ||344||
ಕಂದ
ತರುಣಿಯನೊಡಗೊಂಡಾಕ್ಷಣ |
ತೆರಳುತ ಮುನಿ ಗಡಣ ಹಿಂದೆ ಕರಿಪುರಕಾಗಳ್ ||
ವರ ಕುರುಕ್ಷೇತ್ರದೊಳಿಳಿಯುತ |
ಹರುಷದಿ ಕರೆಯುತ ಕೃತೌವ್ರಣಗೆಂದಂ ಭಗುಜಂ ||345||
ವಾರ್ಧಕ
ತೆರಳಿ ಗಾಂಗೇಯನೊಳು ಕಾಶೀಶ ಕುವರಿಯಂ |
ಪರಿಣಯವ ಗೈಸುವನು ಪರಶುಧರನೀ ದಿನಂ |
ಪರಮ ಋಷಿ ಗಡಣದಿಂ ದಿಬ್ಬಣವನೊಡಗೊಂಡು ಕುರುಕ್ಷೇತ್ರಕ್ಕೈತಂದಿಹಂ ||
ತರುಣಿಯಂ ವರಿಸಿ ಪೋಗುವದೆಂದು ಪೇಳಿ ನೀ
ನೊರೆದು ಬಾರೆಂದೆನಲು ಮುನಿ ಕೃತೌವ್ರಣನಾಗ |
ಬರಲು ಗಾಂಗೇಯ ಕುಳ್ಳಿರಿಸಿ ಪೂಜಿಸುತ ಬರವೇನೆನಲು ಪೇಳ್ದನವಗೆ ||346||
ರಾಗ ಶಂಕರಾಭರಣ ಅಷ್ಟತಾಳ
ಕೇಳಯ್ಯ | ಭೀಷ್ಮ | ಕೇಳಯ್ಯ || ಪ ||
ಕೇಳಯ್ಯ ಭಿಷ್ಮ ನಾ ಬಂದ ಕಾರ್ಯವನು |
ಕೇಳು ಸಕಲ ಭೂಮಿಪರ ವರ್ಗವನ್ನು ||
ಕಾಳಗದೊಳು ಗೆದ್ದು ಬಾಲಕಿಯರನು |
ತೋಳಬಲದಿ ತಂದ ಸಾಹಸಿ ನೀನು || ಕೇಳಯ್ಯ ||347||
ತೊರೆದ ನೀನಂಬೆಯನೆಂಬ ವಾರ್ತೆಯನು |
ಪರಶುರಾಮನು ಕೇಳಿ ಕರೆತಂದಾಕೆಯನು ||
ಕುರುಕ್ಷೇತ್ರದೊಳು ಮುನಿ ದಿಬ್ಬಣವನ್ನು |
ನೆರಹಿಕೊಂಡಿಹ ಬಂದು ವರಿಸಯ್ಯ ನೀನು || ಕೇಳಯ್ಯ ||348||
ಗುರು ಮುಖದೊಳು ಕುರುಕ್ಷೇತ್ರದಿ ನಿನಗೆ |
ತರುಣಿಯ ಲಗ್ನ ಗೈಸುವೆನೆಂಬ ಬಗೆಗೆ ||
ಪರಶುರಾಮನು ಹೇಳಿ ಕಳುಹಿದ ಹೀಗೆ |
ಹೊರಡು ಮಂಗಲ ಮಜ್ಜನವ ಗೈದಾಯೆಡೆಗೆ || ಕೇಳಯ್ಯ ||349||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇನಿತು ಪೇಳ್ದುದ ಕೇಳಿ ಭೀಷ್ಮನು | ವನಿತೆಯರ ಸಾಹಸಗಳೆಂತುಟೊ |
ಘನ ಬಲಾಢ್ಯಳು ಸಹಸಿಮಯವೆಂ | ದೆನುತಲೆಂದ ||350||
ಮರಣ ಪರಿಯಂತರವು ಸತಿಯರ | ವರಿಸೆನೆಂಬಾ ವ್ರತವು ಗುರುಗಳಿ |
ಗರಿಕೆಯಾಗಿರೆ ಮತ್ತೆ ಯಾತಕೆ | ಪರಿಕಿಸುವುದು ||352||
ಧರೆಯು ತಲೆ ಕೆಳಗಾಗಿ ಶರಧಿಗ | ಳ್ಭರಿತ ಶುಷ್ಕೀಭೂತವಾಗಲಿ |
ಹರಿಹರಾದ್ಯರು ಬಂದು ಪೇಳ್ದರು | ವರಿಸೆ ಸತಿಯ ||353||
ಇಷ್ಟು ಶಪಥಗಳಿರಲು ಭೀಷ್ಮನೆ | ಥಟ್ಟ ನೀಕ್ಷಣ ಸಮರಕೋಸುಗ |
ತೊಟ್ಟು ಶರಚಾಪವನು ಬಾ ಗುರು | ವಿಷ್ಟದಂತೆ ||354||
ಮಾತೆಯಂಘ್ರಿಗೆ ನಮಿಸಿ ಧನುಶರ | ವಾತ ಕೊಳ್ಳುತ ಸಾಧುವೆನುತಲಿ |
ಖ್ಯಾತ ಕಾಲ್ನಡೆಗೆಯಿಂದ ಗಂಗಾ | ಜಾತ ಪೊರಟ ||355||
ಭಾಮಿನಿ
ಪರಮ ಋಷಿಮಂಡಲದ ಮಧ್ಯದಿ |
ಮೆರೆವ ಯಜ್ಞೇಶ್ವರನ ಪ್ರಭೆಯಲಿ |
ವರ ಜಟಾಮಂಡಲದಿ ಶೋಭಿಪ ಭಾರ್ಗವೇಶ್ವರನ ||
ಪರಿಕಿಸುತಲಭಿನಮಿಸಿ ಭೀಷ್ಮನು |
ಚರಣ ಪ್ರಕ್ಷಾಳನವ ಗೈಯುತ |
ಶಿರದಿ ತೀರ್ಥವ ಧರಿಸಿ ಮಧುಪರ್ಕಾದಿಗಳನಿತ್ತು ||356||
ವರ ರತುನಮಯ ಪೀಠವೀಯುತ |
ಕರವಿಡಿದು ಕುಳ್ಳಿರಿಸಿ ದೈನ್ಯದಿ |
ಶಿರವ ಬಾಗುತ ಗುರು ನಮೋ ಎಂದೆನುತ ನಿಂದಿರಲು ||
ಪರಶುಧರನಾಕ್ಷಣದಿ ಶಿಷ್ಯನ |
ಪರಮ ಭಕ್ತಿಗೆ ಮೆಚ್ಚಿ ಮನದೊಳು |
ಧರೆಯೊಳಗೆ ಎಣೆಯುಂಟೆ ಎನ್ನುತಲಾಗ ಪೇಳಿದನು ||357||
ರಾಗ ಭೈರವಿ ಝಂಪೆತಾಳ
ಎತ್ತಲಿರಿಸಿದೆ ಭೀಷ್ಮ ಬುದ್ಧಿಗಳ ನೀನೀಗ |
ಮತ್ತಕಾಶಿನಿ ಈಕೆಯನ್ಯ ಪುರುಷನೊಳು ||
ಚಿತ್ತವಿಟ್ಟಳ ತಂದು ತೊರೆದ ಕಾರಣವೇನು |
ಮತ್ತಿವಳ ನೀ ಬಿಟ್ಟರಾರು ವರಿಸುವರು ||358||
ವನ ಪುರುಷನಹ ನೀನು ತಂದ ಕಾರಣ ಸಾಲ್ವ |
ತರುಣಿಯನು ಬಿಟ್ಟಿಹನು ವರಿಸು ನೀನವಳ ||
ಸರಸಿಜಾನನೆ ಸತ್ಯವಾಗಿಹಳು ಕೈಪಿಡಿದು |
ಪೊರೆಯೊ ಸತಿ ಜನವನುಯೆನ್ನ ನೇಮದಲಿ ||359||
ಮೊದಲೆ ಪೂರ್ವಾಪರವ ಯೋಚಿಸದೆ ಕಾರ್ಯವನು |
ಚದುರನಾಗಿಹ ನೀನು ಗೈದು ಈ ತೆರದಿ ||
ಸುದತಿಗಪಮಾನವನು ಮಾಡಿರ್ದ ಕಾರಣದಿ |
ಮುದದೊಳೀಕೆಯ ಪೊಂದಿ ಸುಖವ ಪಡೆಯೆನಲು ||360||
ಸಾಂಗತ್ಯ ರೂಪಕತಾಳ
ಗುರುವರ್ಯ ಕೇಳೀಕೆ ಸಾಲ್ವನನೊಪ್ಪಿದ |
ಪರಿಯನು ತಿಳಿಯದೆ ನಾನು ||
ಕರೆತಂದೆ ಸಕಲರ ಗೆಲಿದೆನ್ನ ತಮ್ಮಗೆ |
ಪರಿಣಯವನು ಮಾಳ್ಪೆನೆನುತ ||361||
ಅರಿತೆನು ಕಡೆಗೆ ಸಾಲ್ವನಿಗೆ ಸೋತಿಹಳೆಂದು |
ತೊರೆದ ನಾ ಸರಿಯಲ್ಲವೆಂದು ||
ತಿರುಗೆನ್ನ ಸಹಜಾತನಿಗು ಬೇಡವೆನ್ನುತ |
ಹೊರಡಿಸಿದೆನು ಪುರದಿಂದ ||362||
ರಾಗ ಕೇದಾರಗೌಳ ಅಷ್ಟತಾಳ
ತಮ್ಮನಿಗಾದರು ಪರನಾರಿಯರ ನೀನು | ಹೆಮ್ಮೆಯೋಳ್ಕರವಿಡಿದು ||
ದುರ್ಮಾರ್ಗತನದಿಂದ ತರುವುದು ನಿನ್ನಯ | ಧರ್ಮವೇ ವರಿಸವಳ ||363||
ಸಾಂಗತ್ಯ ರೂಪಕತಾಳ
ತಂದೆಗೋಸುಗ ಬ್ರಹ್ಮಚರ್ಯದೊಳಿಹ ಭೀಷ್ಮ |
ನೆಂದಿಗಾದರು ದುರ‌್ಮಾರ್ಗದಲಿ ||
ನಿಂದಿತವಹ ಕಾರ್ಯಗೈವನೆ ಗುರುರಾಯ |
ಸಂದೇಹವೇಕೆ ಮತ್ತಿನ್ನು ||364||
ರಾಗ ಕೇದಾರಗೌಳ ಅಷ್ಟತಾಳ
ತೆರಳಿ ಸ್ವಯಂವರ ಕಾಲದಿ ತಂದಿಹೆ | ವರಿಸೆನ್ನ ಮಾತಿನಂತೆ ||
ಗುರುವಿನ ನೇಮಗಳನು ಮೀರಿ ನಡೆಯಲು | ಪರಮ ಪಾತಕ ಬಪ್ಪುದು ||365||
ಸಾಂಗತ್ಯ ರೂಪಕತಾಳ
ಒಂದೇ ಬುದ್ಧಿಯು ವ್ರತ ಒಂದೇ ಮಾರ್ಗವು ತೊರೆ |
ದಿಂದಿಗು ನಡೆವವ ನಾನಲ್ಲ |
ತಂದೆಗೋಸುಗ ಗೈದ ಶಪಥವ ನಡೆಸಲು |
ಮುಂದೇನು ಪಾತಕವಿಲ್ಲ ||366||
ರಾಗ ಕೇದಾರಗೌಳ ಅಷ್ಟತಾಳ
ಗುರುವಾಕ್ಯೋಲ್ಲಂಘನ ದೋಷವು ನಿನ್ನನು | ಸರಿಪುದು ಬೆಂಬಿಡದೆ ||
ತರುಣಿ ಸಂತಾಪದ ದೆಸೆಯಿಂದ ಸಂಪತ್ತು | ಹರಿದು ಪೋಪುದು ದಿಟವು ||367||
ಸಾಂಗತ್ಯ ರೂಪಕತಾ
ಬೆದರುವವ ನಾನಲ್ಲ ಭಯ ಕೋಪಗಳಿಗಿನ್ನು |
ನದಿಸುತಗಿಲ್ಲ ವಿತ್ತಾಸೆ ||
ಮದದಿ ಕಾಮಕೆ ಪಾತ್ರನಲ್ಲ ಕ್ಷತ್ರಿಯ ಧರ್ಮ |
ಕೊದಗಿ ಗೈದಿಹ ಶಪಥಬಿಡೆನು ||368||
ರಾಗ ಕೇದಾರಗೌಳ ಅಷ್ಟತಾಳ
ಎನ್ನಯ ಮಾತನು ನಡೆಸದಿದ್ದರೆ ನಾನು | ನಿನ್ನನು ಸಂಹರಿಸಿ ||
ಉನ್ನತವಹ ರಾಜ್ಯ ಸಹಿತ ಭಸ್ಮೀಕತ | ವನ್ನು ಗೈಯುವೆ ನೋಡೆಲೊ ||369||
ಸಾಂಗತ್ಯ ರೂಪಕತಾಳ
ಗುರುವರ್ಯ ಸಕಲ ವಿದ್ಯೆಗಳನು ದಯದಿಂದ |
ಕರುಣಿಸಿ ಶಿಷ್ಯನಾಗಿರುವ ||
ಚರಣ ಸೇವಕನೊಳು ಧುರಕಾಂಕ್ಷೆಗೈವುದು |
ಸರಿ ಬಂತೆ ಮನಕೆ ಈ ಕ್ರಮವು ||370||
ರಾಗ ಮಾರವಿ ಏಕತಾಳ
ಗುರು ಭಾವನೆಗಳಿರೆ ವರಿಸೀಕೆಯೆ ನೀ | ಪರಿಪಾಲಿಪೆ ನಾನು ||
ತೊರೆದರೆ ವನಿತೆಗೆ ಗತಿಯಿಲ್ಲದೆ ಬಹು | ಕೊರತೆಯು ಘಟಿಸುವುದು ||371||
ರಾಗ ಭೈರವಿ ಝಂಪೆತಾಳ
ಗುರುಗಳಾದರು ಗರ್ವದಿಂದ ಕಾರ್ಯಾಕಾರ್ಯ |
ವರಿಯದಾಜ್ಞೆಯ ಗೈಯ್ಯೆ ಶಿಷ್ಯನಾದವನು ||
ತೊರೆಯುವುದು ನೇಮವನು ಸರಿಯೆಂದೆನುತ ಸರ್ವ |
ರರಿತಿಹರು ಸದ್ಧರ್ಮ ನೀತಿ ಶಾಸ್ತ್ರವನು ||372||
ರಾಗ ಮಾರವಿ ಏಕತಾಳ
ಗರ್ವೋದ್ರೇಕದಿ ಮಾರ್ಗವ ತಪ್ಪುವ | ಗುರುವಿಗೆ ನೀ ಪೇಳ್ದೆ ||
ಪರ ತತ್ವವು ನಾ ನಿಜವಹ ನೀತಿಯ | ನರುಹಿದೆ ಕೇಳೆಲವೊ ||373||
ರಾಗ ಭೈರವಿ ಝಂಪೆತಾಳ
ತಡೆದೆ ನಾ ಗುರುವೆಂದು ಬಹುಮಾನವಿಟ್ಟಿಹೆನು |
ಒಡನೆ ಗುರುವಿನ ನೀತಿ ತಪ್ಪಿದಿರಿ ನೀವು ||
ಪಿಡಿದ ಛಲದಂದದಿಂ ವರಿೆನೀಕೆಯ ಗುರುವೆ |
ಪೊಡವಿ ತಲೆ ಕೆಳಗಾಗೆ ಮಡನುಸುರಲೀಗ ||374||
ರಾಗ ಮಾರವಿ ಏಕತಾಳ
ಅರರೆ ಪಿಡಿ ಪಿಡಿ ಧನುವನು ಎನ್ನಲಿ | ಧುರಕನುವಾಗೀಗ ||
ಗುರುಗಳ ಮೇಲ್ ಕೈ ಮಾಡಿದ ಪಾಪಕೆ || ತೆರಳುವೆ ಘಡ ಮರುಳೆ ||375||
ರಾಗ ಭೈರವಿ ಝಂಪೆತಾಳ
ಅರಿತಿರ್ಪೆ ವಿಪ್ರರನು ಗುರು ತಪೋವದ್ಧರನು |
ತರಿಯಬಾರದು ಎಂಬ ಪರಮ ನೀತಿಯನು ||
ಗುರುವೆ ವಿಪ್ರರ ಕುಲದಿ ಪುಟ್ಟಿ ಕ್ಷಾತ್ರಿಯರಂತೆ |
ಧುರಕೆ ಬಂದರೆ ತರಿಯೆ ದೋಷವೇನಿಲ್ಲ ||376||
ರಾಗ ಮಾರವಿ ಏಕತಾಳ
ಎಲೆ ಎಲೆ ಗಂಗಾತನುಜನೆ ಭಾಪುರೆ | ಕಲಹಕೆ ನಿಲು ಮದದ ||
ನೆಲವಿದು ಕುರು ರಣರಂಗದ ಕ್ಷೇತ್ರವು | ಸಲೆ ಚಾಪವ ಧರಿಸು ||377||
ಭಾಮಿನಿ
ಪರಶುಧರ ಕೇಳ್ನೀನು ಪೂರ್ವದಿ |
ದುರುಳ ಕ್ಷಾತ್ರಿಜರನ್ನು ತರಿದೀ |
ಪರಮ ಕ್ಷೇತ್ರ ಶಮಂತ ಪಂಚಕದಲ್ಲಿ ಪಿತಗಳಿಗೆ ||
ಕರುಣದಿಂದಲೆ ರಕ್ತ ಶೌಚದಿ |
ವಿರಚಿಸಿದೆ ತರ್ಪಣವನಿಲ್ಲಿಯೆ |
ಶಿರವರಿದು ತವ ರಕ್ತದಿಂ ಗುರು ತರ್ಪಣವ ಗೈವೆ ||378||
ವಾರ್ಧಕ
ದುರುಳ ಭೀಷ್ಮನೆ ನಿನ್ನ ಮಾತೆ ಭಾಗೀರಥಿಯು |
ಹರಿಯುತಿಹಳೀಕ್ಷೇತ್ರದಲ್ಲಿ ನಿನ್ನನು ಕೊಲುವೆ |
ಕರುಳು ಮಾಂಸಾದಿಗಳ ಗಧ್ರಜಂಬುಕ ಕಾಕ ಹರುಷದಿಂ ಮೆಲ್ಲುತಿಹುದು ||
ಪರಿಕಿಸುತ ಜಾಹ್ನವಿಯ ನೇತ್ರದಿಂ ಸುರಿಯುತಿಹ |
ಪರಮ ಶೋಕಾತುರದ ಬಿಂದುಸಾರವನೋಳ್ಪ |
ಗುರು ಪರಶುರಾಮನನು ಪರಿಕಿಸುವ ಸಕಲ ವಂದಾರಕರು ಸಾಕ್ಷಿ ಕೇಳು ||379||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಒಳಿತು ಗುರುವರನೆನ್ನ ಶರದಲಿ |
ಚಲಿಸಿ ಸ್ವರ್ಗವ ಕಾಂಬಯೋಗವು |
ನೆಲಸಿಕೊಂಡಿದೆ ವಿಧಿಯೆ ನಿನಗೇನ್ | ತಿಳುಹಲಿನ್ನು ||380||
ಎಂದು ಮಂತ್ರಿಯ ಕಳುಹಿ ಭೀಷ್ಮನು | ಸ್ಯಂದನವ ತರಿಸುತ್ತ ಭಕ್ತಿಗ |
ಳಿಂದ ಗುರು ಸಾಮೀಪ್ಯಕೈದಾತ | ಲೆಂದನೆರಗಿ ||381||
ಗುರುವೆ ನಿನ್ನೊಳು ಸಮರ ಗೈವೆನು | ಹರಸುವುದು ಜಯವಾಗುವಂದದಿ |
ಪರಮ ಕರುಣಾಸಿಂಧುವೆನ್ನುತ | ಚರಣಕೆರಗೆ ||382||
ಧುರವನೊಪ್ಪಿದೆ ನೀನು ಸಾಕೈ | ಧರೆಯೊಳಗೆ ಶ್ರೇಯಸ್ಸು ಬಯಸುವ |
ರರಿತು ನಿನ್ನಂತೆಸಗುವರು ಯಾ | ರಿರುವರಯ್ಯ ||383||
ಈ ಪರಿಯೊಳಪ್ಪಣೆಯಗೊಳ್ಳದೆ | ಚಾಪ ಪಿಡಿದಿರೆ ನಿನಗೆ ಕ್ಷಣದಲಿ |
ಶಾಪವೀಯುತ್ತಿರ್ದೆ ಮೆಚ್ಚಿದೆ | ತೋಷದಿಂದ ||384||
ತರಳ ಕೇಳೈ ನಿನಗೆ ಜಯವಹ | ಧುರವಗೈವೆನು ನಿನ್ನ ಗೆಲುವರೆ |
ಹರಕೆ ಸಲಿಸುವೆ ನಿಲ್ಲು ಸಮರಕೆ | ತ್ವರಿತದಿಂದ ||385||
ರಾಗ ತೋಡಿ ಅಷ್ಟತಾಳ
ಪರಶುಧರೆ ನೀ ಕೇಳು ಸ್ಯಂದನ | ವಿರುತಿಹುದು ಎನಗೀಗ ಸಮರಕೆ |
ತ್ವರಿತದೊಳು ತರಿಸೀಗ ರಥವನ್ನು ||
ಬರಿದೆ ನೆಲದೊಳು ನಿಂತು ಗುರುಗಳು | ಧುರವ ಗೈಯಲು ವ್ಯಥೆಗಳಪ್ಪುದು |
ಸರಿಯಿದಲ್ಲವು ಶಿಷ್ಯತನಕೀಗ ||386||
ರೂಢಿಯೇ ರಥ ವೇದ ಹಯಗಳು | ನೋಡು ವಾಯುವೆ ಸೂತ ಕವಚವು |
ಕೂಡಿದೋಂಕಾರಗಳು  ಕೇಳೆಲವೊ ||
ಗಾಢದಿಂ ರಥವೇರು ಪೌರುಷ | ಗೂಡಿ ಸಮರವಗೈಯ್ಯ ನೀನೆನೆ |
ನೋಡಿ ಗಂಗಾತನಯನಾಕ್ಷಣದಿ ||387||
ಗುರುವಿಗೊಂದಿಸಿ ರಥವನೇರುತ | ಸುರ ನದೀಸುತನಾಗ ಸಾರಥಿ |
ಗೊರೆದನಿವರಿಹ ಬಲದ ಭಾಗದೊಳು ||
ಚರಣ ಸೇವಕ ಶಿಷ್ಯ ನಿಲುವುದು | ಪರಮ ಧರ್ಮವು ಹರಿಸು ಸ್ಯಂದನ |
ವಿರದೆನುತ್ತಿರೆ ರಾಮನಿಂತೆಂದ ||388||
ರಾಗ ಶಂಕರಾಭರಣ ಮಟ್ಟೆತಾಳ
ಪಿಂದಕಿಪ್ಪತ್ತೊಂದು ಬಾರಿ | ಕೊಂದ ಕ್ಷಾತ್ರಿಕುಲವ ರಾಮ ||
ನೆಂದು ತಿಳಿಯದೀಗ ರಣಕೆ | ನಿಂದೆ ಭಾಪುರೆ ||389||
ಜನಿಸಲಿಲ್ಲ ಭೀಷ್ಮನಾಗ | ಇನಿತು ಶೌರ್ಯವಿರಲು ಎಣೆಯೆ ||
ಘನ ಬಲಾಢ್ಯ ತೇಜ ಸುಭಟ | ರೆನಗೆ ಯಿರುವರೆ ||390||
ಬಲ್ಲೆ ಕ್ಷಾತ್ರತೇಜ ವಿಶ್ವಾ | ಮಿತ್ರಮುನಿ ವಶಿಷ್ಟನನ್ನು ||
ಗೆಲ್ವೆನೆಂದು ಕೆಣಕಿ ಶೌರ್ಯ | ವೆಲ್ಲ ತೋರ್ದುದ ||391||
ಪರಿಪರಿಯ ಕಷ್ಟದಿಂದ | ಲಿರುತ ತಪಿಸಿ ಕಡೆಗೆ ಬ್ರಹ್ಮ ||
ಪರಮ ಪದವ ಪಡೆದ ಗಾಧಿ | ತರಳ ಕೌಶಿಕ ||392||
ಮುನಿದರೆ ವಿಪ್ರರು ಕ್ಷಾತ್ರ | ಜನಪರು ಬಾಳುವರೆ ಕಡೆಗೆ ||
ಮನಕೆ ತಿಳಿಯೆ ದ್ವಿಜರ ಬಲುಹು | ನಿನಗೆ ಸಾರಿದೆ ||393||
ಸ್ವಾಮಿ ನೀವು ಬ್ರಹ್ಮಕುಲನಿ | ಸ್ಸೀಮರಾಗಿ ಚಾಪವನ್ನು ||
ರಾಮನೆಂಬ ಕ್ಷತ್ರಿ ತೇಜ | ವೇತಕಿತ್ತಿರಿ ||394||
ಗುರುಗಳನ್ನು ಹಿರಿಯರನ್ನು | ಜರೆದ ದುರುಳ ಭೀಷ್ಮ ನಿನಗೆ ||
ತೊರೆದರೀಗ ರಾಜ್ಯಲಕ್ಷ್ಮಿ | ಬರಿದೆಯೆಲ್ಲವೊ ||395||
ನಡತೆಯಹುದು ಕಾರ್ತವೀರ್ಯ | ಪೊಡವಿಯಲ್ಲಿ ತಪ್ಪಿದುದಕೆ ||
ಕೆಡಹಿದಿರಿ ಕ್ಷಾತ್ರಿಯರನು | ನಡೆಯದೆನ್ನಲಿ ||396||
ಭಾಮಿನಿ
ದುರುಳ ಭೀಷ್ಮನೆ ಕೇಳು ನೀನೀ |
ಗಿರುವೆ ವ್ರತದೊಳು ಬ್ರಹ್ಮಚಾರಿಯು |
ಮರುಳೆ ನಿನ್ನಯ ಪಿತನು ಶಂತನು ಸತ್ಯವತಿಗಾಗಿ ||
ತೊರೆಸಿದನು ನಿನಗೆಲ್ಲ ಸುಖವನು |
ತರಳ ನೀನವಗುದಿಸಿದಾತನು |
ತೊರೆದಪೆಯ ಸ್ತ್ರೀ ಭ್ರಾಂತಿ ಪೌರುಷವೇಕೆ ನೀ ಪೇಳ್ವೆ ||397||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಪರ ತಪದೊಳಗಿಹ ಮುನಿಪನು | ವನ | ಚರಿಪ ಕಿರಾತರ ತೆರ ನೀನು |
ಪರಹಿಂಸಾ ಧರ್ಮವು ಸಹಜವೆ | ಪರ | ರರಿಯರೆಂಬುವ ಬಗೆಪೇಳುವೆ ||398||
ನಿನ್ನ ಕುಲದ ದುಷ್ಯಂತನೊ | ಮೋ | ಹನ್ನೆ ಶಕುಂತಳೆ ಮರೆತನೊ ||
ದುರ್ನೀತಿವಂತನ ಪೌತ್ರನು | ಸಂ | ಪನ್ನನಾಪೆಯ ದುಷ್ಟ ಪೇಳ್ನೀನು ||399||
ನಿರಪರಾಧಿನಿಯು ರೇಣುಕೆಯನ್ನು | ಮಹ | ಪರಮ ಜ್ಞಾನಿಯು ತವ ತಾತನು ||
ಕೊರಳ ಕೊಯಿಸಿದನೇಕೆ  ಪೇಳ್ವುದು | ಬೇಡ | ಪರರ ನಿಂದೆಗಳನ್ನು ಮಾಳ್ಪುದು ||400||
ಬರಿಯ ಮಾತುಗಳಿಂದ ಫಲವೇನು | ನಾ | ಶರವನೆಚ್ಚುವೆನು ತಾಳಿಕೊ ನೀನು |
ಕರುಣವಿಲ್ಲೆನಗೆ ಗಾಂಗೇಯನೆ | ಬಲು | ದುರುಳ ವತ್ತಿಯ ತಾಳ್ದೆ ಮೂಢನೆ ||401||
ಗುರುಗಳಾಚರಿಸಿದ ಪಥವನ್ನು | ಶಿಷ್ಯ | ತೊರೆಯ ಬಾರದು ಬಂದ ಶರವನ್ನು ||
ಧರೆಯೊಳು ಕೆಡಹಿದೆ ಗುರುರಾಯ || ನೀನೆ | ಬರೆದಿಹ ವಿದ್ಯೆಯ ನೋಡಯ್ಯ ||402||
ರಾಗ ಭೈರವಿ ಏಕತಾಳ
ಉರಿಯಸ್ತ್ರವ ಭಾರ್ಗವನು | ತಾ | ಕೆರಳುತ ಬಿಡೆ ನದಿಸುತನು |
ವರುಣಾಸ್ತ್ರದಿ ಪರಿಹರಿಸಿ | ನಿಂ | ದಿರುತಿರೆ ಕಂಡಾ ಸಹಸಿ ||403||
ತರತರಾಸ್ತ್ರ ಬಿಡಲದನು | ಆ | ಸುರನದಿ ಸುತ ಮುರಿದದನು ||
ಭರದೊಳು ಧನುಕತ್ತರಿಸಿ | ಗುರು | ವರನನು ನೋಡುತ ಸಹಸಿ ||404||
ಬಿಡಲಂಜನ ಶರವನ್ನು | ಬಂ | ದೊಡನೆಯೆ ಭಗುರಾಮನನು |
ಪೊಡವಿಯೊಳುರುಳಿಸಿ ಬಂದು ಮುಂ | ಗಡೆಯೊಳು ನಿಂದಿರಲಂದು ||405||
ಭಾಮಿನಿ
ಧರೆಯೊಳಗೆ ಮೂರ್ಛೆಯಲಿ ಬಿದ್ದಿಹ |
ಪರಶುರಾಮನ ಕಂಡು ಭೀಷ್ಮನು |
ಕರದ ಚಾಪವನಿಳುಹಿ ರಥದೊಳು ಬಂದು ವೇಗದಲಿ ||
ಎರಡು ಕೈಯೊಳಗಪ್ಪಿ ಗುರುವಿನ |
ಸುರಿವ ಶೋಣಿತವನ್ನು ಸೆರಗಿನೊ |
ಳೊರಸಿ ತೊಡೆಯೊಳಗಿಟ್ಟು ಹಾ ಎನುತಾಗ ಹಲುಬಿದನು ||406||
ರಾಗ ನೀಲಾಂಬರಿ ರೂಪಕತಾಳ
ದುರುಳನು ನಾನೇನೆಸಗಿದೆ | ಕರುಣವದಲ್ಲದೆ ಗುರುವಿಗೆ ||
ಶರಗಳನೆಸೆಯುತ ಕೊಂದೆನೊ | ಪರಮ ಪಾತಕಿಯಾದೆ ||407||
ಏತಕೆ ಅಂಬೆಯ ತಂದೆನೊ | ಪಾತಕಿ ಸತಿಯಳ ದೆಸೆಯೊಳು |
ನೀತಿಯ ಪೇಳಿದ ಗುರುವಿಗೆ | ಘಾತಕ ಮಾಡಿದೆನೊ ||408||
ಭರತಾನ್ವಯದೊಳು ಸಂದಿಹ | ಹಿರಿಯರು ಸತ್ವಗುಣಾಢ್ಯರ ||
ನುರುತರು ಶಾಪಕೆ ಪಾತ್ರನು | ಬರಿದೆ ನಾನಾದೆನಲ ||409||
ಭಾಮಿನಿ
ಹರಿಯು ತಾನೆಚ್ಚರ್ತು ಭೀಷ್ಮನ |
ಪರಿಕಿಸುತ ಹೂಂಕರಿಸಿ ಚಾಪವ |
ಕರದಿ ಝೇಂಕತಿಗೈದು ದುರುಳನೆ ನಿಲ್ಲು ನಿಲ್ಲೆನುತ ||
ಪರಶುಧರ ಸನ್ನದ್ಧನಾಗುತ |
ಲರಿತು ಮನದಲಿ ತನಗೆ ವಿದ್ಯೆಯ |
ಕರುಣಿಸಿದ ಗಣಪತಿಯ ಮರೆದೆನು ಬಂದುದಪಜಯವು ||410||
ರಾಗ ಸಾವೇರಿ ಅಷ್ಟತಾಳ
ಎನುತ ರಾಮನು ಗಣಪನನ್ನು | ಪೂಜಿ | ಪೆನು ತಾನೆಂದೆನುತ ಮೂರ್ತಿಯನು ||
ಮುದದಿ ಧ್ಯಾನಿಸುತೇಕದಂತ ಲಂಬೋದರ |
ಎನಗೆ ಪ್ರಸನ್ನನಾಗೆನುತಭಿನಮಿಸುತ್ತ ||411||
ಕರಿವದನನೆ ಗಣಾಧಿಪನೆ | ದೇವ | ಗಿರಿಜಾತ್ಮನೆ ವಿನಾಯಕನೆ |
ಗುರು ನಿನ್ನ ಮರೆತ ಕಾರಣ ಬಂದುದಪಜಯ |
ಪರಿಪಾಲಿಸೈ ಲಂಬೋದರ ತಪ್ಪ ಕ್ಷಮಿಸುತ್ತ ||412||
ರಾಗ ಕೇತಾರಗೌಳ ಅಷ್ಟತಾಳ
ಪರಮ ಭಕ್ತಿಗೆ ಮೆಚ್ಚಿ ಗಣಪ ಮೈದೋರುತ |
ಪರಶುಧಾರಿಯ ಕಾಣುತ ||
ಕೊರತೆಯೇನೆನೆ ದೇವ ಶಿಷ್ಯನೊಳಪಜಯ |
ಧುರಮೊಳು ಪೊಂದಿದೆನಾ ||413||
ಎನಲಾಗ ಗಣಪತಿ ಪೇಳ್ದ ಭಾರ್ಗವ ಕೇಳು |
ನಿನಗೆ ಬೆಂಬಲಕೆ ನಾನು ||
ಗಣರೊಳು ಸೇನಾನಿ ಭ್ರುಕುಟಿಯ ಕಳುಹುವೆ |
ನೆನುತಂತರ್ಧಾನನಾದ ||414||
ಭಾಮಿನಿ
ಭೋರಿಡುತ ಕೆಂಜೆಡೆಯ ದುಷ್ಟ್ರಾ |
ಕಾರ ವದನ ಮಹೋಗ್ರತೇಜದಿ |
ಕೋರದಾಡೆಗಳೂರ್ಧ್ವ ರೋಮದಿ ಭ್ರುಕುಟಿಯಾಕ್ಷಣದಿ ||
ಘೋರ ಹರಿನಾದವನು ಗೈಯುತ |
ಸಾರಿ ಬರುತಿರೆ ಕಂಡು ರಾಮನು |
ಶೂರನಹೆ ಬಾರೀಗ ಭೀಷ್ಮನ ತರಿದು ಕೆಡಹೆನಲು ||415||
ರಾಗ ಮಾರವಿ ಏಕತಾಳ
ಕರಕರ ದಂತವ ಕಡಿಯುವ ಭ್ರುಕುಟಿಯು | ಬರುವುದನುಂ ಕಂಡು ||
ಪರಿಕಿಸುತಾಕ್ಷಣ ಭೀಷ್ಮನ ವಸುಗಳು | ಕರೆದೆಂದರು ನಭದಿ ||416||
ಸುರನದಿ ತನಯನೆ ಪ್ರಮಥನ ತರಿಯಲು | ತ್ವರಿತದಿ ಖೇಚರರ ||
ಅರಸ ಸುವೇಗನ ಕಳುಹುವೆ ನೀಕ್ಷಣ | ಪರಿಕಿಸು ನಭವೆನಲು ||417||
ಎಂದಾ ವಚನವ ಕೇಳುತ ಸುರನದಿ | ನಂದನನಾಕ್ಷಣದಿ ||
ಹಿಂದಕೆ ನೋಡಲು ಧನುಝೇಂಗೈಯುತ | ಬಂದನು ಗಂಧರ್ವ ||418||
ಅರರೇ ಪ್ರಮಥನೆ ನಿಲ್ಲೆನುತಾಕ್ಷಣ | ಶರಗಳ ಜೋಡಿಸುತ ||
ಗುರಿಯೊಳು ಗಂಧರ್ವೇಶನು ಬಿಡಲದ | ಮುರಿಯುತಲಾ ಭ್ರುಕುಟಿ ||419||
ಸರಿಸಮಯುದ್ಧವ ಗೈಯ್ಯುತಲುಭಯರು | ಮೆರೆದಿರಲೊಂದೆಸೆಯು ||
ಪರಶುಧರನು ಖತಿಯೇರುತ ತನ್ನೊಳ | ಗರಿತು ವಿಧಾನವನು ||420||
ಭಾಮಿನಿ
ಸಾರಥಿಯು ಎನಗಿಲ್ಲವದರಿಂ |
ಶೂರನಾಗಿಹ ಭೀಷ್ಮ ಧುರದಲಿ |
ತೋರುವನು ವಿಕ್ರಮ ಕೃತೌವ್ರಣ ಪೋಗು ನೀನೀಗ ||
ಸಾರಿ ಸೂತತ್ವವನು ಮಾಡೆನೆ |
ಚಾರು ವಾಘೆಯ ಪಿಡಿದು ಮುನಿಪತಿ |
ಏರಿ ಸ್ಯಂದನವನ್ನು ನಡೆಸುತ್ತಿರಲು ಭಾರ್ಗವನು ||421||
ರಾಗ ಶಂಕರಾಭರಣ ಮಟ್ಟೆತಾಳ
ಸುರನದಿಯ ತನಯ ಕೇಳು | ಶರದೊಳಥವಾ ಶಾಪದಿಂದ ||
ದುರುಳ ನಿನ್ನ ಸಂಹರಿಸಿ | ಧುರದಿ ಮೆರೆವೆನು ||422||
ಬೆದರಲಾರೆ ಶಾಪಶರಕೆ | ಕದನವೇಕೆ ಪಿಂದಕಿನ್ನು |
ಮುದದಿ ತೆರಳೆ ಒಳ್ಳಿತಹುದು | ಸದರವಲ್ಲವು ||423||
ನಾನು ದೇವತಾಂಶ ಪುರುಷ | ಹೀನ ಮನುಜ ವಿಷ್ಣುಶಕ್ತಿ ||
ಗೇನು ಪರಿಹರಂಗಳನ್ನು | ನೀನು ಬಲ್ಲೆಯೊ ||424||
ಅಷ್ಟವಸುಗಳಿಷ್ಟದಿಂದ | ಪುಟ್ಟಿದವನು ನಾನು ಎನಗೆ ||
ಕೊಟ್ಟ ವರವ ಪಿತನು ಇಚ್ಛಾ | ಮರಣವೈದಲು ||425||
ರಾಗ ಭೈರವಿ ಅಷ್ಟತಾಳ
ವಸುಗಳ ಪರಿಯ ನಾನು | ಬಲ್ಲೆನು ಹೆಂಡ |
ರುಸುರಲು ಧೇನುವನು ||
ಅಸಮ ವಿಕ್ರಮದಿಂದ ಬೆರಸೆ ವಸಿಷ್ಠನು |
ಎಸೆದಿತ್ತ ಶಾಪವನು ||426||
ಅರಿಪೆ ನಾ ಭಗು ಋಷಿಯ | ನಿಮ್ಮೆದೆಯೊಳು |
ಚರಪವಿಟ್ಟಿಹ ಪರಿಯ ||
ಭರದೊಳವರ ಪಾದಲಾಂಛನ ಸೆಳೆದಿರ್ಪ |
ಪರಮ ಮಹಾತ್ಮರೆಂದು ||427||
ದುರುಳರಾ ಕ್ಷಾತ್ರಿಯರು | ಪೆತ್ತಿಹ ಸುತ |
ರರಿಯರು ಕಡು ಮೂರ್ಖರು ||
ತರುಣಿಯಾಸೆಗೆ ಶಂತನಪ ನಿನ್ನ
ಸಾಮ್ರಾಜ್ಯ | ತೊರೆಸಿದನೊದರದಿರು ||428||
ಕಿವಿಯೊಳಗುದಿಸಿದರು | ಕೈಟಭ ಮಧು |
ತವ ತನು ಸಂಭವರು ||
ಬವರವನೆಸಗುತ್ತ ತೊಡೆಯೊಳು ಮಲಗಿಸಿ |
ತವಕದಿ ಕೊರಳರಿದೆ ||429||
ಭಾಮಿನಿ
ಸುರನದೀಸುತನೆಂದುದಕೆ ಖತಿ |
ವೆರದು ಯಿಂದ್ರಾಸ್ತ್ರವನು ರಾಮನು |
ಭರದೊಳೆಚ್ಚಡೆ ಭೀಷ್ಮ ಮೂರ್ಛಿಸೆ ಕಂಡು ಋಷಿವರರು ||
ಕರವ ಚಪ್ಪಳಿಸುತ್ತ ಭಾಪುರೆ |
ಪರಶುಧರನೆಂದಾಗ ಪೊಗಳುತ |
ಲಿರಲಿಕಂಬೆಯುತೋಷ ಪಡುತಿರಲಾಗ ಜಾಹ್ನವಿಯು ||430||
ಕಂದ
ತ್ವರಿತದಿ ನಡೆತಂದಾಕ್ಷಣ |
ಧರೆಯೊಳ್ಮಲಗಿಹ ತನಯನ ಕಾಣುತ ಗಂಗಾ ||
ಭರದಿಂದಪ್ಪುತ ಧರೆಯೊಳ್ |
ಮರುಗುತ ತೊಡೆಯೊಳಗಿರಿಸುತ ಹಾಯೆನುತಾಗಳ್ ||431||
ರಾಗ ಸಾವೇರಿ ಆದಿತಾಳ
ವೀರಾಧಿ ವೀರ ನಿನ್ನನು | ಪೋಲುವರಿನ್ನೀ | ಧಾರಿಣಿಯೊಳು ಕಾಣೆನು ||
ಕ್ರೂರ ಗುರುವಿನೊಡ | ಸಂಗರವ ಗೈದು | ಸಾರಿದೆಯಲ್ಲೊ ಮಗನೆ ||432||
ಪುತ್ರಹೀನೆ ನಾನಾದೆನು | ಬಾಳುವದಿನ್ನು | ವ್ಯರ್ಥಕೇಳ್ಸುತನೆ ನಾನು ||
ಪೃಥ್ವಿ ಮೂರಕೆಧೀರನು | ನೀನೆಂಬ ಖ್ಯಾತಿ | ಎತ್ತ ಪೋದುದು ಪೇಳ್ನೀನು  ||433||
ಹಿಡಿದ ಬಲಗೈಯ್ಯ ಭಟನು | ಭೀಷ್ಮನೆಂದೆಂಬ | ನುಡಿಯು ಮೂರ್ಲೋಕವನು ||
ಬಿಡದೆ ತುಂಬಿದೆ ಖ್ಯಾತಿಯು | ನಿನಗೆ ಬಂತೆ | ಹುಡುಗ ಪ್ರಾಯದಿ ಮತಿಯು ||434||
ಭಾಮಿನಿ
ಪರಶುಧರನೆಲ್ಲಿಹನು ಶಿರವಂ |
ತರಿವೆನೀಕ್ಷಣವಾದುದಾಗಲಿ |
ಹರಿಹರರು ಮುನಿಸಿದರು ಬಿಡೆನೆಂದೆದ್ದು ಗಾಂಗೇಯ ||
ಕರದಿ ಚಾಪವಗೊಂಡು ಗರ್ಜಿಸು |
ತಿರುವ ಕಾಲದಿ ಗಂಗೆ ಕುವರನ |
ಕರವ ಪಿಡಿದಿಂತೆಂದಳಾಕ್ಷಣ ತಾಳು ತಾಳೆನುತ ||435||
ರಾಗ ತೋಡಿ ಆದಿತಾಳ
ಬೇಡ ಮಗನೆ ಗುರುವಿನೊಳು | ಮಾಡಬೇಡ ಧುರವ ನೀನು ||
ರೂಢಿಯೊಳಗೆ ನಗೆಗೇಡಹುದು | ಮೂಢಮತಿಯೇನೊ ನೀನು ||436||
ರಾಗ ಕೇತಾರಗೌಳ ಅಷ್ಟತಾಳ
ಮಾತೆ ಕೇಳ್ ರಣಕೆ ನಿಂದವನು ನಾನೀದಿನ | ಸೋತು ಹಿಂದಿರುಗುವೆನೆ ||
ಖ್ಯಾತಿಯಾಗಿಹ ಭರತಾನ್ವಯ ಬಿರುದೀಗ | ಮಾತೊಂದೆ ಮತಿಯುತನು ||437||
ರಾಗ ತೋಡಿ ಆದಿತಾಳ
ತೆರಳಿ ಪರಶುರಾಮನೆಡೆಗೆ | ತೊರೆಯಬೇಡೆಂದೆನುತ ಗಂಗೆ ||
ಭರದಿ ಬಂದು ಶಿಷ್ಯನೊಡನೆ | ಧುರಗಳ್ಯಾಕೆ ಬೇಡವೆನಲು ||438||
ರಾಗ ಕೇತಾರಗೌಳ ಅಷ್ಟತಾಳ
ಗುರುವೆಂಬ ಭಾವನೆಯರಿಯದೆ ನಿಂದಿಹ | ಸರಿವೆನೆ ಬೆದರಿ ನಾನು ||
ಮರಳೆ ನಿನ್ನಯ ಸುತ ಸೋತನೆಂದರೆ ನಾನು | ಧುರವ ಬಿಡುವೆ ನೀಕ್ಷಣ ||439||
ರಾಗ ತೋಡಿ ಆದಿತಾಳ
ಪಿಡಿದ ಛಲವ ಭೀಷ್ಮ ಬಿಡನು | ಒಡನೆ ದಯವನಿರಿಸಿ ನೀನು ||
ಬಿಡಲು ಸಮರವನ್ನು ಮೊದಲು | ಕಡೆಯೊಳವ ತಾ ಸುಮ್ಮನಿಹನು ||440||
ರಾಗ ಕೇತಾರಗೌಳ ಅಷ್ಟತಾಳ
ಮೂಢೆ ಕೇಳ್ನಿನ್ನಯ ಮಗ ತಾನೆ ಛಲವಂತ | ಹೇಡಿಯೆ ನಾನೀಗಲು ||
ನೋಡಾತನನ್ನು ಜೈಸದೆ ಹಿಂದಿರುಗುವದೆ | ಗಾಢದಿ ನಡೆಯಬೇಗ ||441||
ರಾಗ ತೋಡಿ ಆದಿತಾಳ
ಪರಶುಧರನೆ ಕೇಳಾದರೆ | ತರಳ ಭೀಷ್ಮನಿಂಗೆ ನಾನು ||
ವಿರಚಿಪೆನು ಸೂತತ್ವವ | ಧುರದಿ ಜೈಸಬಹುದು ನೀನು ||442||
ಭಾಮಿನಿ
ಎಂದು ಗಂಗಾದೇವಿಯಾಕ್ಷಣ |
ಬಂದು ಭೀಷ್ಮನ ಕಂಡು ಕುವರನೆ |
ಸ್ಯಂದನವನೀನೇರು ಸೂತತ್ವವನು ನಾ ಮಾಳ್ಪೆ ||
ಕಂದ ನಿನ್ನಯ ಧರ್ಮ ಕೈಬಿಡ |
ದೆಂದಿಗಪಜಯವಾಗಲರಿಯದು |
ಹಿಂದೆ ತಿರುಗದಿರೆನುತ ವಾಘೆಯು ಪಿಡಿದು ರಥವೇರಿ ||443||
ರಾಗ ಶಂಕರಾಭರಣ ಮಟ್ಟೆತಾಳ
ಸುರನದಿಯ ಸುತನೆನುತ | ಗರುವಗೊಂಡಿರ್ಪೆ ಭಲರೆ ||
ತರುಣಿ ಎಂತು ರಕ್ಷಿಸುವಳು | ಶಿರವ ಭೀಷ್ಮನೆ ||444||
ಗುರುವೆ ಸಂದೇಹವಿಲ್ಲ | ಹರಿ ಪದಾರವಿಂದ ಜಾತೆ ||
ಸರುವ ಪೂಜ್ಯಳೆನ್ನ ಮಾತೆ | ಪೊರೆಯುತಿರುವಳು ||445||
ತರುಣಿಯಧರ್ಮದೊಳೀಕೆ | ನರನ ವರಿಸಲೆನುತ ಶಾಪ ||
ಧರಿಸಿ ಪೆತ್ತಳಾಗ ನಿನ್ನ | ಗುರು ದ್ರೋಹಿಯ ||446||
ಎಂದ ನುಡಿಗೆ ಜಹ್ನುತನಯ | ಳೆಂದಳೆಲವೊ ಪತಿವ್ರತೆಯ ||
ನಿಂದೆ ಗೈದುದಕ್ಕೆ ನಿನಗೆ | ಬಂದುದು ಶಾಪ ||447||
ಧಾರಿಣಿಯೊಳಿರ್ಪ ಸಕಲ | ಕ್ರೂರಜಂತು ದೇಹತಾಳಿ ||
ಭಾರಿ ಸುಖವ ಪಡೆವೆ ಹತ್ತು | ಬಾರಿ ಜನ್ಮದಿ ||448||
ಹುಟ್ಟಿದೇಳು ಶಿಶುವ ಕೊಂದು | ಅಷ್ಟು ಮಾನವುಳುಹಿಕೊಂಡ ||
ಪಟ್ಟದರಸನನ್ನು ತೊರೆದ | ಳೆಷ್ಟು ಪತಿವ್ರತೆ  ||449||
ಸತ್ಯವಾದರೆನ್ನ ಪಾತಿ | ವ್ರತ್ಯ ಗರ್ಭ ಜಾತನಿವನು ||
ಕ್ಷತ್ರಿಕುಲವ ತರಿದ ನಿನ್ನ | ಸತ್ವನಿಲಿಪನು ||450||
ರಾಗ ಮಧ್ಯಮಾವತಿ ಅಷ್ಟತಾಳ
ಭಾಪು ಭಳಿ ಭಳಿರೆ | ಮೆಚ್ಚಿದೆ ನಾನು | ಭಾಪು ಭಳಿ ಭಳಿರೆ || ಪಲ್ಲವಿ ||
ಹರನಶರದಿ ಮರ್ದಿಸುವೆನು | ಎಂದು | ಶಿರದೊಳು ಬಿದ್ದ ಮಾರ್ಗವನು ||
ಅರಸಿಕಾಣದೆ ಸುತ್ತಿತೊಳಲಿದೆ | ಪರಮ ಋಷಿ ಜಹ್ನುವನು ಕೆರಳಿಸಿ |
ಭರದಿ ಅಪೋಶನಕೆ ಒದಗಿದ | ತರುಣಿ ನಿನ್ನಯ ಕುವರ ಶೂರನೆ || ಭಾಪು ||451||
ಗುರುವರ ಕೇಳೆನ್ನ ನುಡಿಯ | ಮಾತೆ | ಪರ ದೇವತಾ ಎಂಬ ಶತಿಯ ||
ಅರಿಯದೆನ್ನಿದಿರಿನೊಳಗೀಕೆಯ | ಜರಿವೆ ನಿನ್ನಯ ಶಿರವನೀಕ್ಷಣ |
ಗರಗರನೆ ಚೆಂಡಾಡದಿರ್ಪೆನೆ | ಧುರಕೆ ನಿಲ್ಲೆಂದೆನುತ ಭೀಷ್ಮನು  || ಭಾಪು ||452||
ಭಾಮಿನಿ
ಹರಿಯನಾದವಗೈದು ಸಮರದಿ |
ತರಳ ಧನು ಝೇಕರಿಸಿ ಪೂರ್ವದೊ |
ಳರಿತ ಪ್ರಸ್ಥಾಪನದ ಶರವನು ಮಂತ್ರಿಸುತ ಭರದಿ ||
ಗುರಿಯ ನೋಡುತ ಪೂಡೆ ಚಾಪಕೆ |
ಹರಿಪದಾಂಬುವನು ನೆನೆಯುತ |
ಸುರಮುನಿಪ ನಾರದನು ಬರುತಲಿ ತಡೆದು ಪೇಳಿದನು ||453||
ರಾಗ ಸುರುಟಿ ಏಕತಾಳ
ಸುರನದಿಸುತ ತಾಳು | ಪೇಳ್ವುದ | ಕರುಣದಿ ನೀ ಕೇಳು ||
ಗುರುವಿನ ಮೇಲೀಯಸ್ತ್ರವ ಬಿಡದಿರು |
ಪರಮ ಪಾತಕಗಳು ಬರುವುದು ತಡೆ ತಡೆ ||454||
ಸಿಟ್ಟಿಗೆ ಕಾರಿಯವು | ನೋಡಲು | ಕೆಟ್ಟು ಪೋಪುದು ದಿಟವು |
ದಿಟ್ಟನು ದಿವ್ಯಜ್ಞಾನಿ ಧರ್ಮಾತ್ಮನು ||
ಎಷ್ಟಾದರೂ ಗುರುವರನನು ಕೊಲದಿರು ||455||
ಮುನಿಪನ ನುಡಿ ಕೇಳಿ | ಸುರನದಿ | ತನಯ ಕ್ಷಮೆಯ ತಾಳಿ ||
ಧನುವಿಗೆ ಪೂಡಿದ ಶರವನು ತೆಗೆಯಲು |
ಮನದೊಳು ಭಾರ್ಗವರಾಮನು ಯೋಚಿಸಿ ||456||
ಸುರ ಮುನಿ ನುಡಿಗಿವನು | ಪೂಡಿದ | ಶರವನು ಕಳಚಿದನು ||
ಪರಮ ಸಾಹಸಿಯಿವನಹುದು ಮಹಾಸ್ತ್ರವ |
ಸ್ಮರಿಸುತ ಪೂಡಿದನರರೆ ಪರಾಕ್ರಮಿ ||457||
ಸಾಂಗತ್ಯ ರೂಪಕತಾಳ
ಎನುತ ರಾಮನು ಯೋಚಿಸುತ್ತಿರಲಾಕ್ಷಣ | ವನಧಿ ಭೋರ್ಗರೆವಂತೆ ನಭದಿ |
ಚಿನುಮಯಾತ್ಮಕ ಕೇಳು ಕಲಹ ಬೇಡೆಲೊ ಈಗ | ನಿನಗೆ ಸೋಲುವನಲ್ಲ ಭೀಷ್ಮ ||458||
ಎಂದಾಗಲಂಬರವಾಣಿ ಭೋರ್ಗರೆಯಲು | ಕುಂದಿ ಮೌನವ ತಾಳಿ ರಾಮ |
ಪೊಂದಿ ಸೈರಣೆಯನ್ನು ಹರುಷದಿಂ ಸುರನದಿ | ನಂದನನೊಡನೆಂದನಾಗ ||459||
ಪರಮ ಶಿಷ್ಯನೆ ನಿನ್ನ ಧುರಕಾನು ಮೆಚ್ಚಿದೆ | ತೆರಳುವೆ ನಿನಗೆ ನಾ ಸೋತೆ ||
ಪೊರಡು ಹಿಂದಕೆ ನಿನ್ನ ಮನ ಬಂದ ತೆರದೊಳು | ಗಿರು ಪೋಪೆನೆನ್ನುತ ರಾಮ ||460||
ಪರಮ ಮುನೀಂದ್ರರ ಜತೆಯೊಳು ಪೊರಮಡಲು | ಚರಣಕೆರಗಿ ಭೀಷ್ಮನಾಗ ||
ತರಳನ ದೋಷವ ಕ್ಷಮಿಸೆಂದು ನೇಮವ | ಧರಿಸಿ ಹಿಂತಿರುಗಲಾಕ್ಷಣದಿ ||461||
ಪರಶುರಾಮನು ಕಾಶಿರಾಜ ಕನ್ನಿಕೆಯನ್ನು | ಕರೆದು ಪೇಳಿದ ನೋಡು ನಾನು ||
ಧುರಗೈದೆ ಬಲು ದಿನ ಭೀಷ್ಮನು ಬಲವಂತ | ಹರಿಯದೆನ್ನೊಳು ಕಾಡುವುದಕೆ ||462||
ಮುಂದೆ ನಿನ್ನಯ ಮನವಿದ್ದಂತೆ ಮಾಡೆಂದು | ಬಂದ ದಾರಿಯ ಪಿಡಿದಾಗ ||
ಚಂದದಿ ಮುನಿಗಳ ಕೂಡಿ ಪೋಗಲು ಬಂದು | ಎಂದಳು ಸತಿ ಭೀಷ್ಮನೊಡನೆ ||463||
ರಾಗ ಕೇತಾರಗೌಳ ಅಷ್ಟತಾಳ
ಸುರನದೀಸುತ ಕೇಳು ವರಿಸದಿರಲು ಮಹ | ಧುರಧೀರನನು ತರುವೆ ||
ಕೊರಳಕೊಯಿಸುವೆನೆನ್ನ ಸ್ವೀಕರಿಸೆನ್ನಲು | ಕೆರಳುತ್ತಲಿಂತೆಂದನು ||464||
ಭ್ರಷ್ಠೆ ನಿನ್ನಯ ಮೋರೆನೋಡಬಾರದು ಯಿಂದೆ | ಥಟ್ಟನೆ ಪೋಗದಿರೆ ||
ಕುಟ್ಟಿ ಕೆನ್ನೆಗೆ ಪಲ್ಲ ಮುರಿಸುವೆನೆನ್ನಲು | ಸಿಟ್ಟಿನೊಳಿಂತೆಂದಳು ||465||
ಪಿಡಿ ಪಿಡಿ ಧನುವನು ನಿಲ್ಲೆನ್ನ ಸರಿಸದಿ | ಧಡಿಗತನವ ತೋರ್ಪೆನು ||
ಬಿಡುವೆನೆ ನೋಡೆಂದು ಶರಗಳ ಕೊಳ್ಳೆಂದು | ನುಡಿಯುತ್ತಲಿರೆ ಭೀಷ್ಮನು ||466||
ಮೊಂಡು ಹೆಂಗಸನು ನೂಕಿರೊ ಬೇಗ ಚಾರರೆ | ಮಂಡೆಗೆ ತಟ್ಟಿ ಬೇಗ ||
ಪುಂಡುತನವ ತೋರ್ಪಳಿವಳನೆಂದೆನಲಾಗ | ಚಂಡಿಯಂದದೊಳಂಬೆಯು  ||467||
ಮಾಡಿದಳಗ್ನಿ ಕುಂಡವನಲ್ಲಿ ದಶದಿಕ್ಕು | ನೋಡಿ ಕೈಮುಗಿವುತಂಬೆ ||
ನೋಡು ನಿನ್ನನು ಕೊಲ್ಲೆ ಪುಟ್ಟಿ ಬರುವೆನೆಂದು | ಗಾಢದಿ ದುಮುಕಿದಳು ||468||
ತರುಣಿ ಭಸ್ಮೀಭೂತವಾಗಲು ಭೀಷ್ಮನು | ಕರಗಿ ತನ್ನಯ ಮನದಿ ||
ಅರರೆ ಸ್ತ್ರೀ ಹತ್ಯವಾಯಿತು ಮುಂದಕೆನ್ನಯ | ಕೊರಳ ಕೊಯಿಸುವಳೆನ್ನುತ ||469||
ಭಾಮಿನಿ
ಸುರನದೀಸುತ ಚಿಂತಿಸುತ್ತಿರೆ |
ಭರದಿ ನಾರದ ಬಂದು ಪೇಳಿದ |
ತರುಣಿ ಮರು ಜನ್ಮದಲಿ ದ್ರುಪದನ ಸತಿಯೊಳುದಿಸುತ್ತ ||
ಬರುವಳೈ ನಾಮದಿ ಶಿಖಂಡಿಯು |
ಧುರಕೆ ಧನುವನೆ ಧರಿಸಿ ನಿನ್ನಯ |
ಸರಿಸಕೈತರೆ | ಬಿಡು ರಣಾಗ್ರವ ಪವಡಿಸಾದಿನದಿ ||470||
ರಾಗ ಭೈರವಿ ಅಷ್ಟತಾಳ
ಪರರೊಡನೆ ನಿನಗಿಲ್ಲ ಮರಣ ಕೇಳೆಲೊ ಭೀಷ್ಮ |
ಮರುಳಾದೆ ನೀನಿಚ್ಛಾಮರಣಿ ನೋಡಯ್ಯ ||
ನರನ ಶರಹತಿ ಯಾವ ಕಾಲದಲಿ ಬರುತಿಹುದೊ |
ಧುರವ ಬಿಡು ನೀನಂದು ಪರಮ ಸುಜ್ಞಾನಿ ||471||
ತರುಣಿ ಹತ್ಯಾ ದೋಷ ನಿನಗಿಲ್ಲವೈ ಮರುಳೆ |
ತನಗೆ ತಾನಾಗಸುವ ತೊರೆದಳು ನೋಡು ||
ತೆರಳು ನೀನೆಂದೆನುತ ಗಮಿಸಲ್ಕೆ ನಾರದನು |
ಭರದಿ | ಪೊರಟಾ ಭೀಷ್ಮ ಬಂದ ಪುರವರಕೆ ||472||
ಮಾತೆಯಂಘ್ರಿಗೆ ನಮಿಸುತರುಹಿ ವತ್ತಾಂತಮೀ |
ಯುತ್ತ ಗಾಂಗೇಯ ಪಟ್ಟಣವ ಶಂಗರಿಸಿ ||
ಭೂತಳೇಶನು ಮತ್ತೆ ಕಾಶಿಪತಿಯನು ಕರೆಸಿ |
ಸೂತ ಮಾಗಧರನ್ನು ಪ್ರೀತಿಯಲಿ ಬರಿಸಿ ||473||
ಹರುಷದಿಂದಲಿ ಕಾಶಿರಾಜ ಕನ್ನಿಕೆಯರನು |
ಕರುಣದಲಿ ಸಹಜನು ವಿಚಿತ್ರವೀರ್ಯನಿಗೆ ||
ಪರಿಣಯವ ಗೈದು ಸಂತೋಷದಿಂದಿಹ ವಾರ್ತೆ |
ಯೊರೆದಿಹೆನು ಜನಮೇಜಯಾಖ್ಯ ನೀ ಕೇಳು ||474||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ವರ ಮಹಾಭಾರತದ ಕಥೆಯನು |
ವಿರಚಿಸಿಹೆ ನಾ ಯಕ್ಷಗಾನದಿ
ಅರಿಯೆ ಯತಿಗಣ ಗೈದೆಕತಿಯನು | ಧರಣಿಸರರು ||475||
ತಿದ್ದಿ ಮೆರೆಸುವರೆನುತ ನಂಬಿಹೆ |
ಬುದ್ಧಿಶಾಲಿಗಳೆಲ್ಲ ಮುದದಲಿ |
ಸಿದ್ಧಿ ಗಣಪತಿ ದೇವನೆನ್ನನು |
ವದ್ಧಿಸುವದು ||476||
ವಿರಚಿಸಿಹೆ ವಿಶ್ವಾವಸಾಬ್ದದಿ |
ಪರಮ ಭಾದ್ರಪದಾಖ್ಯ ಶುಕ್ಲದಿ |
ಮೆರೆವ ಚಾತುರ್ದಶಿ ದಿನದಿ ಮುಗಿ |
ಸಿರುಪೂರ್ಣ ||477||
ಪನಸಪುರದುರಗೇಂದ್ರ ಶಾಸ್ತ್ರಿಯ |
ತನಯ ನರಹರಿಯೆನ್ನನುದಿನ |
ಚಿನುಮಯಾತ್ಮಕ ದೇವ ಕರುಣದ |
ಮನದಿ ಸಲಹೆ ||478||
ಮಂಗಳ ಪದ ಅಷ್ಟತಾಳ
ಮಂಗಳ ಯದುಕುಲತಿಕನಿಗೆ ಜಯ | ಮಂಗಳ ಉದಧಿಯ ಶಯನನಿಗೆ ||
ಮಂಗಳ ನಿಗಮವ ತಂದಿಹ ಮತ್ಸ್ಯಗೆ | ಮಂಗಳ ಕೂರ್ಮಾವತಾರನಿಗೆ |
ಮಂಗಳಂ ಜಯ ಮಂಗಳಂ ||479||
ಮಂಗಳ ವರಹಾವತಾರ ಜಯ ಮಂಗಳ ನರಹರಿ ರೂಪನಿಗೆ ||
ಮಂಗಳ ವಾಮನ ಮೂರುತಿಗೆ ಶುಭ | ಮಂಗಳ ಭಾರ್ಗವ ರಾಮನಿಗೆ ||
ಮಂಗಳಂ ಜಯ ಮಂಗಳಂ ||480||
ಮಂಗಳ ರಶರಥ ರಾಮನಿಗೆ ಜಯ | ಮಂಗಳ ಕಷ್ಣಾವತಾರನಿಗೆ ||
ಮಂಗಳ ಬೌದ್ಧ ಕಲ್ಕ್ಯ ಸ್ವರೂಪಗೆ | ಮಂಗಳ ಲಕ್ಷ್ಮೀ ನರಸಿಂಹಗೆ |
ಮಂಗಳಂ ಜಯ ಮಂಗಳಂ ||481||
ಭೀಷ್ಮ ವಿಜಯವೆಂಬ ಪ್ರಸಂಗವು ಮುಗಿಯಿತು

ಯಕ್ಷಗಾನ ಸುಭದ್ರಾ ಕಲ್ಯಾಣ
ಪಾತ್ರಗಳು
ಧರ್ಮರಾಯ		ಸುಭದ್ರೆ		ಅರ್ಜುನ		ಕತವರ್ಮ	ಯತಿ (ಸನ್ಯಾಸಿ) ಅರ್ಜುನ		ಗಾರ್ಗ್ಯ
ನಾರದ			ಕೌರವ ಮತ್ತು ಅವನ ದಿಬ್ಬಣ	ಹನುಮಂತ	ವಸುದೇವ		ಬ್ರಾಹ್ಮಣವೇಷದ ಕೃಷ್ಣ
ಮಾಗಧ			ರಾಮರೂಪ	ವನಪಾಲಕ	ಶ್ರೀಕೃಷ್ಣ		ದೂತಿ ಕಲಾವತಿ		ಸತ್ಯಭಾಮೆ
ಅಪಶಕುನಕ್ಕಾಗಿ ಪಾತ್ರಗಳು		ಬಲರಾಮ	ಚೋರ ಮತ್ತು ಕಿರಾತ ಪಾತ್ರಗಳು
ಯಕ್ಷಗಾನ ಸುಭದ್ರಾ ಕಲ್ಯಾಣ
ಶಾರ್ದೂಲವಿಕ್ರೀಡಿತಂ
ಪಾತ್ರೇ ಬ್ರಾಹ್ಮಣಗೋಧನಂ ನಿಶಿಪರಂ ಯಾತ್ರೇ ಚ ತೀರ್ಥಸ್ಥಳೀಃ
ಪಾತ್ರಾಯಾತ್ಮಸುಸೌಹದಸ್ಯ ಹದಯೇ ಧ್ಯಾತ್ರೇರ್ಜುನಾಯಾದರಾತ್ |
ಧಾತ್ರೇ ಸ್ವೀಯವಚೋಭಿರೇವ ಯಮಿನಾಂ ವೇಷಂ ಸುಭದ್ರಾಂ ಗಹೇ
ಸ್ಥಾತ್ರೇ ಸಂಘಟಯನ್ ವಿವಾಹವಿಧಿನಾ ನಸ್ತ್ರಾಯತಾಮಚ್ಯುತಃ ||
ಕಂದ
ಶ್ರೀಮಹಿಳೆಯ ಮನದೋಪಂ |
ಸಾಮಜವರದ ಸುರೇಂದ್ರವಂದಿತ ಚರಣಂ ||
ಶ್ಯಾಮಲಕೋಮಲಗಾತ್ರಂ |
ಕಾಮಿತಫಲವಿತ್ತು ಕರುಣದಿಂ ಪೊರೆಗೆಮ್ಮಂ ||1||
ರಾಗ ನಾಟಿ ರೂಪಕತಾಳ
ಶ್ರೀಗಜಮುಖ ಗಣನಾಯಕ | ಭೋಗಿವಿಭೂಷಣ ಕರುಣಾ |
ಸಾಗರ ಸದ್ಗುಣಯುತ ಸಕ | ಲಾಗಮನಿಗಮಜ್ಞ ||
ಯೋಗಿಜನಾನತಪದಯುಗ | ಭಾಗವತಪ್ರಿಯ ನೀನೆಮ |
ಗೀಗಳೆ ನಿರ್ವಿಘ್ನತೆಯನು | ಬೇಗದಿ ಕರುಣಿಪುದು | ಶ್ರೀಗಣಪತಿ ಶರಣು ||2||
ಪರಿಕಿಸಲಾವಗೆ ಭೂ ರಥ | ತರಣೀಂದುಗಳೇ ಗಾಲಿಯು |
ಸರಸಿಜಭವನೇ ಸಾರಥಿ | ಸುರಗಿರಿಯೇ ಧನುವು ||
ಹರಿಯೇ ಬಾಣವು ಸಿಂಜಿನಿ | ಯುರಗೇಂದ್ರನು ತಾನಾಗಿರೆ |
ವರ ಲೋಕಾಧೀಶನ ಸಿರಿ | ಚರಣಕೆ ವಂದಿಸುವೆ ||3||
ಕುಳಿರ್ವೆಟ್ಟಿನ ಕುವರಿಯ ಪದ | ನಳಿನಕೆ ತಲೆವಾಗುತ ಸಿರಿ |
ಲಲನೆಗೆ ವಂದಿಸಿ ವಾಣಿಯ | ನಲವಿಂದಲಿ ಸ್ಮರಿಸಿ ||
ನಳಿನಜ ಸುರಪಾದ್ಯಮರಾ | ವಳಿಗೆರಗುತ ಗುರುಹಿರಿಯರ |
ಬಲಗೊಂಡುಸಿರುವೆ ನಾನೀ | ಚೆಲುವಹ ಸತ್ಕಥೆಯ ||4||
ವಾರ್ಧಕ
ಮುನಿರಾಯದ್ವೈಪಾಯನಂಗೆರಗಿ ಸಕಲ ಕವಿ |
ಜನರೊಲುಮೆಯಂ ಪಡೆದು ಭಾರತಕಥಾಬ್ದಿಯೊಳ್ |
ವನಜಾಂಬಕಂ ಕಪೆಯೊಳೊಲಿದು ತನ್ನನುಜೆ ಸೌಭದ್ರೆಯಂ ಫಲುಗುಣಂಗೆ ||
ವಿನುತ ವೈವಾಹಮಂ ವಿರಚಿಸಿದುದಂ ಧರೆಯ |
ಜನರರಿಯೆ ಸಂಗ್ರಹಿಸಿ ಯಕ್ಷಗಾನದೊಳೊರೆವೆ |
ನನುನಯದಿ ಗೋಷ್ಠಪುರದೊಡೆಯನಾಗಿಹ ಲೋಕನಾಥನ ಕಟಾಕ್ಷದಿಂದ ||5||
ವಚನ
ಈ ಪ್ರಕಾರದಿಂ ದೇವತಾಪ್ರಾರ್ಥನೆಯಂ ಮಾಡಿ ತತ್ಕಥಾಪ್ರಸಂಗಮಂ ಪೇಳ್ವೆನದೆಂತೆನೆ –
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅನಘಮತಿ ಜನಮೇಜಯನು ಸ | ನ್ಮುನಿಪ ವೈಶಂಪಾಯನನ ಪದ |
ವನರುಹಕೆ ತಲೆವಾಗಿ ಪೇಳ್ದನು | ವಿನಯದಿಂದ ||6||
ಎಲೆ ಮುನಿಪ ಮುರುಹರನು ಕರುಣದೊ | ಳೊಲಿದು ತನ್ನನುಜಾತೆಯಾಗಿಹ |
ಜಲಜಮುಖಿ ಸೌಭದ್ರೆಯನು ವರ | ಫಲುಗುಣಂಗೆ ||7||
ಪರಿಣಯವನಾವಂಗದಿಂದಲಿ | ವಿರಚಿಸಿದನೆಂತೆನಗೆ ನೀವದ |
ನರುಹಬೇಕೆನೆ ಪೇಳ್ದನಾ ಮುನಿ | ವರನು ಮುದದಿ ||8||
ರಾಗ ಭೈರವಿ ಝಂಪೆತಾಳ
ಲಾಲಿಸೈ ಧಾರಿಣೀ | ಪಾಲ ಸದ್ಗುಣಶೀಲ |
ಪೇಳುವೆನು ಮುರಹರನ | ಲೀಲೆಯನು ಮುದದಿ ||9||
ಅರಗಿನಾಲಯದಿಂದ | ಪೊರೆದು ಗಂಟಿಕ್ಕಿದನು |
ವರಪಾಂಡುಪುತ್ರರಿಗೆ | ತರುಣಿ ದ್ರೌಪದಿಯ ||10||
ಭಗಿನಿ ಸೌಭದ್ರೆಯನು | ಸುಗುಣ ಪಾರ್ಥನಿಗೀವ |
ಬಗೆಯೊಳಿರ್ದನು ಹರಿಯು | ಮಿಗೆ ದ್ವಾರಕೆಯಲಿ ||11||
ರಾಗ ಮಧುಮಾಧವಿ – ತ್ರಿವುಡೆತಾಳ
ಪೃಥ್ವಿಪಾಲಕ ಕೇಳು ಮುರಹರ | ನಿತ್ತಲೀ ಪರಿಯಿಂದಲಿರುತಿರ |
ಲತ್ತ ಪಾಂಡುಕುಮಾರರಿಂದ್ರ | ಪ್ರಸ್ಥಪುರದೊಳಗಿರ್ದರು | ತೋಷದಿಂದ ||12||
ಘನಪರಾಕ್ರಮಿಯೆನಿಪ ಭೀಮಾ | ರ್ಜುನನಕುಲಸಹದೇವರೆಂಬೀ |
ಯನುಜರಿಗೆ ಸತಿ ದ್ರುಪದಸುತೆ ಸಹ | ಘನತರೋತ್ಸಹದಿಂದಲಿ | ಶೋಭಿಸಿದರು ||13||
ಭೂರಿ ವೈಭವದಿಂದಲಿಂತಾ | ಧಾರಿಣಿಪನಿರಲೊಂದು ದಿದಲಿ |
ನಾರದನು ನಡೆತಂದನಲ್ಲಿಗೆ | ಮಾರಜನಕನ ನಾಮವ | ಕೀರ್ತಿಸುತಲಿ ||14||
ಮತ್ತೇಭವಿಕ್ರೀಡಿತಂ
ಸುರಮೌನೀಶನನೀಕ್ಷಿಸುತ್ತ ಧರಣೀಪಾಲೇಂದ್ರ ಧರ್ಮಾತ್ಮಜಂ |
ಕರೆತಂದರ್ಚಿಸಿ ಪಾದಪದ್ಮಯುಗಕಂ ಮೆಯ್ಯಿಕ್ಕಿ ಸದ್ಭಕ್ತಿಯಿಂ ||
ಎರಗಲ್ ದತ್ತಸುಪೀಠವೇರಿ ಬಳಿಕಂ ಕುಳ್ಳಿರ್ದು ಸನ್ಮೌನಿಯುಂ |
ನೆರೆ ಮಂದಸ್ಮಿತದಿಂದ ಭೂಪತಿಯೊಳಂ ಸುಪ್ರೀತಿಯಿಂ ಪೇಳಿದಂ ||15||
ರಾಗ ತೋಡಿ ತ್ರಿವುಡೆತಾಳ
ಕೇಳು ನಪ ಕೆಲವಿಹುದು ನಿನ್ನಲಿ | ಪೇಳತಕ್ಕದು ಬಂದೆನದರಿಂ |
ಪೇಳುವೆನು ನಿನ್ನಂತರಂಗದಲಿ ||
ಆಳುವಿರಿ ಹರನಾಜ್ಞೆಯಿಂದಲಿ | ಲೋಲಲೋಚನೆಯೋರ್ವಳನು ನೀ |
ವಾಲಿಸಿಂದಿನ್ನಿಹುದು ಮತ್ತಲ್ಲಿ ||16||
ವರುಷಕೋರೋರುವರೆ ನಾಲ್ಕೈ | ವರು ಸಮಾನದಿ ಆಳ್ವುದಲ್ಲದೆ |
ಬೆರಕೆಯಲಿ ನೀವಿಂತು ರಚಿಸಲ್ಕೆ ||
ವಿರಸವಹುದದರಿಂದ ಹಿಂದಕೆ | ವರ ತಿಲೋತ್ತಮೆಗಾಗಿ ಪ್ರಾಣವ |
ತೊರೆದರಾ ಸುಂದೋಪಸುಂದರು ||17||
ಅದರಿನೀವೊಂದೊಂದು ವತ್ಸರ | ವಿಧುಮುಖಿಯನೋರೋರ್ವರಾಳ್ವುದು |
ಹದನವಿದು ಮತ್ತಾವನಾದರೂ ||
ಸುದತಿಪುರುಷರ ಸಜ್ಜೆ ಹೊಕ್ಕಡೆ | ವಿದಿತ ವತ್ಸರ ಭೂ ಪ್ರದಕ್ಷಿಣೆ |
ಗೊದಗಿ ಪೋಗಲು ಬೇಹುದವನೆಂದ ||18||
ವಾರ್ಧಕ
ಇಂತೆಂದು ನಾರದಂ ಪೇಳ್ದಮರನಗರಿಗಂ |
ತಾಂ ತೆರಳಲಿತ್ತಲುಂ ವರ ಧರ್ಮತನಯನ |
ತ್ಯಂತ ಸುಖದಿಂ ತತ್ಪ್ರಕಾರದಿಂ ದ್ರುಪದಾತ್ಮಜೆಯನಾಳುತಿಹ ಸಮಯಕೆ ||
ಪಂಥದಿಂ ಚೋರರೆಯ್ತಂದಗ್ರಹಾರಮಾ |
ದ್ಯಂತಮಂ ಸುಲಿವುತಿರೆ ಬೆದರಿ ಬಾಯಾರುತ್ತ |
ದಂತಿವಾಹನನ ಸುತನಿರ್ಪಲ್ಲಿಗೆಯ್ತಂದು ದೂರಿದುದು ವಿಪ್ರತತಿಯು ||19||
ರಾಗ ಸಾರಂಗ ಅಷ್ಟತಾಳ
ಲಾಲಿಸು ವೀರ ಪಾರ್ಥ | ಚೋರರು ನಮ್ಮ | ನಾಳಿಗೊಂಡಪರು ವ್ಯರ್ಥ ||
ಪೇಳಲೇನೂರೊಳು | ಪಾಳೆಯ ಬಿಟ್ಟಿೆ |
ಗೂಳೆಯ ತೆಗೆದಿದೆ | ಗೋಳಾಟ ತಳೆದಿದೆ ||20||
ಮನೆಯ ಸಂಬಾರಗಳ | ಬೇಕಾಗಿಹ | ಧನ ಧಾನ್ಯ ಒಡವೆಗಳ ||
ವಿನುತ ಸುವಸ್ತು ಗೋ | ಕನಕ ಭೂಷಣಗಳ |
ಗಣನೆಯಿಲ್ಲದೆ ಒಯ್ವ | ರಣಕಿಸುತೆಮ್ಮನು ||21||
ಸೂರೆಗೆಯ್ದಿರುವರನು | ಶಿಕ್ಷಿಸಿ ನಮ್ಮ | ಭೂರಿ ಸರ್ವಸ್ವವನು ||
ಕಾರುಣ್ಯದಿಂದಲಿ | ಕೊಡಿಸಬೇಹುದು ರಣ |
ಧೀರ ನೀನಲ್ಲದಿ | ನ್ನಾರು ರಕ್ಷಿಸುವರು ||22||
ಭಾಮಿನಿ
ಅರಸ ಕೇಳಿಂತೆಂದು ವಿಪ್ರರು |
ಮೊರೆಯನಿಡುತಿರೆ ಕೇಳಿ ಪಾರ್ಥನು |
ಬೆರಳ ಮೂಗಿನೊಳಿಟ್ಟು ಮುಕುಟವ ತೂಗುತಡಿಗಡಿಗೆ ||
ಹರ ಮಹಾದೇವಕಟ ತನಗೀ |
ತೆರದ ಸಂಗತಿಯಾಯ್ತೆ ಹಾಯೆಂ |
ದುರುತರದ ಚಿಂತೆಯಲಿ ತನ್ನೊಳು ತಾನೆ ಯೋಚಿಸಿದ ||23||
ರಾಗ ಘಂಟಾರವ ಏಕತಾಳ
ಏನ ಮಾಡಲಿ ಅಕಟಕಟ ಬತ್ತಳಿಕೆ ಶರ | ಸ್ಥಾನದೊಳಗಿರುವುದೀ ಮಧ್ಯರಾತ್ರೆಯಲಿ ||
ಭೂನಾಥ ದ್ರುಪದಜೆಯರು ಮಲಗಿಹರಲ್ಲಿ | ನಾನೆಂತು ಪೋಪೆನಾಕಸ್ಮಿಕದಿಂದ ||24||
ಸತಿಪತಿಯರ ಸಜ್ಜೆ ಹೊಕ್ಕಡೆ ಪಾಪಕ್ಕೆ ಹರ | ಚಿತವಿರ್ಪುದೊಂದು ವತ್ಸರ ತೀರ್ಥಾಚರಣೆ ||
ಅತುಳ ವಿಪ್ರರ ಕಾಯದಿರ್ದಡೆ ಪಾಪಕ್ಕೆ | ಪ್ರತಿಕೂಲವನು ಕಾಣೆನಾವ ಶಾಸ್ತ್ರದೊಳು ||25||
ವರುಷವೊಂದಾದರು ರಚಿಸಿ ತೀರ್ಥವ ಮಿಂದು | ದುರಿತವ ಕಳೆವೆನಣ್ಣನ ಸಜ್ಜೆ ಪೊಗಲು ||
ಧರೆಯಮರರನು ರಕ್ಷಿಸದಿರಲಾರೆನೆಂ | ದುರುತರದಸ್ತ್ರಮಂದಿರವ ಸಾರಿದನು ||26||
ರಾಗ ಸಾಂಗತ್ಯ ರೂಪಕತಾಳ
ಬಂದು ಸಜ್ಜಾಗಹದೆಡೆಗಯ್ದಿ ಶಸ್ತ್ರವ | ನಂದೊಯ್ದು ಕಂಡು ಶಕ್ರಜನ ||
ನಿಂದು ದೂರದಲಿ ಮಾರಮಣನ ನೆನೆವುತ್ತ | ಲೆಂದನು ಧರ್ಮನಂದನಗೆ ||27||
ಅಣ್ಣ ಕೇಳೆನಗೆ ನಾರದರೆಂದ ತೆರದಿಂದ | ಹಣ್ಣಿತ್ತು ವರ ತೀರ್ಥಾಚರಣೆ ||
ಪುಣ್ಯವಂತನೆ ದ್ವಿಜರಗ್ರಹಾರವನೆಲ್ಲ | ಮಿಣ್ಣನೆ ಚೋರರು ಸುಲಿಯೆ ||28||
ಸಕಲ ವಿಪ್ರರು ಬಂದು ಪೇಳಿದರಾ ಮದ | ಮುಖರ ಶಿಕ್ಷಿಸಿ ಕಾವುದೆನುತ ||
ಸುಕರ ಶಸ್ತ್ರಗಳು ಇಲ್ಲಿರಲು ಕೊಂಡೆನು ಚೋರ | ನಿಕರವೆಲ್ಲವ ಗೆಲ್ವೆನೆಂದು ||29||
ಅದರಿಂದ ಒಂದು ವತ್ಸರ ದೇಶಾಟನೆಯನ್ನು | ಮದಮುಖರನು ಕೊಂದು ಬಳಿಕ ||
ವಿಧಿವಿಧಾನವ ಗೆಯ್ದು ಬಂದಪೆನೆನಗೀಗ | ಮುದದಿಂದ ಪಾಲಿಸಪ್ಪಣೆಯ ||30||
ಕಂದ
ತಮ್ಮನ ನುಡಿಯಂ ಕೇಳುತ |
ಹಮ್ಮಿಯಿಸುತ ಧರ್ಮರಾಯನತಿಶೋಕದೊಳಂ ||
ಧಿಮ್ಮನೆ ಧರೆಯೊಳು ಮೂರ್ಛಿಸು |
ತುಮ್ಮಳಿಕೆಯೊಳಂ ಮರುಗಿದ ಬಹು ಪರಿಯಿಂದಂ ||31||
ರಾಗ ನೀಲಾಂಬರಿ ಏಕತಾಳ
ಇಂತು ಸವನಿಸಿತೆ ವಿಧಿಯು | ತಮ್ಮಾ ತಮ್ಮಾ | ಲಕ್ಷ್ಮೀ |
ಕಾಂತನ ಕರುಣೆಯು ಹೋಯ್ತೆ | ತಮ್ಮಾ ತಮ್ಮಾ ||
ಚಿಂತೆಗೊಡೆಯನಾದೆನಲ್ಲೋ | ತಮ್ಮಾ ತಮ್ಮಾ | ನಿನ್ನ |
ನೆಂತು ಬಿಟ್ಟು ಬಾಳಲಯ್ಯ | ತಮ್ಮಾ ತಮ್ಮಾ ||32||
ತೊರೆದು ಹಸಿವು ತಷೆಗಳನ್ನು | ತಮ್ಮಾ ತಮ್ಮಾ | ವಿಪಿನ |
ಗಿರಿಗಳಲ್ಲಿ ಪೋಪೆಯೆಂತೊ | ತಮ್ಮಾ ತಮ್ಮಾ ||
ವರುಷವೊಂದನು ನೀನೆಂತು | ತಮ್ಮಾ ತಮ್ಮಾ | ದೇಶಾಂ |
ತರದಿ ಕಾಲ ಕಳೆವೆಯೆಂತೊ | ತಮ್ಮಾ ತಮ್ಮಾ ||33||
ಮಹಿಯೊಳಿರುವ ತೀರ್ಥಕೆಲ್ಲ | ತಮ್ಮಾ ತಮ್ಮಾ | ವರುಷ |
ಕಹಹ ಪೋಗಿ ಬರುವೆಯೆಂತೊ | ತಮ್ಮಾ ತಮ್ಮಾ ||
ಸಹಜರೊಳತ್ಯಂತ ಪ್ರಿಯನೆ | ತಮ್ಮಾ ತಮ್ಮಾ | ಬಿಡ |
ಲಿಹೆನೆಂತು ನಾ ನಿನ್ನನಕಟಾ | ತಮ್ಮಾ ತಮ್ಮಾ ||34||
ಭಾಮಿನಿ
ಇಂತು ಮರುಗುವ ಧರ್ಮನಂದನ |
ನಂತರವನೀಕ್ಷಿಸುತ ಸುಮ್ಮನೆ |
ಭ್ರಾಂತಿಯೇಕೈ ವಿಧಿಯ ಬರೆಹವ ಮೀರ್ವರಾರ್ ಜಗದಿ ||
ಕಂತುಜನಕನ ಕರುಣವಿದ್ದರೆ |
ಮುಂತಿದನು ಕಳೆದಯ್ದುವೆನು ನಿ |
ಶ್ಚಿಂತನಾಗೆಂದೊಡಬಡಿಸಿ ಪೊರಮಟ್ಟನಾ ಪಾರ್ಥ ||35||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅಗ್ರಭವನಿಂಗೆರಗಿ ಫಲುಗುಣ | ನುಗ್ರಧನುಶರಗೊಂಡು ಪೊರಟನ |
ತ್ಯುಗ್ರ ಸಾಹಸದಿಂದ ಹರುಷ ಸ | ಮಗ್ರತೆಯೊಳು ||36||
ರಣಪರಾಕ್ರಮಿ ಬರುತ ವಿಪ್ರರ | ಗಣಕೆ ತೋರ್ದಭಯವನು ಚಾಪದ |
ಗುಣವ ಝೇಂಕತಿಗೆಯ್ಯುತಯ್ದಿದ | ನೆಣಿಕೆಗೊಳದೆ ||37||
ಕೇಳಿ ಬಿಲುಠಂಕಾರವನು ಚೋ | ರಾಳಿ ಬೆಂಗೊಟ್ಟೋಡುತಿರೆ ಹೀ |
ಯಾಳಿಸುತ ತಡೆಯೆಂದನಾ ಸುರ | ಪಾಲಸುತನ ||38||
ಭಾಮಿನಿ
ಅರರೆ ಚೋರಕಿರಾತರಿರ ನಡು |
ವಿರುಳು ಭೂಸುರರಗ್ರಹಾರವ |
ತರುಬಿ ಸರ್ವಸ್ವವನು ಕೊಂಡಾವಲ್ಲಿಗಯ್ದುವಿರಿ ||
ಕರುಳ ಬಗಿದೀ ಕ್ಷಣದಿ ನಿಮ್ಮನು |
ದುರುಳ ಶಾಕಿನಿ ಡಾಕಿನಿಯರಿಗೆ |
ಭರದಿ ಬಲಿಗಳನೀವೆನೆಂದೆನುತೆಚ್ಚನರ್ಜುನನು || ||39||
ರಾಗ ಶಂಕರಾಭರಣ ಮಟ್ಟೆತಾಳ
ಧರಣಿಪಾಲ ಕೇಳು ಬಳಿಕ ನರನ ಶರವನು |
ತರಿಯುತೆಂದನಾಗಲಾ ಕಿರಾತರೆರೆಯನು ||
ಧರಣಿಸುರರ ಸಕಲ ಧನವನೊಯ್ವೆ ನಮ್ಮನು |
ತರುಬಲೀಗ ಕೊಂಬೆ ನಿನ್ನ ಪ್ರಾಣಧನವನು ||40||
ಕಾಯದಾಸೆಯಿರಲು ಬೇಗ ಬಿಟ್ಟು ಮಾರ್ಗವ |
ನ್ಯಾಯ ತೆರದಿ ಪೋದರೀಗ ನಿನ್ನ ಪ್ರಾಣವ ||
ಕಾಯಿದಪೆನು ಪೋಗು ಪೋಗೆನುತ್ತಲಾತನು |
ಬಾಯ ಪೌರುಷವನು ನುಡಿಯೆ ಪಾರ್ಥನೆಂದನು ||41||
ಅರರೆ ಫಡ ಕಿರಾತ ಸಕಲ ಚೋರವರ್ಗದಿ |
ಹಿರಿಯ ಚೋರನಹೆಯೊ ನೀನು ಬರಿಯ ಗರ್ವದಿ ||
ಮೊರೆಯನಿಡುವುದೇಕೊ ಸತ್ತ್ವವಿರಲು ತೋರ್ಪುದು |
ಧುರಸಮರ್ಥನಾವನೆಂದು ಕಡೆಗೆ ಕಾಂಬುದು ||42||
ಎನುತ ಬಾಣವೈದರಿಂದ ವೀರ ಪಾರ್ಥನು ||
ಕನಲಿ ಗರ್ಜಿಸುತ್ತ ಹೊಯ್ದನೇನಂಬೆನು ||
ವಿನುತ ಬಾಣತತಿಯ ಭರಕೆ ಚೋರರೆಲ್ಲರು |
ತನುವ ನೀಗಿ ಶೈಮಿನಿಯ ಪುರವ ಸಾರ್ದರು ||43||
ಕಂದ
ಬಲದಳಿವನು ಕಾಣುತಲಾ |
ಖಳನುರುತರ ಕೋಪದಲುರಿಮಸಗುತ್ತಾಗಳ್ ||
ಕಲಿಪಾರ್ಥನನೀಕ್ಷಿಸುತಂ |
ಬಲಭುಜಮಂ ಪೊಯ್ದು ನುಡಿದನುಮ್ಮಹದಿಂದಂ || ||44||
ರಾಗ ಭೈರವಿ ಏಕತಾಳ
ಎಲೆ ಫಡ ಭಟ ಕೇಳಿತ್ತ | ಬಹು | ಬಲವನು ಸದೆದೆನೆನುತ್ತ ||
ಬಲುತರ ಗರ್ವವಿದೇಕೆ | ನಾ | ನಿಲಿಸುವೆನೊಂದೇ ಕ್ಷಣಕೆ ||44||
ಎನುತೆಚ್ಚಡೆ ಫಲುಗುಣನು | ವರ | ಧನುವಿಂಗಸಮಾಸ್ತ್ರವನು ||
ಘನಪೌರುಷದಿಂ ಪೂಡಿ | ನುಡಿ | ದನು ಮತ್ತಾತನ ನೋಡಿ ||45||
ಅಂತಾದಡೆ ನೀನಿದನು | ಬೇ | ಗಾಂತುಕೊಳೆನುತರ್ಜುನನು ||
ನಿಂತರಿದಾತನ ಶಿರವ | ತಾ | ಸಂತಯಿಸಿದ ದ್ವಿಜಕುಲವ ||46||
ಭಾಮಿನಿ
ಧಾರಿಣೀಸುರರಗ್ರಹಾರವ |
ಸೂರೆಗೊಳುತಿಹ ತಸ್ಕರರ ಯಮ |
ನೂರ ಹೊಂದಿಸಿ ಬಳಿಕ ರವಿಯುದಯದಲಿ ಫಲುಗುಣನು ||
ಸಾರಿ ಗಂಗೆಯ ಮೇಲೆ ಶೇಷ ಕು |
ಮಾರಿ ಲೂಪಿಯನೊಲಿಸಿಯವಳಲಿ
ಚಾರು ಸುತನನು ಪಡೆದು ಮುಂದಕೆ ತೆರಳ್ದನೊಲವಿನಲಿ ||47||
ರಾಗ ಕಾಂಭೋಜಿ ಝಂಪೆತಾಳ
ಪಾರ್ಥೀವಾಗ್ರಣಿ ಕೇಳು ಬಳಿಕಲ್ಲಲ್ಲಿರುವ |
ತೀರ್ಥತೀರ್ಥಂಗಳೆಲ್ಲರಲಿ ||
ಅರ್ತಿಯಲಿ ಮಿಂದು ತಾನಯ್ತಂದು ನೋಡಿದನು |
ಪಾರ್ಥನುರೆ ಸೇತುಬಂಧವನು ||48||
ಬಂದಲ್ಲಿ ರಘುವರ್ಯನಿಂದ ರಚಿಸಿದ ಸೇತು |
ಬಂಧವನು ಕಂಡು ನಸುನಗುತ ||
ಮುಂದೆ ಸೂಕ್ಷ್ಮಾಕಾರದಿಂದ ತಪಿಸುವ ಅನಿಲ |
ನಂದನನ ಕಂಡು ಬೆಸಗೊಂಡ ||49||
ಆರು ವನಚರ ನೀನು ಈ ರೀತಿಯಿಂದಬುಧಿ |
ತೀರದಲಿ ನೆಲಸಿಕೊಂಡಿರುವ ||
ಕಾರಣವ ಪೇಳೆನುತ ವೀರಪಾರ್ಥನು ಕೇಳೆ |
ಮಾರುತಾತ್ಮಜ ನುಡಿದನಾಗ ||50||
ಪ್ರಾಣರೂಪನೆನಿಪ್ಪ ವಾಯುವೇ ಜನಕನ |
ಕ್ಷೀಣಬಲ ಹನುಮನೆಂದೆನುತ ||
ಕ್ಷೋಣಿಯಲಿ ಪೆಸರಾದುದೆನಗೆ ಕೇಳೆನಲು ಸು |
ತ್ರಾಣ ಪಾರ್ಥನು ನುಡಿದ ನಗುತ ||51||
ಹನುಮ ನೀನೆಂದೆಂಬ ತನುವ ನೋಡಿದಡೆ ಬಡ |
ಜುಣುಗಿನಂದದೊಳಿರುವೆಯೇಕೆ ||
ಘನತರದ ಕಾಯಮಾತಂಗೆಂದು ಜನರುಸಿರ್ವ |
ರೆನಲು ಮಾರುತಿಯೆಂದನದಕೆ ||52||
ರಾಗ ಘಂಟಾರವ ಅಷ್ಟತಾಳ
ಕೇಳಯ್ಯ ನಮ್ಮ ತನು ಬಡವಾದುದ |
ಪೇಳಲೇನದ ಹಿಂದೆ ಶರಧಿಗೆ |
ನೀಲ ಸೇತುವ ಕಟ್ಟಲು ||53||
ತಾಳಿ ಪರ್ವತ ಪೊತ್ತು ಕಲ್ಮರಗಳ |
ಸ್ಥೂಲ ದೇಹವು ಸುರುಟಿದುದು ಕೈ |
ಕಾಲುಗಳು ಒಳಸರಿದವು ||54||
ಎಂದ ಮಾತನು ಕೇಳಿ ಪಾರ್ಥನು |
ಮಂದಹಾಸದಿ ನುಡಿದನಾಗಲೆ |
ಗಂಧವಾಹಾತ್ಮಜನೊಳು ||55||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಪೊತ್ತು ದಣಿಯಲದೇಕೆ ಗಿರಿಗಳ | ನೆತ್ತಲೇತಕೆ ಕಲ್ಮರಂಗಳ |
ಮತ್ತೆ ಬಳಲುವುದೇಕೆ ಸೇತುವೆ | ಬಿತ್ತರಿಪಡೆ ||56||
ಬಿಡು ಬಿಡೀ ಸೇತುವನು ಬಲಿವಡೆ | ಕಡು ಗಹನವೇ ಬಾಣಮುಖದಲಿ |
ಎಡೆಬಿಡದೆ ಸೇತುವನು ರಚಿಸುವೆ | ದಢತರದೊಳು ||57||
ಸುರಪನೈರಾವತವ ತರಿಸಿಹೆ | ತರುಚರರು ನೀವ್ ನಿಮಗೆ ಘನವಿದು |
ನೆರೆ ಪರಾಕ್ರಮಿಗೇನು ದೊಡ್ಡಿತು | ಪರಿಕಿಸುವಡೆ ||58||
ಕಿರಿದು ಬಲವುಳ್ಳವರು ನೀವೆಂ | ಬರಿಕೆಯೆಮಗಾಯ್ತೆಂಬ ಪಾರ್ಥನ |
ಬ್ಬರದ ನುಡಿಯನು ಕೇಳುತೆಂದನು | ಮರುತಸುತನು ||59||
ಕೇಳಿದಾಕ್ಷಣ ಪ್ರಳಯರುದ್ರನ | ಹೋಲುವೆಯ ಘನ ಕ್ರೋಧರೂಪವ |
ತಾಳಿ ಕೋಪದಿ ನುಡಿದನಾ ಸುರ | ಪಾಲಸುತೆಗೆ ||60||
ರಾಗ ಮಾರವಿ ಏಕತಾಳ
ಏನುವನೆಂದೆಯೊ | ಮಾನವ ಗರ್ವದಿ | ಸಾನುವ ನೀನಡರಿ ||
ಆನುವದಾರು ನಿ | ಧಾನದಿ ಪೇಳ್ ಸುರ | ಮಾನವರೊಳಗೆನಗೆ  ||61||
ಮುಕ್ಕುವೆ ಜಗವನು | ತಿಕ್ಕುವೆ ಯಮನನು | ಸಿಕ್ಕಿಸಿ ಭೈರವನ ||
ಠಕ್ಕುಪಚಾರದ | ಗರ್ವವಿದೇತಕೆ | ಸೊಕ್ಕಿಲಿ ಗಳಹದಿರು ||62||
ಕಣೆಯಲಿ ನೀನಿದ | ಕೆಣೆಯಹ ಸೇತುವ | ಹಣಿವೆಯೆನಲ್ಕಳವೆ ||
ಜುಣುಗೆ ನೀ ಬಾಯ್ಬಡಿ | ವಾರವ ಬೀರುವೆ | ಎಣಿಸದೆ ಗರ್ವದೊಳು ||63||
ತೊಟ್ಟ ಶರಧಿ ನೀ | ಕಟ್ಟಿದ ಸೇತುವ | ನಿಟ್ಟಿಸಲಾನದನು ||
ಥಟ್ಟನೆ ಪಾದದಿ | ಮೆಟ್ಟಿ ಮುರಿಯದಿರೆ | ದಿಟ್ಟ ಹನುಮನಹೆನೆ ||64||
ರಾಗ ಭೈರವಿ ಅಷ್ಟತಾಳ
ಎಲವೊ ಮರ್ಕಟನೆ ಗರ್ವದಿ ನೀನು | ಸುಮ್ಮ |
ನುಲಿಯಲು ಕಾಣೆನು ಫಲವನು ||
ಬಲಿವೆನು ಶರದಿ ಸೇತುವನದ | ನೀನು |
ಬಲದಿ ಮುರಿಯದಿರಲೇನೆಂದ ||65||
ಸಾಕು ಸಾಕೆಲೊ ಮಂಕು ಮನುಜನೆ | ಇಂಥ |
ಕಾಕು ಪೌರುಷವೇಕೊ ಸುಮ್ಮನೆ ||
ನಾ ಕಾಣೆ ಸೇತುವ ಮುರಿಯಲು | ಕೇಳ್ವೆ |
ನೀ ಕಡೆಗೇನ ಮಾಡುವೆ ಹೇಳು ||66||
ಮೂರು ಬಾರಿಗೆ ಗೆಯ್ವೆನದರನು | ಕಾ |
ಲೂರಿ ನೀ ಮುರಿದ ಪಕ್ಷದಿ ನಾನು ||
ಹಾರುವೆನಗ್ನಿಕುಂಡವನೆಂದು | ರಣ |
ಧೀರ ಪಾರ್ಥನು ಪೇಳ್ದನವಗಂದು ||67||
ಶರದಿ ಮೂವೇಳೆ ನೀ ಸೇತುವ | ಮಾಡೆ |
ಮುರಿಯದಿರ್ದಡೆ ಕೇಳೊ ಮಾನವ ||
ನೆರೆ ನೀನು ಪೇಳಿದಂತಿಹೆನೆಂದು | ಪೇಳ್ದ |
ನುರು ಪರಾಕ್ರಮಿ ವಾಯುಸುತನಂದು ||68||
ರಾಗ ಮಾರವಿ ಏಕತಾಳ
ಎಂದಾ ನುಡಿ ಕೇ | ಳ್ದಂದಾ ಪಾರ್ಥನು |
ಸಂಧಿಸಿ ಶರದಲಿ | ಬಂಧಿಸೆ ಸೇತುವ |
ಗಂಧವಹಾತ್ಮಜ | ನಂದದ ಕಾಣುತ |
ಲೊಂದು ಕ್ಷಣದಿ ಮುರಿ | ದಂದಗೆಡಿಸಿದ || ಕೇಳೈ ಭೂಪ ||69||
ಕೂರ್ಗೊಂಡಿಹ ಶರ | ವರ್ಗದಿ ಪುನರಪಿ |
ಸ್ವರ್ಗಾಧಿಪಸುತ | ನರ್ಗಳ ಸೇತುವ |
ನೀರ್ಗೆ ರಚಿಸೆ ಸ | ನ್ಮಾರ್ಗಿ ಹನುಮನದ |
ಕೂರ್ಗಿಸಿ ಮುರಿದನು | ಭೋರ್ಗರೆಯುತಲಿ || ಕೇಳೈ ಭೂಪ ||70||
ಮತ್ತೆ ತೆರಳ್ದು ಮ | ಹತ್ತರ ಶರಮಯ |
ದುತ್ತಮ ಸೇತುವ | ಪಾರ್ಥನು ರಚಿಸಲು |
ಹತ್ತಿ ಹನುಮನದ | ನೊತ್ತಾಯದಿ ಮುರಿ |
ದೆತ್ತಲು ನಿನ್ನಯ | ಸತ್ತ್ವಗಳೆಂದ || ಕೇಳೈ ಭೂಪ ||71||
ರಾಗ ಆರ್ಯ ಸವಾಯ್
ಎಲೆ ಮಾನವ ನೀ | ಸಲೆ ಕೈಚಳಕದಿ |
ಬಲಿದಿಹ ಸೇತುವದೇನಾಯ್ತು ||
ಬಲಿಮುಖರೈ ನಾವ್ | ಬಲು ಭಟರೈ ನೀವ್ |
ಸಲುವುದೆ ನಿಮಗೀ ಪೌರುಷವು ||72||
ಆಡಿದ ಭಾಷೆಯ | ಮಾಡಲು ನಿನ್ನಲಿ |
ಕೂಡದಿದ್ದರೆ ನೀ ನಡೆ ಬೇಗ ||
ಕಾಡೆನು ನಿನ್ನಲಿ | ಹೇಡಿಪಡೆನುತಲಿ |
ಕೂಡೆ ಜರೆದನಾತನನಾಗ ||73||
ಕಂದ
ಇಂತಾ ಹನುಮಂತಂ ಕಡು |
ಪಂಥದಿ ಜರೆಯಲ್ ಕೇಳುತಲಿಂದ್ರಕುಮಾರಂ |
ಪಂಥವನೀ ಕಪಿಯೊಳಗಿಂ |
ದಾಂತೆನದೇಕೆಂದು ಚಿತ್ತದಿ ಚಿಂತಿಸಿದಂ ||74||
ರಾಗ ನೀಲಾಂಬರಿ ರೂಪಕತಾಳ
ಅಕ್ಕಟಕ್ಕಟಾ | ಏತಕಿವನಲಿ |
ಸೊಕ್ಕಿ ಪಂಥವ | ಗೆಯ್ದೆನಿಂದಿಲಿ ||
ಮಕ್ಕಾಳಟಿಕೆ | ಮುಂದುವರಿದುದೆ |
ಹಕ್ಕಿದೇರನ | ದಯವು ಮಾಣ್ದುದೆ ||75||
ಸಾಕು ತನ್ನಯ | ಬಾಳ್ವೆಗೀಪರಿ |
ಕಾಕು ಕಪಿಯೊಳು | ಸೋತು ಮೆಯ್ಸಿರಿ |
ನೂಕಿ ಕಳೆವೆನು | ಅಗ್ನಿಯಲಿ ತನು |
ಲೋಕ ನೋಡಲಿ | ಯೆನುತ ನಿಂದನು ||76||
ಭಾಮಿನಿ
ಮೂರು ಬಾರಿ ಶರೌಘದಿಂದು |
ಬ್ಬೇರಿ ಸೇತುವನೆಸಗಲದರನು |
ವೀರ ಹನುಮನು ಮುರಿಯಲಿದ ಕಾಣುತ್ತ ಫಲುಗುಣನು ||
ಹಾರಿದಪೆನಗ್ನಿಯನೆನುತ ಮನ |
ವಾರ ನಿಂದಿರೆ ವದ್ಧವಿಪ್ರಾ |
ಕಾರದಲಿ ಹರಿ ಬಂದು ನುಡಿದನಿದೇನಿದೇನೆನುತ ||77||
ರಾಗ ಘಂಟಾರವ ಅಷ್ಟತಾಳ
ಏನಿದು ನಿಮ್ಮಲಿ ಸಂವಾದ | ಸಾಕಯ್ಯ ತಡೆಯಿರಿ |
ನಾನು ಕೇಳಿಕೊಂಡಪೆನದ ||
ನೀನದೇಕಗ್ನಿಯನು ಮನದನು |
ಮಾನವಿಲ್ಲದೆ ಹಾರಿದಪೆ ಪೇ |
ಳೀ ನಿರೋಧವನಾರು ಮಾಳ್ಪರು |
ಮಾನವರೊಳಕಟಕಟ ಸುಮ್ಮನೆ ||78||
ಎಂದು ಕಪಟ ವಿಪ್ರ ನುಡಿಯಲು | ಕೇಳುತ್ತಲಾ ಸಂ |
ಕ್ರಂದನಾತ್ಮಜ ಪೇಳ್ದನವನೊಳು ||
ಬಂಧಿಸಿದೆ ಮೂವೇಳೆ ಕೂರ್ಗಣೆ |
ಯಿಂದ ಸೇತುವನದನು ಮುರಿದರೆ |
ಕುಂದದಗ್ನಿಯ ಪೊಕ್ಕಪೆನು ತಾ |
ನೆಂದೆನೀ ಕಪಿವರನ ಕೈಯಲಿ ||79||
ಶರದ ಸೇತುವ  ಮುರಿಯದಿರ್ದಡೆ | ನೀ ಪೇಳಿದಂದದೊ |
ಳಿರುವೆನೆಂದೀ ಪ್ಲವಗಪತಿಯಾಡೆ ||
ವಿರಚಿಸಿದೆ ಮೂವೇಳೆ ಸೇತುವ |
ಮುರಿದನೀ ಕಪಿವರ್ಯನಿನ್ನೇ |
ನುರಿಯ ಕುಂಡವ ಪೊಗುವೆನೆನಲಾ |
ಧರಣಿಸುರ ಗಹಗಹಿಸುತೆಂದನು ||80||
ರಾಗ ಬೇಗಡೆ ಏಕತಾಳ
ಚಂದವಾಯ್ತಿನ್ನೇನನುಸಿರಲಿ | ನಿನ್ನಯ ಶೌರ್ಯ |
ದಂದವನ್ನು ನೋಡಬೇಕಿಲ್ಲಿ ||
ಬಂಧಿಸಿದೆ ಗಡ ಮೂವೆ ಶರಮುಖ |
ದಿಂದ ಸೇತುವ ನೀನಿದನು ಬ |
ಲ್ಪಿಂದಲೀ ಕಪಿವರ್ಯ ಮುರಿದರೆ |
ಕುಂದದಗ್ನಿಯ ಹಾಯ್ದುದುಚಿತವೆ ||81||
ಬಾಣಮಯದಲಿ ಮೂವೆ ಸೇತುವ | ನೀನು ಬಲಿವಾಗ | ಮತ್ತೀ |
ವಾನರೇಂದ್ರನು ಸತ್ತ್ವದಿಂದದ | ನಾನಿ ಮುರಿವಾಗ | ಕಂಡಿಹ |
ಮಾನವನದಾರಯ್ಯ ಪೇಳು ನಿ | ದಾನವನು ಬೇಗ || ಮೂರ್ಖತೆ ||
ಗೇನನೆಂಬೆನು ಸಾಕ್ಷಿಯಿಲ್ಲದೆ |
ಹೀನತನದಿಂ ದೊಡ್ಡವನು ಗೆ |
ಯ್ದೀ ನಿರೋಧಕೆ ಪಾವಕನನನು |
ಮಾನವಿಲ್ಲದೆ ಹಾಯ್ದು ಮಡಿದರೆ ||82||
ಮಾಡು ನೀನಿನ್ನೊಮ್ಮೆ ಸೇತುವ | ನೋಡಿದಪೆ ನಾನು | ಶರದಲಿ |
ಹೂಡು ಬೇಗದಿ ಸತ್ತ್ವವಿದ್ದರೆ | ನೋಡಿ ಫಲವೇನು | ಮತ್ತೀ |
ರೂಢಿಸಿದ ಕಪಿವೀರ ಚೂರ್ಣವ | ಮಾಡಲದರನ್ನು || ಬಳಿಕಿನೊ |
ಳಾಡಿದಂದದೊಳಗ್ನಿಯಲಿ ಹೋ |
ಗಾಡಬಹುದೀ ನಿನ್ನ ಕಾಯವ |
ನೋಡಿರೆಂದೆನಲೊಪ್ಪಿದರು ಮುರ |
ಗೇಡಿ ವಿಪ್ರನ ಮಾತ ಕೇಳುತ ||83||
ರಾಗ ಶಂಕರಾಭರಣ ಮಟ್ಟೆತಾಳ
ವೀರಪಾರ್ಥ ಬಳಿಕ ತಾನು | ಬ್ಬೇರಿಯಕ್ಷಯಾಸ್ತ್ರದಿಂದ |
ವಾರಿನಿಧಿಗೆ ಸೇತುವೆಸಗೆ | ಮಾರಜನಕನು ||
ಭೂರಿ ದಯದಿ ಕೂರ್ಮನಾ | ಕಾರದಿಂದ ಬೆನ್ನೊಳಾ
ಧಾರವಾಗಿ ಪೊತ್ತನದನು | ದಾರ ಸತ್ತ್ವದಿ ||84||
ಮರಳಿ ಸತ್ತ್ವದಿಂದ ಹೊಯ್ದು | ಮುರಿಯಲಾರದದನು ಮನದಿ |
ಮರುಗುತೆಂದನಾ ಸಮೀರ | ವರಕುಮಾರನು ||
ಅರರೆ ರಾಮಭಕ್ತನೆಂಬ | ಬಿರುದು ಪೋಯ್ತೆಯಕಟ ದೇಹ |
ವಿರಲು ಸಫಲವಾವುದಿದನು | ತೊರೆವೆನೆಂದನು ||85||
ಪವನಸುತನ ಮನದ ತಾ | ಪವನು ಕಂಡು ಕಮಲನೇತ್ರ |
ನವಿರಳಕಟಾಕ್ಷರಸದ | ಸವಿಯ ಸೂಸುತ ||
ತವಕದಿಂದ ರಾಮರೂ | ಪವನು ತೋರಲದನು ಕಂಡು |
ನಮಿಸಿ ಭಕ್ತಿಭಾವದಿಂದ | ಲವನ ಸ್ತುತಿಸಿದ ||86||
ವಾರ್ಧಕ
ಜಯ ಜಯ ಜಗನ್ನಾಥ ಜಾನಕೀಸುಪ್ರೀತ |
ಜಯ ರಘುಕುಲಾಧ್ಯಕ್ಷ ರಾಕ್ಷಸಕುಲವಿಪಕ್ಷ |
ಜಯ ಜಯ ಸುರಾಧೀಶ ಸೂರ್ಯಶತಸಂಕಾಶ ಜಯ ಘನಶ್ಯಾಮ ರಾಮ ||
ಜಯ ಜಯ ದಯಾಸಾರ ದಿೀನಕುಲವುದ್ಧಾರ |
ಜಯ ವಿನಿರ್ಜಿತಪಾಪ ವಿಧತಮಾರ್ಗಣಚಾಪ |
ಜಯ ಜಯ ಚಿದಾಭಾಸ ಚಿನ್ಮಯ ಚಿದಾಕಾಶ ಜಯತೆಂದನಾ ಹನುಮನು ||87||
ರಾಗ ಕೇದಾರಗೌಳ ಅಷ್ಟತಾಳ
ಎಂದು ಸಂಸ್ತುತಿಸಿ ಭಕ್ತಿಯೊಳೆರಗಿದ ವಾಯು |
ನಂದನನನು ದಯದಿ ||
ಚಂದದೊಳೆತ್ತಿ ತಕ್ಕಯಿಸಿ ಮೆಯ್ದಡವುತ್ತಿಂ |
ತೆಂದನು ಮಾಧವನು ||88||
ವಾತಕುಮಾರ ಕೇಳ್ ಬರಿದೆ ನೀ ಮನದಲ್ಲಿ |
ಸೋತೆನೆಂದೆಣಿಸದಿರು ||
ಆತನ ಪಕ್ಷಪಾತದೊಳು ಮೆಯ್ಯಂತೆ ನಾ |
ಸೇತುವಿಗಿದು ದಿಟವು ||89||
ಈಗ ಕಷ್ಣಾವತಾರದಿ ಬಂದು ನಾ ಸಖ |
ನಾಗಿಹೆನೀ ಪಾರ್ಥಗೆ ||
ಲೋಗವಲ್ಲಿವನು ನಿನ್ನಂತೆ ಸದ್ಭಕ್ತನು |
ಹೇಗೆ ಬಿಟ್ಟಪೆನೀತನ  ||90||
ಇಹುದು ನಿನ್ನಿಂದ ಮುಂದಕೆ ಕಾರ್ಯವೀತಗೆ |
ಬಹುಮಾತಿನಿಂದಲೇನು ||
ಬಹುದೀತ ನೆನೆದಾಗಲೆಂದೊಡಂಬಡಿಸಿ ಸಂ |
ಗ್ರಹಿಸಿದನಾತನನು ||91||
ಭಾಮಿನಿ
ಇಂತು ಹನುಮನನೊಡಬಡಿಸಿ ಶ್ರೀ |
ಕಾಂತ ಬಳಿಕರ್ಜುನಗೆ ನಿಜರೂ |
ಪಾಂತಿದೆಲ್ಲವನರುಹಿ ತೆರಳಲು ಮೇಲೆ ಫಲುಗುಣನು ||
ಅಂತರಂಗದಿ ನಾಚಿ ಪವನಜ |
ನಂತಿಕಕೆ ನಡೆತಂದು ಭಯದಲಿ |
ನಿಂತು ಕರಗಳ ಮುಗಿದು ನುಡಿದನು ವಿನಯಪರನಾಗಿ ||92||
ರಾಗ ಸಾಂಗತ್ಯ ರೂಪಕತಾಳ
ವೀರ ಕೇಳಯ್ಯ ನಿನ್ನಯ ಸತ್ತ ್ವವರಿಯದೆ |
ಪೌರುಷವನು ಪೇಳ್ದೆ ಬರಿದೆ ||
ಆರಾದರುಂಟೆ ನಿನ್ನನು ಗೆಲುವವರು ವಂ |
ದಾರಕನರಭುಜಂಗರಲಿ ||93||
ಹಲವು ಮಾತಿಂದಲೇನೆನ್ನನು ಕರುಣದಿ |
ಸಲಹುವ ಭಾರ ನಿನಗೆಂದು ||
ಫಲುಗುಣ ಮಗುಳೆರಗಿದಡೆತ್ತಿ ಹರುಷದಿ |
ತಳುಕಿಸುತೆಂದ ವಾಯುಜನು ||94||
ನರನೆ ಕೇಳಯ್ಯ ನಿನ್ನನು ರಕ್ಷಿಸುವ ಭಾರ |
ಹರಿಗಲ್ಲದೆನ್ನಿಂದಲೇನು ||
ಬರುವೆ ನೀ ನೆನೆದಾಗಲೆಂದು ಬೀಳ್ಗೊಟ್ಟನಾ |
ಮರುತಜನಾ ಧನಂಜಯನ ||95||
ವಾರ್ಧಕ
ಪವನಸಂಜಾತನಂ ಬೀಳ್ಗೊಟ್ಟು ಬಳಿಕಲ್ಲಿ |
ತವೆ ಶಾಪದಿಂ ಜಲದಿ ನೆಗಳಾಗಿ ಬಿದ್ದಿರ್ದ |
ದಿವಿಜನಾರಿಯರನುದ್ಧರಿಸಿ ಬಳಿಕಾ ಶಕ್ರತನುಸಂಭವಂ ಮುದದೊಳು ||
ತವಕದಿಂದಾ ಪಾಂಡ್ಯದೇಶಕಯ್ತಂದಲ್ಲಿ |
ಯುವತಿಮಣಿ ಚಿತ್ರಾಂಗದೆಗೆ ರಮಣನೆಂದೆನಿಸಿ |
ಭುವನದೊಳಗಿಹ ಸಕಲ ತೀರ್ಥಮಂ ತೊಳಲುತ್ತ ದ್ವಾರಕೆಗೆ ನಡೆತಂದನು ||96||
ಸಿಂಧುವಸನಾಧೀಶ ಲಾಲಿಸಿಂತರ್ಜುನಗೆ |
ಸಂದುದೈ ಮಾಸವೆಂಟಾ ಸಮಯಕಾವರಿಸಿ |
ಬಂದುದು ವರುಷಕಾಲಮುಳಿದ ನಾಲ್ ತಿಂಗಳಂ ಕಳೆವುಪಾಯವ ಕಾಣದೆ ||
ಅಂದ ಮಿಗಲಾ ದ್ವಾರಕಾಪುರದ ಪೊರಗೆಸೆವ |
ನಂದನಕ್ಕೆಯ್ತಂದು ಯತಿವೇಷಮಾಂತು ಗೋ |
ವಿಂದ ಮುರಹರ ಜನಾರ್ದನನೆ ಶರಣೆನುತಿರ್ದನುರೆ ಭಕ್ತಿಭಾವದಿಂದ ||97||
ರಾಗ ಕಾಂಭೋಜಿ ಝಂಪೆತಾಳ
ನರನಿಂತು ಮಳೆಗೆ ಮೆಯ್ಸರಿಸಿ ನಡನಡುಗುತ್ತ |
ಹರಿ ಮುರಾಂತಕ ಎನ್ನುತಿರಲು ||
ಅರಿದಿತ್ತ ಮುರುಹರನು ತರುಣಿಯರ ಮೇಳದ |
ಲ್ಲಿರಲು ತನ್ನಲಿ ನಕ್ಕನಾಗ ||98||
ಸ್ಮೇರಮುಖನಾದ ಚಾಣೂರವೈರಿಯ ಕಂಡು |
ನಾರಿ ಭಾಮಾದೇವಿಯಂದು ||
ನೀರನನು ಬೆಸಗೊಂಡಳೀ ರೀತಿಯಲಿ ನಗುವ |
ಕಾರಣವಿದೇನು ಪೇಳೆಂದು ||99||
ರಾಗ ತುಜಾವಂತು ಝಂಪೆತಾಳ
ಆವ ನಾರಿಯ ಮೇಲೆ ಮನವಾಯ್ತು ನಿನಗೆ |
ಈ ವಿಧದಿ ನಗಲೇಕೆ ಕಾಂತ ಪೇಳೆನಗೆ ||100||
ನಾರಿಯರ ದೆಸೆಗಾಗಿ ನಕ್ಕುದಿಲ್ಲಬಲೆ |
ಬೇರೊಂದು ಪೊಸತಿಹುದು ಜಲಜಮುಖಿ ಕೇಳಿ ||101||
ಆಗಲದಕೇನಹುದು ಪೇಳಬೇಕದನೆ |
ನಾಗಶಯನ ಮುಕುಂದ ಸಕಲ ಕೋವಿದನೆ  ||102||
ಪೇಳಬಾರದು ಕಾಣೆನಾ ನಕ್ಕ ಪರಿಯ |
ಪೇಳಿದರೆ ನೀನನ್ಯರಿಂಗುಸಿರದಿರೆಯಾ ||103||
ಇನ್ನೊರ್ವಳಿಂಗೆ ನಾ ಪೇಳುವವಳಲ್ಲ |
ಚೆನ್ನಾಗಿ ಪೇಳಬೇಕೆನಗೆ ನೀ ನಲ್ಲ ||104||
ರಾಗ ತೋಡಿ ಅಷ್ಟತಾಳ
ತರುಣಿ ಕೇಳೆ ನಮ್ಮ ನಗರದ ಹೊರಗೆ |
ಪರಿಶೋಭಿಸುತ್ತಿಹ ನಂದನದೊಳಗೆ ||
ವರಯತಿವೇಷವನಾಂತಿಹ ನರನು |
ಬಿರುಮಳೆಯಲಿ ನೆನೆಯುತ್ತ ಕುಳ್ಳಿಹನು || ಕೇಳ್ದೆಯಾ ||105||
ಬಲನಿತ್ತಲನುಜೆ ಸುಭದ್ರೆಯ ಮುದದಿ |
ಖಳ ಕುರುಪತಿಗೀಯಬೇಕೆಂಬ ಮನದಿ ||
ಛಲದಿಂದಲಿರ್ಪನಾ ಕಾಮಿನಿ ನರಗೆ |
ಸಲೆ ವಧುವಹಳು ಸಂಶಯವಿಲ್ಲವಿದಕೆ || ಕೇಳ್ದೆಯಾ ||106||
ನಕ್ಕೆ ನಾನದರಿಂದಲೆಣಿಸಿಕೊಂಡದನು |
ಮಿಕ್ಕವರಿಂಗುಸಿರದಿರು ನೀನಿದನು |
ಚೊಕ್ಕಟಿಂದೆಲ್ಲವ ನೋಡು ನೀನೆಂದು |
ಹೊಕ್ಕಳ ಹೂವನಾಕೆಗೆ ಪೇಳ್ದನಂದು || ಕೇಳ್ದೆಯಾ ||107||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಲೆ ಮುರಾಂತಕ ನಿನ್ನ ಮಹಿಮೆಯ |
ನೆಲೆಯ ಬಲ್ಲವರಾರು ಜಗದಲಿ |
ಜಲಜಸಂಭವ ಸುರಪಮುಖ್ಯರು | ತಿಳಿಯರೈಸೆ ||108||
ಆವ ಪರಿಯಲಿ ಪಾಂಡವರ ನೀ  |
ನೋವಿ ರಕ್ಷಿಪೆಯೆಂಬುದರಿಯೆನು |
ನಾವೆಯೆಂದಳು ಸತ್ಯಭಾಮಾ | ದೇವಿ ನಗುತ ||109||
ಭಾಮಿನಿ
ಭೂತಳಾಧಿಪ ಕೇಳು ಕಾಂತೆಯ |
ಮಾತನಾಲಿಸಿ ನಸುನಗುತ ನಲ |
ವೋತು ಮನ್ನಿಸಿಯಾಕೆಯನು ಬಳಿಕಾ ಮುರಾಂತಕನು ||
ಆ ತತುಕ್ಷಣ ಪೊರಟನಾ ಕಪಿ |
ಕೇತನನನೀಕ್ಷಿಸುವ ಭರದಲಿ |
ಪ್ರೀತಿಯೆಂತುಟೊ ಭಕ್ತರಲಿ ಲಕ್ಷ್ಮೀನಿವಾಸಂಗೆ ||110||
ರಾಗ ಬೇಗಡೆ ಅಷ್ಟತಾಳ
ಬಂದನು ಮುರಹರನಾಗ | ಶಕ್ರ | ನಂದನನೆಡೆಗತಿ ಬೇಗ ||
ವಂದಾರಕರು ಭಕ್ತಿ | ಯಿಂದಲಾಕಾಶದಿ |
ಮಂದಾರಸುಮವಷ್ಟಿ | ಯಂ ಧರೆಗಿಳಿಸಲು ||111||
ಮದನತಾತನು ಬರುವುದನು | ಕಾಣು | ತಧಿಕ ಭಕ್ತಿಯೊಳೆದ್ದು ನರನು ||
ಪದಕಮಲದೊಳೆರ | ಗಿದಡೆ ಕಾರುಣ್ಯ ಭಾ |
ವದೊಳೆತ್ತಿ ತಳ್ಕಿಸಿ | ಮುದದೊಳಿಂತೆಂದನು ||112||
ಎಲೆ ಪಾರ್ಥ ಯತಿವೇಷವನ್ನು | ನೀನು | ತಳೆದು ಬಂದಿಹ ಪರಿಯೇನು ||
ಉಳಿಯದೆ ಸಕಲವ | ತಿಳುಹೆಂದ ಮಾಧವ |
ನಲವಿಂದ ಬೆಸಗೊಳ್ಳೆ | ಫಲುಗುಣನೆಂದನು ||113||
ರಾಗ ಮಧ್ಯಮಾವತಿ ಆದಿತಾಳ
ಲಾಲಿಸು ದೇವರ ದೇವ ಮುಕುಂದ |
ನೀಲನಿಭಾಂಗ ಶಾಶ್ವತ ನಿತ್ಯಾನಂದ ||
ಭೂಲೋಲ ಧರ್ಮಜನೊಂದು ರಾತ್ರಿಯಲಿ | ಪಾಂ |
ಚಾಲೆ ಸಹಿತ ಮಲಗಿರುವ ವೇಳೆಯಲಿ ||114||
ಚೋರರ ಬಾಧೆಯೊಳ್ ದ್ವಿಜರೆಲ್ಲ ಬಂದು |
ದೂರಿದರೆನ್ನೊಳು ಬಳಿಕ ನಾನಂದು ||
ಧಾರಿಣೀಪತಿಯ ಸಜ್ಜೆಯೊಳಸ್ತ್ರವಿರಲು |
ಸಾರಿದೆ ಮಧ್ಯರಾತ್ರಿಯೊಳದ ತರಲು ||115||
ಆ ದೋಷಪರಿಹಾರಕಬುದವೊಂದರಲಿ |
ಮೇದಿನಿಯೊಳಗಿಹ ತೀರ್ಥವೆಲ್ಲರಲಿ ||
ಸಾದರದಲಿ ಮಿಂದು ಬರಬೇಕೆಂಬುದನು |
ಆ ದೇವಮುನಿಪನಪ್ಪಣೆಯನಿತ್ತಿಹನು ||116||
ಪೊರಟೆನಾ ಕಾರಣ ಸಕಲ ದೇಶವನು |
ಚರಿಸಿ ಮಿಂದೆನು ಸರ್ವಪುಣ್ಯತೀರ್ಥವನು ||
ವರುಷಕಿನ್ನಿಹುದು ನಾಲ್ ತಿಂಗಳು ಮುಂದೆ |
ಮರೆಸಿ ರೂಪವನದರಿಂದಿಲ್ಲಿ ಬಂದೆ ||117||
ಮಂದೆ ನಾ ಮನದಿ ಯೋಚಿಸಿದ ಕಾರ್ಯವನು |
ತಂದೆ ನೀನರಿಯೆಯ ಪೇಳಲೇನಿನ್ನು ||
ಕುಂದದೆ ಕೈಗೂಡಿಸುವುದೆನಗೆಂದು ||
ವಂದಿಸಿ ನರನೊಳೆಂದನು ಕಪಾಸಿಂಧು ||118||
ರಾಗ ಕೇದಾರಗೌಳ ಝಂಪೆತಾಳ
ಕೇಳಯ್ಯ ಪಾರ್ಥ ನೀನು | ಮನದೊಳಗೆ |
ತಾಳದಿರು ಯೋಚನೆಯನು ||
ಪೇಳಲೇನದನು ನೀನು | ನಿನ್ನ ಮನ |
ದಾಲೋಚನೆಯನರಿತೆನು ||119||
ಇರು ನೀನು ಯತಿವೇಷದಿ | ನಿನ್ನೆಡೆಗೆ |
ಬರುವನಾ ಬಲನು ಮುದದಿ ||
ಭರದಿಂದ ಕರೆದೊಯ್ವನು | ದ್ವಾರಕಾ |
ಪುರಕೆ ಮುದದಿಂದಲವನು ||120||
ಅಲ್ಲಿ ನೀ ಬಂದಿರಲ್ಕೆ | ನಿನ್ನ ಮನ |
ದಲ್ಲಿ ಪುಟ್ಟಿರ್ದ ಬಯಕೆ ||
ಎಲ್ಲ ಕೈಸೇರ್ವುದೆನುತ | ಪೇಳಿದನು |
ಫುಲ್ಲಲೋಚನನು ನಗುತ ||121||
ಭಾಮಿನಿ
ಎಂದು ವಿನಯೋಕ್ತಿಯಲಿ ಕುಂತೀ |
ನಂದನಗೆ ನೆರೆ ತಿಳುಪಿ ತನ್ನಯ |
ಮಂದಿರಕ್ಕೆಯ್ತಂದನಾ ಮುರಮಥನನೊಲವಿನಲಿ ||
ನಂದನದಿ ಕಲಿಪಾರ್ಥನಿತ್ತಲು |
ಸಂದ ಯತಿವೇಷದಲಿ ಕುಳ್ಳಿರೆ
ಬಂದು ನುಡಿಸಿದರಲ್ಲಿರುವ ವನಪಾಲರರ್ಜುನನ ||122||
ರಾಗ ಮಾರವಿ ಏಕತಾಳ
ಎಲೆ ಎಲೆ ಹಾರ್ವ ಯಾರ್ ಮ್ಯಾ ನೀನು |
ಹೊಲದೊಳಗೇನಾ ಮಾಡ್ತಿ ||
ಛಳಿಮಳೆಗಾಳಿಗೆ ಚಲಿಸದೆ ನೆಟ್ಟನೆ |
ಕುಳಿತೇನ್ ಮೇಲಕೆ ನೋಡ್ತಿ ||123||
ಮೂಗಿನ ಮ್ಯಾಗೆ ಮೂಬೆರಳಿಟ್ಟು |
ಮೂಗಾನಂದದಲಿರುವಿ ||
ಹೀಗೇತಕೆ ಮಿಣಮಿಣ್ಣನೆ ಬಾಯ |
ಗೂಗೆಯ ತೆರದಲಿ ತೆರೆವಿ ||124||
ಹಲವಂಗದಿ ನುಡಿಸಲು ಮಾತಾಡದೆ |
ಕುಳಿತಿರುವಾತನ ಕಂಡು ||
ಹೊಲಗಾಹಿಗಳಾಲೋಚಿಸುತಲಿ ತಾವ್ |
ತಿಳಿದೆಂದರ್ ಬಳಿಕಂದು ||125||
ವಾರ್ಧಕ
ಏಗೆಯ್ದರೆಮ್ಮೊಡನೆ ನುಡಿವನಲ್ಲಿವನಾವ |
ಯೋಗನಿಷ್ಠನೊ ತಿಳಿಯೆವಿವನಿರವ ನಮ್ಮೊಡೆಯ |
ನಾಗಿರ್ಪ ಬಲನೊಡನೆ ಪೇಳಬೇಕೆನುತಲಾ ವನಚರರ್ ಭೀತಿಯಿಂದ ||
ಆಗ ಬಲರಾಮನೊಡ್ಡೋಲಗಂಗೊಟ್ಟಿರ |
ಲ್ಕಾಗಳಿವರೆಲ್ಲರೊಂದಾಗಿ ನಡೆತಂದು ತಲೆ |
ವಾಗಿ ತನಿವಣ್ಗಳಂ ಕಾಣಿಕೆಯ ನೀಡಿ ಬಿನ್ನಯಿಸಿದರ್ ಬಂದ ಪರಿಯ ||126||
ರಾಗ ಮುಖಾರಿ ಏಕತಾಳ
ಲಾಲಿಸಬೇಕು ಜೀಯ | ಬಲಭದ್ರರಾಯ |
ಲಾಲಿಸಬೇಕು ಜೀಯ || ಪಲ್ಲವಿ ||
ಪುರದ ಬಾಹೆಯೊಳೊರ್ವ | ವರ ವನದೊಳಗೊರ್ವ ||
ನಿರತ ಸಂನ್ಯಾಸಿಪಾರ್ವ | ನೆಲಸಿಕೊಂಡಿರುವ ||127||
ಕಾವಿವಸ್ತ್ರವನುಟ್ಟು | ಕೈಯಲ್ಲಿ ಜಪಸರವ ತೊಟ್ಟು ||
ದೇವರನೆಣ್ಣುತಲಿ | ಕುಳಿತಿರ್ಪನಲ್ಲಿ ||128||
ಮಾತನಾಡಿಸಲ್ ನುಡಿಯ | ನೇತಕೊ ತಿಳಿಯೆವೆಮ್ಮೊಡೆಯ ||
ಆತನ ನೋಳ್ಪಡೀಗ | ದಯೆಮಾಡು ಬೇಗ ||129||
ರಾಗ ಸಾರಂಗ ಅಷ್ಟತಾಳ
ಚರರೆಂದ ನುಡಿ ಕೇಳುತ | ರಾಮನು ಘನ |
ಪರಿತೋಷವನು ತಾಳುತ ||
ವರ ಯತಿಗಳನು ಕಂ | ಡೆರಗದಾತನ ಜನ್ಮ |
ನರಕಭಾಜನವೆಂಬುದನು ನಾ | ನರಿತು ಸುಮ್ಮನೆ ಕುಳಿರೆ ಯೋಗ್ಯವೆ ||130||
ಎನುತಲಾ ಹಲಧರನು | ತನ್ನಯ ಪರಿ |
ಜನ ಸಹಿತಂದು ತಾನು ||
ವಿನಯದಿ ಪೊರಮಟ್ಟು | ಮುನಿವೇಷದಿಂದರ್ಪ |
ಅನಿಮಿಷಾಧೀಶ್ವರನ ಸುತನನು | ವನದ ಮಧ್ಯದಿ ಬಂದು ಕಂಡನು ||131||
ಭಾಮಿನಿ
ಅರಸ ಕೇಳೈ ಯೋಗನಿಷ್ಠರ |
ತೆರದಿ ಕುಳಿತಿಹ ಪಾರ್ಥನನು ಯತಿ |
ವರನುಯೆಂದೇ ಮನದಿ ಬಗೆದಾ ರೋಹಿಣೀಸುತನು ||
ಭರದಿ ಸಾಷ್ಟಾಂಗ ಪ್ರಣಾಮವ |
ವಿರಚಿಸುತ ಬಳಿಕೆದ್ದು ಭಕ್ತಿಯೊ |
ಳಿರದೆ ಕೈಮುಗಿದೆಂದನುರೆ ಗಂಭೀರವಚನದಲಿ ||132||
ರಾಗ ಕಾಂಭೋಜಿ ಝಂಪೆತಾಳ
ಹರ ಹರಾ ಈ ಮಹಾಪುರುಷರೋಪಾದಿಯವ |
ರಿರವನೀಕ್ಷಿಪೆನು ಇಂದಿನಲಿ ||
ವರಸಮಾಧಿಯಲಿ ಮೆಯ್ ಮರೆದವರ ನುಡಿಸುವಾ |
ಪರಿಯೆಂತೊ ತಿಳಿಯೆನಿಂದಿನಲಿ ||133||
ಸಾನುರಾಗದಲಿ ಮಾತಾಡಿಸಲು ಮುನಿದಪರೊ |
ಮಾನಿಪರೊ ಬಲ್ಲರಾರಿದನು ||
ಏನಾದಡಾಗಲೀಕ್ಷಿಪೆನೆನುತ ನುಡಿಸಿದನು |
ಮೌನಿವೇಷದೊಳಿರ್ಪ ನರನ ||134||
ಕರುಣವಾರಿಧಿಯೆ ಮಹಗುರುವರನೆ ಭವದೀಯ |
ವರವಚನದಮತವರ್ಷವನು ||
ಕರೆದು ತಾಪತ್ರಯದೊಳುರೆ ಜೀವಿಸುವರನು |
ದ್ಧರಿಸಬೇಹುದು ನಲವಿನಿಂದ ||135||
ಎಂದ ಭಕ್ತಿಯಲಿ ಬಲವಂದು ಪುನರಪಿ ಬಲನು |
ವಂದಿಸಲು ಸಾಷ್ಟಾಂಗದಿಂದ ||
ಸಂದ ಯೋಗವನಿಳುಹಿದಂದದಲಿ ಕಪಟಯತಿ |
ಯಂದು ಕಣ್ದೆರೆವುತಿಂತೆಂದ ||136||
ರಾಗ ಸಾಂಗತ್ಯ ರೂಪಕತಾಳ
ಯಾರಯ್ಯ ನಾನು ಯೋಗಾರೂಢನಾಗಿಹೆ |
ನೀ ರೀತಿ ಪ್ರಾರ್ಥನೆಗೆಯ್ವ ||
ಕಾರಣವೇನು ನಮ್ಮಿಂ ಪೇಳೈ ನಿನ್ನ |
ಚಾರು ಭಕ್ತಿಗೆ ನಾ ಮೆಚ್ಚಿದೆನು ||137||
ಗುರುವರ್ಯ ಬಿನ್ನಹ ಸಂಸಾರಿಗಳು ನಾವು |
ನೆರೆ ಗತಿಯೆಮಗೆ ನೀವೈಸೆ ||
ವರ ಚಾತುರ್ಮಾಸ್ಯವನೆಸಗಲು ಎಮ್ಮಯ |
ಪುರಕೆ ಬಂದರೆ ಧನ್ಯನಹೆನು ||138||
ಸಕಲವನುರೆ ಬಿಟ್ಟು ಗಹ್ವರಗಿರಿವನ |
ನಿಕರದೊಳಿಹ ಯತಿಗಳಿಗೆ ||
ಸುಕರಪಟ್ಟಣ ಗ್ರಾಮ ಗಹವಾಸವೆಮಗೆ ಬಾ |
ಧಕವೈಸೆ ತಪವನಾಚರಿಸೆ ||139||
ಪರಹಿತವನು ಮಾಳ್ಪ ಪುರುಷರ್ಗೆ ಕೇವಲ |
ಗಿರಿಗುಹೆವನಗಳಿಂದೇನು ||
ಪುರ ಗ್ರಾಮ ಗಹದೊಳಗಿರಲು ಮತ್ತವರಿಗೆ |
ಕೊರತೆಯೇನೆಂದನಾ ಬಲನು ||140||
ಮೆಚ್ಚಿದೆ ನಿನ್ನಯ ಭಕ್ತಿಭಾವಕೆ ನಾನು |
ಹೆಚ್ಚು ಮಾತಿನ್ನೇನು ಬಹೆನು ||
ನೆಚ್ಚಿನ ನಪಗೇಹ ಮಾತ್ರವದೊಂದನು |
ನಿಶ್ಚಯ ಪೊಗೆನೆಂದ ಯತಿಯು ||141||
ಭಾಮಿನಿ
ಆಯಿತದಕೆಂದೆನುತಲಾಗ ಹ |
ಲಾಯುಧನು ಸಂತಸದೊಳಾ ಯತಿ |
ರಾಯನನು ಬಳಿಕಂದು ಹೊನ್ನಂದಣದಿ ಕುಳ್ಳಿರಿಸಿ ||
ಆಯತದ ಗುಡಿತೋರಣಗಳ ವಿ |
ಡಾಯಿಯಲಿ ಬಹು ವಾದ್ಯರವದ ನ |
ವಾಯಿ ಮಿಗೆ ನಿಜಪುರವರಕೆ ಕರೆತಂದನೊಲವಿನಲಿ ||142||
ವಾರ್ಧಕ
ಧರಣಿಪಾಲಕ ಲಾಲಿಸಿಂತು ಬಲಭದ್ರ ತಾ |
ಗುರುಗಳೆಂದೇ ಬಗೆದು ಪಾರ್ಥನಂ ರಾಜಮಂ |
ದಿರದೆಡೆಗೆ ಕರೆತಂದು ಬಳಿಕಲ್ಲಿ ಶೋಭಿಸುವ ಪ್ರಮದಾವನಾಂತರದೊಳು ||
ಮೆರೆವ ಕಾಳಿಯ ಗುಡಿಯ ವರ ಸಮೀಪದೊಳಂದು |
ನೆರೆ ಶೋಭಿಸುತ್ತಿರ್ಪ ವಟವಕ್ಷ ಮೂಲದೊಳ್ |
ಮೆರೆವ ಮಣಿಖಚಿತ ವೇದಿಕೆಯ ವಿರಚಿಸಿ ನರನ ಪೀಠದೊಳ್ ಕುಳ್ಳಿರಿಸುತ ||143||
ರಾಗ ಕೇದಾರಗೌಳ ಅಷ್ಟತಾಳ
ಚರಣಪೂಜೆಯ ಗೆಯ್ದು ಮಂಗಳಾರತಿಯೆತ್ತಿ |
ಗುರುಗಳ್ಗೆ ಭಕ್ತಿಯಲಿ ||
ಎರಗಿ ಸಂತಸದಿಂದ ಮಗುಳೆದ್ದು ಮುಗಿದಿರ್ದ ||
ಕರಗಳಿಂ ಬಲನೆಂದನು ||144||
ವರ ತಪವೆಸಗಲು ನೆರೆ ಸುಖವಾಸವಾ |
ಗಿರುವುದೀ ಸ್ಥಳ ನಿಮಗೆ ||
ಪರಿಚಾರಕರನು ತಂದಿರಿಸುವೆನೆನಲು ಕೇ |
ಳ್ದರಿದೆಂದನಾ ಪಾರ್ಥನು ||145||
ನಿನಗತಿ ಪ್ರಿಯರಾಗಿ ಮನದಿ ಶ್ರೇಯೋವದ್ಧಿ |
ಯನು ಬಯಸುವರು ಕಂಡು ||
ವಿನಯದೊಳೆಮ್ಮ ಸೇವೆಗೆ ನೀಡಲವರಿಗೆ |
ಮನದಿಷ್ಟವಹುದೆಂದನು ||146||
ಕಂದ
ಎನಲಾ ಬಲಭದ್ರಂ ತಾ |
ಘನಹರುಷವನಾಂತು ಕರೆಸಲನುಜೆಯನಾಗಳ್ ||
ವಿನಯದೊಳೆಯ್ತಂದಣ್ಣನ |
ಚರಣದಿ ಸೌಭದ್ರೆಯು ತಾ ಮಣಿಯಲ್ಕೆಂದಂ || ||147||
ರಾಗ ತೋಡಿ ಆದಿತಾಳ
ತಂಗಿ ಬಾರವ್ವ ಸೌಭದ್ರೆ | ಮಂಗಲಸುಗಾತ್ರೆ |
ಅಂಗನಾಮಣಿಯೆ ಕು | ರಂಗಸಮನೇತ್ರೆ ||
ಭಂಗಚಿಕುರೆ ನೀನೀ ಯತಿ | ಪುಂಗವನ ಪದವ |
ಹಿಂಗದೆ ಸೇವಿಸಲು ಪಡೆವೆ | ತುಂಗತರ ಸಂಪದವ ||148||
ವರ ಮಹಾ ಸತ್ಪುರುಷರಿರುವರು | ತರುಣಿರನ್ನೆ ಕೇಳೆ |
ನೆರೆ ನಿನ್ನ ಮನದಿಷ್ಟವನ್ನು | ಕರುಣಿಸುವರು ಬಾಲೆ ||
ಅರಿತು ನೀನದರಿಂದಲಿವರ | ಪರಿಚರ್ಯವನೆಸಗಿ |
ಭರದಿಂದೊಲಿಸೆಂದೆನಲು ಬಲಗೆ | ತರಳೆ ನುಡಿದಳೆರಗಿ ||149||
ರಾಗ ರೇಗುಪ್ತಿ ಅಷ್ಟತಾಳ
ಅಣ್ಣ ಲಾಲಿಸು ಪರಗಂಡುಸರನ್ನು |
ಕಣ್ಣಿಂದ ಕಂಡೆಂದಿಗಾದರರಿಯೆನು ||
ತಿಣ್ಣಜವ್ವನೆಯರ್ಗೆ ಪರಪುರುಷರ ಸೇವೆ |
ಬಣ್ಣವೆ ಮನದಿ ಎಣ್ಣಿಸದೊರೆವೆ ||150||
ಈ ಯತೀಂದ್ರರು ನಿಸ್ಪೃಹರಾದರೆ ಅ |
ಸೂಯೆಯುಳ್ಳವರದ ನೋಡುವರೆ ||
ಬಾಯಬಡಿಕತನದಿಂದಲೇನಾದರು |
ಹೇಯದ ನುಡಿಗಳ ಪೇಳದೆ ಮಾಣರು ||151||
ರಾಗ ಬೇಗಡೆ ತ್ರಿವುಡೆತಾಳ
ಹೀಗೆ ಪೇಳುವರೆ ತಂಗಿ | ಕನಕಲತಾಂಗಿ |
ಹೀಗೆ ಪೇಳುವರೆ ತಂಗಿ  || ಪಲ್ಲವಿ ||
ಹೀಗೆ ಪೇಳುವರೇನೆ | ಯೋಗಿವರ್ಯರನು ಚೆ |
ನ್ನಾಗಿ ಸೇವಿಸಿ ಸರ್ವ | ಭೋಗವ ಪಡೆಯದೆ || ಹೀಗೆ ||152||
ವರಯತೀಶ್ವರ | ಚರಣ ತೀರ್ಥವನೀಂಟಿ |
ದರೆ ಕೋಟಿ ಜನ್ಮದಘ | ಪರಿಹಾರವಹುದೈಸೆ || ಹೀಗೆ ||153||
ಎಲ್ಲ ಯತಿಗಳ ತೆರ | ನಲ್ಲ ಇವರ ಮಹಿಮೆ |
ಬಲ್ಲವರೆ ಬಲ್ಲರು | ಖುಲ್ಲರೇನರಿವರು || ಹೀಗೆ ||154||
ಭಾಮಿನಿ
ಎಂದು ತಂಗಿಯನೊಡಬಡಿಸಿ ಬಲ |
ನಂದು ಯತಿಗಳ ಪದದೊಳೆರಗಿಸಿ |
ಇಂದು ಮೊದಲಾಗಿರುವ ಪರಿಯಂತಿವಳ ಸೇವೆಯನು ||
ಅಂದದಿಂ ಕೈಗೊಂಬುದೀ ಪೂ |
ರ್ಣೇಂದುಮುಖಿ ಸಲೆ ನಿಮ್ಮ ವಶವೆಂ |
ದ್ಹೊಂದಿದುರುತರ ಭಕ್ತಿಯಲಿ ಕೈವರ್ತಿಸಿದನೊಲಿದು ||155||
ರಾಗ ಕಾಂಭೋಜಿ ಝಂಪೆತಾಳ
ತರುಣಿ ಬಾ ತ್ರೈಲೋಕ್ಯದಲಿ ವಿಜಯ ತಾನೆ ನಿ |
ನ್ನರಸನಾಗಿಯೆ ಬಾಳು ಮುದದಿ ||
ನಿರುತ ಸುಖಿಯಾಗೆಂದು ಪಾರ್ಥನಡಿಗೆರಗಿದಂ |
ಬುರುಹಲೋಚನೆಯ ಪರಸಿದನು  ||156||
ಆವಾವ ಕಾಲಕಿವರ್ಗೇನಾಗಬೇಕದನು |
ನೀನೊಲಿದು ಮಾಳ್ಪುದೆಂದೆನುತ ||
ತೀವಿದುತ್ಸಹದಲಾ ಸೌಭದ್ರೆಗರುಹಿ ಬಲ |
ದೇವನರಮನೆಗೆ ನಡೆತಂದ  ||157||
ಬರಲಲ್ಲಿ ರಾಜಮಂದಿರದಿ ಮುರಹರನಿಲ್ಲ |
ದಿರೆ ಕಾಣುತಾಗ ಹಲಧರನು ||
ಉರಿ ಮಸಗಿ ಖತಿಯೊಳಬ್ಬರಿಸಿ ರೋಮಂಗಳ |
ಲ್ಲಿರುವವರ ಕೇಳ್ದು ಇಂತೆಂದ ||158||
ಎಲ್ಲಿ ಪೋದನು ಕೃಷ್ಣನಿಲ್ಲಿ ಕಾಣಿಸನು ಯತಿ |
ವಲ್ಲಭರು ಬಂದಿರ್ಪರವರ ||
ಎಲ್ಲವರು ಕಂಡು ಪದಪಲ್ಲವಕೆ ವಂದಿಸಿದ |
ರಲ್ಲಿ ಬಂದುದ ಕಾಣೆನವನ ||159||
ಆವಾಗ ನೋಡಿದರು ಕಾಮಮೋಹಿತನಾಗಿ |
ಭಾವೆಯರ ವಶದಿ ಬಿದ್ದಿಹನು ||
ದೇವಗುರುವಿಪ್ರರಲಿ ಲವ ಮಾತ್ರ ಭಕುತಿಯಿ |
ಲ್ಲೆೀವೇಳ್ವೆನೆನುತ ಹಲು ಮೊರೆದ ||160||
ಕಂದ
ಎಂದಾ ಬಲಭದ್ರನ ಮನ |
ದಂದವ ತಾನೇ ತಿಳಿಯುತಲೊಯ್ಯನೆ ಬಳಿಕಂ ||
ಬಂದಾ ಮುರಮಥನಂ ಸಾ |
ನಂದದೊಳು ಪೂರ್ವಭವನನೀಕ್ಷಿಸಿ ನುಡಿದಂ || ||161||
ರಾಗ ಸಾರಂಗ ತ್ರಿವುಡೆತಾಳ
ಏತಕೆ ಮರುಳಾಹಿರಿ | ಅಣ್ಣಯ್ಯ ನೀ |
ವೇತಕೆ ಮರುಳಾಹಿರಿ || ಪಲ್ಲವಿ ||
ಏತಕೀ ಪರಿ ಮರುಳಹಿರಿ ಬಂ |
ದಾ ತಿರುಕುಳನ ನೆಲೆಯನರಿಯದೆ |
ನೀತಿಬಾಹಿರರಾಗಿ ತಂಗಿಯ |
ನೋತು ಒಪ್ಪಿಸಿ ಕೊಡುವರೇ ದಿಟ  || ಅನು ಪಲ್ಲವಿ ||
ಆವ ದೇಶಗಳಹುದೋ | ಆರದು ಬುದ್ಧಿ |
ಆವಂಗದಲಿ ಇಹುದೋ | ಆತನ ಚಿತ್ತ |
ನಾವರಿಯಲು ಬಹುದೋ |  ಎಂತಿರುವುದೋ ||
ಈ ವಿಧವನರಿಯದೆ ಸುಭದ್ರಾ |
ದೇವಿಯನು ಬಂದವನ ಸೇವೆಗೆ |
ನೀವು ಪರುಠವ ಗೆಯ್ದು ಭಂಡರ |
ಭಾವರಾದಿರಿ ಭಾವಿಸದೆ ಬರಿ || ದೇತಕೆ ||162||
ರಾಗ ಕಲ್ಯಾಣಿ ಅಷ್ಟತಾಳ
ಏನನುಸಿರಿದೆಯೊ | ಎಲೊ ತಮ್ಮ | ಏನನುಸಿರಿದೆಯೊ  || ಪಲ್ಲವಿ ||
ಏನನುಸಿರಿದೆಯೆಲವೊ ತಮ್ಮ ನಿ |
ದಾನಿಸದೆ ಶ್ರೀಗುರುವರರ ಮಹಿ |
ಮಾನುಭಾವವನರಿಯದೆನ್ನೊಳು |
ಹೀನ ಕಟಕಿಯೆ ಬರಿದೆಯೆನ್ನೊಡ || ನೇನ ||163||
ಈ ಸಮಸ್ತ ಪ್ರಪಂಚವನು ಬಿ |
ಟ್ಟಾಸೆಯನು ತೊರೆದಖಿಳ ವಿಷಯದ |
ವಾಸನೆಗೆ ಮೆಯ್ಗಡದಿರುವ ಸಂ |
ನ್ಯಾಸಿಗಳ ಮೇಲೋಸರಿಸಿ ನೀ || ನೇನ ||164||
ಕದ್ದು ಗೊಲ್ಲರ ಮನೆಯ ಬೆಣ್ಣೆಯ |
ಮುದ್ದೆ ಪಾಲ್ ಮೊಸರುಗಳನೆಲ್ಲವ |
ಮೆದ್ದು ಕೊಬ್ಬಿದ ಡೊಳ್ಳು ತೋರುತ |
ಉದ್ದುರುಟುತನದಿಂದಲೆನ್ನೊಡ || ನೇನ ||165||
ರಾಗ ಶಂಕರಾಭರಣ ಏಕತಾಳ
ಕಂಡುದ ನುಡಿದರೆ ಖಾತಿ | ಗೊಂಡು ಕುಣಿಯಲೇತಕಣ್ಣ |
ಗಂಡನ ಮಾಡನುಜೆಗವನ | ಗಂಡುಸಲ್ಲವೆ ||
ಪುಂಡ ಕೆಲಸಾರೆಲವೊ ಇಂಥಾ | ಭಂಡು ಮಾತನಾಡಿ ನರಕ |
ಕುಂಡದಲ್ಲಿ ಬೀಳದಿರು | ದ್ದಂಡಗರ್ವದಿ ||166||
ಆರು ಪುಂಡರೆಂಬ ಪರಿಯ | ನಾರಿಯನ್ನು ಕದ್ದೊಯ್ವಗ |
ತೋರಿಕೊಡುವೆನೇತಕೀಗ | ಭೂರಿ ಸಂವಾದ ||
ಶ್ರೀರಾಮ ಶಿವ ಶಿವಾ ಇಂಥ | ಕ್ರೂರವಾಕ್ಯವನ್ನು ಕೇಳ್ವ |
ರಾರು ಯತಿಗಳೊಯ್ವುದುಂಟೆ | ಚಾರುನೇತ್ರೆಯ ||167||
ಹಿಂದೆ ಕಪಟಯತಿ ವೇಷದಿ | ಬಂದು ದಶಕಂಧರನು ಧರಣೀ |
ನಂದನೆಯನೊಯ್ದುದ ಕೇ | ಳ್ದಿಂದು ಮರೆವೆಯ ||
ಮುಂದೆ ನಿಲದಿರೆಲವೊ ಯತಿಗ | ಳಂದವನರಿಯದೆ ಪತ್ತು  |
ಕಂಧರನ ಪೋಲ್ವೆಗೆಯ್ದು | ನಿಂದಿಸದಿರು ||168||
ಖುಲ್ಲಯತಿಯ ಸೇವೆಗಿಡುವು | ದೊಳ್ಳಿತಲ್ಲವೆಂದು ತಿಳಿದು |
ದೆಲ್ಲವನ್ನು ಪೇಳ್ದೆನು ಮುಂ | ದಲ್ಲವೆನದಿರು ||
ಅಲ್ಲವೆನಲೇಕದಕೆ ಬಂದು | ದೆಲ್ಲ ಬರಲಿ ನೋಳ್ಪೆನು ನಿ |
ನ್ನಲ್ಲಿ ಕೇಳೆನೆನುತ ಬಲನು | ಸೊಲ್ಲಿಸಿದನು ||169||
ವಾರ್ಧಕ
ಇಂತೆಂದು ಹಲಧರಂ ಮೊಗದಿರುಹೆ ಮುರಹರಂ |
ಮುಂತಪ್ಪ ಕಜ್ಜಕೆ ನಿರಾತಂಕಮಾಯ್ತೆಂದು |
ಸಂತೋಷಮಂ ತಾಳ್ದು ತೆರಳಿದಂ ರಾಜಮಂದಿರಕಾಗಿ ಬಳಿಕತ್ತಲು ||
ಕುಂತೀಕುಮಾರನಿವನೆಂಬುದಂ ತಿಳಿಯದಾ |
ಕಾಂತೆ ಸೌಭದ್ರೆ ಬಳಿಕಾ ಯತಿಯ ಪಾದವ ಮ |
ಹಾಂತಭಕ್ತಿಯಲಿ ಮನವೊಲಿದು ಸೇವಿಸುತಿರ್ದಳರಸ ಕೇಳ್ ದಿನದಿನದೊಳು ||170||
ರಾಗ ಮಧುಮಾಧವಿ ತ್ರಿವುಡೆತಾಳ
ಈ ತೆರದಿ ದಿನದಿನದೊಳಾ ಜಲ | ಜಾತಮುಖಿ ಸೇವಿಸುತಲಿರೆ ಪುರು |
ಹೂತತಯಂಗಾಕೆಯಲಿ ಮನ | ಸೋತುದಿನ್ನೇನೆಂಬೆನು ||171||
ಚಪಲನೇತ್ರೆಯ ಸ್ಮರಣೆಯಂಥಾ | ಜಪವು ತದ್ವಿರಹದಲಿ ಕುದಿವುದು |
ತಪವೆನಿಸಿ ನೋಳ್ಪರಿಗೆ ತೋರ್ಪುದು | ಕಪಟಯೋಗೀಶ್ವರನದು ||172||
ಸಂದುದೀಪರಿ ಮಾಸ ಮೂರದ | ರಿಂದ ಮೇಲಣ ಕಥೆಯನೊರೆದಪೆ |
ನಂದ ಮಿಗೆ ಲಾಲಿಸು ಪರೀಕ್ಷಿತ | ನಂದನನ ನೀ ಮುದದೊಳು ||173||
ಬಳಿಕ ಹಲಧರನೊಂದು ದಿನ ಮನ | ದೊಲವು ಮಿಗಿಲೋಲಗದೊಳೊಪ್ಪಿರೆ |
ಕೆಳದಿಯರ ಕೂಡಾಡುತೆಯ್ತಂ | ದಳು ಸುಭದ್ರೆಯು ಮೆಲ್ಲಗೆ ||174||
ಹೊಗರೊಗುವ ಜವ್ವನದ ಸೊಬಗಿನ | ನಗುಮೊಗದ ನವಮೋಹನಾಂಗದ |
ಮಗನಯನೆಯನು ಕಂಡು ಮನದಲಿ | ಬಗೆದನೀ ತೆರದಿಂದಲಿ ||175||
ತಂಗಿಗುರೆ ಜವ್ವನದ ಬೆಳೆ ಸಿರಿ | ಯಂಗಲತೆಯಲಿ ಫಲಿಸಿತಿನ್ನಿವ |
ಳಿಂಗೆ ಮದುವೆಯನೆಸಗದಿರ್ದಡೆ | ಯಂಗವಲ್ಲಿದು ನೋಡಲು ||176||
ಎಂದು ತಿಳಿದಾ ಬಲನು ಬಳಿಕೆಲೆ | ಮಂದಗಮನೆ ನೀನೇತಕಿಲ್ಲಿಗೆ |
ಬಂದೆ ಬಿನ್ನಯಿಸೆನಲು ಕೇಳ್ದಾ | ಚಂದಿರಾನನೆ ನುಡಿದಳು ||177||
ರಾಗ ತೋಡಿ ಏಕತಾಳ
ಅಣ್ಣ ಲಾಲಿಸು ಯತಿವರರಿಗಾಗುವ ಹಾಲು |
ಹಣ್ಣನೊಯ್ಯಲಿಕರಮನೆಗೆ ಬಂದಿಹೆನು ||
ಪುಣ್ಯವಂತನೆ ನಿನ್ನ ಕಾಣಲೆಂಬೀ ಮನ |
ದೆಣ್ಣಿಕೆಯಿಂದಲಿ ಬಂದೆ ನಾನಿಲ್ಲಿ ||178||
ಒಳಿತಾಯ್ತು ತಂಗಿ ಕುಳ್ಳಿರು ಲಲಿತಾಂಗಿಯೆ |
ಚೆಲ್ಲೆಗಂಗಳ ಬಾಲೆ ಚದುರೆ ಸುಶೀಲೆ ||
ಬಲ್ಲರ್ಷಿಗಳ ಪಾದ ಪಲ್ಲವದಲಿ ಭೇದ |
ವಿಲ್ಲದ ಭಕುತಿ ನಿನ್ನಲ್ಲಿ ಸಿದ್ಧಿಸಿತೆ ||179||
ಭಾಮಿನಿ
ಇಂತೆನುತ ವಿನಯೋಕ್ತಿಯಲಿ ನಲ |
ವಾಂತು ಸಹಭವೆಯಳನು ಮನ್ನಿಸಿ |
ಸಂತಸದಿ ಮಿಗೆ ಕಳುಹಿ ಬಳಿಕಾ ರೋಹಿಣೀಸುತನು ||
ಮುಂತೆ ಮಾಡುವ ರಾಜಕಾರ್ಯವ |
ಚಿಂತಿಸುತ ಕತವರ್ಮಮಂತ್ರಿಯ |
ನಂತರಂಗದಿ ಕರೆಸುತಾಲೋಚಿಸಿದನವನೊಡನೆ ||180||
ರಾಗ ತುಜಾವಂತು ಝಂಪೆತಾಳ
ಕೇಳಯ್ಯ ಕತವರ್ಮ ಮಂತ್ರಿಶೇಖರನೆ |
ಆಲೋಚನೆಯನೊಂದ ಪೇಳ್ವೆ ನಿನ್ನೊಡನೆ || ಕೇಳಯ್ಯ  || ಪಲ್ಲವಿ ||
ಅನುಜೆ ಸೌಭದ್ರೆಗಿನ್ನಿನಿಯನನು ಮಾಡಬೇ |
ಕನುದಿನದಿ ಯೌವನವು ಮೊನೊದೋರ್ದುದವಳ್ಗೆ ||181||
ತರಳಾಕ್ಷಿಗೆಣೆಯಾಹ ವರನೆಲ್ಲಯು ಕಾಣೆ |
ಇರುವುದಿನ್ನೊಂದು ಮನವರುಹಿದಪೆನದನು ||182||
ಕುರುಪತಿಗೆ ಸರಿಯಾದ ದೊರೆಗಳಿಲ್ಲವನಿಯಲಿ |
ತರುಣಿಯನು ಕೊಡುವೆನಾ ಧರಣಿಪಾಲಕಗೆ ||183||
ಭಾಮಿನಿ
ಜಲಜಮುಖಿ ಸೌಭದ್ರೆಯನು ಕುರು |
ತಿಲಕನಿಗೆ ಪರಿಣಯವ ಗೆಯ್ವುದು |
ಸಲೆ ಸುಯೋಗ್ಯವದಾಗಿ ತೋರ್ಪುದಿದೊಂದು ಮನ್ಮನಕೆ ||
ತಿಳಿಯಲಿದು ಹೊರತಾಗಿ ಧರಣೀ |
ತಳದೊಳಾರನು ಕಾಣೆನೆಂದಾ |
ಬಲನು ಪೇಳು ಕೇಳುತಾ ಕತವರ್ಮನಿಂತೆಂದ ||184||
ರಾಗ ಬೇಗಡೆ ಏಕತಾಳ
ಏತಕಿದಕೆ ಸಂದೇಹವು | ಕಾಮಪಾಲ | ಕುರು |
ಭೂತಳೇಂದ್ರಗೆಣೆ ಯಾರುಂಟು | ಕಾಮಪಾಲ ||
ನೂತನದ ಮಾತಿದಲ್ಲ | ಕಾಮಪಾಲ | ನಿನ್ನ |
ಖ್ಯಾತಿವಂತನೆಂಬರ್ ಜಗದಿ | ಕಾಮಪಾಲ ||185||
ಕರೆಸು ಧರಣಿವಿಬುಧರನ್ನು | ಕಾಮಪಾಲ | ಲಗ್ನ |
ಕ್ಕಿರಿಸು ತಕ್ಕ ಸುದಿನವನ್ನು | ಕಾಲಪಾಲ ||
ಬರೆಸಿ ಕಳುಹು ಪತ್ರಿಕೆಯನು | ಕಾಮಪಾಲ | ಕುರು |
ಧರಣೀಶನ ಬಳಿಗೆ ಬೇಗ | ಕಾಮಪಾಲ ||186||
ರಾಗ ಭೈರವಿ ಝಂಪೆತಾಳ
ಕತವರ್ಮನಿಂತೆನಲು | ಅತಿ ಹರುಷದಲಿ ಬಲನು |
ಪಥಿವಿಯಮರರ ಕರೆಸಿ | ಹಿತದಿ ಲಗ್ನವನು  ||187||
ಕೇಳಲವರೆಂದರಾ | ತಾಳಾಂಕನೊಡನಂದು |
ನಾಳೆ ಸಪ್ತಮಿಯೊಳಾ | ಮೇಲೆ ದಶಮಿಯಲಿ ||188||
ಇರುವುದೈ ಲಗ್ನವೆರ | ಡರೊಳೊಂದು ಸಿದ್ಧಿಪುದು |
ಪರಮ ವೈವಾಹಕೆಂ | ದರು ಧರಣಿಸುರರು ||189||
ದ್ವಿಪದಿ
ಧರಣಿಸುರರಿಂತೆನಲು ಕೇಳ್ದು ಹಲಧರನು |
ಪರಮ ಹರುಷವನಾಂತು ಪೌರೋಹಿತರನು ||190||
ಕರೆಸಿ ಲಗ್ನವನಿರಿಸಿ ಕುರುಪತಿಯ ಬಳಿಗೆ |
ಬರೆಸಿ ಕಳುಹಿದನು ಪತ್ರಿಕೆಯ ನಲವು ಮಿಗೆ ||191||
ಓಲೆಯುಡುಗೊರೆ ಸಹಿತಲಾ ಪುರೋಹಿತನು |
ಆಳೊಡನೆ ಬಂದನಾ ಗಜಪುರಿಗೆ ತಾನು ||192||
ರಾಗ ಶಂಕರಾಭರಣ ಏಕತಾಳ
ಇತ್ತಲಾ ಗಾರ್ಗ್ಯರು ಬಂದ | ವತ್ತಾಂತವ ಕೇಳ್ದು ಭೂಪಾ |
ಲೋತ್ಮ ಕೌರವ ತೋಷ | ವೆತ್ತು ಮನದಲಿ ||
ಅರ್ತಿಯಿಂದಾಲಯಕೆ ಕರೆದೊ | ಯ್ಯುತ್ತ ಪೂಜೆ ಗೆಯ್ದು ಭಾವ |
ಭಕ್ತಿಯಿಂದ ಪದಕೆ ಮಣಿದು | ಮತ್ತಿಂತೆಂದನು ||193||
ಕ್ಷೇಮವೇ ದ್ವಾರಕೆಯೊಳ್ ಬಲ | ರಾಮದೇವನಿಂಗೆ ಮತ್ತಾ |
ಕಾಮ ಕತವರ್ಮರ್ಗೆ ಪರಿ | ಣಾಮವೇನಯ್ಯ ||
ಭೂಮಿಸುರವರ್ಯರ್ ನೀವು | ಪ್ರೇಮದಿಂದಿಲ್ಲಿಗೆ ಬಂದ |
ನೇಮವ ಪೇಳ್ವುದೀಗೆಂದ | ನಾ ಮಹೀಪಾಲ ||194||
ರಾಗ ಸಾಂಗತ್ಯ ರೂಪಕತಾಳ
ಕುರುರಾಯ ಕೇಳ್ ದ್ವಾರಕೆಯೊಳಿರ್ಪರೆಲ್ಲರ್ಗೆ |
ಪರಿಣಾಮವಯ್ಯ ಭಾವಿಪುದು ||
ಇರುವುದು ಶುಭಕಾರ್ಯವದರಿಂದ ನಿನ್ನೆಡೆ |
ಗಿರದೆಮ್ಮ ಕಳುಹಿದ ಬಲನು ||195||
ಅನುಜೆ ಸೌಭದ್ರೆಯ ನಿನಗೀಯಬೇೆಂಬ |
ಮನದಂದು ಲಗ್ನವನಿರಿಸಿ ||
ವಿನಯದಿಂದೋಲೆಯ ಬರೆದೆಮ್ಮ ಕಳುಹಿಸ |
ಲನುನಯದಿಂದೆಯ್ತಂದಿಹೆವು ||196||
ಎನುತ ಪತ್ರಿಕೆಯನೀಯಲು ಕೌರವೇಂದ್ರನು |
ಘನತೋಷದಿಂದ ಮುಂದಿರುವ |
ಇನಸೂನು ಗುರು ಭೀಷ್ಮ ಅಶ್ವತ್ಥಾಮರ್ಗೆ ತಾ |
ನನುನಯದಿಂದಲಿಂತೆಂದ ||197||
ಕೇಳಿದಿರಲ್ಲ ಕರ್ಣಾದ್ಯರು ಬಲಭದ್ರ |
ನಾಲೋಚಿಸಿದ ಸತ್ಕಾರ್ಯವನು ||
ಓಲೆಯನವಧರಿಸುವುದೀಗಲೆಂದು ಭೂ |
ಪಾಲನೋದಿಸಿದ ತೋಷದಲಿ ||198||
ರಾಗ ಕಾಂಭೋಜಿ ಝಂಪೆತಾಳ
ಶ್ರೀಮತ್ಸಮಸ್ತಸದ್ಗುಣಭರಿತ ಕುರುವಂಶ |
ತಾಮರಸತರಣಿಯೆಂದೆನಿಪ ||
ಭೂಮಿಪತಿ ಕೌರವೇಶ್ವರಗೆ ಹಲಧರನು ಸು |
ಪ್ರೇಮದಲಿ ಬರೆದ ಪತ್ರಿಕೆಯು ||199||
ನಾಳೆ ಬಹ ಸಪ್ತಮಿಯ ಲಗ್ನಕನ್ನನುಜೆಯಹ |
ಲೋಲಲೋಚನೆ ಸುಭದ್ರೆಯನು ||
ಲೀಲೆಯಲಿ ನಿಮಗೆ ಧಾರೆಯನೆರೆದು ಕೊಡುವೆ ಜನ |
ಜಾಲ ವೀಕ್ಷಿಸಲಿದುವೆ ಸಿದ್ಧ ||200||
ಆ ವಿವಾಹೋತ್ಸವಕೆ ನಿಮಗೆ ಬೇಕಾಗಿರುವ |
ಭೂವರರನೊಡಗೊಂಡು ಮುದದಿ ||
ಠೀವಿಯಲಿ ಮದುವಣಿಗನಾಗಿ ನಡೆತಂದು ರಾ |
ಜೀವಲೋಚನೆಯ ವರಿಸುವುದು ||201||
ಇಂತೆಂದು ಬರೆದ ಪತ್ರಿಕೆಯನೀಕ್ಷಿಸುವ ಘನ |
ಸಂತಸದಿ ಕೌರವೇಶ್ವರನು ||
ಮುಂತಿರ್ಪ ಕರ್ಣ ಸೌಬಲರ ಮೊಗ ನೋಡಿ ನಲ |
ವಾಂತು ನಸುನಗುತ ಪೇಳಿದನು ||202||
ರಾಗ ಸುರುಟಿ ಏಕತಾಳ
ಏನನೆಂಬೆನಯ್ಯ | ಹರುಷವ | ನೇನನೆಂಬೆನಯ್ಯ ||
ಸಾನುರಾಗದಿ ಬಲ ತನ್ನನುಜೆಂು ಬಹು | ಮಾನದೊಳಿಂದೆನಗೀಯಲ್ಕೆಣಿಸಿದ || ಪಲ್ಲವಿ ||
ಬಲನ ನೆಂಟತನವು | ಸೇರಲು | ಬಲುಹು ನಮಗೆ ಘನವು ||
ಬಳಿಕಾ ಪಾಂಡು ಕುಮಾರರ ಬಗೆವೆನೆ | ಸೆಳೆದುಕೊಳದೆ ಬಿಡೆ ಶಕ್ರಪ್ರಸ್ಥವ ||203||
ಹರಿ ಮತ್ತೋರುವನು | ಪಾಂಡುಸು | ತರ ವಶವಾಗಿಹನು ||
ಇರಲದಕೇನಾಯ್ತುರುಗಾವಲ ಮಾ | ಳ್ಪನ ಪರಿ ನಾವೀಗರಿತಿಹೆವೈ ಸಲೆ ||204||
ವನದೊಳುದಿಸಿದವರ್ಗೆ | ವಿಪಿನವೆ | ಮನೆಯಲ್ಲದವರ್ಗೆ ||
ಮನವೊಲಿದೆಮ್ಮಯ ರಾಜ್ಯದಿ ಸೂಜಿಯ |
ಮೊನೆಯಷ್ಟನಿಯನೀಯೆನು ದಿಟವಿದು ||  ||205||
ಕಂದ
ಎಂದರಸಂ ಸೌಬಲ ರವಿ |
ನಂದನರೊಳ್ ಪೇಳೆ ಕೇಳ್ದು ಗಂಗಾತನಯಂ ||
ಮುಂದಿಹ ಗುರುಕೃಪರಿಗೆ ಕ |
ಣ್ಣಿಂದವೆ ಸೂಚಿಸೆ ಕುರುಪತಿಗೀಪರಿ ನುಡಿದರ್ ||206||
ರಾಗ ಕಾಪಿ ಅಷ್ಟತಾಳ
ಜನನಾಥ ಕೇಳೆಮ್ಮ ಸೊಲ್ಲ | ಕೃಷ್ಣ |
ನನುಜೆ ಸೇರುವಳೆಂತೊ ನಿನಗೀಶ ಬಲ್ಲ || ಪಲ್ಲವಿ ||
ಹರಿ ಬಲು ಕಪಟನಾಟಕನು | ಹಲ |
ಧರನೆಣಿಕೆಗೆ ಎರಡನು ತಾರದಿರನು ||
ಅರಿಯೆವೀ ಕಾರ್ಯವೆಂತಹುದೊ | ಮೇಣ್ |
ವರ ವಸುದೇವನ ಮನಸು ಹೇಗಿಹುದೊ || ಜನನಾಥ ||207||
ದೇವಕಿಯಿದಕೆ ಮನತಹಳೆ | ಸತ್ಯ |
ಭಾಮೆಯೊಪ್ಪುವಳೆ ರುಗ್ಮಿಣಿ ಸುಮ್ಮನಿಹಳೆ ||
ನೀವು ವಿಚಾರಿಸದಿಂತು | ಬಲ |
ದೇವನೋರ್ವನ ಮಾತಿಗೊಪ್ಪುವುದೆಂತು || ಜನನಾಥ ||208||
ಮದುವೆಯ ಕಾರ್ಯವಂತಿರಲಿ | ನೀವು |
ಕದನವನೆಸಗುವಿರಾ ಪಾಂಡವರಲಿ ||
ಇದು ನಿಮಗುಚಿತವೆ ನೋಡು | ಮುಂದ |
ಭ್ಯುದಯದ ಕೆಲಸವನರಿತು ಮಾತಾಡು | ಜನನಾಥ ||209||
ರಾಗ ಮಾರವಿ ಏಕತಾಳ
ಗುರುಕೃಪರೆಂದುದ ಕೇಳುತಲಾ ಭಾ | ಸ್ಕರನಂದನ ತಾನು ||
ಅರಸನ ಚಿತ್ತಕೆ ಸರಿಬರದವರನು | ಪರಿಹಾಸಿಸಿ ನುಡಿದ ||210||
ನಿವಗೇತಕೆ ಹಾರುವರಿಗೆ ರಾಜ | ಪ್ರವರದ ಮಾತುಗಳು ||
ತೊವೆ ಶಾಲ್ಯೋಗರ ಘತ ಭಕ್ಷ್ಯಂಗಳ | ಸವಿದಂತಲ್ಲವಿದು ||211||
ಉಂಡ ಮನೆಗೆ ನೆರೆ ವಿಷಮವನೆಣಿಸುತ | ಕಂಡವರನು ಹೊಗಳಿ ||
ಗಂಡುಗೆಡುವಿರಲ್ಲದೆ ನೀವ್ ನಪ ಕೈ | ಗೊಂಡದಕೊದಗುವಿರೆ ||212||
ಹಲಧರನೊರ್ವನ ಒಲುಮೆಯು ನಮಗಿರ | ಲುಳಿದವರಿಂದೇನು ||
ತಿಳಿಯದೆ ನೀವ್ ಸಲೆ ಗಳಹುವಿರೆಂದನು | ಮುಳಿದಾ ರವಿಸೂನು ||213||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸರಸಿರುಹಸಖನಣುಗನೀ ಪರಿ |
ಜರೆದು ನುಡಿಯಲು ಕೇಳಿ ಮನದೊಳ |
ಗುರಿ ಮಸಗಿ ಗುರುಸೂನು ನುಡಿದನು | ಭರದೊಳವಗೆ ||214||
ಎಲವೊ ಸೂತನ ಮಗನೆ ನಿನ್ನಯ |
ಕುಲವನೆಣಿಸಿಕೊ ಸಾಕು ಸುಮ್ಮನೆ |
ಗಳಹದಿರು ನಿನ್ನಂತವರ ನಾವ್ | ತಿಳಿಯದವರೆ ||215||
ಕಂಡುದನು ಪಿತನರಸಗೆಂದಡೆ |
ಕೊಂಡು ಕೊನರುತ ಖತಿಯೊಳವರನು |
ಗಂಡುಗೆಡಿಸಿಯೆ ನುಡಿದೆಯೈ ಸಲೆ | ಭಂಡತನದಿ ||216||
ಹಲವು ಮಾತೇನಯ್ಯನನು ನೆರೆ |
ಹಳಿದ ನಿನ್ನಯ ನಾಲಿಗೆಯ ಹೆಡ |
ತಲೆಯಲುಗಿವೆನೆನುತ್ತ ಖಡುಗವ | ಝಳಪಿಸಿದನು ||217||
ಫಡ ದ್ವಿಜಾಧಮ ನಿನ್ನ ರಕ್ತವ |
ಕುಡಿಸುವೆನು ಕೂರಸಿಗೆನುತ್ತವ |
ಘಡದಿ ರವಿಸುತನೊಡನೆ ಖಡುಗುವ | ಝಡಿದು ನಿಂದು ||218||
ಅಹಹ ಕೆಟ್ಟಿತು ಕಾರ್ಯವೆನುತಲಿ |
ವಹಿಲದಿಂದಲಿ ಕೌರವೇಂದ್ರನು |
ಸಹಸಿಗನೆ ಮಾಣೆನುತ ಹಿಡಿದನು | ಮಿಹಿರಸುತನ ||219||
ಭಾಮಿನಿ
ಬಿಡು ಬಿಡವನೀಪಾಲ ಗುರುಸುತ |
ನೊಡಲೊಳುಗಿವೆನು ಕರುಳನೆನ್ನನು |
ತಡೆದು ಕೆಡಿಸಿದೆಯಕಟೆನುತ ದುಡುಕಿದನು ರವಿಸೂನು ||
ಮಿಡುಕುತಿರ್ದನು ದ್ರೌಣಿ ಬಳಿಕವ |
ಗಡೆಯಲೀರ್ವರ ಮಧ್ಯದಲಿ ನಿಂ |
ದೊಡಬಡಿಸಿದನು ಕೌರವೇಶ್ವರನಂದು ಸಾಮದಲಿ ||220||
ರಾಗ ಪಂತುವರಾಳಿ ಏಕತಾಳ
ಹೋ ಹೋ ಮೆಚ್ಚಿದೆನಿದಕೆ | ನಿಮ್ಮಯ ಘನ |
ಸಾಹಸ ಶುಭಗುಣಕೆ ||
ಈ ಹದನ ನೆನೆದರೆ | ನಾ ಹೇಳುವೆನು ಮುಂದಾ |
ವಾಹಿಸಿಕೊಂಡ ವಿ | ವಾಹಕೆ ನಿಮ್ಮಿಂ |
ದಾಹುದ ಮಾಳ್ಪಿರಿ | ಬಾಹುಬಲಾಢ್ಯರು || ಹೋ ಹೋ ||221||
ಬಲುಹು ನಿಮ್ಮೊಳಿರಲದು | ಮೇಲೆಮ್ಮ ವೈರಿ |
ಗಳ ಮೇಲೆ ತೋರಬಹುದು ||
ಒಳಗೊಳಗೇಕಿಂತು | ಕೆಲದಾಡಿಕೊಂಬಿರಯ್ಯ |
ಕೊಳಗುಳವಲ್ಲಿದು | ಸಲೆ ಶುಭಲಗ್ನದಿ |
ಕೆಲಸಕೆ ವಿಘ್ನಂ | ಗಳ ಮಾಡುವಿರೆ || ಹೋ ಹೋ ||222||
ವಾರ್ಧಕ
ಎಂದು ಗುರುಸುತ ತರಣಿತನಯರಂ ಸಂತಿವಿಸಿ |
ಮುಂದಣ ಸುಕಾರ್ಯಮಂ ನಿಶ್ಚಯಿಸಿ ಮನದೊಳಾ |
ನಂದದಿಂದಾ ಕೌರವೇಶ್ವರಂ ತನ್ನ ಪಿತನಾದ ಧತರಾಷ್ಟ್ರನೆಡೆಗೆ |
ಬಂದು ಪದಕೆರಗಿ ವೈವಾಹವತ್ತಾಂತಮ |
ನ್ನೊಂದುಳಿಯದರುಹೆ ಕೇಳುತ್ತ ಚಾಂಚಲ್ಯಮನ |
ದಿಂದಲೊಯ್ಯನೆ ನುಡಿದನಾ ಮಹೀಪಾಲಕಂ ತನ್ನ ನಿಜನಂದನನೊಳು ||223||
ರಾಗ ಶಂಕರಾಭರಣ ತ್ರಿವುಡೆತಾಳ
ಸೊಗಸೆ ಸಿಂಹದ ಕೂಸು ನರಿಯನು |
ಬಗೆಗೆ ತಹುದೇ ವ್ಯಾಘ್ರನ ||
ಮಗುವು ಕುರಿಯನು ಕೂಡಬಲ್ಲುದೆ | ಜಗತಿಯೊಳಗೆ ||224||
ಮಗನೆ ನಿನಗಾ ಕಮಲನೇತ್ರನ |
ಭಗಿನಿ ಮುದದೀ ವಧುವಹ ||
ಬಗೆಯ ಕಾಣೆನದೇಕೆ ಮರುಳಹೆ | ಮುಗುದತನದಿ ||225||
ತರಣಿಯಿಹ ಠಾಣದಲಿ ಕತ್ತಲೆ |
ಮೆರೆವುದುಂಟೇ ಖಗಪತಿ ||
ಅರವಟಿಗೆಯುದಕಕ್ಕೆ ಫಣಿ ಬಾ | ಯ್ದೆರೆವುದುಂಟೆ ||226||
ಹರಿಯ ಕೌಳಿಕವಿದ್ಯವನು ನೀ |
ನರಿಯದಿಂತು ಪೋದರೆ ||
ಬರುವುದಪಜಯವೆಂದನಣುಗಂ | ಗರಸನಂದು  ||227||
ರಾಗ ಕೇದಾರಗೌಳ ಅಷ್ಟತಾಳ
ಧತರಾಷ್ಟ್ರನಿಂತೆನೆ ಕೇಳುತ ಮನದಲಿ |
ಖತಿಗೊಂಡು ಕುರುರಾಯನು ||
ಅತಿವದ್ಧನೆಂದುದನತಿಗಳೆದವರುಂಟೆ |
ಹಿತವನಾಡಿದಿರೆಂದನು ||228||
ಹಿರಿಯರು ನೀವೆಂಬ ಪರಿಗಾಗಿ ಕೇಳಿದ |
ಡರಿಯದೆ ನುಡಿದಿರಲ್ಲ ||
ನೆರೆ ನಮ್ಮ ಚಿತ್ತಕೆ ಸರಿ ಬಂದ ತೆರದೊಳು |
ವಿರಚಿಪೆನಿದನೆಂದನು ||229||
ಎಂದು ಕೌರವರಾಯನುಸಿರಲು ಕೇಳುತ್ತ |
ಲಂಧನಪಾಲಕರು ||
ಚಂದವಾಯ್ತೆಮಗೇನು ನಿನ್ನ ಚಿತ್ತಕೆ ಸರಿ |
ಬಂದವೋಲೆಸಗೆಂದನು ||230||
ಭಾಮಿನಿ
ಕೇಳು ಜನಮೇಜಯ ಧರಿತ್ರೀ |
ಪಾಲ ಬಳಿಕ ಗತಾಕ್ಷನಪತಿಯ |
ಬೀಳುಗೊಟ್ಟಾ ಕೌರವನು ವೈವಾಹದುತ್ಸವಕೆ ||
ಮೇಲ್ವರಿದು ಮಗಧಾದಿ ಪಥ್ವೀ |
ಪಾಲರಲ್ಲಿಗೆ ಚರರನಟ್ಟಿದ |
ನೋಲೆಯುಡುಗೊರೆ ಸಹಿತ ಕರೆಯಲ್ಕಧಿಕ ಹರುಷದಲಿ || ||231||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಬಳಿಕ ಬಲನ ಪುರೋಹಿತರು ಮನ |
ವೊಲಿಯೆ ಮನ್ನಣೆಗೆಯ್ದು ಕೌರವ |
ಕುಲಶಿರೋಮಣಿ ನುಡಿದನಾ ಮುನಿ | ತಿಲಕನೊಡನೀ ತೆರದಲಿ ||232||
ಬಹೆವು ನಾಳಿನ ಸಪ್ತಮಿಗೆ ಸ |
ನ್ನಿಹಿತರಾಗಿಯೆ ಮಾಗಧಾದ್ಯರು |
ಸಹಿತ ನೀವಿದನರುಹುವುದು ಘನ | ಮಹಿಮ ನೀಲಾಂಬರನೊಳು ||233||
ಎಂದು ಗಾರ್ಗ್ಯರ ಕಳುಹಿ ಬಳಿಕಾ |
ನಂದದಲಿ ವೈವಾಹವಸ್ತುವ |
ನಂದು ಜೋಡಣೆಗೆಯ್ದು ಪುರವನು | ಚಂದದಲಿ ಶಂಗರಿಸಿದ ||234||
ಕಂದ
ಧರಣಿಪ ಕೇಳಿತ್ತಲು ಕುರು |
ವರನಂ ಬೀಳ್ಗೊಟ್ಟಯ್ದುತಲಾ ದ್ವಾರಕೆಗಂ ||
ಅರುಹಿದನಾ ಗಾರ್ಗ್ಯಂ ಹಲ |
ಧರನೊಡನಾಗ ಸಕಲ ವಾರ್ತೆಯ ಸನ್ಮುದದಿಂ || ||235||
ರಾಗ ಮುಖಾರಿ ಏಕತಾಳ
ಕೇಳು ಕೇಳಯ್ಯ ಬಲಭದ್ರ | ಕರುಣಾಸಮುದ್ರ |
ಕೇಳು ಕೇಳಯ್ಯ ಬಲಭದ್ರ ||
ಶೀಲಗುಣೈಕವಿಶಾಲ ಕುರುಕ್ಷಿತಿ |
ಪಾಲನನೀಕ್ಷಿಸಿ ಓಲೆಯನಿತ್ತೆನು ||236||
ಕಂಡು ನೀ ಬರೆದ ಪತ್ರಿಕೆಯನು | ಚಿತ್ತದಿ ತೋಷ |
ಗೊಂಡನಾ ಕುರುಕುಲಾಧೀಶ್ವರನು | ಪೇಳಲೇನದನು ||
ಖಂಡಿತದಲಿ ಮಾರ್ತಂಡಸುತಾದಿ ಸು |
ಮಂಡಲಿಕರು ಕೈಗೊಂಡರಿದುವನು ||237||
ಮಾಗಧ ಮುಖ್ಯ ನಪಕುಲಕೆ | ಲೇಖನವ ಬರೆಸಿ |
ಸಾಗಿಸಿದನು ಪರಿಣಯಕೆ | ಕರೆಸಲೆಂಬುದಕೆ ||
ಮೇಗೆಮ್ಮುವನು ಸರಾಗದಿ ಬಹು ಪರಿ |
ಯಾಗುಪಚರಿಸಿದನಾ ಗುಣಮಣಿಯು ||238||
ಭಾಮಿನಿ
ಲೀಲೆ ಮಿಗೆ ಬಹೆವೆಂದು ಮನ್ನಿಸಿ |
ಮೇಲೆ ನಮ್ಮನು ಕಳುಹಿದನು ಭೂ |
ಪಾಲ ಕೌರವನೆಂದು ಸಾಂಗದೊಳಖಿಲವಾರ್ತೆಗಳ ||
ಪೇಳೆ ಗಾರ್ಗ್ಯನ ನುಡಿಯ ಕೇಳ್ದು ವಿ |
ಶಾಲತರ ಸಂತೋಷದಿಂದಾ |
ತಾಳಕೇತನ ತನ್ನ ಮಂತ್ರಿಯ ಕರೆದು ನೇಮಿಸಿದ ||239||
ರಾಗ ಭೈರವಿ ಝಂಪೆತಾಳ
ಕತವರ್ಮ ಕೇಳು ಕುರು | ಪತಿ ಸುಭದ್ರೆಯ ವರಿಸೆ |
ಮತಿಗೆಯ್ದನಂತೆ ಬಲು | ಹಿತವಾಯ್ತು ಮನಕೆ ||240||
ಶಂಗರಿಸು ಪುರವ ವಾ | ರಾಂಗನೆಯರೆಲ್ಲವರು |
ಮಂಗಲಾಂಬರ ಭೂಷ | ಣಂಗಳಿಂದಿರಲಿ ||241||
ಸಕಲ ದೇಶದ ನಪಾ | ಲಕರಿಗೋಲೆಯನು ಚಾ |
ರಕರ ಮುಖದಲಿ ವಿವಾ | ಹಕೆ ಬರೆಸಿ ಕಳುಹು ||242||
ವಚನ
ಈ ಪ್ರಕಾರದಿಂ ಬಲಭದ್ರಂ ನಿರೂಪಿಸಲಾ ಕತವರ್ಮಮಂತ್ರೀಶ್ವರಂ ಸಮಸ್ತ ಪಥ್ವೀಪಾಲರಿಂಗೋಲೆಯಂ ಬರೆಸಿ ಕಳುಹಿ ಬಳಿಕ ಪುರವ ಶಂಗರಿಸಿದನದೆಂತೆನೆ –
ರಾಗ ಸಾಂಗತ್ಯ ರೂಪಕತಾಳ
ಚಾರು ಸೌರಭದ ಕಸ್ತುರಿಯ ಸಾರಣೆಯ ಪ |
ನ್ನೀರಿನ ಛಳಿಯ ತಂಪುಗಳ ||
ಸಾರಮುತ್ತಿನ ರಂಗವಲ್ಲಿಗಳ ಸೊಬಗಿನಿಂದ |
ದ್ವಾರಕಾನಗರವೊಪ್ಪಿದುದು ||243||
ಕಳಶಗನ್ನಡಿ ಗುಡಿ ತೋರಣ ಸೀಗುರಿ |
ಚಲಿತ ಪತಾಕೆ ಶೋಭಿಸುವ ||
ತಳಿರುತೋರಣ ಪೊನ್ನಮದನಕೈಯಿಂದಲಿ |
ಪೊಳಲೆಸೆದುದು ರಮ್ಯವೆನಿಸಿ ||244||
ಮುಲ್ಲೆ ಮಲ್ಲಿಗೆ ಜಾಜಿ ಸೇವಂತಿಪೂಗಳ |
ಝಲ್ಲಿ ರಂಜಿಸಿತು ಬೀದಿಯಲಿ ||
ಎಲ್ಲಿ ನೋಡಿದರು ತೂರ್ಯತ್ರಯರವದಿಂದ ||
ಚೆಲ್ವಾದುದಾ ಪುರವರವು ||245||
ವಾರ್ಧಕ
ಅವನಿಪಾಲಕ ಲಾಲಿಸಿಂತು ವೈವಾಹದು |
ತ್ಸವಕೆ ಸನ್ನಹಮಾಗೆ ಬಳಿಕ ಕತವರ್ಮಕನ |
ಕುವರಿಯೊರ್ವಳ್ ಕಲಾವತಿಯೆಂಬಳಿಹಳು ಸೌಭದ್ರೆಗತಿ ಮಿತ್ರೆಯೆನಿಸಿ ||
ಅವಳೀ ಸಮಸ್ತ ವತ್ತಾಂತಮಂ ಕೇಳುತ್ತ |
ಯುವತಿಯರ ಕುಲಶಿರೋಮಣಿ ಸುಭದ್ರೆಯ ಪೊರೆಗೆ |
ತವಕದಿಂದೆಯ್ತಂದು ಕಿರುನಗೆಯ ಸೂಸುತಿಂತೆಂದಳೀ ಮಾತನಂದು ||246||
ರಾಗ ನಾದನಾಮಕ್ರಿಯೆ ಮಟ್ಟೆತಾಳ
ಏನೆ ಚಂದ್ರಮುಖಿ ಸೌಭದ್ರೆ | ಮಾನವಂತೆ ಇಂದು ನಿನ್ನ |
ಆನನವು ಪ್ರಕಾಶವಾಗಿ | ಕಾಣಿಸುತಲಿದೆ ||247||
ಧರಣಿಪಾಲ ಕೌರವೇಂದ್ರ | ನರಸಿಯಾಹೆ ನೀನೆಂದೆಂಬ |
ಹರುಷದಿಂದ ಮುಖದ ಕಾಂತಿ | ಹಿರಿದು ಹೆಚ್ಚಿತೆ ||248||
ಎಂದ ಮಂತ್ರಿಸುತೆಯ ಮಾತಿ | ನಂದನ್ನು ಕೇಳ್ದು ಖಾತಿ |
ಯಿಂದ ನುಡಿದಳಾ ಸುಭದ್ರೆ | ನಿಂದು ಕನಲುತ ||249||
ರಾಗ ಪಂತುವರಾಳಿ ಏಕತಾಳ
ಈ ರೀತಿ ಪೇಳ್ವರೇನೆ | ಮಾನಿನಿರನ್ನೆ | ಈ ರೀತಿ ಪೇಳ್ವರೇನೆ  || ಪಲ್ಲವಿ ||
ಈ ರೀತಿ ಪೇಳ್ವರೇನೆ | ವಾರಣಸನ್ನಿಭಯಾನೆ |
ಕ್ರೂರವಾದ ವಾಕ್ಯವ ವಿ | ಚಾರಿಸದೆ ನುಡಿದೆಯಲ್ಲ ||
ಈ ರೀತಿ ಪೇಳ್ವರೇನೆ ||250||
ತರಣಿ ತಣ್ಣಗಾದರೇನು | ಶರಧಿಯೇಳೊಂದಾದರೇನು |
ದುರುಳ ಕೌರವ ಕುನ್ನಿಗಾ | ನರಸಿಯಹ ಪರಿಯುಂಟೇನೆ ||
ಈ ರೀತಿ ಪೇಳ್ವರೇನೆ ||251||
ಸಲ್ಲದಂಥ ನುಡಿಗಳಾ ನೀ | ನಲ್ಲದಿನ್ನಾರು ಪೇಳಿರಲು |
ಹಲ್ಲ ಮುರಿದು ಕೊಡುವೆನು ಸು | ಳ್ಳಲ್ಲ ಕೇಳೆ ಫುಲ್ಲನೇತ್ರೆ ||
ಈ ರೀತಿ ಪೇಳ್ವರೇನೆ ||252||
ರಾಗ ರೇಗುಪ್ತಿ ಅಷ್ಟತಾಳ
ಸಲ್ಲದಂಥ ನುಡಿಗಳ ನಿ | ನ್ನಲ್ಲಿ ಪೇಳುವವಳು ನಾ |
ನಲ್ಲ ಕಾಣೆ ಕೇಳ್ದುದೊಂದ | ಸೊಲ್ಲಿಸುವೆನು ಕೇಳ್ ಜಾಣೆ ||253||
ನಾರಿ ನಿನ್ನಗ್ರಜ ಬಲನು | ಕೌರವೇಂದ್ರಗೆ ನಿನ್ನನ್ನು |
ಧಾರೆಯೆರೆದು ಕೊಡುವೆನೆನುತಾ | ಕಾರಣದಿಂದೋಲೆಯನು ||254||
ಬರೆಸಿ ಕೌರವನೆಡೆಗೆ ತಾ | ನಿರದೆ ಕಳುಹೆ ನೋಡಿ |
ಭರದಿಂದೊಪ್ಪಿಕೊಂಡನಂತೆ | ಅರುಹಲೇನದ ಕಾಂತೆ ||255||
ನಾಡಿದು ಸಪ್ತಮಿಯ ದಿನ | ರೂಢಿಪ ಕೌರವಗೆ ನಿನ್ನ |
ಗಾಢದಿಂದ ಬಲರಾಮನು | ಮಾಡುವನಂತೆ ಲಗ್ನವನು ||256||
ಭಾಮಿನಿ
ಇಂದುವಂಶೋದ್ಭವನೆ ಕೇಳಿಂ |
ತೆಂದು ಮಂತ್ರಿಕುಮಾರಿ ನುಡಿಯ |
ಲ್ಕಂದದನು ಕೇಳುತ್ತಲಾ ಸೌಭದ್ರೆಯಾ ಕ್ಷಣದಿ ||
ಸಂದ ಪುಣ್ಯದ ತಾರೆ ಧರೆಗುರು |
ಳ್ವಂದದಿಂದಡಗೆಡೆದು ಬಹು ಪರಿ |
ಯಿಂದ ಮರುಗಿದಳಧಿಕ ಶೋಕಾತುರದಿ ಕಳವಳಿಸಿ ||257||
ರಾಗ ನೀಲಾಂಬರಿ ಆದಿತಾಳ
ಹರ ಹರಾ ಈ ಮಾತನಾರಿ | ಗರುಹುವೆನಯ್ಯಯ್ಯೋ ||
ಕುರುರಾಯಗೆನ್ನನು ಧಾರೆ | ಯೆರೆಯಲು ಬಾಳುವೆನೆ ||258||
ಒಡೆಯರಿಲ್ಲದೊಡವೆಯಾದೆ | ಪೊಡವಿಯೊಳಗಾನು ||
ಸುಡಲಿ ಹೆಣ್ಣುಜನ್ಮವನ್ನು | ಕಡುದುಃಖಭಾಜನವು || ||259||
ಮಾರಿಯಾದ ಹಿರಿಯಣ್ಣನು | ಆರು ಕೇಳ್ವರಿದನು ||
ವಾರಿಜಾಕ್ಷನೊಬ್ಬನೇ ವಿ | ಚಾರಿಸಬೇಕಿನ್ನು ||260||
ವಚನ
ಈ ಪ್ರಕಾರದಿಂದ ಸೌಭದ್ರೆ ಪ್ರಲಾಪಿಸುತ್ತಿರಲಾಗಿ ಮಂತ್ರಿಪುತ್ರಿಯಾದ ಕಲಾವತಿಯೇನೆಂದಳು ಎಂದರೆ-
ರಾಗ ಕಾಂಭೋಜಿ ಏಕತಾಳ
ಮರುಗಲೇಕವ್ವ ಸೌಭದ್ರೆ | ಸರಸೀರುಹನೇತ್ರೆ ||
ಅರುಹೆ ನಿನ್ನ ಮನದೊಳಿರುವ ಪರಿಯನಮಲಗಾತ್ರೆ ||261||
ಸ್ಮರಸಮಾನರೂಪ ಭೂಪಾ | ಲರೊಳಗುತ್ತಮನು ||
ಕುರುರಾಯನನೊಲ್ಲೆನೆಂಬೆ | ತರುಣಿರನ್ನೆ ನೀನು ||262||
ಅರಸನಾರ್ ನಿನಗೆಂದು ಪೇಳ್ದ | ಡರಿತುಕೊಂಬೆ ನಾನು ||
ಬರಿದೆ ಹಲುಬಲೇನು ಫಲ ಮುಂ | ದರಿದ ಕಾರ್ಯಕಿನ್ನು ||263||
ರಾಗ ಘಂಟಾರವ ಏಕತಾಳ
ಹರಿಣಲೋಚನೆ ಕೇಳೆ | ನ್ನರಸ ಪಾರ್ಥನಲ್ಲದೆ |
ದುರುಳ ಕೌರವನನ್ನು | ಮರೆದು ನೋಡುವೆನೆ ||264||
ಕರಿನೋಹಿಗಿಂದಪ್ರಸ್ಥ | ಪುರಕೆ ಪೋದಾಗ ಕಂಡೆ |
ಧುರಧೀರ ವಿಜಯನ | ಪರಿಯನೆಲ್ಲವನು ||265||
ರಾಗ ಸಾವೇರಿ ರೂಪಕತಾಳ
ಅಹುದವ್ವ ಮೂರುಲೋಕದೊಳೆಲ್ಲ ವಿಜಯನು |
ಬಹುಧೀರನೆಂಬರು ಸಟೆಯಲ್ಲೀ ಮಾತು  || ಪಲ್ಲವಿ ||
ಆದರೆ ನಿನ್ನಗ್ರಭವ ಬಲಭದ್ರನು |
ಭೂಧವ ಕೌರವಗೀಯಲು ನಿಶ್ಚಯಿಸಿಹ ||
ಆ ಧೀರ ನರಗೆ ನೀನರಿಸಿಯೆಂತಹೆಯೋ ಗೌ |
ರೀಧವನೊರ್ವನೆ ಬಲ್ಲನಿದನೆಲ್ಲ ||266||
ರಾಗ ಆನಂದಭೈರವಿ ಏಕತಾಳ
ಆಯುವಂತ ಪಾರ್ಥಗೆನ್ನ | ನೀಯದಿರಲು ಕಾಯವನ್ನು |
ತೊರೆವೆನು | ಕೀರ್ತಿ | ಮೆರೆವೆನು ||267||
ಹಲವು ಮಾತಿನ್ನೇನು ಕುರು | ಕುಲದ ಕುಹಕಿಯನ್ನು ಸೇರ |
ಲರಿವೆನೆ | ಬಾಳಿ | ಯಿರುವೆನೆ ||268||
ದ್ವಿಪದಿ
ಇಂತೆಂದು ಸೌಭದ್ರೆ ಮಂತ್ರಿಜೆಗೆ ಪೇಳ್ದು |
ಅಂತರಂಗದಲಿ ಘನ ಚಿಂತೆಯನು ತಾಳ್ದು ||269||
ಇಳಿವ ಕಂಬನಿಯಿಂದ ಕುಚವನದ್ದಿದಳು |
ಹಲವಂಗದಿಂದ ಹಂಬಲಿಸಿ ಮರುಗಿದಳು ||270||
ವಸನ ಭೂಷಣ ಗಂಧಮಾಲ್ಯಾದಿಗಳನು |
ವಸುಮತಿಯೊಳೀಡಾಡಿ ಕಳವಳಿಸಿ ತಾಣು ||271||
ಭರದಿಂದಲಯ್ತಂದು ಸಜ್ಜೆಮನೆಗಂದು |
ಧರೆಯೊಳಗೆ ಮಲಗಿದಳು ಶೋಕದಲಿ ನೊಂದು ||272||
ಕಂದ
ವನಿತಾಮಣಿ ಸೌಭದ್ರೆಯ |
ಅನುತಾಪವನೀಕ್ಷಿಸುತಲಿ ದೂತಿಯಳೋರ್ವಳ್ ||
ಘನವೇಗದಿ ವಸುದೇವನ |
ಮನೆಗೆಯ್ತಂದಾ ಸಮಸ್ತವಾರ್ತೆಯನೊರೆದಳ್ || ||273||
ರಾಗ ಯರಕಲ ಕಂಭೋಜಿ ಅಷ್ಟತಾಳ
ಜೀಯ ಲಾಲಿಸಯ್ಯ | ಬಿನ್ನಪವನ್ನು | ಸ್ವಾಮಿ ಲಾಲಿಸಯ್ಯ  || ಪಲ್ಲವಿ ||
ತವ ಕತವರ್ಮಕನ | ಕುಮಾರಿಯಿಂ | ದವೆ ಸುದ್ದಿಯೊಂದ ನಿನ್ನ ||
ಕುವರಿ ಸೌಭದ್ರೆ ಕೇಳ್ದವಳಾಗಿ ಭೂರಿ ತಾ |
ಪವನಾಂತು ಮರುಗುವಳು | ಶೋಕದೊಳು || ಜೀಯ ||274||
ವಸನಭೂಷಣಗಳನು | ಈಡಾಡಿ ದುಃ | ಖಿಸುತಾಗ ನಾರಿ ತಾನು ||
ಅಸಮ ಚಿಂತೆಯಲಿ ಮೇಲ್ಮುಸುಕಿಟ್ಟು ನುಡಿಸಿದ |
ಡುಸಿರದೆ ಮಲಗಿಹಳು | ಪೃಥ್ವಿಯೊಳು || ಜೀಯ ||275||
ಭಾಮಿನಿ
ದೂತಿಯೆಂದುದ ಕೇಳುತಲೆ ಕಡು |
ಭೀತಿಯಿಂ ದಂಪತಿಗಳೀರ್ವರು |
ಆ ತತುಕ್ಷಣ ಬಂದರಾ ಸೌಭದ್ರೆಯಿದ್ದೆಡೆಗೆ ||
ಭೀತಿರೋಷದಿ ಮಲಗಿರುವ ತನು |
ಜಾತೆಯನು ನೋಡುತ್ತಲೊಯ್ಯನೆ |
ಮಾತನಾಡಿಸಿದರು ನಯೋಕ್ತಿಗಳಿಂದಲವರಂದು ||276||
ರಾಗ ಸುರುಟಿ ಏಕತಾಳ
ಮಗುವೆ ನೀನಿಂತು ಗೆಯ್ವರೆ | ಹೀಗೆಂಬುದನ್ನು |
ಮೊಗವೆತ್ತಿ ಪೇಳದಿನಿತು | ದುಗುಡದಿಂದ ಸುಯ್ವರೆ || ಮಗವು ನೀ ||277||
ಆರಿಂದಲೇನು ಬವಣೆ ಬಂತೆ | ಸದ್ಗುಣವಂತೆ |
ವೀರೆ ಕವಿಗೆ ಚಿತ್ತದ ಮಮ | ಕಾರವನ್ನು ಸುವ್ರತೆ | ಮಗುವೆ ನೀ ||278||
ಮೀರದೆ ಮಾಳ್ಪೆವು ನಾವದನು | ನೀ ಪೇಳಿದುದನು |
ಚಾರುಗಾತ್ರೆ ಪದ್ಮನೇತ್ರೆ | ತೋರೆ ಮನಕುಲ್ಲಾಸವ || ಮಗುವೆ ನೀ ||279||
ರಾಗ ಶಂಕರಾಭರಣ ಏಕತಾಳ
ಏತಕೆನ್ನ ಮೇಲಣಾಸೆ | ಮಾತೆಪಿತರೀರ್ವರಿರ |
ಮಾತ ಕೇಳ್ದು ತನುವ ನಾನಿ | ನ್ನಾತುಕೊಂಬೆನೆ ||
ಸಾತಿರೇಕದಿಂದಲಿದನು | ಘಾತಿಸುವೆನಣ್ಣಗೆ ಸಂ |
ಪ್ರೀತಿಯಾಗಲೆಂದು ಪೇಳ್ದ | ಳಾ ತಳೋದರಿ ||280||
ಭಾಮಿನಿ
ಎಂದು ಮೌನವ ಹಿಡಿದು ಮಲಗಿದ |
ನಂದನೆಯನೀಕ್ಷಿಸುತಲಾ ತಾ |
ಯ್ತಂದೆಗಳು ಬೆರಗಾಗಿ ಮಿಗೆ ಕಂಗೆಟ್ಟದೇನೆನುತ ||
ನೊಂದುಕೊಳುತಿರೆ ಕಾಣುತಾ ಪೂ |
ರ್ಣೇಂದುವದನೆ ಕಲಾವತಿಯು ಸಾ |
ನಂದದಿಂ ಕೈಮುಗಿದು ಪೇಳಿದಳವಳ ಮನದಿರವ ||281||
ರಾಗ ನವರೋಜು ಏಕತಾಳ
ಲಾಲಿಪುದೆನ್ನಯ ಮಾತ | ಭೂ | ಲೋಲ ಸದ್ಗುಣಯುತ ||
ಈ ಲಲನಾಕುಲಮೌಳಿಮಣಿಯು ಮಿಗೆ |
ತಾಳಿದ ದುಗುಡವ ಪೇಳುವೆನೆಲ್ಲವ ||282||
ಭೂವರ ಕೌರವಗೊಲಿದು | ಬಲ | ದೇವನು ತನ್ನಲಿ ಒಲಿದು ||
ಈವನು ಗಡ ವೈವಾಹದಲೆಂದಖಿ |
ಳಾ ವಾರ್ತೆಯನುರೆ ತಿಳಿಯಲು ಕೇಳುತ || ಲಾಲಿಪುದೆನ್ನಯ ||283||
ಒಲ್ಲೆನಾತನನೆಂದು | ಈ | ಫುಲ್ಲಲೋಚನೆಯಿಂದು |
ತಲ್ಲಣಗೊಳುತಲಿ ಗಲ್ಲಿಪ ಚಿಂತೆಯೊ |
ಳಿಲ್ಲಿ ಮಲಗಿಹಳು ಮೆಲ್ಲನೆ ಧರೆಯೊಳು || ಲಾಲಿಪುದೆನ್ನಯ ||284||
ವಾರ್ಧಕ
ಎನಲೆಂದರವರೀರ್ವರೆಲೆ ತರುಣಿ ಕೇಳ್ ಕೌರ |
ವನನೊಲ್ಲಳಾದಡಿನ್ನಾವ ವೀರನಿಗೊಲಿವ |
ಮನದಿರವದೇನೆಂಬುದುಸಿರಾ ಪ್ರಕಾರದಿಂ ಮಾಡಿದಪೆವೆಂದೆನಲ್ಕೆ ||
ವಿನುತ ಶೌರ್ಯಾಟೋಪದತಿಜಸಂಬಡೆದ ಸುರ |
ಜನಪಸುಕುಮಾರ ಪಾರ್ಥನೆ ರಮಣನಲ್ಲದೀ |
ಬಿನುಗುಗಳನೊಲ್ಲೆನೆಂದೀಕೆ ಚಿಂತಿಸುತಿರ್ಪಳೆಂದಳಾ ಮಂತ್ರಿತನುಜೆ ||285||
ರಾಗ ಕಾಂಭೋಜಿ ಝಂಪೆತಾಳ
ಅಹುದು ಪ್ರೌಢಿಮೆಗೆ ದಿಟವೀವುದಿದು ಲೋಕದೊಳು |
ವಿಹಿತವಲ್ಲವೆ ಪಡೆದ ಮಗಳ ||
ಸಹಜಾತೆಯಣುಗನಲ್ಲವೆ ಪಾರ್ಥಗೀವುದೇ |
ಸಹಜವೆಂದನು ಸುತೆಗೆ ಶೌರಿ ||286||
ಬಿಡು ಶೋಕವನು ಮುದ್ದು ಮಗುವೆ ಪಾರ್ಥಗೆ ನಿನ್ನ |
ಕೊಡುವಂತೆ ಯತ್ನಗೆಯ್ಯುವೆನು ||
ಒಡಲ ಬಳಲಿಸದಿರೇಳೆಂದು ದೇವಕಿಸಹಿತ |
ಲೊಡಬಡಿಸಿದರು ಸುಭದ್ರೆಯನು ||287||
ಸುರಿವ ಕಂಬನಿಯ ಸೆರಗಿಂದೊರಸಿ ಮುಡಿಯ ನೇ |
ವರಿಸಿ ಹೊಂದೊಡವುಗಳ ತೊಡಿಸಿ ||
ಮಿರುಪ ಕಸ್ತುರಿಯ ಪಣೆಗಿಡಿಸಿಯಲರನು ಮುಡಿಸಿ |
ಭರದಿ ಸಂತಯಿಸಿದರು ಸುತೆಯ ||288||
ಕಂದ
ಇಂತಾ ಸುತೆಯಂ ಮನ್ನಿಸಿ |
ಮುಂತಹ ರಾಜಸುಕಾರ್ಯಕ್ಕಾ ವಸುದೇವಂ ||
ತಾಂ ತಳುವದೆ  ದೇವಕಿ ಸಹಿ |
ತಂ ತ್ವರಿತದಿ ಬಂದಾ ಬಲದೇವನ ಗಹಕಂ ||289||
ರಾಗ ಘಂಟಾರವ ಏಕತಾಳ
ಬರವ ಕಾಣುತಲೆದ್ದು ಕರೆತಂದು ಸಿಂಹವಿ |
ಷ್ಟರದಿ ಕುಳ್ಳಿರಿಸಿ ತೋಷದಿ ಹಲಧರನು ||
ಚರಣಪೂಜೆಯ ಗೆಯ್ದು ವಂದಿಸೆ ಪಿಡಿದೆತ್ತಿ |
ಪರಿಸುವ ಜನಕನೊಳೊಲಿದೆಂದನವನು ||290||
ತಂದೆ ಕೇಳನುಜೆ ಸೌಭದ್ರೆಯ ಪರಿಣಯ |
ಕೊಂದು ವಾಸರವಿರ್ಪುದದಕೆ ಮುಂದಿನ್ನು ||
ಸಂದೇಹವೇನುಂಟು ಮಗನೆ ಪಾರ್ಥನ ಕರೆ |
ತಂದು ಧಾರೆಯನಾತಂಗೆರೆಯಿದಕಿನ್ನು ||291||
ಅಹಹ ಹೀಗೇತಕೆಂಬಿರಿ ಬೊಪ್ಪ ಸೌಭದ್ರೆ |
ಮಹಿಳೆಯ ಫಲುಗುಣಗೀಯಲೊಪ್ಪುವೆನೆ ||
ಸಹಜಾತೆಯಣುಗನಿಗೀಯದೆ ಮಿಕ್ಕಿನ |
ಕುಹಕಿಗಳಿಗೆ ಹೆಣ್ಣ ಕೊಡುವೆಯ ಮಗನೆ ||292||
ಕುಲವಂತ ಬಲವಂತ ಸಿರಿವಂತ ಕುರುಕುಲ |
ತಿಲಕನಿಗೆಣೆಯಹರಾರುಂಟ ಪಿತನೆ ||
ಛಲದಿ ದ್ರೌಪದಿಯ ವೈವಾಹದೊಳವರನು |
ಗೆಲಿದ ಪಾರ್ಥನಿಗಿದಿರಾರಯ್ಯ ಸುತನೆ ||293||
ರಾಗ ಮಾರವಿ ಏಕತಾಳ
ತೆಗೆ ತೆಗೆ ಪಾಂಡವ | ಮುಗುಧರ ನಡತೆಯ | ಮಿಗೆ ನಾನರಿತಿಹೆನೈ ||
ಜಗದೊಳಗೊರ್ವಾ | ಕೆಗೆ ಪ್ರಿಯರೈವರು | ಸೊಗಯಿಪುದುಂಟೇನೈ ||294||
ಪರಪುರುಷರಿಗುದಿ | ಸಿರುವವರಲ್ಲದೆ | ವರಪಾಂಡುವಿಗವರು ||
ತರಳರದೆಂತಹ | ರರಿಯೆವೆ ನಾವವ | ದಿರ ಸಂಗತಿಗಳನು ||295||
ಗಿರಿ ಕಾನನ ಸಂ | ಚರರನುಚಿತದಲಿ | ಕರೆತಂದೂರಿನಲಿ |
ಇರಿಸಿದರಲ್ಲದೆ | ಪರಿಕಿಸಲವರಿಗೆ | ಪುರವಾಸೆಲ್ಲಿಹುದು ||296||
ಭಾಮಿನಿ
ಹಲವು ಮಾತಿಂದೇನು ಕುರುಕುಲ |
ತಿಲಕಗೊಲಿದನುಜೆಯನು ಕೊಡುವುದು |
ನಿಲುಗಡೆಯ ಮಾತೆಂದು ಮೌನವ ಹಿಡಿದು ನಿಂದಿರಲು ||
ಬಳಿಕ ದೇಶಾಂತರದ ಭೂಪರ |
ಬಳಿಗೆ ಕಳುಹಿದ ಚರರು ಬಂದಾ |
ಹಲಧರನನೀಕ್ಷಿಸುತ ಪೇಳಿದರಖಿಳ ವಾರ್ತೆಗಳ ||297||
ರಾಗ ಸಾರಂಗ ಅಷ್ಟತಾಳ
ಲಾಲಿಪುದೆಮ್ಮ ಬಿನ್ನಪವ | ಕಾಮ |
ಪಾಲಕ ಕಾರುಣ್ಯವಿಭವ || ಪಲ್ಲವಿ ||
ಸಕಲದೇಶದೊಳುಳ್ಳ ನಪರು | ಮತ್ತಾ |
ಮುಕುಟವರ್ಧನರರಸಿಯರು ||
ಪ್ರಕಟಿತ ವೇದವಾಚಕರು ವಿಪ್ರರು ಮೇಣು |
ಸಕಲರೀ ಪರಿಣಯಕೆ ನಾಳಿನೊಳಿ |
ದಕೊ ಬಹರು ನಿಶ್ಚಯವಿದು | ಲಾಲಿಪುದೆಮ್ಮ ||298||
ಗಮಿಸಿದೆ ವಿಭವಪುರವರಕೆ | ಅಲ್ಲಿ |
ಯಮಲಾಂಗ ಕುರುಭೂಮಿಪನಿದಕೆ ||
ಕ್ರಮದಿ ದಿಬ್ಬಣಗೊಂಡು ಬಹನು ಕೇಳ್ ಮೇಲಣ ||
ಅಮಲ ಶಕ್ರಪ್ರಸ್ಥದಲಿ ನರ |
ನಮಮ ಗೆಯ್ದನದೊಂದು ಚೋದ್ಯವು || ಲಾಲಿಪುದೆಮ್ಮ ||299||
ಸೋದರರೊಳು ಕಾದಿ ಛಲಕೆ | ಆತ |
ಪೋದನು ಗಡ ದೇಶಾಟನಕೆ ||
ಭೇದದಿ ಯಮತನಯಾದಿ ನಾಲ್ವರು ಕುಂತಿ |
ಈ ದ್ರೌಪದಿ ಸಹ ರೋದಿಸುವರಂ |
ತಾದ ಪರಿಯೇನೆಂಬುದರಿಯೆವು || ಲಾಲಿಪುದೆಮ್ಮ ||300||
ಕಂದ
ಇಂತೆನೆ ಕೇಳ್ದಾ ಬಲಭ |
ದ್ರಂ ತಾ ಕಡುಹರುಷವೆತ್ತು ಚಿತ್ತದೊಳಾಗಳ್ ||
ಕುಂತೀಸುತರಂ ಪೊಗಳುವಿ |
ರೆಂತೆನುತ ಜನಕನ ಪಚಾರಿಸುತಿಂತೆಂದಂ ||301||
ರಾಗ ಮಧುಮಾಧವಿ ಏಕತಾಳ
ಕೇಳ್ದಿರೆ ನಿಮ್ಮ ಸುರರಾಳ್ದನಣುಗನು |
ಪೇಳ್ದರೆ ನಿಮಗಿದು ತಿಳಿದಪುದೆ ||
ಆಳ್ದನ ಮಾಳ್ಪಿರಿ ಮಗಳಿಗೆ ಪಾರ್ಥನ ||
ಬಾಳ್ದವರೆಂಬುದಕಲ್ಲೆಂಬೆವು ನಾವು ||302||
ಇಂದೇ ನರನನು ಕರೆತಂದುಚಿತದಿ |
ಚಂದದಿ ವಿರಚಿಸಿ ಧಾರೆಯನು ||
ಹಿಂದವರನು ನಾವು ದೂಷಣೆ ಗೆಯ್ದರು |
ಕಂದರು ನಿಮ್ಮಯ ಪದಕೆರಗುವೆವೈ ||303||
ವದ್ಧರು ನೀವೇನ್ ಮುಂದರಿಯಿರಿ ಪರ |
ರಿದ್ದುದ ಪೇಳ್ದರೆ ಕೈಗೊಳಿರಿ ||
ಬುದ್ಧಿ ಬಂದಂತೆ ನಾ ವಿರಚಿಸುತಿಹೆನದ |
ಸದ್ದಿಲ್ಲದೆ ನೀವು ಭವನಕೆ ತೆರಳ್ವುದು ||304||
ವಾರ್ಧಕ
ಧರಣೀಂದ್ರ ಲಾಲಿಸೀ ನುಡಿಗುತ್ತರಂ ಕಾಣ |
ದಿರಲಾಗ ವಸುದೇವನಲ್ಲಿಂದ ಸತಿಸಹಿತ |
ತಿರುಗಿದಂ ಮುಂದೇನುಪಾಯಮಂ ಗೆಯ್ವೆ ತಾನೆಂದೆನುತ ಚಿಂತೆಗೊಳುತ ||
ಹರ ಹರಾ ಪಾರ್ಥನೇತಕೆ ಭೂಪ್ರದಕ್ಷಿಣೆಗೆ |
ತೆರಳಿದನೊ ತಿಳಿಯೆನೆಂದೆಣಿಸುತ್ತ ಮುರಹರನ |
ಪೊರೆಗೆ ಬರೆ ಕಂಡಿದಿರ್ಗೊಂಡು ಪದಕೆರಗಿ ಕೈಮುಗಿವುತ್ತಲಿಂತೆಂದನು ||305||
ರಾಗ ತೋಡಿ ಏಕತಾಳ
ಏನು ಬಂದಿರಿ ಮಹೋತ್ಸವದ ಕಾಲದಲಿ ದು |
ಮ್ಮಾನ ಕಾಣಿಸುತಲಿದೆ ಸಿರಿಮೊಗದೊಳಗೆ ||
ಸಾನುರಾಗದಿ ಪೇಳಬಹುದೆಂದೆನುತ್ತಲಾ |
ದಾನವಾಂತಕ ಬೆಸಗೊಳಲೆಂದನವಗೆ ||306||
ರಾಗ ತುಜಾವಂತು ಝಂಪೆತಾಳ
ಕೇಳಯ್ಯ ಸುಕುಮಾರ ಮಮ ಕುಲೋದ್ಧಾರ |
ಪೇಳಿ ಫಲವನು ಕಾಣೆ ಕೀರ್ತಿ ಸಾಕಾರ  || ಪಲ್ಲವಿ ||
ದುರುಳ ಕೌರವನಪಗೆ ತರಳೆ ಸೌಭದ್ರೆಯನು |
ಪರಿಣಯವ ಗೆಯ್ವೆನೆಂದೆಣಿಸಿಹನು ಬಲನು ||
ವರ ಪುಣ್ಯವಂತರಲ್ಲವದಿರಿಗೆ ದೈವಬಲ |
ವಿರದು ಅಲ್ಪಾಯುಷ್ಯವಂತರವರಹರು || ಕೇಳಯ್ಯ ||307||
ರಂಜಿಸುವ ಕುರುಕುಲಾಬ್ಧಿಗೆ ವಡಬನಂದದಿ ಪ್ರ |
ಭಂಜನಾತ್ಮಜ ಪಾರ್ಥರಿಹರು ಮತ್ತವರ್ಗೆ ||
ಸಂಜನಿಸಿಯಿರ್ಪುದಚ್ಯುತನ ಕಪೆಯಪಕೀರ್ತಿ |
ಯೆಂಜಲಿಸಲರಿಯದದರಿಂ ಧನಂಜಯಗೆ || ಕೇಳಯ್ಯ ||308||
ತಿಳಿದು ಸೋದರಿಕೆಗೀವನು ಹೆಣ್ಣನೆಂದೆನಲು |
ಗಳಹಿದನು ನಿನ್ನ ಸಹಭವ ಮರುಳರಂತೆ ||
ತಿಳುಹಿದರು ಚರರವಗೆ ತೀರ್ಥಯಾತ್ರೆಗೆ ಪೋದ |
ಫಲುಗುಣನೆನುತ ಕೇಳ್ದು ದುಗುಡದಿಂ ಬಂದೆ || ಕೇಳಯ್ಯ ||309||
ಭಾಮಿನಿ
ನಾನು ಮನದೊಳಗೊಂದ ನೆನೆದರೆ |
ತಾನದೊಂದಾಯ್ತಿದಕೆ ಮಾಡುವು |
ದೇನನೆಂದೆನುತಧಿಕ ಸಂತಾಪದೊಳು ಬೆದಬೆಂದು ||
ಮಾನನಿಧಿ ವಸುದೇವನೊಡನಂ |
ದಾ ನರಕಮರ್ದನನು ಮಿಗೆ ಸು |
ಮ್ಮಾನದಿಂದಲಿ ನುಡಿದನೊಯ್ಯನೆ ನಗೆಯ ಮೊಳೆ ಮಿನುಗೆ ||310||
ರಾಗ ಮಾರವಿ ಅಷ್ಟತಾಳ
ತಾತ ನೀವೇಕೆ ಚಿಂತಿಸುವಿರಿ ಸುಮ್ಮನೆ |
ಕಾತರಗೊಂಡು ಹೀಗೆ ||
ಧಾತುಗೆಟ್ಟಿಂತು ಚಿಂತಿಸಲೇನು ಫಲ ಭೂತ |
ನಾಥ ಗೆಯ್ದಂತಹುದು | ಕಾರ್ಯಗಳದು ||311||
ವಾರಿಜಪೀಠನು ಬರೆದಿಹ ಬರೆಹವ |
ಮೀರಲಾರಳವಹುದು ||
ಆರಿಗೆ ಪ್ರಾಪ್ತವಿದ್ದವಳೊ ಮತ್ತವಗೆ ಕೈ |
ಸೇರುವಳಬಲೆ ನೋಡಾ | ಸಂಶಯ ಬೇಡ ||312||
ಭಾಮಿನಿ
ಇದನರಿತು ನಾವಣ್ಣದೇವಗೆ |
ಹದಯವನು ತಿಳುಹಿದರೆ ನಿಮಗೆಂ |
ದುದನು ನಮಗೆನದಿಹರೆ ಸಾಕಾ ತೋಟಿ ನಮಗೇಕೆ ||
ಮುದದಿ ನೀವವರೀರ್ವರೊಲಿದಾ |
ವುದನು ಮಾಳ್ಪಿರೊ ನೋಳ್ಪೆವದರನು |
ತುದಿಗೆ ನಮ್ಮಯ ಮಾತಿದೆಂದನು ದನುಜರಿಪು ನಗುತ ||313||
ಪರಿವರ್ಧಿನಿ
ಇಂತಾ ಮುರಹರನೆಂದುದ ಕೇಳುತ |
ಚಿಂತಾತುರದಿಂದಾ ವಸುದೇವಂ |
ತಾಂ ತಳುವದೆ ಭವನಕೆ ಬರೆ ಕಂಡಾ ಸೌಭದ್ರಾಂಗನೆಯು ||
ಅಂತರದಲಿ ಪಿತನಿಂಗಿತವರಿವುತ |
ಸಂತಾಪವ ಸೈರಿಸಿಕೊಳಲಾರದೆ |
ಕುಂತವು ಮರು ಮೊನೆಗೊಂಡಂದದಿ ಬಾಯ್ಬಿಟ್ಟುರೆ ಮರುಗಿದಳು ||314||
ರಾಗ ನೀಲಂಬರಿ ಆದಿತಾಳ
ಅಕಟಾ ಇನ್ನೇನ ಮಾಳ್ಪೆನು | ತಂದೆಯ ಮಾತು |
ವಿಕಲಗೆಯ್ದನು ಬಲನು ||
ಮಕರಕುಂಡಲಧರನು | ಹೊರಗಿಂದ ಹೊರಗೆ |
ಸುಖವೆಂತು ನೋಡುವನು ||315||
ಆರೊಡನುಸಿರುವೆನು | ಇಂತಾದ ಮೇಲೆ |
ಆರು ಕೇಳುವರಿದನು ||
ಮೂರು ಲೋಕವು ಒಂದಾಗೆ | ಸೇರುವಳಲ್ಲ |
ಕ್ರೂರ ಕೌರವ ಮೂಳಗೆ ||316||
ಆವ ರೀತಿಯೊಳಾಗಲಿ | ನೀಗುವೆನೆನ್ನ |
ಜೀವವನಗ್ನಿಯಲಿ ||
ಆ ವೀರ ಬಲನ ಚಿತ್ತಕೆ | ಗೆಲುವಾಗಲೆಂದು |
ತೀವಿದಶಶ್ರುವಾಕೆ ||317||
ರಾಗ ಭೈರವಿ ಝಂಪೆತಾಳ
ವನಜಲೋಚನೆಯಿಂತು | ಘನತರದ ದುಃಖದಲಿ |
ತನುವ ನೀಗುವೆನೆಂದು | ಮನದಿ ನಿಶ್ಚಯಿಸೆ ||318||
ಅರಿದಿತ್ತ ಮುರಹರನು | ಸುರಮುನಿಪನನು ನೆನೆಯೆ |
ಬರೆ ಸುಭದ್ರೆಯ ಬೋಧಿ | ಸಿರದೆ ನೀನೆಂದು ||319||
ನೇಮಿಸೆ ಹಸಾದವೆನು | ತಾ ಮುನಿಪನಾಗಲಾ |
ಕಾಮಿನಿಯ ಗಹಕೆ ಸು | ಪ್ರೇಮದಲಿ ಬಂದ ||320||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಂದ ನಾರದಮುನಿಯ ಚರಣ |
ದ್ವಂದ್ವಕಾನತೆಯಾಗಲೆತ್ತುತ |
ಕಂದುಮೊಗದಬಲೆಯೊಳು ಬಳಿಕಿಂ | ತೆಂದನೊಲಿದು ||321||
ವಿನುತ ವೈವಾಹದ ಸುಕಾಲದೊ |
ಳಿನಿತು ದುಃಖಿಪರುಂಟೆ ನುಡಿ ನಿ |
ನ್ನನುವನೆನೆ ಕೈಮುಗಿದು ಪೇಳ್ದಳು | ವನಜಮುಖಿಯು ||322||
ದುರುಳ ಕೌರವಗೆನ್ನ ಧಾರೆಯ |
ನೆರೆವನಗ್ರಜ ಗಡ ಶರೀರವ |
ತೊರೆವೆನಾತನನೊಲ್ಲೆನೆಂದಳು | ಹರಿಣನೇತ್ರೆ ||323||
ರಾಗ ಸಾಂಗತ್ಯ ರೂಪಕತಾಳ
ಎಲಗೆ ಸೌಭದ್ರೆ ನೀ ಮರುಳಾದೆಯೇನವ್ವ |
ಫಲುಗುಣನಲ್ಲದೆ ನಿನಗೆ ||
ಉಳಿದವರರಸರಾದಪರೆಂಬೀ ಯೋಚನೆ |
ಗೊಳದಿರು ಕೇಳು ಪೇಳುವೆನು ||324||
ಹಿಂದೆ ಸಹಸ್ರಕವಚನೆಂಬ ಖಳನ ಕೊ |
ಲ್ವಂದಕೋಸುಗ ನಾರಾಯಣನು ||
ಚಂದದಿ ತನ್ನಯ ಛಾಯೆಗೆಯ್ದಗ ತ |
ನ್ನೊಂದು ರೂಪವನು ಕಾಳಗಕೆ ||325||
ಹರಿಯನುಜ್ಞೆಯನೀಯೆ ಖಳನೊಳು ಕಾದೆ ಮೇಣ್ |
ಮರೆಹೊಕ್ಕನಾತನಚ್ಯುತನ ||
ಮರಳಿ ಛಾಯಾರೂಪ ತನಗೆ ಮುಂದೇನೆನೆ |
ನರನಾಗಿ ಜನಿಸೆಂದ ಹರಿಯು ||326||
ಅದರಿಂದ ವಿಷ್ಣುಛಾಯೆಯೆ ಪಾರ್ಥನೆಂಬ ನಾ |
ಮದೊಳು ವರ್ತಿಸಿದ ಭೂಮಿಯಲಿ ||
ಸುದತಿ ನಿನ್ನಿನಿಯನಾದಪನೆಂಬನೆಂತೆನ |
ಲದಕೆ ಕೇಳಿನ್ನೊಂದು ಕಥೆಯ ||327||
ಮಗವನ್ನು ತರಲೆಂದು ವನದಿ ಪೂರ್ವದಿ ರಾಮ |
ನಗಲೆ ಲಕ್ಷ್ಮಣನಿಲ್ಲದಿರಲು ||
ಮಗನೇತ್ರೆ ಸೀತೆಯ ಬಳಿಗೆ ಭಿಕ್ಷುಕನಾಗಿ |
ವಿಗಡ ದಶಾಸ್ಯನೆಯ್ತಂದ ||328||
ತಿಳಿದು ತಾ ಚಿತ್‌ಶಕ್ತಿಯಾದ ಕಾರಣದಿಂದ |
ಎಲೆಮನೆಯನು ಪೊಗೆ ಸುರರು ||
ತಳೆದಣುರೂಪದಿ ಬಂದು ಪ್ರಾರ್ಥನೆಗೆಯ್ದ |
ರೆಲೆ ತಾಯೆ ನೀ ಪೋಗದಿರಲು ||329||
ಹರಿಸನು ದಶಗಳನನು ರಾಮನೆನೆ ಕೇಳ್ದು |
ತ್ವರಿತದಿ ಬಳಿಕ ಜಾನಕಿಯು ||
ವಿರಚಿಸಿ ನಿಜಛಾಯೆಯಿಂದ ಸೀತೆಯ ತಾನು |
ಧರಣಿಯೊಳಿಳಿದಳಾ ಕ್ಷಣದಿ ||330||
ಮೇಲೆ ಛಾಯಾಸೀತೆಯನು ದಶಶಿರನೊಯ್ಯೆ ||
ಕಾಳಗದಲಿ ರಘುವರನು ||
ಬೀಳುಗೊಟ್ಟನು ಅಂಬಿಗವನಸುವನು ಬಳಿ |
ಕಾ ಲತಾಂಗಿಯ ಸೆರೆಬಿಡಿಸಿ ||331||
ಅನಲನ ಮುಖದಿ ಪರೀಕ್ಷಿಸಲೀರ್ವರೊಂ |
ದನುವಾಗಿ ಬರಲು ರಾಘವನು ||
ಮಿನುಗುವ ನಿಜಸೀತೆಯನು ಪರಿಗ್ರಹಿಸಿ ಮುಂ |
ದೆನಗೇನೆಂದಳು ಛಾಯಾಸೀತೆ ||332||
ಎನ್ನ ಛಾಯೆಯೆ ಪಾರ್ಥನೆಂದುದಿಸುವನು ನೀ |
ನುನ್ನತ ಸೌಭದ್ರಾಹ್ವಯದಿ ||
ಜನ್ಮವ ಪಡೆದಾತನರಸಿಯಾಗೆಂದು ಸಂ |
ಪನ್ನ ರಾಘವನು ನೇಮಿಸಿದ ||333||
ಭಾಮಿನಿ
ತಾಯೆ ನೀನದರಿಂದಲಾ ನಿಜ |
ಮಾಯೆಯಳ ಪ್ರತಿಬಿಂಬ ಶ್ರೀನಾ |
ರಾಯಣನ ಛಾಯಾಸ್ವರೂಪನು ಶಕ್ರನಂದನನು ||
ನೋಯದಿರು ನಿನಗಾತನೇ ಸು |
ಪ್ರೀಯನಹನೆಂದೊಡಬಡಿಸಿ ಕಮ |
ಲಾಯತಾಕ್ಷಿಯನಾ ಮುನೀಶ್ವರನಡರಿದನು ನಭಕೆ ||334||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಅರಸ ಕೇಳ್ ನಾರದನ ಮಾತಿನ | ಭರವಸದಿ ಸೌಭದ್ರೆ ಸುಖಿಯಾ |
ಗಿರಲು ರವಿ ಸಾರಿದನು ಪಶ್ಚಿಮ | ಗಿರಿಶಿಖರಕಾ ದಿನದಲಿ ||335||
ತರಣಿಯುದಯಾಚಲಕೆ ಬರುತಿರೆ | ಮರುದಿವಸ ಬಲಭದ್ರನಿತ್ತಲು |
ಹರುಷ ಮಿಗೆ ತನ್ನಾಪ್ತಜನಸಹ | ಭರದೊಳೋಲಗಗೊಟ್ಟನು ||336||
ಆ ಸಮಯಕನುವಾಗಿ ಬಂದರು | ದೇಶದೇಶದ ನಪರು ರಾಣೀ |
ವಾಸ ವರ ಸಾಮಂತ ಸಚಿವ ಕ | ಲಾಸುಕುಶಲರ ಗಡಣದಿ ||337||
ಮುನಿವರರು ಭೂಸುರರು ಗಾಯಕ | ಜನರು ನಾನಾ ಶಾಸ್ತ್ರಕುಶಲರು |
ತನತನಗೆ ನಡೆತಂದರಂದಾ | ವಿನುತ ಶುಭವೈವಾಹಕೆ ||338||
ರಾಗ ಪುನ್ನಾಗತೋಡಿ ಏಕತಾಳ
ಬಂದ ದೇಶದೇಶದ ಭೂಪಾಲರನೆಲ್ಲರನು |
ಅಂದಿದಿರುಗೊಂಡು ಕರೆತಂದೊಡನೆ ಹಲಧರನು ||
ಕುಂದದುತ್ಸಹದೊಳವರವರ್ಗೆ ಬೀಡಾರವನು |
ಚಂದದಿಂದಿತ್ತುಚಿತವರಿದು ಮನ್ನಿಸಿದನು ||339||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ಮದುವೆಗೆನುತ್ತ ಹಸ್ತಿನಾಪುರಕೆ ತ |
ನ್ನಾಪ್ತಜನ ಸಹಿತ ಮಾಗಧನು ||
ಅರ್ತಿಯಲಿ ಬರಲು ಕೇಳುತ್ತ ಕೌರವನು ಸುಮ |
ಹತ್ತರದ ಹರುಷದಿಂದಾಗ ||340||
ಇದಿರುಗೊಂಡಾಲಯಕೆ ಮುದದಿಂದ ಕರೆತಂದು |
ವಿಧದೊಳುಪಚರಣೆಗೆಯ್ದು ||
ವಿಧುಮುಖಿಯನೆನಗೊಲಿಸಿ ಮದುವೆಯನು ಮಾಡಿಸುವ |
ಡಿದು ನಿಮಗೆ ಕೂಡಿರುವುದೆಂದ ||341||
ಹರಿ ಬಹಳ ಕಪಟಿಯೆಂದರಿತು ನಿಮ್ಮನು ನಾನು |
ಕರೆಯಕಳುಹಿದರೆ ಕರುಣದಲಿ ||
ತೆರಳಿ ಬಂದಿರೆ ಮನಕೆ ಪರಿತೋಷವಾಯಿತೆನೆ |
ಕುರುಪತಿಗೆ ಪೇಳ್ದ ಮಾಗಧನು ||342||
ಬಿಡು ಬಿಡಾ ಗೋವಳರ ಹುಡುಗನೇತರ ಪಾಡು |
ಬಡವನೇ ನಾನು ಕೇಳ್ದರಿಯಾ ||
ಜಡಧಿಯಲಿ ಮನೆಗೆಯ್ದು  ಅಡಗಿಹನು ನಮಗಾಗಿ |
ಕಡು ಹೇಡಿಯೆಂದೆಂಬ ಪರಿಯ ||343||
ಆರೊಡಂಬಡದಿರಲು ನಾರಿಯನು ಹಿಡಿತಂದು |
ಧಾರೆಯನ್ನೆರೆಸುವೆನು ನಿನಗೆ ||
ಧಾರಿಣೀಪತಿಯಿನ್ನು ಬೇರೊಂದನೆಣಿಸದಿರು |
ಭೂರಿಸನ್ನಹವಾಗಿ ಪೊರಡು ||344||
ತೆರಳಯ್ಯ ದಿಬ್ಬಣವು ಬರಿದೆ ತಡವೇಕೆ ಸಿಂ |
ಗರವಾಗೆನುತ್ತ ಮಾಗಧನು ||
ಅರುಹೆ ಹರುಷಿತನಾಗಿ ಕುರುಾಯನೆಲ್ಲರನು |
ಕರೆಸಿ ಸನ್ನಹಗೆಯ್ದನೊಡನೆ ||345||
ರಾಗ ಕೇದಾರಗೌಳ ಅಷ್ಟತಾಳ
ಮತ್ತೆ ಕೌರವರಾಯಗೊಲಿದು ಭೀಷ್ಮಾದಿ ಸ |
ಮಸ್ತರ ಮತದೊಳಾಗ ||
ಸ್ವಸ್ತಿವಾಚನ ಪುರೋತ್ಸವದಿ ಬಾಸಿಗವನಿ |
ಡುತ್ತ ಸಂತಸದಿ ಬೇಗ ||346||
ಸಕಲ ಸಿಂಗರವೆತ್ತು ದಿಬ್ಬಣ ಪೊರಟು ಮುಂ |
ದಕೆ ನಡೆತರಲು ಕಂಡು ||
ವಿಕಟ ಉತ್ಸಾಹವು ಕಾಣಿಸಿ ಮತ್ತವ |
ಶಕುನವು ತಲೆದೋರ್ದುದು ||347||
ಕಳಚಿಬಿದ್ದಿಹ ಬಾಸಿಗವ ಸಮಗೆಯ್ದು ಮುಂ |
ದೊಲಿಯುತ್ತಲಿರಲಿದಿರೆ ||
ತಿಲ ದರ್ಭೆ ಹಿಡಿದು ಭೂಸುರನೋರ್ವ ಬಂದನು |
ತಲೆಯ ಮುಂಡನವ ಗೆಯ್ದು ||348||
ಪಥದೊಳಗಿದಿರಾಗಿ ನಡೆತಂದಳೊಬ್ಬಳು |
ಪತಿಶೂನ್ಯಳಾದವಳು ||
ಮಿತದಲ್ಲಿ ಕಾಷ್ಠಭಾರವ ಹೊತ್ತು ಶೂದ್ರನು |
ಹಿತದಿಂದಲೆಯ್ತಂದನು ||349||
ಬಿರುಗಾಳಿಯೊಡನೆ ನೆತ್ತರ ಮಳೆ ಸೂಸಿದು |
ದಿರದೆಯಂದಾಕಾಶದಿ ||
ಪರಿ ಪರಿಯಲುತ್ಪಾತ ಧೂಮಕೇತುಗಳೆಲ್ಲ |
ಭರದಿ ಕಣ್ಗೆಸೆದುವಾಗ ||350||
ಕಂದ
ಇಂತುತ್ಪಾತವನುರೆ ಕಂ |
ಡಂತರದೊಳ್ ಭೀತಿಬಟ್ಟು ಗಂಗಾತನಯಂ ||
ಎಂತೀ ಕಾರ್ಯವು ಸಿದ್ಧಿಪು |
ದಂತಕಹರನೇ ಬಲ್ಲನೆನುತ ನಪಗೆಂದಂ ||351||
ರಾಗ ಸೌರಾಷ್ಟ್ರ ಅಷ್ಟತಾಳ
ನೋಡಿದೆಯಾ ತೋರ್ಪ ಉತ್ಪಾತಗಳನೆಲ್ಲ | ಕೌರವೇಂದ್ರ | ಮುಂದೆ |
ಕೇಡು ಹೊದ್ದದೆ ಲೇಸುಗಾಣಿಸದಿದರಿಂದ | ಕೌರವೇಂದ್ರ ||352||
ಆಡಲು ಕೋಪಿಸಿಕೊಂಡರು ಕೊಳು ನೀನು | ಕೌರವೇಂದ್ರ | ಕೈ |
ಗೂಡದೀ ಕಾರ್ಯ ಸಂಗತಿಯು ನಿಶ್ಚಯವಿದು | ಕೌರವೇಂದ್ರ ||353||
ರಾಗ ಶಂಕರಾಭರಣ ಏಕತಾಳ
ವರಭೀಷ್ಮನೆಂದುದ ಕೇಳು | ತಿರದೆ ಸೂರ್ಯತನಯನಂದು |
ಪರಿಹಾಸ್ಯವ ಗೆಯ್ಯುತೆಂದ ಧರಣಿಪನೊಳು ತಾ ||
ನೆರೆ ವದ್ಧರು ಪೇಳ್ದ ನುಡಿಯ | ಸರಕುಮಾಳ್ಪರೇನೋ ಜೀಯ |
ತೆರಳಲೀ ದಿಬ್ಬಣವದೆಂದನುರುಸಂಭ್ರಮದಿ ||354||
ಭಾಮಿನಿ
ಎಲೆ ನಪತಿ ಸಜ್ಜನರ ಬೋಧೆಯು |
ಖಳರಿಗದು ಹಿತವಹುದೆ ಭೀಷ್ಮನು |
ತಿಳುಹಿದುದ ಕೈಗೊಳದೆ ನಡೆದುದು ದಿಬ್ಬಣವು ಮುಂದೆ ||
ಬಲುತರದ ವಾದ್ಯಗಳ ಘೋಷದಿ |
ನೆಲವು ಬಿರಿದುದು ಛತ್ರಚಾಮರ |
ವಳಿಗಳಂಬರತಳವು ತೋರದ ತೆರದೊಳೆಯ್ದಿದುದು ||355||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಪರಮವೈಭವದಿಂದಲೀ ಕುರು |
ವರನು ತದ್ವ್‌ರಾವತೀಪುರ |
ವರಕೆ ಬರೆ ಕೇಳುತ್ತಲಾ ಹಲ | ಧರನು ಮುದದಿ ||356||
ಕಳಸಗನ್ನಡಿ ವಾದ್ಯ ಪಾಠಕ |
ರೊಲವು ಮಿಗೆ ಪರಿವಾರ ಸಹಿತಾ |
ನಿಳಯವನು ಪೊರಟಿದಿರುಗೊಳಲಿ | ಕ್ಕೊಲಿದು ಬಂದ ||357||
ಖೇಳಮೇಳದೊಳಿದಿರುಗೊಂಡು ವಿ |
ಲೋಲಮತಿ ಮದುವಣಿಗನನು ಕೈ |
ಮೇಳವಿಸಿ ಕರೆತಂದರುತ್ಸಹ | ದೇಳಿಗೆಯೊಳು ||358||
ನೆರೆ ಬಿಡಾರವನಿತ್ತು ದಿಬ್ಬಣಿ |
ಗರನು ಸರಸೋಕ್ತಿಯಲಿ ಪಿರಿದುಪ |
ಚರಿಸಿದನು ಬೇಕಾದ ವಸ್ತೂ | ತ್ಕರಗಳಿಂದ ||359||
ಆ ದಿನದಿ ನಿಜ ದೇವಕಾರ್ಯವ |
ಸಾದರದೊಳನುಸರಿಸಿ ಮರುದಿನ |
ವಾದುದೆನೆ ಪರಿಣಯಕೆ ಸನ್ನಹ | ಗೆಯ್ದರೊಡನೆ ||360||
ಬಂದು ಮದುವಣಿಗನನು ಸಹಿತಾ |
ನಂದದಲಿ ಬೀಯಗರು ಮಿರುಗುವ |
ಚಂದ್ರಕಾಂತದ ಚಪ್ಪರದಿ ಕುಳಿ | ತೆಂದರೊಲಿದು ||361||
ತಡವಿದೇತಕೆ ಲಗ್ನಸಮಯವು |
ಅಡಸಿದುದು ಸಿಂಗರಿಸಿ ತರುವುದು |
ಹುಡುಗಿಯನು ನೀವೆಂದನಾ ಬಲ | ನೊಡನೆ ಮಗಧ ||362||
ಭಾಮಿನಿ
ಭೂಮಿಪತಿ ಕೇಳ್ ಬಳಿಕ ಮುಸಲಿಯ |
ನೇಮದಲಿ ನಾರಿಯರು ಬಂದರು |
ಕೋಮಲಾಂಗಿ ಸುಭದ್ರೆಯೆಡೆಗೆ ಮನೋನುರಾಗದಲಿ ||
ಪ್ರೇಮದಲಿ ಮಂಗಲೆಗೆ ಮಜ್ಜನ |
ಭಾಮಿನಿಯರೊಲಿದಾಗ ವಿರಚಿಸಿ |
ಸೌಮನಸ್ಯದಲೊಡನೆ ಸಿಂಗರಿಸಿದರು ಸೊಬಗಿನಲಿ ||363||
ರಾಗ ಸೌರಾಷ್ಟ್ರ ಏಕತಾಳ
ಶಂಗರಿಸಿದರಬಲೆಯರೊಲಿದು | ದಿ |
ವ್ಯಾಂಗನೆ ಸೌಭದ್ರೆಯ ನಲಿದು | ಶಂಗರಿಸಿದ || ಪಲ್ಲವಿ ||
ಪೊಂಬಟ್ಟೆಯ ನಿರಿವಿಡಿದುಡಿಸಿ |
ತುಂಬಿಗುರುಳೆಗುರೆ ಬಾಚಣಿಸಿ ||
ಸಂಭ್ರಮದಲಿ ಜಡೆವೆಣೆದು ಕಮಲಗಳ |
ಅಂಬುಜವದನೆಗೆ ಮುಡಿಸಿದರು ||364||
ಹಸಿರು ಕುಪ್ಪಸವನು ಬಲ್ಮೊಲೆಗೆ |
ಒಸೆದು ತೊಡಿಸಿ ತೊಳಗುವ ಫಣಿಗೆ ||
ಮಿಸುವ ಕಸ್ತುರಿಯನಿಡಿಸಿ ವರ ಕರ್ಣಕೆ |
ಪೊಸ ವಜ್ರದೋಲೆಯ ಸಾರ್ಚಿದರು ||365||
ಅರಳೆಲೆ ಮಾಗಾಯ್ ಬಾವುಲಿಯ |
ಮಿರುಗುವ ಚಂದ್ರಮುಕ್ತಾವಳಿಯ ||
ಸರವೊಪ್ಪುವ ಚಿಂತಾಕಟ್ಟಣವನು |
ಹರಿಣ ನಿಭಾಂಬಕಿಗಿಡಿಸಿದರು ||366||
ಕಂಕಣ ತೋಳ್ಬಳೆ ಬಾಪುರಿಯ |
ಅಂಕಿತ ಮಣಿಮಯ ಮುದ್ರಿಕೆಯ ||
ಕಿಂಕಿಣಿ ಕಾಂಚೀದಾಮವ ವಿದಳಿತ |
ಪಂಕಜಗಂಧಿಗೆ ತೊಡಿಸಿದರು ||367||
ವರಪಾಡಂಗದ ನೂಪುರವ |
ಮಿರುಮಿಂಟಿಕೆ ಕಾಲುಂಗುರವ ||
ಪರಿಪರಿಯಾಭರಣವನೊಲವಿಂದಲಿ |
ಹರಿಯ ಸಹೋದರಿಗಿಡಿಸಿದರು ||368||
ಭಾಮಿನಿ
ವತ್ತಪೀನಸ್ತನೆಯರತಿ ನಲ |
ವೆತ್ತು ಬಳಿಕಾರತಿಯನೆತ್ತಿದ |
ರುತ್ತಮಾಂಗದ ಮೇಲೆ ತಳಿದರು ಮುತ್ತಿನಕ್ಷತೆಯ ||
ಮತ್ತೆ ಕರದಲಿ ಪುಷ್ಪಮಾಲೆಯ |
ನಿತ್ತು ತ್ರೈಲೋಕ್ಯದಲಿ ವಿಜಯಗೆ |
ಮತ್ತಕಾಶಿನಿ ಹಾಕೆನುತ ಪೇಳಿದರು ನಸುನಗುತ ||369||
ಪೊಡವಿಪತಿ ಕೇಳೆಲ್ಲರಿಗೆ ಪೊಡ |
ಮಡಿಸಿ ಕರೆತಂದಾ ಸುಭದ್ರೆಯ |
ನೊಡನೆ ಹಲಧರಗೆರಗಿಸಲ್ಕೆತ್ತುತ್ತಲಿಂತೆಂದ ||
ಮಡನ ಪೋಲುವ ನಮ್ಮ ಗುರುವರ |
ರಡಿಗೆ ವಂದಿಸಲಿಲ್ಲ ಬೇಗದಿ |
ತಡವ ಮಾಡದೆ ನಮಿಸಿ ಬಾರೆಂದಿತ್ತನಪ್ಪಣೆಯ ||370||
ಕಂದ
ಎಂದಪ್ಪಣೆಯಂ ಕೊಡಲಾ |
ಚಂದಿರಮುಖಿಯೆದ್ದು ಕಪಟ ಯತಿವರನೆಡೆಗಂ ||
ಕಂದರ್ಪನ ಮದಕರಿವೋ |
ಲಂದುಗೆ ಝಣರೆನಲು ಪೊರಟಳಬಲೆಯರೊಗ್ಗಿಂ ||371||
ರಾಗ ಘಂಟರವ ಅಷ್ಟತಾಳ
ಮಾನಿನೀಮಣಿ ಬಂದಳೊಯ್ಯಯ್ಯನೆ |
ಈ ನಳಿನಭವ ಸಷ್ಟಿಯೊಳಗಿ | ಲ್ಲೀ ನಿತಂಬಿನಿಗೆಣೆಯೆನೆ  || ಪಲ್ಲವಿ ||
ಮುಡಿದ ಮಲ್ಲಿಗೆಯುದುರುತ್ತಲೆದೆಯ ಪೊಂ |
ಗೊಡಮೊಲೆಯು ನಡುನಡುಗಲೊಪ್ಪಿಡಿ |
ನಡುವು ಬಳಕಲು ಹಸ್ತದೊಳ್ || ||372||
ಕಡಗಕಂಕಣಗಳು ಝಣಿರೆಂದಡಿ |
ಯಿಡುತ ಶಂಗರದುಡಿಯ ರಭಸದಿ |
ತೊಡವುಗಳ ಮೆಯ್‌ಸಾರದಿ || ಮಾನಿನೀ ||373||
ನಡೆಗೆ ರಾಯಂಚೆ ನುಡಿಗೆ ಜಾಣ್ವಕ್ಕಿ ಸೋ |
ಲ್ಮುಡಿಗೆ ಸೋಗೆಯ ಗಡಣ ಮೆರೆದಾ |
ರಡಿಗಳಿಗೆ ಮೆಯ್ಗಂಪಿಗೆ || ||374||
ಬಿಡದೆ ಸೋತು ಮುಂಗಡೆಯೊಳಗೆಸೆಯೆ ಕಾಂ |
ಬೆಡಬಲದ ವಿಟರೆದೆಯು ಕಂಪಿಸ |
ಲೊಡನೆ ಕಡುಬೆಡಗಿಂದಲಿ ||375||
ಹಾರ ಮಧ್ಯದ ನಾಯಕಮಣಿಯಂತೆ |
ತಾರಕಾಪರಿವಾರಮಧ್ಯದಿ |
ಪೌರ್ಣಮಿಯ ಶಶಿಯಂದದೆ || ||376||
ಸಾರಪಂಕಜದೆಸಳಿನ ನಡುವಣ |
ಚಾರು ಕೇಸರದಂತೆ ಬಳಸಿದ |
ಭೂರಿ ಸಖಿಯರ ಮಧ್ಯದಿ ||377||
ವಾರ್ಧಕ
ಪರಿಪರಿಯ ಪಕ್ವಫಲಭಾರದಿಂ ಕೀರದಿಂ |
ಮೆರೆವ ನಾನಾವಿಧದ ತರುಗಳಿಂ |
ದರಳಿರ್ಪ ಸೌರಭ ಸುಮಂಗಳಿಂ ಹಿಮಗಳಿಂದೊಪ್ಪುತಿಹ ಕೊಳಗಳಿಂದ ||
ಮೆರೆದಿರ್ಪ ಷಟ್ಪದಗಳಂದದಿಂ ಚಂದದಿಂ |
ನೆರೆ ಬೀಸುತಿರ್ಪ ತಂಗಾಳಿಯಿಂ ಕೇಳಿಯಿಂ |
ದಿರದೆ ಕುಣಿಕುಣಿವ ಪೊಮ್ಮಿಗಗಳಿಂ ಖಗಗಳಿಂದುದ್ಯಾನ ಕಣ್ಗೆಸೆದುದು ||378||
ಕಂದ
ಇಂತೊಪ್ಪುವ ಪ್ರಮದಾವನ |
ಕಂ ತಾಂ ತಳುವದೆಯ್ದಿ ಬಾಗಿಲೊಳ್ ಸತಿಯರನುಂ ||
ನಿಂತಿರಿಸಿಯೆ ತಾ ಮುಂದಕೆ |
ಚಿಂತಿಸುತಡಿಯಿಟ್ಟಳಾ ಕಪಟಯತಿಯೆಡೆಗಂ ||379||
ರಾಗ ಸಾಂಗತ್ಯ ರೂಪಕತಾಳ
ಅಕಟಕಟೇಕೆ ಪುಟ್ಟಿದೆನೊ ಸ್ತ್ರೀ ಜನ್ಮದಿ |
ಸುಖಹೀನೆಯಾಗಿ ಪೃಥ್ವಿಯಲಿ ||
ಸಕಲಗುಣಾಢ್ಯ ಪಾರ್ಥನ ಕಾಣೆ ಕರದಿ ಮಾ |
ಲಿಕೆ ಸೇರ್ದುದೇನ ಮಾಡುವೆನು ||380||
ಹರ ಹರ ನಾರದಮುನಿಯೆಂದ ಮಾತೆಲ್ಲ |
ಬರಡಾದುದೈಸೆ ಇನ್ನೇನು ||
ಗುರುಗಳ ಕಂಡು ವಂದನೆಗೆಯ್ದ ಮೇಲೆ ನಾ |
ತೊರೆವೆನಿಲ್ಲಿಯೆ ಪ್ರಾಣವನ್ನು ||381||
ಎಂದು ಚಿತ್ತದಲಿ ನಿಶ್ಚಯಿಸಿ ಸೌಭದ್ರೆ ತಾ |
ನಂದು ತಾಪಸರೂಪವೆತ್ತ ||
ವಂದಾರಕೇಂದ್ರನಂದನನೆಡೆಗೆಯ್ತಂದು |
ವಂದನೆಯನು ಗೆಯ್ದಳಳುತ ||382||
ಅಳುತ ಬಂದಡಿಗೆರಗಿದ ಕಮಲಾಕ್ಷಿಯ |
ನಲವಿಂದ ಪಿಡಿದೆತ್ತಿ ಬೇಗ ||
ಸುಲಲಿತ ವಾಕ್ಯದಿ ಮಾತನಾಡಿಸಿದನು |
ಫಲುಗುಣನಾಕೆಯನಾಗ ||383||
ರಾಗ ಕಲ್ಯಾಣಿ ಏಕತಾಳ
ಮಗವಿಲೋಚನೇ | ನಿನ್ನಯ ಚಿತ್ತದ |
ದುಗುಡವೇನು ಪೇಳೆ ||
ಸುಗುಣೆ ನಿನ್ನ ಸಿರಿ | ಮೊಗವೇನು ಕಂದಿದೆ |
ಬೆಡಗುಗೊಂಬೆ ಬಹು | ಬಗೆಯೊಳಿದೇತಕೆ || ಮಗವಿಲೋಚನೇ ||384||
ವಿನುತ ಸುವೈವಾಹದ | ಶುಭಕಾಲದೊ |
ಳಿನಿತು ದುಃಖಿಸುವರೆ ||
ವನಜಗಂಧಿ ನಿ | ನ್ನನುವನದೆಲ್ಲವ |
ನೆನಗೆ ಪೇಳೆ ಸು | ಮ್ಮನೆ ಭಯಗೊಳದಿರು || ಮಗವಿಲೋಚನೇ ||385||
ರಾಗ ಕೇದಾರಗೌಳ ಅಷ್ಟತಾಳ
ಎಂದು ಕೇಳಲು ಬಿಕ್ಕಿಬಿರಿದಳಲುತ್ತಲಾ |
ಸುಂದರಿ ದುಗುಡದೊಳು ||
ಬಂದ ಹರಿಬವನ್ನು ಪೇಳ್ದಳು ಯತಿವೇಷ |
ದಿಂದಿರ್ಪ ಪಾರ್ಥನೊಳು ||386||
ಖೂಳ ಕೌರವಗೆನ್ನನೀವರೆಂಬುದಕೆ ನಾ |
ತಾಳಿರ್ಪೆ ಚಿಂತೆಯನು ||
ಪೇಳಿದ ನಾರದಮುನಿ ಬಂದು ನರನೆ ನಿ |
ನ್ನಾಳಿದನಾಹನೆಂದು ||387||
ಅವರ ಮಾತಿನ ಭರವಸದೊಳಗಿರ್ದೇನೀ |
ವರೆಗೆ ಪಾರ್ಥನ ಕಾಣೆನು ||
ಸವನಿಸಿಕೊಂಡೀಗ ಬಂದುದು ಪಾಪಿ ಕೌ |
ರವನ ದಿಬ್ಬಣವಿನ್ನೇನು ||388||
ಧುರಧೀರ ವಿಜಯನಲ್ಲದೆ ಮಿಕ್ಕ ಖಳರಿಗೆ |
ಧರಿಸೆನು ಮಾಲೆಯನು ||
ವರಯತಿಗಳು ನಿಮ್ಮ ಕಂಡೆನು ಸಾಕಿನ್ನು |
ತೊರೆವೆನೀ ಪ್ರಾಣವನ್ನು ||389||
ಇಂತಳುತಿಹಳನು ಕಂಡು ನೀ ಪಾರ್ಥನ |
ನೆಂತರಿದಪೆಯೆನಲು ||
ದಂತಿನೋಹಿಲಿ ಕಂಡ ಕುರುಹುವುಂಟೆನುತಲಾ |
ಕಾಂತೆಯಾತಗೆ ಪೇಳ್ದಳು ||390||
ಭಾಮಿನಿ
ಎನಲು ನಸುನಗುತೆಂದನೆಲೆ ಕಾ |
ಮಿನಿಶಿರೋಮಣಿ ಪುಸಿಯಹುದೆ ಸುರ |
ಮುನಿಯ ವಚನವು ಬೇಡಿಕೊಳ್ಳೀ ಚಂಡಿಕೆಯನೆನಲು ||
ನಿನಗೆ ವಶವಹ ಫಲುಗುಣನು ಸು |
ಮ್ಮನೆ ಶರೀರವ ತೊರೆವೆಯೇಕೆಂ |
ದನುನಯದೊಳೊಡಬಡಿಸಿ ಕಾಳಿಯ ಗುಡಿಗೆ ಕರೆತಂದ ||391||
ರಾಗ ಕಾಂಭೋಜಿ ಝಂಪೆತಾಳ
ಧರಣೀಂದ್ರ ಲಾಲಿಸಿಂತಲ್ಲಿಗೆಯ್ತಂದವಳು |
ಪರಿ ಪರಿಯೊಳಾ ಚಂಡಿಕೆಯನು ||
ಭರದಿ ಸಂಸ್ತುತಿಸಿ ಸಾಷ್ಟಾಂಗದಿಂದೆರಗಿರಲು |
ನರನು ನಿಜರೂಪವನು ತಳೆದು || ||392||
ಸುರಸುತನೇ ತನಗೆ ವರನಾಗಬೇಕೆಂದು |
ಚರಣಕೆರಗಿಯೆ ಬೇಡಿ ಬಳಿಕ ||
ತ್ವರಿತದಿಂದೇಳುತ್ತ ಸೌಭದ್ರೆ ಕಂಡಳಿದಿ |
ರುರೆ ಸಂಭ್ರಮದಿ ಮೆರೆವ ನರನ ||393||
ಮಿಸುಪ ಮಣಿಮುಕುಟದೆಳೆನಗೆ ಮೊಗದ ನವರತ್ನ |
ವೆಸೆದು ಶೋಭಿಸುವ ಭೂಷಣದ ||
ಅಸಮ ಕಾಂತಿಯಲಿ ರಂಜಿಸುವ ಪಾರ್ಥನ ಕಂಡ |
ಳಸುರಹರನನುಜೆ ಮುಂದಿನಲಿ ||394||
ಹೆಚ್ಚಿದಳು ಸಂತೋಷದಿಂದ ಮಿಗೆ ಕಂಡು ಕ |
ಣ್ಮುಚ್ಚಿದಳು ರೂಪಾತಿಶಯಕೆ ||
ಮೆಚ್ಚಿದಳು ಪಾರ್ಥನಾಳ್ತನಕೆ ಸ್ಮರನುರುಬೆಗುರೆ |
ಬೆಚ್ಚಿ ನಾಚಿದಳು ಲಲಿತಾಂಗಿ ||395||
ಸುರದುಂದುಭಿಯು ಮೊಳಗೆ ಸುಮವಷ್ಟಿ ಸೂಸಲ |
ಪ್ಸರೆಯರಂಬರದಿ ನಲಿದಾಡೆ ||
ಪರಮ ಸಂತಸದಿಂದ ಪುಷ್ಪಮಾಲೆಯ ನರನ |
ಕೊರಳಿಗಿಕ್ಕಿದಳು ಸೌಭದ್ರೆ ||396||
ಭಾಮಿನಿ
ಕೇಳು ಜನಮೇಜಯ ಧರಿತ್ರೀ |
ಪಾಲ ಬಳಿಕಾ ಪಾರ್ಥನೊಲಿದಾ |
ಲೋಲನೇತ್ರೆಯನಪ್ಪಿ ಮುದ್ದಿಸಿ ಬೆರಳಿನುಂಗುರವ ||
ಲೀಲೆಯಿಂದಿತ್ತಾಗ ಮನ್ನಿಸ |
ಲಾ ಲತಾಂಗಿಯು ಮರುಗಿ ವಿಜಯನ |
ಕಾಲಿಗೆರಗುತಲೆಂದಳೊಯ್ಯನೆ ಮಧುರವಚನದಲಿ ||397||
ರಾಗ ಸುರುಟಿ ಏಕತಾಳ
ಇನಿಯ ಲಾಲಿಸಿನ್ನು ಹೆಚ್ಚು ಮಾತಿದೇನು | ನಿನ್ನ |
ಘನಲಾಘವವ ಕಂಡು ಬೆರಗಾದೆ ನಾನು ||
ಜನರು ತಿಳಿಯದಂತಿಲ್ಲಿಂದ ತಪ್ಪುವಂತೆ | ಮುಂದಿ |
ನ್ನನುವ ನೋಳ್ಪುದೆಂದಳು ಕೈ ಮುಗಿದು ಕಾಂತೆ ||398||
ಕೆಳದಿಯರ ಮಂಡೆಯ ಮಾಣಿಕವೆ ನೀನು | ಮನದಿ |
ತಳೆಯದಿರು ಭಯವನೆನ್ನ ಸಹಸವನ್ನು ||
ತಳುವದೀಗ ತೋರುವೆನು ನೋಳ್ಪುದೆಂದು | ವೀರ |
ಫಲುಗುಣನು ಹನುಮನನ್ನು ನೆನೆದನಂದು || ||399||
ರಾಗ ಮಾರವಿ ಏಕತಾಳ
ಅವನಿಪ ಕೇಳೈ ನೆನಸಿದ ಮಾತ್ರದಿ | ಪವನಕುಮಾರಕನು ||
ತವಕದೊಳೆಯ್ತಂದೇನೆಂದನು ವಾ | ಸವನ ಕುಮಾರನೊಳು ||400||
ಸುರಪಾತ್ಮಜ ನೀನೇತಕೆಯೆನ್ನನು | ಸ್ಮರಿಸಿದೆಯೈ ಮನದಿ ||
ನೆರೆ ಎನ್ನಿಂದಹ ಕಾರಿಯವೇನದ | ನರುಹೈ ಶೀಘ್ರದಲಿ ||401||
ಹಿಂದೆ ಶರದಿ ಸೇತುವ ನೀ ಹರಿಕಪೆ | ಯಿಂದಲಿ ವಿರಚಿಸಲು ||
ಅಂದದ ಮುರಿಯಲು ಹರಿಯದಿರಲ್ಕಾ | ನೆಂದೆನು ನಿನ್ನೊಡನೆ ||402||
ಸ್ಮರಿಸಿದ ವೇಳೆಗೆ ಬರುವೆನು ನಿನ್ನಯ | ಹರಿಬಕೆ ನಾನೆಂದೆ ||
ಅರುಹೀಗಳು ಬಂದಿರುವುದನೆನಲಾ | ನರ ಕೈಮುಗಿದೆಂದ ||403||
ರಾಗ ಭೈರವಿ ಝಂಪೆತಾಳ
ಕೇಳಯ್ಯ ಕಪಿವೀರ | ಬಾಲಬುದ್ಧಿಯೊಳೊಂದು |
ಊಳಿಗವ ಮಾಡಿದೆನು | ಪೇಳಲಂಜುವೆನು ||404||
ಈ ಲೋಲನೇತ್ರೆ ಸಹಿ | ತಿಲ್ಲಿಂದ ತಪ್ಪಿಸಿ ಕ |
ಪಾವಲೋಕನದಿ ನೀ | ಸಲಹಬೇಕೆಮ್ಮ ||405||
ಬಲವಂತರಿಹರವರ ಗೆಲಿದು ಪೋಗುವುದಕ್ಕೆ |
ನೆಲೆಗಾಣದಿರೆ ನೆನೆದೆ | ನೆಲೆ ತಾತ ನಿನ್ನ ||406||
ಒಲಿದು ನಮ್ಮೀರ್ವರನು | ಸಲಹಬೇಕೆನುತೆರಗೆ |
ಫಲುಗುಣನೊಳೆಂದನಾ | ಕಲಿ ಹನುಮನಂದು ||407||
ರಾಗ ಆಹೇರಿ ಝಂಪೆತಾಳ
ಏಕಿದಕೆ ಚಿಂತಿಸುವೆ ನೀನು | ಪಾರ್ಥ |
ನಾ ಕಾಯ್ದುಕೊಡುವೆನಿಂದಿನಲಿ ನಿಮ್ಮುವನು ||
ಏಕಿದಕೆ ಚಿಂತಿಸುವೆ ನೀನು  || ಪಲ್ಲವಿ ||
ಢಾಳಿಸುವ ವಜ್ರ ಹಿಡಿದಿಂದ್ರನಿದಿರಾದಡೆಯು |
ಕಾಲದಂಡವನಾಂತು ಯಮನು ಮಾರಾಂತಡೆಯು |
ಶೂಲವನು ತುಡುಕಿ ಶಂಕರನಡ್ಡಹಾಯ್ದಡೆಯು |
ತೋಳ ಬಲುಹನು ತೋರಗೊಡೆನು | ನಿನ್ನ |
ನಾಳಿಗೊಳಲವರಿಂಗೆ ಸರ್ವಥಾ ಬಿಡೆನು ||
ಏಕಿದಕೆ ಚಿಂತಿಸುವೆ ನೀನು ||408||
ಎಂದವರ ಹೆಗಲನೇರಿಸಿಕೊಂಡು ತತ್‌ಕ್ಷಣದಿ |
ಗಂಧವಾಹಕುಮಾರನಿರದೆ ಮುಂದರಿಯಲ್ಕೆ |
ನಂದನದ ಹೊರಗಿರ್ಪ ಸತಿಯರದನೀಕ್ಷಿಸುತ
ಲಂದು ಬಲರಾಮನಿದ್ದೆಡೆಗೆ | ತ್ವರಿತದಿಂ |
ಬಂದು ಪೇಳಿದರು ಭೀತಿಯಲಿ ನಡನಡುಗೆ ||
ಕೇಳು ಜನಮೇಜಯ ನಪಾಲ ||409||
ರಾಗ ಮಧ್ಯಮಾವತಿ ಅಷ್ಟತಾಳ
ಕಾಮಪಾಲಕ ಕೇಳು ಬಿನ್ನಪವ |
ರಾಮಣೀಯಕ ಗುಣಭರಿತ ಸದ್ವಿಭವ || ಕಾಮಪಾಲಕ  || ಪಲ್ಲವಿ ||
ಹಿಂದೆ ರಾವಣನೆಂಬ ಖಳನು | ಕಪಟದಿ ಭೂ |
ನಂದನೆಯನು ಕೊಂಡುಪೋದಂದದಿ ||
ಇಂದು ನಿಮ್ಮನುಜೆ ಸೌಭದ್ರೆಯ ಯತಿವೇಷ |
ದಿಂದಿರ್ಪಾತನು ಕದ್ದೊಯ್ದನು ಘೋರರೂಪದಿ || ಕಾಮಪಾಲಕ ||410||
ಭಾಮಿನಿ
ಕೇಳುತಲಿ ಬಲನೆದ್ದನಾಗಳೆ |
ಕಾಲಭೈರವನಂತೆ ಖತಿಯಲಿ |
ಬೀಳಹೊಯ್ವೆನು ಹಲದಿ ನಾರೀಚೋರಕನನೆನುತ ||
ಪೇಳಲೇನದ ಸಾಂಬ ಮದನ ವಿ |
ಶಾಲ ಬಲನನಿರುದ್ಧ ಸಾತ್ಯಕಿ |
ಶೀಲ ಕತವರ್ಮಾದಿ ಯಾದವ ಸುಭಟರೊದಗಿದರು ||411||
ರಾಗ ಕೇದಾರಗೌಳ ಅಷ್ಟತಾಳ
ಹೆಣ್ಣು ತಪ್ಪಿದ ಸುದ್ದಿ ಕೇಳುತ್ತ ಮಗಧನು |
ಕಣ್ಣೊಳು ಕಿಡಿಗೆದರಿ ||
ಮಿಣ್ಣನೆ ಸತಿಯನೊಯ್ದ ಖೂಳ ಯತಿಯನ್ನು |
ಮಣ್ಣಗೂಡಿಸುವೆನೆಂದ ||412||
ಎನುತ ಶಸ್ತ್ರವ ಕೊಂಡು ಮಾಗಧನೇಳಲು |
ಇನಸೂನುವದನು ಕಂಡು ||
ಇನಿತು ಕಾರ್ಯಕೆ ನೀವು ಪೋಪುದಿಂದೇತಕೆ |
ವನಿತೆಯ ಕದ್ದೊಯ್ದನ ||413||
ಶಿವನಾದಡೇನೊಂದೆ ಕ್ಷಣದಲಿ ಸೋಲಿಸಿ |
ಯುವತಿಯ ತರುವೆನೀಗ ||
ಅವನಿಪನೊಡನೆ ನೀವಿಹುದೆಂದು ಪಡೆಗೂಡಿ |
ತವಕದಿ ಪೊರಟನಾಗ ||414||
ರಾಗ ಭೈರವಿ ತ್ರಿವುಡೆತಾಳ
ಅರಸ ಕೇಳಿಂತೆಂದು ಮಗಧನ | ಧರಣಿಪಾಲನ ರಕ್ಷೆಗಿಟ್ಟಾ |
ಕುರುಬದಿ ಸೌಬಲ ಜಯದ್ರಥ | ಧರಧುರದ ಕರ್ಣಾದಿ ನಾಯಕ |
ರಿರದೆ ಮದವಾರಣದಿ ನಿಜರಥ | ತುರಗಗಳಲುರೆ ಕುಳಿತು ಧನುವನು |
ಧರಿಸಿ ಸತಿಯನು ತರುವೆನೆನುತಲೆ | ಭರವಸವ ಪೇಳ್ದಾಗ ನಪತಿಗೆ |
ನಡೆದರಾಗ | ಸಮರಕೆ | ನಡೆದರಾಗ ||415||
ಮಸಗಿದುದು ಕುರುಸೈನಿಕವು ವೊಂ | ದೆಸೆಯೊಳಗೆ ಯಾದವಮಹಾಬಲ |
ವಸಮಸಂಭ್ರಮದಿಂದ ಬೇರೊಂ | ದೆಸೆಯೊಳಗೆ ಮದವೇರಿ ಶರ ಪ |
ಟ್ಟಿಸ ಪರಶ್ವಧ ಈಟಿ ತೋಮರ | ಮುಸಲ ಮುದ್ಗರ ಕುಂತ ಮುಂತಾ |
ದಸಮ ಕೈದುಗಳನು ಪಿಡಿದು ಗ | ರ್ಜಿಸುತ ವೀರಾವೇಶದಿಂದಲಿ |
ನಡೆದರಾಗ | ಸಮರಕೆ | ನಡೆದರಾಗ ||416||
ರಾಗ ಶಂಕರಾಭರಣ ಮಟ್ಟೆತಾಳ
ಅವನಿಪತಿಯೆ ಕೇಳು ಸುಭಟ | ನಿವಹವನ್ನು ಮಿಕ್ಕಿ ಸ್ಮರನು |
ಜವದಿ ಮುಂದೆ ನಡೆದು ತಡೆದು | ದಿವಿಜರೇಂದ್ರನ ||
ಕುವರನೀತನೆಂಬುದರಿತು | ಬವರಕಾಂತು ನಿಂದು ಸಿಂಹ |
ರವವ ಗೆಯ್ಯುತೆಂದನವನೊ | ಳವಗಡಿಸುತಲಿ ||417||
ನಿಲ್ಲು ನಿಲ್ಲು ಪಾರ್ಥ ಬಹಳ | ಬಲ್ಲಿದಾತನಾದೆ ಹೆಂ |
ಗಳ್ಳತನವನಾರ ಗರಡಿ | ಯಲ್ಲಿ ಕಲಿತೆಲಾ ||
ಸಲ್ಲದೀಗ ನಿನ್ನ ವಿದ್ಯ | ವಿಲ್ಲಿ ನಮ್ಮೊಳೆನುತ ಭಾರಿ |
ಫುಲ್ಲಕಣೆಯೊಳೆಚ್ಚನಾಗ | ಫುಲ್ಲಬಾಣನು ||418||
ಎಲವೊ ಮದನ ಕೇಳು ಹಿಂದೆ | ಕಳವಿನಿಂದ ನಿನ್ನ ತಾಯ |
ನೊಲಿದು ತಂದ ಕೃಷ್ಣನೊಡನೆ | ಕಲಿತೆನಿದರನು ||
ಕಲಹದೊಳಗೆ ನಿನಗೆ ಹಿಂ | ದುಳಿವನಲ್ಲ ನೋಡೆನುತ್ತ |
ಬಲು ಶರಾಳಿಯಿಂದಲೆಚ್ಚ | ನುಲಿದು ಪಾರ್ಥನು ||419||
ಎಸೆವ ಕೋಲ್ಗಳನ್ನು ಕಡಿದು | ಕುಸುಮಶರನನೇಕ ಬಾಣ |
ವಿಸರವನ್ನು ಮುಸುಕಲದನು | ನಸುನಗುತ್ತಲಿ ||
ಕುಸುರಿದರಿದು ನರನು ದಿವ್ಯ | ವಿಶಿಖದಿಂದಲವನ ಧನುವ |
ನಸಮಸತ್ತ್ವದಿಂದ ಖಂ | ಡಿಸಿದನಾ ಕ್ಷಣ ||420||
ಭಾಮಿನಿ
ಧನು ಮುರಿಯಲಾ ಕುಸುಮಬಾಣನು |
ಮನದಿ ಲಜ್ಜಿತನಾಗಿ ತಿರುಗಲು |
ಅನಿತರೊಳಗನಿರುದ್ಧನೆಯ್ತಂದಧಿಕ ರೋಷದಲಿ ||
ಅನಿಮಿಷಾಧೀಶ್ವರನ ವರನಂ |
ದನನಿಗಿದಿರಾಂತೊಡನೆ ಕರದಲಿ |
ಕನಕಪುಂಖದ ಶರವ ನಾರಿಗೆ ತೊಡಿಸುತಿಂತೆಂದ ||421||
ರಾಗ ನಾದನಾಮಕ್ರಿಯೆ ಮೆಚ್ಚು ಅಷ್ಟತಾಳ
ಎಲವೊ ಪಾರ್ಥನೆ ಕೇಳು ಹೆಣ್ಣನು | ಕೊಂಡು |
ಕಳವಿಲಿ ಪೋದರೆ ನಿನ್ನನು ||
ಬಳಸಿ ಬಿಟ್ಟಪೆನೆ ನೋಡೆನುತಲಿ | ಕೋಲ |
ಮಳೆಗರೆದನು ಕನಲುತ್ತಲಿ ||422||
ವಿಹಿತ ಮಾವನ ಮಗಳೊಯ್ವೆನು | ನಿನ್ನಂ |
ತಹಿತವಾದುದನೇನ ಮಾಡೆನು ||
ಬಹಳ ಮಾತುಗಳೇತಕೀಗಲು | ನಿನ್ನ |
ಸಹಸವನಿರದೆ ತೋರೆನ್ನೊಳು ||423||
ಎನುತ ಪಾರ್ಥನು ಮೂರು ಶರದೊಳು | ಕಾಮ |
ತನಯನ ರಥವ ಪೋಳ್ಗಳೆಯಲು ||
ಮನದೊಳು ನಾಚಿಕೆಗೊಳುತಲಿ | ತನ್ನ |
ಮನೆಗಾಗಿ ಬಂದನಾ ಕ್ಷಣದಲಿ ||424||
ವಾರ್ಧಕ
ಕ್ಷೋಣೀಂದ್ರ ಕೇಳ್ ಕಾಮಜಂ ತಿರುಗಲಿತ್ತಲುಂ |
ದ್ರೋಣ ಭೀಷ್ಮ ಕಪಾದ್ಯರೀಗ ಪಾರ್ಥನೊಳಾವು |
ಹೂಣೆ ಹೊಕ್ಕೆಚ್ಚಾಡಿ ಜಯಹೊದ್ದದೆಂಬುದಂ ತಿಳಿದು ಹಿಂದಕೆ ಸರಿಯಲು ||
ಕಾಣುತೊಡನಿನಜ ಸೌಬಲ ಸೈಂಧವಾದಿಗಳ್ |
ಬಾಣವರ್ಷವನೆಯ್ದೆ ಕರೆವುತಂ ತರುಬಿದರ್ |
ಮಾಣು ಮುಂದಕೆ ಪೋಗಬೇಡೆನುತ ಸುರಪತಿಯ ತನಯನಂ ಖಾತಿಯಿಂ ||425||
ಕಂದ
ಖತಿಯಿಂದಂ ಕರ್ಣಂ ನಿಜ |
ರಥಮಂ ತಾ ಮುಂದರಿಸುತ ಮಾರಾಂತಾಗಳ್ ||
ವಿತರಣದಿಂ ಧನುವಂ ಝೇಂ |
ಕತಿಯಂ ಗೆಯ್ವುತ ನುಡಿದಂ ಕಲಿಪಾರ್ಥನೊಳಂ || ||426||
ರಾಗ ಭೈರವಿ ಅಷ್ಟತಾಳ
ಎಲವೋ ಕೌಂತೇಯ ಕೇಳೊ | ನಮ್ಮಯ ತೋಳ |
ಬಲೆಯೊಳು ಸಿಲುಕಿದೆಲೋ ||
ಗೆಲಿದು ಪೋಗುವುದಕ್ಕೆ ಬಲು ಧೀರ ಕರ್ಣ ತಾ |
ತಿಳಿದುಕೊ ಎನುತೆಚ್ಚನು ||427||
ಕರ್ಣ ನೀನಾದರೇನು | ನಿನ್ನಯ ಸತ್ತ್ವ |
ದುನ್ನತಿಕೆಯ ಬಲ್ಲೆನು ||
ಪನ್ನಿಯ ಮಾತಿದು ಕುಲಕೆ ತಕ್ಕುದೆನುತ್ತ |
ಮನ್ನಿಸದವನೆಚ್ಚನು ||428||
ಆತನ ಕಣೆಗಳನು | ಖಂಡಿಸಿ ಕರ್ಣ |
ಖಾತಿಯೊಳಿಂತೆಂದನು ||
ಏತಕೆ ಕೆಡುವೆ ಹೆಣ್ಣನು ಬಿಟ್ಟು ಪೋದರೆ |
ಮಾತನಾಡಿಸೆ ನಿನ್ನನು ||429||
ಫುಲ್ಲನೇತ್ರೆಯ ಬಿಡಲು | ನಪುಂಸಕ |
ನಲ್ಲ ತಾನೆಲವೊ ಕೇಳು ||
ಬಿಲ್ಲಿನಂಬಿನಲಿ ಮಾತಾಡುವೆನೆನುತಲಿ |
ಸೊಲ್ಲಿಸಿ ನರನೆಚ್ಚನು ||430||
ಏನ ನೋಡುವಿರವನ | ಮುತ್ತಿರಿ ಬಲು |
ಸೇನೆಯೆಂದೆನುತ ಕರ್ಣ |
ಆ ನಿಜಬಲ ಸಹ ಮುಸುಕಿಕೊಂಡನು ಶಕ್ರ |
ಸೂನುವ ಹಿಡಿರೆನ್ನುತ ||431||
ಭಾಮಿನಿ
ಮುಂದೆ ಕುರುಸೈನಿಕರು ಬೆಂಗಡೆ |
ಸಂದಣಿಸಿ ಯಾದವ ಮಹಾಬಲ |
ಬಂದು ಕವಿದೆಚ್ಚಾಡುತಿರೆ ಕಾಣುತ ಕಪೀಶ್ವರನು ||
ಹಿಂದೆ ಸೀತೆಯು ತನಗೆ ಕೊಟ್ಟಿಹ |
ಸಂದ ಮೋಹನಮಂತ್ರವನು ತಾ |
ನೊಂದು ರೋಮವ ಕಿತ್ತು ಮಂತ್ರಿಸಿ ಜಯಕೆ ನರಗಿತ್ತ ||432||
ರಾಗ ಭೈರವಿ ಏಕತಾಳ
ಕೊಂಡದ ನರನತಿಬೇಗ | ಕೋ |
ದಂಡಕೆ ತೊಡಿಸುತಲಾಗ ||
ಅಂಡಲೆದರಿ ಸುಭಟರನು | ಮಿಗೆ |
ಕಂಡು ನಗುತ ಪೇಳಿದನು ||433||
ವರ ಸಿಂಹೇಂದ್ರನ ಭರದಿ | ಮದ |
ಕರಿಗಳು ಕೆಣಕುವ ತೆರದಿ ||
ಮರುಳುತನದಿ ನೀವ್ ಬಂದು | ಮಮ |
ಶರದಲಿ ಭಂಗಿಪಿರಿಂದು ||434||
ಉದ್ರೇಕದೊಳೆಸೆಯಲ್ಕೆ | ಬಲು |
ನಿದ್ರೆಯೊಳೆಲ್ಲರು ನೆಲಕೆ ||
ಮುದ್ರಿತ ಮೋಹನದಿಂದ | ಒರ |
ಗಿರ್ದರು ರಣದೊಳಗಂದು ||435||
ಭಾಮಿನಿ
ಸೋಮವಂಶಲಲಾಮ ಕೇಳಿಂ |
ತಾ ಮಹಾಸಮ್ಮೋಹನಾಸ್ತ್ರದಿ |
ಭೂಮಿಯೊಳಗರಿಸುಭಟರೆಲ್ಲರು ನಿದ್ರೆಯಲಿ ಮಲಗೆ ||
ಪ್ರೇಮದಲಿ ಮುಂದೇಳುತಿಹ ಸು |
ತ್ರಾಮತನಯನ ಖಾತಿಯೊಳು ಬಲ |
ರಾಮನೆಯ್ತಂದೊಡನೆ ತಡೆದೆಂದನು ಸಗಾಢದಲಿ ||436||
ರಾಗ ಶಂಕರಾಭರಣ ಅಷ್ಟತಾಳ
ನಿಲ್ಲು ನಿಲ್ಲು ಪಾರ್ಥ ಮುಂದಾ | ವಲ್ಲಿ ಪೋಪೆಯೆಲವೊ ಹೀಗೆ |
ಸಲ್ಲದ ಕಾರ್ಯವ ಮಾಳ್ಪು | ದೊಳ್ಳಿತೆ ನೀನು ||
ಸಲ್ಲದ ಕಾರ್ಯವ ಮಾಳ್ಪ | ರಲ್ಲವೈ ಮಾವನ ಮಗಳ |
ನಿಲ್ಲದೀಗ ಒಯ್ದಪೆನು | ತಲ್ಲಣ ಬೇಡ ||437||
ಮಾವನವರ ಮಗಳಾದರೆ | ನಾವು ಮೆಚ್ಚಿ ಧಾರೆಯೆರೆಯ |
ದೀ ವಿಧದಿ ಕದ್ದೊಯ್ವುದಿ | ದಾವ ಘನವಯ್ಯ ||
ನೀವು ಮೆಚ್ಚಿ ಕೊಡದ ಮೇಲೆ | ನಾವು ಕದ್ದೊಯ್ವುದೇ ಘನವು |
ಲಾವಕರ ಮಾತ ಕೇಳಿ | ನ್ನಾವುದ ಮಾಳ್ವೆ ||438||
ರಾಗ ಪಂಚಾಗತಿ ಮಟ್ಟೆತಾಳ
ಎನಲು ರಾಮನು | ಎಸಲು ಪಾರ್ಥನ |
ವಿನಯದಿಂದಲಿ | ಪೇಳ್ದನವನಲಿ ||439||
ಕೋಪವೇಕಯ್ಯ | ಕ್ಷಮಿಸು ತನ್ನಯ |
ವೈಪರೀತ್ಯದ ವಿದ್ಯವೊಂದಿದ ||440||
ಯತಿಯ ವೇಷದಿ | ಬಂದು ಮೋಸದಿ |
ಸತಿಯನೊಯ್ದರೆ | ನಿನ್ನ ಬಿಡುವರೆ ||441||
ತಪ್ಪು ನಮ್ಮದು | ಕ್ಷಮಿಸಿಕೊಂಬುದು |
ಪುಷ್ಪಗಂಧಿಯ | ಒಯ್ವೆ ನಾನಯ್ಯ ||442||
ಕುಟಿಲತನದಲಿ | ಹೆಣ್ಣ ತಂದಿಲ್ಲಿ |
ಕಟಿಕಿಯಾಡುವೆ | ಬೇಡ ಸಾರುವೆ ||443||
ಭಾವನಲ್ಲವೆ | ಸರಸವಿಲ್ಲವೆ |
ಈ ವಿಧಾನಕೆ | ಮುನಿವುದೇತಕೆ ||444||
ವಿನಯ ದಾರೊಳು | ಬಿಟ್ಟು ಪೋಗೆಲೊ |
ವನಜನೇತ್ರೆಯ | ವರ ಸುಭದ್ರೆಯ ||445||
ಬಂದುದೇನನು | ನೋಡಿಕೊಂಬೆನು |
ಇಂದುವದನೆಯ | ಬಿಡುವನಲ್ಲಯ್ಯ ||446||
ರಾಗ ಶಂಕರಾಭರಣ ಮಟ್ಟೆತಾಳ
ಎಂದ ಮಾತ ಕೇಳ್ದು ಖಾತಿವೆತ್ತು ರಾಮನು |
ಮುಂದುವರಿದು ತಾಳಿಕೊಳ್ಳೆನುತ್ತಲೆಚ್ಚನು ||
ಬಂದ ಶರಗಳೆಲ್ಲ ನಡುವೆ ತರಿದು ಪಾರ್ಥನು |
ಮಂದಹಾಸದಿಂದ ಕೋಲಮಳೆಯ ಕರೆದನು ||447||
ಕಡೆಯ ಕಾಲವೆಲವೊ ನಿಮಗೆ ನೋಡೆನುತ್ತಲಿ |
ಕಡಿದು ನರನ ಬಾಣಗಳನು ಬಲನು ಖತಿಯಲಿ ||
ಒಡನೆ ಘೋರ ಮುಸಲವನ್ನು ತೆಗೆದು ಭರದಲಿ |
ಬಿಡಲು ಮೊರೆದುದಾಗ ಬಂದು ಸಿಡಿಲ ತೆರದಲಿ ||469||
ಭರದಿ ಬಂದು ನರನ ಮೇಲೆ ಬೀಳ್ವ ಮುಸಲವ |
ಮರುತಸುತನು ಕಂಡು ತನ್ನ ಬಾಲದಂಡವ ||
ತ್ವರೆಯೊಳೊಡ್ಡಿ ಬಿಗಿದು ಹಾರಿಸಲ್ಕೆ ಬಳಿಕದು |
ಶರಧಿಯೊಳಗೆ ಘೋಷವೆತ್ತು ಪೋಗಿ ಬಿದ್ದುದು ||448||
ಭಾಮಿನಿ
ಬಿಟ್ಟ ಮುಸಲವ ಹನುಮ ಾಲದಿ |
ಕಟ್ಟಿ ಶರಧಿಗೆ ಬಿಸುಡೆ ಕಾಣುತ |
ತೊಟ್ಟು ದುಗುಡವನೆಡಬಲವನೀಕ್ಷಿಸುತ ಹಲಧರನು ||
ಕೆಟ್ಟುಪೋದುದು ಕಾರ್ಯವಿನ್ನೆನು |
ವಷ್ಟರಲಿ ಮುರಹರನು ಬಂದಾ |
ಮುಷ್ಟಿಕಾರಿಯ ನೋಡಿ ನುಡಿದನು ಮಧುರವಚನದಲಿ ||449||
ರಾಗ ಮಾರವಿ ಅಷ್ಟತಾಳ
ನೋಡಿದಿರೆ ಅಣ್ಣ ನೋಡಿದಿರೆ | ನರನು |
ಮಾಡಿದಂಥ ವಿದ್ಯವನ್ನು | ಆಡಲು ಫಲವಾವುದಿನ್ನು  || ಪಲ್ಲವಿ ||
ತಂಗಿಯ ಶುಶ್ರೂಷೆಗೀವು | ದಂಗವಲ್ಲ ಯತಿಗೆಂದು ನಾ |
ನಿಂಗಿತವರಿದು ಹಿಂದೆ | ಯಂಗೈಸಿದರೆ ||
ಹೆಂಗಳ್ಳನ ತಹೆನೆಂದೀಗ | ಅಂಗವಣೆಯಿಂದ ಕಾದಿ |
ಭಂಗಿತರಾಗಿ ಮುಸಲವ | ಕಂಗಾಣದೆ ಕಳೆದಿರಲ್ಲ ||450||
ಸಾಕಿನ್ನು ಚಿತ್ತದಿ ಬರಿದೆ | ಕಾಕಬಳಸಲಾಹ ಫಲಗ |
ಳಾ ಕಣೆನು ಪೇಳ್ವೆನೊಂದ | ನಾ ಕಂಡುದನ್ನು ||
ಕೋಕಸದಶಕುಚದ ಸೌಭ | ದ್ರಾ ಕನ್ಯೆಯನೊಲವಿನಿಂದ |
ಲೀ ಕೌಂತೇಯಗೀವುದು ವಿ | ವೇಕವೆಂದು ತೋರ್ಪುದೆನಗೆ ||451||
ಭಾಮಿನಿ
ಅಣ್ಣ ಕೇಳೈ ಬರಿದೆ ಮನದೊಳ |
ಗೆಣ್ಣಿಕೆಯ ಕೊಳಲೇಕೆ ಕುಂತಿಯ |
ಚಿಣ್ಣನನು ಕರೆತಂದು ಧಾರೆಯನೆರೆಸು ಬೇಗದಲಿ ||
ಬಣ್ಣ ನಮಗಿದು ತಿಳಿಯೆನುತ ಪೂ |
ಗಣ್ಣನುಸಿರಿದ ನುಡಿಯ ಕೇಳುತ |
ಕಣ್ಣೊಳಗೆ ಕಿಡಿಗೆದರುತೆಂದನು ಬಲನು ಖಾತಿಯಲಿ ||452||
ರಾಗ ಭೈರವಿ ಅಷ್ಟತಾಳ
ಸಾಕು ಸಾಕತ್ತ ಸಾರೊ | ನೀನೆನಗೆ ವಿ |
ವೇಕವ ಪೇಳದಿರೊ ||
ಆಕೆವಾಳರ ಪಕ್ಷಪಾತದಿ ಸುಮ್ಮನಿ |
ದೇಕಿಂತು ಕುಣಿದಪೆಯೊ ||453||
ಏನ ಪೇಳಿದರಿನ್ನೇನು | ಇದೆಲ್ಲವ |
ನೀನೆ ಮಾಡಿಸಿದವನು ||
ಮಾನವಂತರಿಗೀಗ | ಕಾಲವಲ್ಲೆನುತ ದು |
ಮ್ಮಾನದೊಳಿರಲು ಕಂಡು ||454||
ತರಿಸಲು ಮುಸಲವನು | ಪಾರ್ಥನನಾಗ |
ಕರೆತಂದು ಮಾಧವನು ||455||
ಇರದೆ ಕೊಡಿಸಿ ರಾ | ಮನ ಪಾದಕೆರಗಿಸಿ |
ಭರದಿ ಸಂಧಿಯ ಗೆಯ್ದನು ||456||
ವಾರ್ಧಕ
ಹರಿಣಾಂಕಕುಲತಿಲಕ ಕೇಳಿಂತು ಮುರಹರಂ |
ಭರದೊಳವರೀರ್ವರ್ಗೆ ಸಂಧಿಯಂ ಗೆಯ್ಯೆ ಬಳಿ |
ಕುರುತರದ ತೋಷದಿಂ ಪಾರ್ಥನಂ ತೆಗೆದು ಬಿಗಿದಪ್ಪಿದಂ ಬಲರಾಮನು ||
ಅರಿಯದಾದೆನು ನಿನ್ನ ಸಹಸಮಂ ಸಾಕಿನ್ನು |
ಮರೆದು ಕಳೆ ಹಿಂದಣ ದುರುಕ್ತಿಗಳನೆಂದು ಸೋ |
ದರಿ ಸವ್ಯಸಾಚಿಯಂ ವೈವಾಹಮಂಟಪಕೆ ಹರುಷದಿಂ ಕರೆತಂದನು ||457||
ಕಂದ
ಆ ಸಮಯದಿ ಹನುಮಂ ಜಗ |
ದೀಶನ ಪದಕೆಯ್ದೆ ನಮಿಸಿ ನೇಮವನಾಂತು ||
ಲ್ಲಾಸದಿ ನರನಂ ಮನ್ನಿಸಿ |
ತಾ ಸರಿದಂ ನಿಜವಾಸಕೆ ಸನ್ಮುದದಿಂದಂ || ||458||
ರಾಗ ನಾದನಾಮಕ್ರಿಯೆ ಮೆಚ್ಚು ಅಷ್ಟತಾಳ
ಹರಿ ಹಲಧರರಿತ್ತ ನರನನ್ನು | ಕರೆ |
ತರೆ ಕಂಡು ಕನಲುತ್ತ ಮಗಧನು ||
ಕುರುರಾಯನೊಡನೆ ಬಂದವರೆಲ್ಲ | ಬಿಡು |
ದೊರೆಗಳೆಂದೆನುತ ಮಾಡಿದರಲ್ಲ ||459||
ಹಿಡಿದು ಕೌರವಗೀವೆ ಹೆಣ್ಣನು | ಎನ್ನ |
ತಡೆವರಾರೆಂಬುದ ನೋಳ್ಪೆನು ||
ಕಡೆಯ ಮಾತವರೊಡನೆನುತಲಿ | ಬಿಲ್ಲ |
ಹಿಡಿಯುತಲೆದ್ದನಾ ಕ್ಷಣದಲಿ ||460||
ಅದ ಕಾಣುತೊಡನೆ ಗೋವಿಂದನು | ಆತ |
ಗಿದಿರಾಗಿ ನಸುನಗುತೆಂದನು ||
ಎದೆಗೊಬ್ಬಿನಿಂದಲಿ ಸುಮ್ಮನೆ | ನೀನು |
ಒದರದೆ ನಡೆ ನಡೆ ಗಮ್ಮನೆ ||461||
ತರುಣಿಯ ಕೊಡುೆನೆಂದೆನುತಲಿ | ಕುರು |
ವರನನ್ನು ಬರಹೇಳಿ ನೀವಿಲ್ಲಿ ||
ಪರರಿಗೀಯಲು ಹೆಣ್ಣ ನಿಮ್ಮನು | ಇಂದು |
ಇರಗೊಡೆನೆಂದನು ಮಗಧನು ||462||
ಮೆಲ್ಲನೆ ಬಂದೆಮ್ಮ ನಗರವ | ಪೊಕ್ಕು |
ಸೊಲ್ಲಿಸುತಿಹೆ ನಿನ್ನ ಗರ್ವವ ||
ಇಲ್ಲಿ ತೋರಿಸು ನಾವು ನೋಳ್ಪೆವು | ನಮ್ಮ |
ನಿಲ್ಲಲುಗೊಡೆನೆಂಬ ಸಹಸವು ||463||
ಎಂದು ಕೃಷ್ಣನು ವಾಯುಶರವನು | ಎಸೆ |
ದಂದು ಮಾಗಧನ ಹಾರಿಸಿತೇನು ||
ಸಿಂಧುವಿನಾಚೆಗೆ ಹಾಕಿತು | ಸುರ |
ವಂದವೀಕ್ಷಿಸಿ ನಲಿದಾಡಿತು ||464||
ಭಾಮಿನಿ
ಇತ್ತ ಮೋಹನದಿಂದ ಬಿಡುಗಡೆ |
ವೆತ್ತು ಸೌಬಲ ಕರ್ಣ ಮುಖ್ಯರು |
ಚಿತ್ತದಲಿ ಕಡು ನಾಚಿ ದುಗುಡದೊಳಿರ್ಪ ಕುರುಪತಿಯ ||
ಹತ್ತಿರಕೆ ನಡೆತಂದು ಭೂಪ ಕು |
ಲೋತ್ತಮನೆ ಬರಿದೇಕೆ ಮನದಲಿ |
ತೆತ್ತುಕೊಂಡಿಹೆ ವಿಧಿಪುರಾಕತವೆಂದು ಪೇಳಿದರು ||465||
ರಾಗ ತೋಡಿ ಅಷ್ಟತಾಳ
ಚಿಂತೆಯೇತಕೆ ಕುರುಕುಲವರ್ಯ |
ಎಂತೂ ಕೆಟ್ಟುದು ಕಾರ್ಯ | ಪೋಗುವವಯ್ಯ  || ಪಲ್ಲವಿ ||
ಕಲಹವ ನರನೊಳಿನ್ನೊಮ್ಮೆ | ಮಾಡುವರೆ |
ಬಲಭದ್ರನಾತನ ವಶವಾದ ನಮಗೆ ಬೆಂ |
ಬಲವಿಲ್ಲದಾಯ್ತು ಮೇಲೆ | ಭೀಷ್ಮಾದಿಗ |
ಳಲಸಿ ಬಿಟ್ಟರು ಮೊದಲೆ | ಒಮ್ಮೆಗೆ ಸೋಲಿ |
ಗೊಳಗಾದೆವೆನದಿರು ಗುಣವಿರ್ಪುದದರಿಂದ || ಚಿಂತೆಯೇತಕೆ ||466||
ತುಂಟುತನದಿ ಹೆಣ್ಣ ಕದ್ದೊಯ್ದ ಪಾರ್ಥನ |
ತುಂಟತೆ ನಿಲಿಸಿ ಮಾಂಸದಿ ಭೂತನಿಚಯವ |
ಪಂಟಿಸಿ ದಣಿಸುವೆವು | ನಿನ್ನನು ಭಾರಿ |
ಬಂಟನೆಂದೆನಿಸುವೆವು | ಮುಂದೆಮಗಿಂತ |
ಎಂಟು ಮಡಿಯ ದುಗುಡವನು ಮಾಡಿಸುವೆವು || ಚಿಂತೆಯೇತಕೆ ||467||
ವಾರ್ಧಕ
ಎಂದು ಬಹುಪರಿಯಿಂದೊಡಂಬಡಿಸಿ ಶಕುನಿ ರವಿ |
ನಂದನಾದಿಗಳಿರದೆ ಕುರುಪತಿಯನೊಡಗೊಂಡು |
ಬಂದರಿಭಪುರಿಗೆ ಕಡುಲಜ್ಜೆಯಿಂದೊಡಗೂಡುತಾಗ ತಲೆಮುಸುಕಿನಿಂದ ||
ಇಂದೀವರಶ್ಯಾಮಬಲರು ಬಳಿಕಿತ್ತಲಾ |
ನಂದ ಮಿಗೆ ಪಾರ್ಥ ಸೌಭದ್ರೆಯರನೊಲಿದು ಕರೆ |
ತಂದು ಭೀಷ್ಮ ಕಪಾದ್ಯರನುಮತದೊಳಾದುದು ವಿವಾಹಮತ್ಯುತ್ಸಹದೊಳು ||468||
ಭಾಮಿನಿ
ವರ ಪುರೋಹಿತರಿಂದ ವೈಶ್ವಾ |
ನರನ ಸಾಕ್ಷಿಯೊಳಖಿಲ ಧರಣೀ |
ಸುರರ ಭೂಮಿಪರನುಮತದಿ ವಸುದೇವನೊಲವಿನಲಿ ||
ಅರಸಿ ದೇವಕಿ ಸಹಿತ ಸುತೆಯಾ |
ಗಿರುವ ಸೌಭದ್ರೆಯನು ಧಾರೆಯ |
ನೆರೆದನಾ ಫಲುಗುಣಗೆ ವಿದ್ಯುಕ್ತಪ್ರಕಾರದಲಿ ||469||
ದ್ವಿಪದಿ
ಆ ಸಮಯದಲ್ಲಿಹ ಸುವಾಸಿನಿಯರ್ ವೆರಸಿ |
ಲೇಸೆನಿಪ ಮಣಿವಿರಾಜಿತದ ಹಸೆ ಹಾಸಿ ||470||
ಕೂಡೆ ಸುಸ್ವರವೆತ್ತಿ ಶೋಭಾನಗಳನು |
ಪಾಡುತಿಂದ್ರಕುಮಾರಸೌಭದ್ರೆಯರನು ||471||
ಹರುಷದಲಿ ಕುಳ್ಳಿರಿಸಿ ಹಸೆಯ ಮೇಲಂದು |
ಸರಸದಲಿ ಪೊಸ ಮುತ್ತಿನಾರತಿಯ ತಂದು ||472||
ಪಿಡಿದು ಕೆಂದಾವರೆಯ ಪೋಲ್ವ ಕರತಳದಿ |
ಕಡು ಜಾಣೆಯರು ನಗುತಲೆತ್ತಿದರು ಮುದದಿ ||473||
ಶೋಭಾನೆ
ರಾಗ ಢವಳಾರ ತ್ರಿವುಡೆತಾಳ
ಚಂಚಲನೇತ್ರದ  ಶಶಿವದನದ |
ಕುಂಚಿತಚಿಕುರದ ಕರಿಗಮನದ |
ಮಿಂಚುವ ಭೂಷಣದ ಮಡದಿಯರು ||
ಮಡದಿಯರೊಡಗೂಡಿ ವಿನೋದದಿ ||
ಕಾಂಚನದಾರತಿಯ ಬೆಳಗಿರೆ | ಶೋಭಾನೆ ||474||
ಹರಿಯನುಜೆಗೆ ಹರಿನಿಭಮಧ್ಯೆಗೆ |
ಹರಿಸುಮವಾಣಿಗೆ ಹರಿಣಲೋಚನೆಗೆ |
ಹರಿಣಾಂಕಮುಖಿಗೆ ಸುಗುಣೆಗೆ ||
ಸುಗುಣೆ ಸೌಭದ್ರೆಗೆ ಸತಿಯರು |
ಕುರುಜಿನಾರತಿಯ ಬೆಳಗಿರೆ | ಶೋಭಾನೆ ||475||
ಶ್ವೇತಾಶ್ವಗೆ ವಿಜಯನಿಗೆ ಕಪಿ |
ಕೇತನಿಗೆ ಮೂರ್ಲೋಕದಿ ನೆರೆ |
ಖ್ಯಾತಿಪಟ್ಟವಗೆ ನರನಿಗೆ ||
ನರನಿಗೆ ಶತಸ್ಮರಸುಂದರನಿಗೆ |
ನೂತನದಾರತಿಯ ಬೆಳಗಿರೆ | ಶೋಭಾನೆ ||476||
ಭಾಮಿನಿ
ಧಾರಿಣೀಪತಿ ಲಾಲಿಸೀ ಪರಿ |
ಭೂರಿವೈಭವದಿಂದ ಸಾಂಗದಿ |
ಪೂರವಾಯ್ತು ವಿವಾಹ ಮಂಗಲಮಜ್ಜನದ ವರೆಗೆ ||
ಆರು ಪೊಗಳುವರಮಮ ಭೂಸುರ |
ವಾರ ಷಡ್ರಸಭಕ್ಷ್ಯದಲಿ ಬಹು |
ಭಾರ ದಕ್ಷಿಣೆಯಿಂದ ದಣಿದರು ತಪ್ತರೆಂದೆನಿಸಿ || ||477||
ವಾರ್ಧಕ
ಭೂರಿವೈಭವದಿಂದಲಿಂತು ವೈವಾಹಮಂ |
ಪೂರಾಯಮಂಗೊಳಿಸಿ ಬಳಿಕಿತ್ತ ಮೋಹದ ಕು |
ಮಾರಿ ಸೌಭದ್ರೆಗಂ ಬಳುವಳಿಯನಾ ಶೂರಕುಲ ಸಂಭವಂ ಮುದದೊಳು ||
ಆರು ಸಾವಿರ ಗೋವ್ಗಳೊಡನೆ ದಾಸಿಯರ ನಾ |
ನೂರನಾಲಯಕಾಹ ಕನಕಪಾತ್ರದಲಿ ಸಂ |
ಭಾರಗಳನೆಲ್ಲಮಂ ಕೊಟ್ಟನಗಣಿತವಸ್ತ್ರಮಣಿಮಯ ವಿಭೂಷಣವನು ||478||
ರಾಗ ಕಾಂಭೋಜಿ ಝಂಪೆತಾಳ
ಧರಣಿಪತಿ ಕೇಳ್ ಬಳಿಕ ನರನು ನಿಜಸತಿವೆರಸಿ |
ಮುರಹರನನೊಡಗೊಂಡು ಮುದದಿ |
ಮಿರುಪ ಮಣಿರಥವನೇರಿರದೆ ಶಕ್ರಪ್ರಸ್ಥ |
ಪುರಕೆ ನಡೆತಂದನುತ್ಸವದಿ ||479||
ಬಂದು ಸೌಭದ್ರೆಯೊಡನೆಂದನಾ ಪಾರ್ಥನೆಲೆ |
ಚಂದಿರಾನನೆ ಕೇಳು ನೀನು ||
ಮುಂದಾಗಿ ಪೋಗು ಯಮನಂದನನ ಕುಂತಿಯರ |
ನಂದದಿ ಕಂಡು ವಂದಿಪುದು ||480||
ಅನಿಲಜನಿಗೆರಗಿ ದ್ರುಪದನ ಮಗಳ ಕಂಡು ವಂ |
ದನೆಯ ಮಾಡೆಂದು ಫಲುಗುಣನು ||
ವಿನಯದಲಿ ಬೀಳ್ಗೊಡಲು ವನಿತೆಯೆಯ್ತಂದಳರ |
ಮನೆಗಾಗಿ ಪರಮಸಂಭ್ರಮದಿ ||481||
ಬಂದು ಧರ್ಮಜನ ಪದಕಮಲಕೆರಗುತ ಸುರಪ |
ನಂದನನ ರಾಣಿ ತಾನೆನಲು ||
ಅಂದ ಮಿಗೆ ಪರಸಿ ಮೆಯ್ದಡವುತ್ತಲುಚಿತೋಕ್ತಿ |
ಯಿಂದ ಮನ್ನಿಸಿದನಾಕೆಯನು  ||482||
ಬಳಿಕ ಕುಂತಿಯ ಚರಣಕೆರಗಿ ಕಾಣಿಸಿಕೊಂಡು |
ಕಲಿವಕೋದರನಿಗಭಿನಮಿಸಿ ||
ತಳುವದೆಯ್ತಂದು ದ್ರೌಪದಿಗೆ ಮಣಿಯಲು ನಗೆಯ |
ಮೊಳೆ ಮಿನುಗುತಿಂತೆಂದಳೊಲಿದು ||483||
ರಾಗ ಸೌರಾಷ್ಟ್ರ ಏಕತಾಳ
ಚಾರುಚಂದಿರವಕ್ತ್ರೆ ವಾರಿಜದಳನೇತ್ರೆ |
ಯಾರವ್ವ ನೀನಿದನುಸಿರೆ ||
ನಾರಿ ಕೇಳಾನು ಗೋವಳನ ತಂಗಿಯು ಸುಮ್ಮ |
ನೇರಿಸಿ ನುಡಿಯಲೇನಹುದು ||484||
ಅರಿತೆ ನಾ ಪಾರ್ಥನ ಮಡದಿ ನೀನೆಂಬುದ |
ಬೆರೆವೆಯೇತಕೆ ಗರ್ವದಿಂದ ||
ಬೆರೆವರು ಬೇರವರಲ್ಲದೆ ಬೆರೆಯೆ ನಾ |
ನರನ ಹೆಂಡತಿಯಾದೆನೆಂದು ||485||
ಮಾತಿನ ಚಪಲತೆಗಸುರವೈರಿಯ ಸಹ |
ಜಾತೆಯಲ್ಲವೆ ತಂಗಿ ನೀನು ||
ಖಾತಿಯಿದೇಕೆ ನಾ ಕಂಡುದ ನುಡಿದರೆ |
ಶ್ವೇತಪಂಕಜದಳನೇತ್ರೆ ||486||
ಖತಿಯುಂಟೆ ಕಾಮಿನಿರನ್ನಳೆ ನಿನ್ನ ಕಂ |
ಡತಿಹಿತವಾದುದು ಕಾಣೆ ||
ಹಿತವಾದಡೆನ್ನನಾಲಿಂಗಿಪುದೆನುತಲಾ |
ಮತಿಯುತೆ ಮಗುಳೆರಗಿದಳು ||487||
ಭಾಮಿನಿ
ತಂಗಿ ಬಾ ತರಳಾಕ್ಷಿ ಬಾ ಬಾ |
ರಂಗದಸು ನೀನೆನಗೆನುತಲಾ |
ಲಿಂಗಿಸುತ ಸೌಭದ್ರೆಯನು ದ್ರೌಪದಿಯು ವಿನಯದಲಿ ||
ಅಂಗವರಿದುಪಚರಿಸಿದಳು ನಪ |
ಪುಂಗವನು ಬಳಿಕಿತ್ತಲಾ ಶ್ರೀ |
ರಂಗಪಾರ್ಥರನಿದಿರುಗೊಳಲೆಯ್ತಂದನುತ್ಸವದಿ || ||488||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಧರಣಿಪನನೀಕ್ಷಿಸುತ ಮುರಹರ | ನಿರದೆ ಮಣಿರಥವಿಳಿದು ಬಂದತಿ |
ಹರುಷ ಮಿಗೆಯಪ್ಪಿದನು ತನ್ನಯ | ಕರದಣಿಯೆ ಕಾರುಣ್ಯದಿ ||489||
ಬಂದು ಪಾರ್ಥನು ಚರಣಯುಗಳಕೆ | ವಂದಿಸಲು ಪಿಡಿದೆತ್ತುತಲಿ ಯಮ |
ನಂದನನು ಮುದದಿಂದಲಾ ಗೋ | ವಿಂದನೊಡನಿಂತೆಂದನು ||490||
ವರುಷ ತುಂಬಿತು ಇಂದಿಗೆಮ್ಮೀ | ನರನು ದೇಶಾಟನಕೆ ಪೊರಟೆಲೆ |
ಮುರಹರನೆ ಕೇಳಿಂದು ಪರಿಯಂ | ತರವು ನೀನೇ ಕರುಣದಿ ||491||
ಭೂರಿಕಂಟಕಗಳಲಿ ಕಾಯ್ದೀ | ಚಾರುನೇತ್ರೆ ಸುಭದ್ರೆಯನು ದಯೆ |
ದೋರಿ ಪಾರ್ಥಗೆ ರಮಣಿಯೆನಿಸಿದೆ | ಬೇರೆ ಮಾತೇನೆಂದನು ||492||
ಸಾಕು ಸಾಕುಪಚಾರವೆಲೆ ನಪ | ಶೇಖರನೆ ವಿಧಿಘಟನೆಯಿಂದಾ |
ದೀ ಕೆಲಸ ನಮ್ಮಿಂದೆಲಾಯ್ತೆನ | ಲೇಕೆನುತ ಹರಿ ನುಡಿದನು ||493||
ವಾರ್ಧಕ
ಭೂಮಿಪತಿ ಕೇಳ್ ಬಳಿಕಲರಮನೆಗೆ ಬಂದು ಸು |
ಪ್ರೇಮದಿಂ ಪಾರ್ಥನ ವಿವಾಹವತ್ತಾಂತಂಗ |
ಳಾ ಮಹೀಪತಿಗರುಹಿ ಕೆಲವು ದಿನಮಿರ್ದು ಶಕ್ತಪ್ರಸ್ಥಪುರವರದೊಳು ||
ಶ್ರೀಮನೋವಲ್ಲಭಂ ತೆರಳಿದಂ ದ್ವಾರಕೆಗೆ |
ಕ್ಷೇಮದಿಂದಿರುತಿರ್ದರಿತ್ತಲೀ ಯಮಸುತಂ |
ಭೀಮಸೇನ ಧನಂಜಯಾದಿಗಳ್ ಸಹಿತಲಾಗತ್ಯಂತ ತೋಷದಿಂದ ||494||
ಬಳಿಕಲಾ ಪಾರ್ಥಂಗೆ ಸೌಭದ್ರೆಗುದಿಸಿದಂ |
ಛಲದಂಕಮಲ್ಲನೆನಿಪಭಿನ್ಯುವೈವರ್ಗೆ |
ಜಲಜಮುಖಿ ದ್ರೌಪದಿಯೊಳಾದರೈವರು ಕುವರರಧಿಕ ಸಾಹಸವಂತರು ||
ನಲವು ಮಿಗೆ ಸಂತತಂ ಸುಖದಿಂದಲಿರುತಿರ್ದ |
ರೆಲೆ ಭೂಪ ಕೇಳ್ದವರ್ಗೆ ಸಿದ್ಧಿಪುದು ಗೋಷ್ಠಪುರ |
ನಿಲಯ ಲೋಕಾಧೀಶನಾಪ್ತನೆನಿಸುವ ರಮಾಧವನೊಲಿವ ಜೀವಿಗಳಿಗೆ ||495||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂತು ಸುಖದಿಂದಿರ್ದರೆಂದಾ | ಶಾಂತಮತಿ ಜನಮೇಜಯಗೆ ನಲ |
ವಾಂತು ವೈಶಂಪಾಯನೊರೆದ ಮ | ಹಾಂತ ಕಥೆಯ ||496||
ವಿರಚಿಸಿದೆನಿದ ಯಕ್ಷಗಾನದಿ | ಮೆರೆವ ಕನ್ನಡ ಭಾಷೆಯಿಂದೀ |
ಧರಣಿಯೊಳಗಿಹ ಸಕಲ ಸಜ್ಜನ | ರರಿವ ತೆರದಿ ||497||
ಏಕಮಾನಸದಿಂದ ಕಿವಿಗೊ | ಟ್ಟೀ ಕಥೆಯ ನೆರೆ ಕೇಳಿ ಪೇಳುವ |
ಲೋಕಜನರನು ರಕ್ಷಿಪನು ಹರಿ | ತಾ ಕಪೆಯೊಳೂ ||498||
ರಾಗ ಸೌರಾಷ್ಟ್ರ ಏಕತಾಳ
ಸುರಮನುಮುನಿಜನವಂದಿತಗೆ | ಕರುಣಾಕರನಿಗೆ ಶಾಶ್ವತಗೆ ||
ದುರಿತವಿದೂರಗೆ ದೀನೋದ್ಧಾರಗೆ |
ಮುರಮಂಥನಗೆ ಸತ್ಕಥನನಿಗೆ || ಮಂಗಲಂ ಜಯ | ಮಂಗಲಂ ||499||
ಶಂಖಸುದರ್ಶನವಿಧತನಿಗೆ | ಪಂಕಜನೇತ್ರಗೆ ಸ್ಮರಪಿತಗೆ ||
ಸಂಕರುಷಣಸಹಭವನಿಗೆ ದಾನವ |
ಸಂಕುಲನಾಶಗೆ ಕೇಶವಗೆ || ಮಂಗಲಂ | ಜಯ | ಮಂಗಲಂ ||500||
ತರುಣಾರುಣಶತಭಾಸನಿಗೆ | ಶರಣಾಗತಪರಿಪೋಷನಿಗೆ ||
ವರವ್ರಜಪುರಮಂದಿರ ಲೋಕಾಧೀ |
ಶ್ವರಸಖನೆನಿಪ ರಮಾಧವಗೆ || ಮಂಗಲಂ | ಜಯ | ಮಂಗಲಂ ||501||
|| ಯಕ್ಷಗಾನ ಸುಭದ್ರಾಕಲ್ಯಾಣ ಮುಗಿದುದು ||











ಯಕ್ಷಗಾನ ಖಾಂಡವ ವನ ದಹನ
ಪಾತ್ರಗಳು
ಧರ್ಮರಾಯ		ಭೀಮ		ಅರ್ಜುನ		ನಕುಲ		ಸಹದೇವ	ಶ್ರೀಕೃಷ್ಣ		ಕಪಟ ವಿಪ್ರ
ಆಗ್ನಿ		ದೇವೇಂದ್ರ	ಸುರರು		ಯಮ		ವರುಣ		ಜಯಂತ 	ಅಶ್ವಸೇನ ಸರ್ಪ
ಮಯ ಶಿಲ್ಪಿ	ಬ್ರಹ್ಮ		ಚಾರಕರು	ಶಬರರು, ವಸುದೇವ, ಬಲರಾಮ ಇತ್ಯಾದಿ		ಸತ್ಯಭಾಮ
ದ್ರೌಪದಿ		ಸುಭದ್ರೆ		ಕುಂತಿ		ಸಖಿಯರು, ರುಕ್ಮಿಣಿ, ದೇವಕಿ ಇತ್ಯಾದಿ
ಯಕ್ಷಗಾನ ಖಾಂಡವ ವನ ದಹನ
ಶಾರ್ದೂಲವಿಕ್ರೀಡಿತ ವತ್ತ
ಶ್ರೀಕಾಂತಾ ಮುಖಪದ್ಮ ಪಂಕಜಸಖಂ ಶ್ರೀಕಂಠ ಮಿತ್ರಂ ವಿಭುಂ |
ನಾಕೇಶಾದಿಸಮಸ್ತದೇವವಿನುತಂ ಶೋಕಾಬ್ಧಿ ಕುಂಭೋದ್ಭವಂ ||
ಕಾಕುಸ್ಥಂ ಕರುಣಾಕರಂ ಖಳಹರಂ ಕಾಕೋದರಾರಿಧ್ವಜಂ |
ಲೋಕಾನಂದಕರಂ ಸದಾಶುಭಕರಂ ಶ್ರೀಕೃಷ್ಣದೇವಂ ಭಜೇ || 1 ||
ರಾಗ ನಾಟಿ ರೂಪಕತಾಳ
ನಂಬಿದೆ ಪಾದಾಂಬುಜ ಹೇ | ರಂಬನೆ ಲಂಬೋದರ ಶಿರ |
ಮ ಬಾಗುವೆನಿಂಬನುಕೊಡು | ಸಂಭ್ರಮದಿಂ ಬೆನಕ ||
ತುಂಬಿಹ ವಿಘ್ನಧ್ವಾಂತಕ | ದಂಬವ ಹರಿಸುತ ಮುಂಬೆಳ |
ಗಂ ಬೀರುವ ದಿನಮಣಿಯೆ ದ | ಯಾಂಬುಧಿ ಜಯ ಜಯತು ||
ಜಯ ಜಯ ಜಯ ಜಯತು || 2 ||
ವಾರಣವದನನೆ ದುರಿತ ನಿ | ವಾರಣಕಾರಣ ಪಾರಾ |
ವಾರಗಭೀರನೆ ಪೊರೆ ಸುರ | ವಾರವಿನುತ ಸತತ ||
ಮಾರಮಥನ ಸುಕುಮಾರ ಕು | ಮಾರಾಗ್ರಜ ಮೂಷಿಕರಥ |
ಮಾರಜನಕಸಖ ಸಲಹು ಉ | ದಾರ ಗಣೇಶನೆ ನೀ ||
ಜಯ ಜಯ ಜಯ ಜಯತು || 3 ||
ರಾಗ ಸರಸ್ವತಿ ಆದಿತಾಳ
ಬಾ ಬಾ ಬಾ ಜನನಿ | ಶ್ರೀ ಭಾರತಿ ವಾಣಿ || ಪಲ್ಲವಿ ||
ಪುಸ್ತಕ ವೀಣಾಹಸ್ತೆ ಪ್ರಶಸ್ತೆ ||
ಶಾಸ್ತ್ರ ಕಲಾಪ್ರಿಯೆ ಸಜ್ಜನವಿನುತೆ || 4 ||
ಗಾನವಿಶಾರದೆ ಶಾರದೆ ವರದೆ ||
ಮಾನಿತೆ ವಿದ್ಯಾಬುದ್ಧಿ ಸುಫಲದೆ || 5 ||
ದಯದಿಂ ನೆಲಸೆನ್ನಯ ಜಿಹ್ವಾಗ್ರದಿ ||
ಜಯ ಕಮಲಾಸನ ಪ್ರಿಯೆ ನೀ ದಢದಿ || 6 ||
ವರ ಚರಣಾಂಬುಜಕೆರಗುವೆ ಶಿರವ ||
ಕರುಣಿಗಣೇಶಾರ್ಚಿತೆ ಪೊರೆಯವ್ವ || 7 ||
ಭಾಮಿನಿ
ಹರಿಹರರ ಪದಕೆರಗಿ ರಮೆಯುಮೆ |
ಯರನು ಪ್ರಾರ್ಥಿಸಿ ವಿಧಿಯ ಭಜಿಸುತ |
ಪರಮಹರ್ಷದಿ ಶಾರದೆಗೆ ವಂದಿಸುತ ಭಕ್ತಿಯಲಿ ||
ಶರಜನಿಗೆ ಬಲಬಂದು ಸೀತಾ |
ವರನ ಚರಣಕೆ ಮಣಿದು ಗೀರ್ವಾ |
ಣರಿಗೆ ತಲೆವಾಗುತ್ತ ಪೇಳುವೆನೀ ಕಥಾಮತವ || 8 ||
ದ್ವಿಪದಿ
ಗುರು ರಾಘವೇಂದ್ರಭಾರತಿ ಯತೀಶ್ವರನ ||
ಪರಮ ಶುಭಚರಣವನು ಸ್ಮರಿಸುತ್ತ ಮುನ್ನ || 9 ||
ಕುಲದೇವಿ ಬಾಲದುರ್ಗಾಂಬೆಯನು ಭಜಿಸಿ ||
ಕುಲದೇವರನು ಪ್ರಾರ್ಥಿಸುವೆನು ಮನವಿರಿಸಿ || 10 ||
ಮಾತೆಯಾಶೀರ್ವಾದ ಪಿತನನುಗ್ರಹದಿ ||
ಖ್ಯಾತ ಕವಿಗಳ ನುತಿಸಿ ಭಕ್ತಿಪೂರ್ವಕದಿ || 11 ||
ಭಾರತ ಪುರಾಣದಲಿ ವೀರಫಲುಗುಣನು ||
ಶ್ರೀರಮಣ ಸಹ ವನವಿಹಾರಗೈದುದನು || 12 ||
ಖಾಂಡವವನಗ್ನಿಗಾಹುತಿಯಿತ್ತು ಮೆರೆದು ||
ಗಾಂಡೀವ ಮೊದಲಾದ ಸಾಧನವ ಪಡೆದು || 13 ||
ಇಂದ್ರನೊಡನಾಹವದಿ ಕುಂದದಿಹ ಧೀರ ||
ಹೊಂದುತ ಕಿರೀಟಿಯೆಂಬಂದದಲಿ ಪೆಸರ  || 14 ||
ಹರಿಹಯ ಪ್ರಸ್ಥವನು ಸೇರಿ ಸುಖವಾಗಿ ||
ಹರಿ ದಯದೊಳಿರ್ದ ಕಥನವನು ಲೇಸಾಗಿ || 15 ||
ಗಾನನಾಟಕದ ಪ್ರಧಾನ ಲಕ್ಷ್ಯದಲಿ ||
ನಾನಿದನು ಕತಿಗೈವೆ ಯಕ್ಷಗಾನದಲಿ || 16 ||
ನ್ಯೂನತೆಗಳಿರಲದನು ತಿದ್ದಿ ಸಾಮದಲಿ ||
ಜ್ಞಾನಿಗಳು ಮನ್ನಿಸುವುದೆನ್ನ ಪ್ರೇಮದಲಿ || 17 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕ್ಷಿತಿಪ ಜನಮೇಜಯಗೆ ಭಾರತ | ಕಥೆಯ ವೈಶಂಪಾಯನಾಖ್ಯನು |
ಶ್ರುತಗೊಳಿಸುತಿರಲೆಂದನಾ ಮತಿ | ಯುತನು ನಮಿಸಿ || 18 ||
ಪುಂಡರೀಕಾಂಬಕನ ಕರುಣದಿ | ಗಂಡುಗಲಿ ನರನಧಿಕ ಧೈರ್ಯದಿ |
ಖಾಂಡವದ ವನ ದಹನವೆಸಗಿ ಪ್ರ | ಚಂಡತನದಿ || 19 ||
ಧುರದೊಳಿಂದ್ರನ ಗೆಲಿದೊಲಿಸಿ ಬಲು | ಹರುಷದಿಂದ ಕಿರೀಟಿ ಬಿರುದನು |
ಧರಿಸಿ ಪುರಕೈತಂದು ಸೌಖ್ಯದಿ | ಮೆರೆದಪರಿಯ || 20 ||
ಪೇಳಬೇಕೆನಗೆನುತಲಿರೆ ಭೂ | ಪಾಲಕನ ಮನ್ನಿಸುತ ನುಡಿದನು |
ಶ್ರೀ ಲಲಾಮನ ಸ್ಮರಿಸಿ ಯತಿವರ | ಲೀಲೆಯಿಂದ || 21 ||
ವಾರ್ಧಕ
ಧರಣಿಪತಿ ಲಾಲಿಸೈ ಹರಿಹಯಪ್ರಸ್ಥಪುರ |
ವರದಿ ಪಾಂಡವರಿರಲು ಹರಿಯ ಕಾರುಣ್ಯದಿಂ |
ನರನಿಗೆ ಸುಭದ್ರೆಯಿಂ ತರಳನಾದಂ ಕೀರ್ತಿಭರಿತನಭಿಮನ್ಯು ಮುದದಿ ||
ತರುಣಿ ದ್ರೌಪದಿಯೊಳೈವರಿಗೈವರಣುಗರಿರೆ |
ಹರುಷದಿಂದೊಂದು ದಿನ ಪರಮ ಸಂಭ್ರಮದಿ ಭೂ |
ವರ ಧರ್ಮಸುತನನುಜರೆರಕದಿಂದೋಲಗದಿ ಮೆರೆದು ಮತ್ತಿಂತೆಂದನು || 22 ||
ರಾಗ ಕೇತಾರಗೌಳ ಅಷ್ಟತಾಳ
ಮಾತಲಾಲಿಸಿ ಸಹ | ಜಾತ ಮುಖ್ಯರು ನಾನಾ | ರೀತಿಯಿಂದಲಿ ನಮ್ಮನು |
ಘಾತಿಸಲೆಣಿಸಿದ | ನೀತಿಯ ಗಣಿಸದೆ | ಪಾತಕಿ ಕೌರವನು || 23 ||
ಗುರುಭೀಷ್ಮ ವಿದುರಾದಿ | ಹಿರಿಯರೆಂದುದನು ಧಿ | ಕ್ಕರಿಸುತ್ತ ಛಲಚಿತ್ತದಿ ||
ದುರುಳ ಸೌಬಲಕರ್ಣಾ | ದ್ಯರ ಕೂಡಿ ಬರಿದೆ ಮ | ತ್ಸರಿಸುವ ದಿನದಿನದಿ || 24 ||
ಏತಕೀ ಬುದ್ಧಿ ಸಂ | ಜಾತವಾಯಿತೊ ಕಾಣೆ | ನೀತೆರ ಶಶಿಕುಲದ ||
ಖ್ಯಾತಿಗೆ ಕೊರತೆಯ | ನೀತನು ಗೈದ ವಿ | ಧಾತನೆ ಬಲ್ಲನಿದ || 25 ||
ಎಂದು ಧರ್ಮಜ ಪೇಳ | ಲಂದು ರೋಷದೊಳೆದ್ದು | ನಿಂದನು ಪವನಜನು ||
ಮುಂದಾಗಿ ಸಭೆಯೊಳಿಂ | ತೆಂದನು ಗರ್ಜಿಸಿ | ಗಂದೇಭ ನಿಭಬಲನು || 26 ||
ರಾಗ ಭೈರವಿ ಏಕತಾಳ
ಅಂಧಕನಣುಗರ ಹದನ | ಆದ | ನೊಂದನು ಪೇಳದಿರಣ್ಣ ||
ಬಂದಪುದೆನಗತಿರೌದ್ರ | ಕೇ | ಳಂದವರೆಸಗಿದ ಛಿದ್ರ || 27 ||
ಕರೆದಿತ್ತರು ಘನ ವಿಷವ | ಮತಿ | ಮರೆಸುತ ಬಂಧಿಸಿ ತನುವ ||
ಭರದಿಂ ಮಡುವಿನೊಳಿಡುತ | ಬಲ್ | ಕಿರುಕುಳವಿತ್ತರು ಸತತ || 28 ||
ಅರಗಿನ ಮನೆಯನು ಮಾಡಿ | ಹುಸಿ | ಹರುಷದಿ ನಮ್ಮನು ಕೂಡಿ ||
ಉರಿಸಲು ಯತ್ನಿಸಿದಂದ | ನಾ | ಮರೆವೆನೆ ಮನದಿ ವಿರೋಧ || 29 ||
ಹರಿಕಪೆಯೊಂದಿರಲಿನ್ನು | ಬಡಿ | ದುರುಳಿಸದಿರೆನಹಿತರನು ||
ಪರಿಕಿಸುವೆನು ವೇಳೆಯನು | ಎನ | ಲರುಹಿದ ಸುರಪನ ಸೂನು || 30 ||
ರಾಗ ಕಾಂಭೋಜಿ ಝಂಪೆತಾಳ
ಲಾಲಿಸಗ್ರಜನೆ ಪಾಂ | ಚಾಲೆಯ ಸ್ವಯಂವರದಿ |
ಮೇಲೀ ಸುಭದ್ರೆ ಕೈವಿಡಿದ ||
ವೇಳೆಯಲಿ ನಮ್ಮೊಡನೆ | ಕಾಳಗಕೆ ನಿಂದವರ |
ಮೇಲೆನಗೆ ಕರುಣವಿಲ್ಲೆಂದ || 31 ||
ದುರುಳ ತನದಲಿ ಕೆಣಕಿ | ದರೆ ನಮ್ಮ ತ್ವರಿತದಿಂ |
ದುರಗಕೇತನವ ಮುರಿದೊಗೆವ ||
ಸ್ಥಿರ ಚಿತ್ತದಿಂದ ನಾ | ನಿರುವೆನೆನೆ ನಕುಲಾಂಕ |
ಹಿರಿಯರೊಡನೆಂದ ಸಹದೇವ || 32 ||
ಧೂರ್ತರಿಗೆ ಕೆಡುವದಿನ | ಹತ್ತಿರದೊಳಿಹುದದಕೆ |
ವ್ಯರ್ಥಪೌರುಷದಿ ಫಲವೇನು ||
ಚಿತ್ತಭವಪಿತನ ಸ್ಮರಿ | ಸುತ್ತನಾವಿಹುದೆಂಬ |
ಸತ್ಯನುಡಿಗೆಂದ ಧರ್ಮಜನು || 33 ||
ರಾಗ ಸಾಂಗತ್ಯ ರೂಪಕತಾಳ
ಸರಿಯಾದುದೀ ಮಾತು | ನಿರತ ಸತ್ಯದಿ ನಾವಿ |
ನ್ನಿರಲು ವೈರಿಗಳಿಂದೇನಹುದು ||
ಹರಿಯ ಕಾರುಣ್ಯದಿ | ಹರಿದುಕಷ್ಟವು ಕ್ಷೇಮ |
ಕರವಾಗಿ ಮನೆಯಾದುದೊಂದು || 34 ||
ಬಾಲೆ ಸುಭದ್ರೆ ಪಾಂ | ಚಾಲೆಯರಲಿ ಚೆಲ್ವ |
ಬಾಲರು ಜನಿಸಿದ ಹದನ ||
ಶ್ರೀಲೋಲನಿಗೆ ಪೋಗಿ | ಪೇಳಬೇಕೆಂದು ಸು |
ಶೀಲನಟ್ಟಿದನು ಚಾರಕನ || 35 ||
ಧರಣೀಶನಾಜ್ಞೆಯ | ತೆರದೊಳಾತನು ದಿವ್ಯ |
ತರವಾದ ವಸ್ತುಭೂಷಣವ ||
ತ್ವರಿತದಿಕೈಗೊಂಡು | ತೆರಳಿದ ದ್ವಾರಕಾ |
ಪುರಕೆ ತಾಳುತ್ತ ಸಂತಸವ || 36 ||
ಭಾಮಿನಿ
ಇತ್ತ ದ್ವಾರಕೆಯೊಳಗೆ ಯಾದವ |
ಮೊತ್ತವನು ಪಾಲಿಸುತ ರುಕ್ಮಿಣಿ |
ಸತ್ಯಭಾಮಾದ್ಯಷ್ಟಮಾಂಗನೆಯರ ಸಮೇಳದಲಿ ||
ಚಿತ್ರಮಯ ನವರತ್ನ ಪೀಠದಿ |
ಚಿತ್ತಜನಪಿತನೊಪ್ಪಿರಲು ಸ |
ದ್ವಸ್ತುಭೂಷಣಗಳನು ಕಾಣಿಕೆಯಿರಿಸಿ ಚರ ಮಣಿದ || 37 ||
ರಾಗ ಆರ್ಯಸವಾ ಏಕತಾಳ
ಪರಿಕಿಸಿ ಪಾಂಡವ | ಚರನೆಂದರಿಯುತ | ಕರುಣಾಕರ ಶಿರನೆಗಹಿದನು ||
ಬರವಾಯ್ತೇನೆನ | ಲರುಹಿದ ದೈನ್ಯದಿ | ಹರುಷದಿ ಜೋಡಿಸಿ ಕರಗಳನು || 38 ||
ರಾಗ ಸಾರಂಗ ಅಷ್ಟತಾಳ
ಲಾಲಿಸಬೇಕು ಜೀಯ | ಪಾಂಡವ ಪ್ರಿಯ |
ಲೋಲಸಜ್ಜನರೆರೆಯ ||
ಪಾಲಿಸುತಿರುವ ನ | ಮ್ಮಾಳಿದ ಸಂತಸ |
ತಾಳಿಯಟ್ಟಿದನೆನ್ನ | ಪೇಳಲು ಶುಭವಾರ್ತೆ || 39 ||
ಅಮ್ಮ ಸುಭದ್ರೆಗೊರ್ವ | ಪುಟ್ಟಿದ ಚಿಣ್ಣ |
ನೆಮ್ಮದಿಯಿಂದಿರುವ ||
ಕಮ್ಮಗೋಲನ ರೂಪ | ಕಿಮ್ಮಡಿಯಿಂ ತೋರ್ಪ |
ನಿಮ್ಮವನಳಿಯನು | ನಿರ್ಮಲನಭಿಮನ್ಯು || 40 ||
ದೇವಿ ದಪದನಂದನೆ | ತಾ ಪಡೆದಿಹ |
ಳೈವರು ಬಾಲರನೇ ||
ದೇವ ನಿನ್ನವರ ಸ | ದ್ಭಾವದೊಳೊಡಗೂಡಿ |
ನೀವೆಲ್ಲ ಬಹುದು ಚಿ | ತ್ತಾವಧಾನ ಪರಾಕು || 41 ||
ರಾಗ ಶಂಕರಾಭರಣ ತ್ರಿವುಡೆತಾಳ
ಪಸರಿಸಿತು ಶುಭವಾರ್ತೆ ಯಾದವ | ವಿಸರದಲಿ ಸತಿನಿವಹದಿ ||
ಕುಸುಮನಾಭನು ಸಹಿತ ಬಲು ಸಂ | ತಸವ ತಳೆಯೆ || 42 ||
ಅಕ್ಕರೆಯ ಮಮಪಾಂಡುಸುತರಿಗೆ | ಮಕ್ಕಳುದಿಸಿದರೆನ್ನುತ ||
ಸಕ್ಕರೆಯತೆಗೆದಿತ್ತನೆಲ್ಲರಿ | ಗಕ್ಷಯಾತ್ಮ || 43 ||
ಕ್ಷೇಮವಾರ್ತೆಗಳನು ವಿಚಾರಿಸಿ | ಪ್ರೇಮದಿಂ ನಿಜಭಕ್ತರ ||
ಧಾಮಕೈದಲು ಮನವಮಾಡಿದ | ಕಾಮಜನಕ || 44 ||
ಚರನಿಗುಚಿತವನಿತ್ತು ಕಳುಹಿಸಿ | ಕರೆದು ಸ್ಮರಕತವರ್ಮರ |
ಪುರವರದ ರಕ್ಷಣಗೆ ನೇಮಿಸಿ | ಪರಮ ಪುರುಷ || 45 ||
ವಾರ್ಧಕ
ಹಿರಿಯ ಬಲಭದ್ರ ವಸುದೇವ ದೇವಕಿಯರಿಂ |
ತರುಣಿ ರುಕ್ಮಿಣಿ ಸತ್ಯಭಾಮಾದಿ ಸತಿಯರಿಂ |
ಪರಿವಾರ ಸಹಿತ ಶಂಗರಿಸಿ ಪೀತಾಂಬರಂ ಪೊರಟು ಮಣಿರಥವನೇರಿ ||
ತರಿಸಿ ನವ ವಸನ ಭೂಷಣವ ತೆಗೆದಿರಿಸಿ ಬಲು |
ಹರುಷದಿಂ ಪರಿಪರಿಯ ಬಿರುದಿನಿಂ ಛತ್ರ ಚಾ |
ಮರ ವಾದ್ಯ ಘೋಷದಿಂ ಬಂದನಿಂದ್ರಪ್ರಸ್ಥಪುರಕೆ ಭಕ್ತಾಧೀನನು || 46 ||
ರಾಗ ಭೈರವಿ ತ್ರಿವುಡೆತಾಳ
ಬಂದನಾಗ | ರಥದಲಿ | ಬಂದನಾಗ || ಪಲ್ಲ ||
ಬಂದನಾ ಗೋವಿಂದ ಪಾಂಡವ | ನಂದನರ ಕಾಂ |
ಬೊಂದುತವಕದಿ || ಅನುಪಲ್ಲ ||
ಪರಮವೇದೋದ್ಧರಣ ಕಾರಣ | ನಿರತ ಖಳಸಂಹರಣ ಸದ್ಗುಣ |
ಭರಿತ ಶುಭಲಕ್ಷಣ ನಿಪುಣ ನಿಜ | ಶರಣ ಜನರಾಭರಣ ಕೇಶವ ||
ತರುಣ ಭಾಸ್ಕರಕಿರಣ ಭವಸಾ | ಗರತರಣ ಮಾರಮಣ ಕರುಣಾ |
ಕರ ಯಶೋವಿಸ್ತರಣ ಪಾವನ | ಚರಣ ಶ್ರೀ ಸಂ | ಕರುಷಣಾನುಜ || ಬಂದನಾಗ || 47 ||
ಎನ್ನ ಪಂಚಪ್ರಾಣ ಪಾಂಡವ | ರಿನ್ನುಪ ಪ್ರಾಣಗಳು ತತ್ಸುತ |
ರೆನ್ನ ಶಕ್ತಿಯೆ ವಹ್ನಿಸಂಭವೆ | ಎನ್ನ ಛಾಯಾರೂಪನೇ ನರ ||
ಎನ್ನ ಮಾಯೆ ಸುಭದ್ರೆಯಾಗಿರ | ಲೆನ್ನ ಜೀವಜ್ಯೋತಿಯಹನಭಿ |
ಮನ್ಯುಯಿವರನು ಕಂಡಪೆನು ಯೆನ | ಗನ್ಯರವರಲ್ಲೆನುತ ಹರುಷದಿ || ಬಂದನಾಗ || 48 ||
ತೆಗೆದುನೋಡುತ ಸೊಗಯಿಸು ಹೊಸ | ಬಗೆಯ ತೊಡುಗೆಯ ಝಗಝಗಿಸುವಂ |
ಗಿಗಳನೊಪ್ಪುವ ಬಗೆಯೊಳೆಲ್ಲವರ | ಬಿಗಿದು ಮೆಲ್ಲನೆ ಮುನ್ನಿನಂದದಿ ||
ಮಗುಗಳಿಗೆ ಸವಿಯೊಗುವ ತಿನಿಸಿನ | ಬಗೆಯ ಮಿಕ್ಕವರೊಳು ವಿಚಾರಿಸಿ |
ನಗುತ ನರಲೀಲಾಚರಿತ ಬಂ | ಧುಗಳೊಡನೆ ಸರಸಗಳನಾಡುತ || ಬಂದನಾಗ || 49 ||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ದೇವರೈತಹರೆಂಬ ಸುದ್ದಿಯ | ಕೇಳ್ದು | ಭೂವರ ಮಂತ್ರಿಗಿತ್ತಾಜ್ಞೆಯ |
ತೀವಿದ ಗುಡಿತೋರಣಗಳಿಂದ | ಸರ್ವ | ಠಾವ ಶಂಗಾರವ ಗೈಸಿದ || 50 ||
ಬಂಧುಮಿತ್ರರ ಸಹಜಾತರ | ನಾರೀ | ವಂದವು ಸಹಿತ ಯುಧಿಷ್ಠಿರ |
ಚಂದದಿ ವಾದ್ಯದ ಘೋಷದಿ | ಬರ | ಲಂದು ಹರಿಯಕಾಂಬ ತವಕದಿ || 51 ||
ದೂರದಿ ತೇರನು ನಿಲಿಸುತ್ತ | ಪರಿ | ವಾರವೆಲ್ಲವ ಕೆಳಗಿಳಿಸುತ್ತ ||
ಭೂರಿಸಂತೋಷವ ತಾಳುತ್ತ | ಪನ್ನ | ಗಾರಿಧ್ವಜನು ಬಂದ ನಡೆಯುತ್ತ || 52 ||
ವಿಧವಿಧ ಸಂಭ್ರಮವೆಸೆಯಲು | ಶಶಿ | ಯದುವಂಶ ಜತೆಗೂಡೆ ಕ್ಷಣದೊಳು ||
ತ್ರಿದಶರು ಸುಮವಷ್ಟಿ ಸೂಸಲು | ಧರೆ | ಯಧಿಪತಿ ಕಂಡಿದಿರ್ಗೊಳ್ಳಲು || 53 ||
ಭಾಮಿನಿ
ಹುಡುಕಿ ಕಾಣವು ವೇದತತಿ ತಾ |
ಹುಡುಕಿ ಬಂದನು ಭಕ್ತರನು ಸಂ |
ಗಡದೊಳಿರ್ದರನುಳಿದು ಯಮಜಗೆ ಮಣಿದ ವಿನಯದಲಿ ||
ಅಡಿಗಳಿಗೆ ವಂದಿಸಿದ ಕೃಷ್ಣನ |
ಪೊಡವಿಪತಿ ತೆಗೆದಪ್ಪಿದನು ಶ್ರುತಿ |
ಗಡಣತಲೆವಾಗಿದವು ಲಜ್ಜಾಮನದೊಳನಿತರಲಿ || 54 ||
ರಾಗ ಕೇತಾರಗೌಳ ಝಂಪೆತಾಳ
ಕರುಣನಿಧಿ ಸಲಹೆಂದರು | ವರಯುಧಿ |
ಷ್ಠಿರ ಭೀಮ ನರ ಯಮಳರು ||
ಹರಿಪದಾಬ್ಜಕೆ ಮಣಿದರು | ಶಿರನೆಗಹು |
ತಿರಲು ಜಯವೆನೆ ಸರ್ವರು || 55 ||
ಪರಿಪರಿಯ ಘೋಷಗಳಲಿ | ಸ್ವಾಗತಿಸಿ |
ಪರಮ ಪುರುಷನ ಮುದದಲಿ ||
ಕರವಿಡಿದು ಕರೆತಂದನು | ಪುರಕೆಯದು |
ಪರಿವಾರ ಸಹಿತ ನಪನು || 56 ||
ಶ್ರೀರಮಣ ಬರುವ ಸೊಬಗ | ಸೌಾಗ್ರ |
ವೇರಿನಾರಿಯರ ಬಳಗ ||
ಸೇರಿ ಪರಿಕಿಸಲು ಬೇಗ | ಹರಿಯನುಜೆ |
ಸಾರಿ ಸಖಿಗೆಂದಳಾಗ || 57 ||
ರಾಗ ಬೇಗಡೆ ರೂಪಕತಾಳ
ನೋಡೆಲೇ ಸಖೀ | ಅಣ್ಣ ಬಂದ | ನೋಡೆಲೇ ಸಖೀ || ಪಲ್ಲ ||
ನೋಡೆ ಸಖಿ ನಮ್ಮಣ್ಣ ಬಂದ | ರೂಢಿಪತಿಯ ಪುಣ್ಯದಿಂದ |
ಕೂಡೆರಥವ ನಿಳಿದು ದಯವ | ಮಾಡಿ ಕರವ ನೀಡಿ ಬಹುದ || 58 ||
ತಂದೆತಾಯಿ ಬಂಧುಗಳು ಸಂ | ಬಂಧಿಕರು ನಮ್ಮತ್ತಿಗೆಯರು |
ಮುಂದೆ ಹಿರಿಯಣ್ಣಯ್ಯ ಸಹಿತ | ಬಂದನಂದತನಯನಂದ || 59 ||
ಚಿನ್ಮಯಾತ್ಮ ಕೃಷ್ಣನೊಲಿದು | ಚಿಣ್ಣರನ್ನು ಕೈಯೊಳೆತ್ತಿ |
ಮನ್ನಿಸುತ್ತ ಹರಿಸಿದರೆ ಸಂ | ಪೂರ್ಣ ಧನ್ಯರೆನ್ನಲೇನು || 60 ||
ಮಕ್ಕಳನು ಮಜ್ಜನವಗೈಸಿ | ತಕ್ಕ ಭೂಷಣಗಳ ತೊಡಿಸಿ |
ಸಕ್ಕರೆ ಹಾಲನ್ನು ಕುಡಿಸಿ | ನಕ್ಕುನಗಿಸಿ ಕರೆದುತಾರೆ || 61 ||
ಕಂದ
ಈ ತೆರದಿಂದ ಸುಭದ್ರೆಯು |
ಪೀತಾಂಬರನಂ ಕುತೂಹಲದಿ ಬಣ್ಣಿಸುತಲಿ ||
ಮಾತಾಡುತ್ತಲಿ ಸಖಿಯರ |
ವ್ರಾತದಿ ದ್ರೌಪದಿಯ ಕೂಡಿ ಸರಸ ದೊಳಿರ್ದಳ್ || 62 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧರಣಿಪತಿ ಕೇಳಿತ್ತ ಧರ್ಮಜ | ಕರುಣನಿಧಿಯೊಡಗೂಡಿ ನಿಭವದಿ |
ಮೆರೆವ ಸಭೆಗೈತಂದ ಸಂತಸ | ಭರಿತನಾಗಿ || 63 ||
ಆ ಸಮಸ್ತರ ಜಯರವದಿ ಬಲು | ಘೋಷದಲಿ ನವರತ್ನಮಯ ಸಿಂ |
ಹಾಸನದಿ ಕುಳ್ಳಿರಿಸಿದನು ಕ್ಷೋ | ಣೀಶ ಹರಿಯ || 64 ||
ಭಕ್ತಿಯಲಿ ಮನ್ನಿಸುತ ಶ್ರೀ ಪುರು | ಷೋತ್ತಮನಿಗಾರತಿಯ ಬೆಳಗಿದ |
ಮತ್ತೆ ನಪವರನಾಡುತಿರೆ ಕುಶ | ಲೋಕ್ತಿಗಳನು || 65 ||
ಭಾಮಿನಿ
ಆ ವಕೋದರ ಬಲನ ನರ ವಸು |
ದೇವಕನ ಯಮಳರು ಸಮಸ್ತರ |
ಠೀವಿಯಿಂುಪಚರಿಸಿದರು ಸುಖವಾರ್ತೆಗಳನರಿದು ||
ದೇವಕಿಯ ರುಕ್ಮಿಣಿಯ ಭಾಮಾ |
ದೇವಿ ಮುಖ್ಯರನೊಲಿಸೆ ಸತಿಯರು |
ಭಾವಜನಪಿತ ನೀಕ್ಷಿಸಿದ ನಪನೋಲಗದ ಸಿರಿಯ || 66 ||
ವಾರ್ಧಕ
ನೀಲಮಣಿಗಳ ಕಾಂತಿಯಿಂದ ಕತ್ತಲೆಯಾಗಿ |
ಮೇಲೆ ಮೌಕ್ತಿಕದ ರುಚಿ ಸುಜ್ಯೋತ್ಸ್ನೆಯಂತಾಗಿ |
ಸಾಲಾದ ವಜ್ರ ಕಂಭಗಳ ದೀಧಿತಿಯಿಂದ ಪಗಲಿನಂತಾಗಿ ಮೆರೆವ ||
ತೇಲಗಟ್ಟಿದ ಹವಳಗಳ ಕಾಂತಿ ಲಹರಿಗಳ |
ನಾಲೋಕಿಸಿದರೆ ಭಾಸ್ಕರನ ಸಂಧ್ಯಾರಾಗ |
ಲೀಲೆಯಂತಾಗಿರಲು ಪಗಲಿರುಳು ಸಂಜೆಗಳನೆಚ್ಚರಿಸುವಂತಿರ್ದುದು || 67 ||
ಕಂದ
ಈ ಪರಿಯಿಂದಿರೆ ಸೊಬಗಂ |
ಶ್ರಿ ಪುರುಷೋತ್ತಮನು ಕಾಣುತತಿ ಸಂಭ್ರಮದಿಂ ||
ಭೂಪಾಲಕಗೆಂದನು ಚಿ |
ದ್ರೂಪಂ ನಸುನಗೆಯ ಬೀರಿಸರಸದ ನುಡಿಯಂ || 68 ||
ರಾಗ ಕಾಪಿ ಅಷ್ಟತಾಳ
ಕ್ಷೇಮವೇ ಧರ್ಮಸಂಜಾತ | ಗುಣ ||
ಧಾಮ ನಿರ್ಮಲ ಚಿತ್ತ ಕೀರ್ತಿ ವಿಖ್ಯಾತ || ಪಲ್ಲ ||
ಅತ್ತೆ ಕುಂತೀದೇವಿಯರಿಗೆ | ವಾಯು |
ಪುತ್ರನರ್ಜುನ ಯಮಳರು ಸಹಜರಿಗೆ ||
ಮತ್ತ ಕಾಶಿನಿ ದ್ರುಪದಜೆಗೆ | ಶುಭ |
ಗಾತ್ರೆ ಸುಭದ್ರೆಗೆ ಪುತ್ರರೆಲ್ಲರಿಗೆ || 69 ||
ಏನೆಂಬೆ ನಿನ್ನ ವೈಭವವ | ಇಂದ್ರ |
ಕಾಣನೀಪರಿಯೊಳೋಲಗದ ಸಂಭ್ರಮವ ||
ತಾನೆ ಬಂದೊಲಿದಳು ಸಿರಿಯು | ಅನು |
ಮಾನವೇನಿದಕಿನ್ನು ನಿಜದೊಳಚ್ಚರಿಯು || 70 ||
ಫಣಿರಾಜಗರಿದು ಬಣ್ಣಿಸಲು | ನೋಡಿ |
ಫಣಿಕೇತುವರಿತು ಮತ್ಸರಿಸನೆಪೇಳು ||
ಫಣಿಭೂಷಣನು ನಿಮ್ಮ ದಯದಿ | ಕಾವ |
ನೆನಲು ಕೈಮುಗಿದೆಂದ ಜನಪಾಲನಯದಿ || 71 ||
ರಾಗ ಕಾಂಭೋಜಿ ಝಂಪೆತಾಳ
ದೇವ ತವಕರುಣದಲಿ | ನಾವು ಸುಕ್ಷೇಮಿಗಳು |
ಕೇವಲಾಪ್ತರು ಸಹಿತ ನಿಜದಿ ||
ನೋವನೆಸಗಿದರು ಕೃಪ | ಟಾವಲಂಬಿಗಳಿಂದ |
ಜೀವಕೈಗಾಯ್ದೆ ನೀ ದಯದಿ || 72 ||
ಅರಿತು ಪವನಜನೆಂದ | ಪರಮಾತ್ಮ ನಿನ್ನ ಕಪೆ |
ಯಿರುವ ಕಾರಣ ಹಿಡಿಂಬಕನ |
ತರಿದು ಬಕನನು ಮುರಿದು | ಧರಣಿಸುರರಿಗೆ ಕ್ಷೇಮ |
ದೊರಕುವಂತಾಯ್ತು ಸಂಪನ್ನ || 73 ||
ಧೂರ್ತಕೌರವರಿನ್ನು | ಮತ್ಸರಿಸಿ ನಮ್ಮ ವೈ |
ರತ್ವವೆಸಗಿದಡವರ ಬಡಿದು ||
ಮಿತ್ರಸುತಗೊಪ್ಪಿಸುವೆ | ಸತ್ವದಿಂದೆನುತಲಿರೆ |
ಪಾರ್ಥಶೌರ್ಯದೊಳೆಂದನಂದು || 74 ||
ಕುರುಪತಿಯಚಿತ್ತವನು | ಮರುಳೆಸಗುತಿಹ ಸೂತ |
ತರಳ ಮುಖ್ಯರು ಸಮರಕೊದಗಿ ||
ಬರಲವರ ಸಂಹರಿಸಿ | ಮರುಳುಗಳಿಗುಣ ಬಡಿಸ |
ದಿರೆನೆಂದ ಹರಿಗೆ ಶಿರಬಾಗಿ || 75 ||
ಮತ್ತೆ ನಕುಲನು ನುಡಿದ | ಶತ್ರುಗಳ ಗೆಲವು ಸಾ |
ಮರ್ಥ್ಯವನು ಕರುಣಿಸುವುದೊಲಿದು ||
ವ್ಯರ್ಥ ಪೌರುಷ ವ್ಯಾಕೆ | ನುತ್ತ ಚಿನ್ಮಯಗೆ ಮಣಿ |
ಯುತ್ತಲಿರೆ ಸಹದೇವ ಕೇಳ್ದು || 76 ||
ಕತ್ರಿಮವ ಸಾಧಿಸುತ | ಸತ್ಯವನು ಕಡೆಗಣಿಸಿ |
ಪೃಥ್ವಿಭಾರಕರಾದ ವರನು ||
ದೈತ್ಯಾರಿಪರಿಕಿಸುವ | ನಿತ್ಯರ್ಥಕೆಂದು ಪುರು |
ಷೋತ್ತಮಗೆ ನಮಿಸಿ ಪೇಳಿದನು || 77 ||
ಭಾಮಿನಿ
ಮೆಚ್ಚಿದೆನು ನಾ ನಿಮ್ಮ ಶೌರ್ಯಕೆ |
ಹೆಚ್ಚು ಮಾತುಗಳೇಕೆ ನಿಜ ಮನ |
ದಿಚ್ಛೆಯಂತಹುದೆನುತಲಚ್ಯುತ ನುಡಿಯುತಿರಲಿತ್ತ ||
ಸಚ್ಚರಿತೆ ದ್ರೌಪದಿಯ ಪರಿಕಿಸಿ |
ಬೆಚ್ಚಿದಂದದಿ ಟಿಸಿ ಹಂಗಿಸಿ |
ಬಿಚ್ಚದಂತರ್ಯವನು ಭಾಮಾ ದೇವಿ ನುಡಿಸಿದಳು || 78 ||
ರಾಗ ಬಿಲಹರಿ ಏಕತಾಳ
ಹರಿಣಾಂಕವದನೆ ಸ | ಚ್ಚರಿತೆ ದ್ರೌಪದಿರನ್ನೆ |
ತರಳರೆಷ್ಟಿಹರೇನೆ | ತರುಣಿ ಸಂಪನ್ನೆ ||
ವರರೈವರನು ನೀನೆ | ಮರುಳುಮಾಡುವ ಜಾಣೆ |
ಸರಸಕಂಜುವೆ ನಾನೆ | ನಿರತ ನಿನ್ನಾಣೆ || 79 ||
ಲಾಲಿಸತ್ತಿಗೆ ಲಕ್ಷ್ಮೀ | ಲೋಲನ ದಯದಿ ಸು |
ಶೀಲರೈವರ ಚೆಲ್ವ ಬಾಲಕರಿವರು ||
ಜಾಲ ಮಾತುಗಳೇಕೆ | ಪೇಳೆ ಬಂಜೆಯತನ |
ತಾಳಿ ಕೊಂಡಿಹುದೇನೆ | ಮೂಲವನುಸುರು || 80 ||
ಕರುಣವಾರಿಧಿಯು ನ | ಮ್ಮರಸನಾದುದರಿಂದ |
ನಿರತಸದ್ಭಕ್ತರ ಪುರವಾಸವಾಯ್ತು ||
ಅರಿಯದೆ ನುಡಿದುದ | ಪರಿಪೂರ್ಣ ಕ್ಷಮಿಸೆಂದ |
ಡೊರೆದಳು ಪಾಂಚಾಲೆ | ಮರೆಯದೆಳ್ಳಿನಿತು || 81 ||
ಪರಮಾತ್ಮ ತನ್ನಯ | ವರನೆಂಬ ಗರ್ವವ |
ತೊರೆದರೆ ನಿನ್ನೊಡನಿರುವ ನಿಶ್ಚಯದಿ ||
ಬರಿದೆ ಹಂಗಿಸುತ ಮ | ತ್ಸರಿಸಲು ಫಲವೇನು |
ಹಿರಿಯಳು ನಿನಗೆ ನಾ | ನೆರಗುವೆ ಮುದದಿ || 82 ||
ಭಾಮಿನಿ
ತರುಣಿಯರು ವಾಗ್ವಾದದಿಂದಿರೆ |
ಹರಿನಿರೂಪವ ಸಖಿಯು ಸೂಚಿಸ |
ಲರಿತು ಬಳಿಕ ಸುಭದ್ರೆ ದ್ರೌಪದಿಯರು ನವೋತ್ಸಹದಿ ||
ತ್ವರಿತದಿಂದಣುಗರ ಸಮೇತದಿ |
ಪೊರಮಡುತಲಿರಲನಿತರಲಿ ಶ್ರೀ |
ವರನ ಬಳಿಗೈತಂದು ಜಯ ಜಯವೆಂದಳಾಕುಂತಿ || 83 ||
ರಾಗ ಸಾಂಗತ್ಯ ರೂಪಕತಾಳ
ಮುಂದೆ ಕುಂತೀದೇವಿ | ಬಂದು ಮಾಧವ ರಕ್ಷಿ |
ಸೆಂದು ಪೇಳಲು ದೈನ್ಯತೆಯಲಿ ||
ಮಂದಹಾಸದಿ ಪೀಠ | ದಿಂದೆದ್ದು ಕ್ಷಣದಿ ಗೋ |
ವಿಂದ ವಂದಿಸಿದ ಭಕ್ತಿಯಲಿ || 84 ||
ಪರಮೇಷ್ಟಿ ಪುರುಹೂತಾ | ದ್ಯರೊಳು ಸೇವೆಯಗೊಂಬ |
ಪರಮಾತ್ಮ ತನ್ನ ಪಾದದೊಳು ||
ಶಿರವ ಚಾಚಿರೆ ನೋಡಿ | ಹರ್ಷಾಶ್ರು ಹೊರಸೂಸಿ |
ಕರುಣಾಬ್ಧಿಯನು ನೆಗಹಿದಳು || 85 ||
ಪತಿದೇವ ಪರಲೋಕ | ಗತನಾದ ಮೇಲೆ ನಾ |
ಸುತರೈವರನು ಕೂಡಿ ಹಿಂದೆ ||
ಅತಿಶಯ ದಾರಿದ್ರ್ಯ | ಸ್ಥಿತಿಗೆ ಸಂದೆನು ಪೂರ್ಣ |
ಕ್ಷಿತಿಯ ಭಾಗ್ಯಗಳಿರ್ದು ನೊಂದೆ || 86 ||
ಬೇಯದೆ ಶಿಖಿಯಿಂದ | ಸಾಯದೆ ಖಳರಿಂದ |
ನೋಯುವಂತಾಯ್ತು ನಾವೆಲ್ಲ ||
ಮಾಯಾ ಸ್ವರೂಪ ಸ | ಹಾಯವ ದಯದಿ ಗೈ |
ದೀ ಯೋಗ್ಯ ತೆಯನಿತ್ತೆಯಲ್ಲ || 87 ||
ಮುನ್ನ ಮಾಡಿದ ಕರ್ಮ | ದುನ್ನತಫಲ ನಮ್ಮ |
ಬೆನ್ನಿಗಂಟಿತು ನಾನಾ ವಿಧದಿ ||
ಇನ್ನೇನಾಹುದೊ ಆಲಿ | ಸೆನ್ನುತಲಿರೆ ಕುಂತಿ |
ಚಿನ್ಮಯನೆಂದನೀತೆರದಿ || 88 ||
ಭಾಮಿನಿ
ಅತ್ತೆಯವರೇ ಕೇಳಿ ನಿಮ್ಮಯ |
ಚಿತ್ತದಲಿ ನೋವಿಹುದು ಬಲ್ಲೆನು |
ಸತ್ಯವೆಂದಿಗು ಕೈಯ ಬಿಡದೆಂಬುದಕೆ ಶುಭವೆನಿಸಿ ||
ಪುತ್ರರಿಗೆ ಸತ್ಪುತ್ರರಾದರೆ |
ನುತ್ತ ಸಂತಸಗೊಳಿಸುತಿರೆ ಪುರು |
ಷೋತ್ತಮನ ಸನ್ನಿಧಿಗೆ ಬಂದಳು ದ್ರೌಪದೀ ದೇವಿ || 89 ||
ರಾಗ ಶಂಕರಾಭರಣ ಅಷ್ಟತಾಳ
ಬಂದಳು ಮುದದಿ ಪಾಂಚಾಲೆ | ಲಜ್ಜಾ |
ಬಂಧುರ ವದನೆ ಸುಶೀಲೆ ||
ಸಿಂಧುರಗಮನೆ ವಿಶಾಲೆ | ಅರ |
ವಿಂದನಯನೆ ಸತ್ಕಪೋಲೆ || ಪೂರ್ಣ ||
ಚಂದ್ರವದನೆ ಸುಮ | ಗಂಧಿ ಮಂದಸ್ಮಿತೆ |
ಕುಂದರದನೆ ನಂದ | ನಂದನನೆಡೆಗಾಗ || 90 ||
ಅಂಗಜನರ್ಧಾಂಗಿಯಂತೆ | ನೋಡೆ |
ಕಂಗೊಳಿಸುವ ರೂಪವಂತೆ ||
ಶಂಗಾರದೊಲಪಿನ ಕಾಂತೆ | ಕೋಮ |
ಲಾಂಗಿ ಮಂಗಲೆ ಸುಪ್ರಶಾಂತೆ || ಆ ಕು ||
ರಂಗನಯನೆ ಸುಭ | ದ್ರಾಂಗನೆಯೊಂದಿಗೆ |
ತುಂಗೆ ಭದ್ರೆಯ ಕೂಡಿ | ಮುಂಗಡೆ ಬಂದಂತೆ || 91 ||
ಚಿಣ್ಣರನೆತ್ತಿಸಿಕೊಳುತ | ಸುಪ್ರ |
ಸನ್ನೆ ಸಖೀವ್ರಾತ ಸಹಿತ ||
ತನ್ನ ವರನು ಪರಿಕಿಸುತ | ಮತ್ತೆ |
ಚಿನ್ಮಯಾತ್ಮಕನ ಕಾಣುತ್ತ || ಬಾಲ |
ರನ್ನು ಕೆಡಹಿ ಗಂಗೆ | ಯನ್ನು ಪಡೆದ ಪಾದ |
ವನ್ನು ಪಿಡಿದು ಜಯ | ವೆನ್ನುತಿಂತೆಂದಳು || 92 ||
ರಾಗ ಕೇತಾರಗೌಳ ಝಂಪೆತಾಳ
ಅಣ್ಣ ಲಾಲಿಪುದು ಮುದದಿ | ತವದಯದಿ |
ಚಿಣ್ಣರಿವರಿಹರು ಸುಖದಿ ||
ಎನ್ನತಂಗಿ ಸುಭದ್ರೆಯ | ಕುವರನಭಿ |
ಮನ್ಯುರಂಜಿಸುವ ಸೂರ್ಯ || 93 ||
ಹಿಂದೆ ಧ್ರುವ ಪ್ರಹ್ಲಾದರ | ಪಾಲಿಸಿದ |
ತಂದೆ ನೀ ಕರುಣಾಕರ ||
ಇಂದು ಕುಲದಭ್ಯುದಯವ | ಹಾರೈಸಿ |
ನಂದನರ ಸಲಹುದೇವ || 94 ||
ದುರ್ಮತಿಗಳಹಿತರಿಂದ | ನೊಂದಿಹರು |
ನಮ್ಮವರು ದಿಟ ಬಲುವಿಧ ||
ನಿರ್ಮಲಾತ್ಮಕ ತಿಳಿದಿದ | ಮುಂದೆಮಗೆ |
ನೆಮ್ಮದಿಯನೀವುದು ಸದಾ || 95 ||
ಪಂಚಮುಖನಾಪ್ತ ಸತ್ಯ | ನಿನ್ನವರು |
ಪಂಚಮುದ್ರೆಗಳೆನ್ನುತ ||
ಪಂಚಶರಪಿತಗೆರಗುತ | ಪ್ರಾರ್ಥಿಸಲು |
ಪಾಂಚಾಲೆ ಸಹಜೆ ಸಹಿತ || 96 ||
ಭಾಮಿನಿ
ಕಮಲಭವನುತಿಪಾತ್ರ ಜಯಜಯ |
ಕಮಲದಳನಿಭನೇತ್ರ ಜಯ ಜಯ |
ಕಮಲಧತ ಶುಭಗಾತ್ರ ಜಯ ಜಯ ಕಾಮಜನಕ ಜಯ |
ಕಮಲಸಖಶತಭಾಸ ಜಯ ಜಯ |
ಕಮಲಮುಖ ಜಗದೀಶ ಜಯ ಜಯ |
ಕಮಲಪದ ಕಮಲೇಶ ಜಯ ಜಯವೆನಲು ಹರಿನುಡಿದ || 97 ||
ರಾಗ ಮಧ್ಯಮಾವತಿ ಏಕತಾಳ
ಕೇಳಿ ಸುಭದ್ರೆ ಪಾಂ | ಚಾಲೆ ||
ಶೀಲ ಸದ್ಗುಣಪುಷ್ಪ | ಮಾಲಾನ್ವಿತೆಯರು || ಪಲ್ಲ ||
ಪುತ್ರರೈವರು ಪಂಚ | ರತ್ನ ಶೋಭಿತರು ಸ |
ತ್ಕೀರ್ತಿಯೊಳಭಿಮನ್ಯು | ಜ್ಯೊತಿಯ ಮೇರು ||
ತತ್ವ ಪಂಚಕದಂತೆ | ಮಿತ್ರರೆನ್ನವರೈಸೆ |
ಪ್ರತ್ಯಕ್ಷ ನೀವಾದಿ | ಶಕ್ತಿಮಾಯೆಯರು || 98 ||
ಧರಣಿಯಾಳುವ ವೀರ | ವರರ ಬಾಲಕರೆಂದು |
ಪರಮ ಸಾಹಸ ತೇಜ | ಭರಿತರಾಗುವರು |
ಸ್ಥಿರ ಸತ್ಯ ಧರ್ಮ ಸ | ಚ್ಚರಿತರಿನ್ನಿವರಾಗಿ |
ಹರಿಣಾಂಕ ಕುಲಜರ್ಗೆ | ಕೊರತೆಯೆನ್ನಿಸರು || 99 ||
ಸಷ್ಟಿಭಾರಕರೆಲ್ಲ | ಕೆಟ್ಟುಪೋಗುವರೊಮ್ಮೆ |
ಶ್ರೇಷ್ಠ ಧರ್ಮಜ ಮುಖ್ಯ | ದಿಟ್ಟರಾಳುವರು ||
ದಿಟ್ಟಿಸಿ ನೀವೆಂಬ | ಸಷ್ಟಿಯೊಡೆಯನಿಗೆ |
ಶಿಷ್ಟೆಯರೆರಗಿದ | ರೊಟ್ಟಾಗಿ ಕಡೆಗೆ || 100 ||
ವಾರ್ಧಕ
ಪಾದಕೆರಗಿದ ತನ್ನ ಸೋದರಿಯರಂ ನೋಡಿ |
ಮಾಧವಂ ಪಿಡಿದೆತ್ತಿ ಮೋದದಿಂ ಮನ್ನಿಸುತ |
ಮೈದುಂಬದಿಹಸುತರ ಮೈದಡವಿ ಪ್ರೇಮದಿಂದಾದರಿಸಿ ಮುದ್ದಿಸುತಲಿ ||
ಭೇದವಿರದಂತೆ ಸೊಗಸಾದ ಭೂಷಣ ದುಕೂ |
ಲಾದಿಗಳ ತರಿಸಿ ಬಲು ಸ್ವಾದು ವಸ್ತುವ ಸಹಿತ |
ಲಾದಯಾನಿಧಿ ಕೊಡಿಸ ಲೈದಿದರು ಪರಿಕಿಸುತಲಾ ಧರ್ಮಸುತನೆಂದನು || 101 ||
ರಾಗ ಕೇತಾರಗೌಳ ಅಷ್ಟತಾಳ
ಯಾಕೆಮ್ಮ ಪೊಗಳುವೆ | ಲೋಕರಕ್ಷಕ ದೇವ | ಸಾಕಾರ ಮೂರ್ತಿ ನಿನ್ನ ||
ಶ್ರೀಕರಪಾದಾವ | ಲೋಕನದಿಂ ಧನ್ಯ | ರೈ ಕಪೆ ನೀಡು ಪೂರ್ಣ || 102 ||
ಚಿಕ್ಕವರನು ನಿನ್ನ | ಮಕ್ಕಳೆಂದೆಣಿಸಿಕೊ | ದುಃಖಬಾರದ ತೆರದಿ ||
ತಕ್ಕಂತೆ ಜ್ಞಾನ ಸ | ದ್ಭಕ್ತಿಯನೀಯೊ ಭಾ | ವೈಕ್ಯಗೋಚರನಯದಿ || 103 ||
ತರಳರೈವರು ರನ್ನ | ದರಲಾಗಿ ವನಮಾಲೆ | ಗೆರಕದಿ ಶೋಭಿಸಲಿ ||
ವರ ಸುಭದ್ರಾಸುತ | ಮೆರೆದು ಕೌಸ್ತುಭ ರತ್ನ | ಸರದಿ ರಾರಾಜಿಸಲಿ || 104 ||
ಕುವಲಯಾಂಬಕನೆ ಸೈಂ | ಧವ ಸೌಬಲಾಖ್ಯ ಕೌ | ರವ ದುಃಶಾಸನ ಕರ್ಣರು || ಅವನಿಯೊಳೆಮಗೆ ಕ | ಷ್ಟವನತಿ ವೈರದಿ | ವಿವಿಧ ರೀತಿಯೊಳಿತ್ತರು || 105 ||
ವಿಧವಿಧದಿಂದತಿ | ಮದಗಜಗಳು ಸೇರಿ | ಸದೆಯುತ್ತಲಿಹ ಸಮಯ || ಮುದದೊಳಂಕುಶರೇಖಾ | ಪದವ ಕಾಣಿಸೆ ಬದು | ಕಿದೆವು ಪೂಗೋಲನಯ್ಯ || 106 ||
ಇಂದು ವಂಶದ ಕೀರ್ತಿ | ಕುಂದದತೆರದಿ ಮು | ಕುಂದ ಪಾಲಿಪುದೆನ್ನಲು ||
ಮಂದಹಾಸದಿ ಧರ್ಮ | ನಂದನಗಿಂತೆಂದ | ನಂದು ಕಾರುಣ್ಯದೊಳು || 107 ||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ರಾಜವಂಶ ಲಲಾಮ ಲಾಲಿಸು |
ರಾಜತೇಜೋಲಕ್ಷಣದಲಿ ವಿ ||
ರಾಜಿಸುವ ಸಂಪನ್ನ ನೀನಿಹೆ |
ರಾಜಧರ್ಮದ ಗುಣದಲಿ || ತೇಜದಿಂದ || 108 ||
ಬಲದಿ ಬಲ್ಲಿದನೀತ ಪವನಜ |
ಫಲುಗುಣನು ಸಾಮಾನ್ಯನೇನು ||
ಜ್ವಲಿಪ ಯಮಳರು ಪೌರುಷಾನ್ವಿತ |
ರೊಲವು ನಿನ್ನಯ ಭಾಗ್ಯವು || ಬಲುವಿಶೇಷ || 109 ||
ಕಷ್ಟವೆಲ್ಲವ ಸಹಿಸಿ ಸತ್ಯದ |
ಶ್ರೇಷ್ಠತೆಯ ಬೆಳಗಿಸುವ ಶಿಷ್ಟ ಯು ||
ಧಿಷ್ಠಿರನೆ ಬಾಂಧವರು ಸೋದರ |
ರೊಟ್ಟುಗೂಡುತ ಸುಖವನು || ದಷ್ಟಿಸಯ್ಯ || 110 ||
ಧರ್ಮಮಾರ್ಗವ ತೊರೆದವರು ದು |
ಷ್ಕರ್ಮಿಗಳು ಕೆಡದಿರರು ನಿಶ್ಚಯ ||
ನಿರ್ಮಲಾತ್ಮಕ ನೀನೆ ಧರಣಿಯ |
ನೆಮ್ಮದಿಯೊಳಾಳುವ ಮಹಾ || ಧರ್ಮರಾಜ || 111 ||
ಈ ಮಹಾಸಾಮಂತ ಭೂವರ |
ಸ್ತೋಮ ನೆರೆದಿಹುದಿನಿತು ನಿಮ್ಮಯ ||
ಸೌಮನಸ್ಯದೊಳಿಂತು ಸದ್ಗುಣ |
ಧಾಮ ನಿನ್ನದು ಭಾವಿಸು || ಸೋಮಕುಲಜ || 112 ||
ಭಾಮಿನಿ
ಭಕ್ತವತ್ಸಲನಿಂತು ತನ್ನಯ |
ಭಕ್ತರನು ಸಂತೈಸಿ ನೆರೆದಿಹ ||
ಧಾತ್ರಿಪತಿಗಳ ಪುರಜನರ ಪರಿಜನರ ಮನ್ನಿಸುತ ||
ಮಿತ್ರಮುಖ್ಯರ ಬೀಳ್ಕೊಡುತಲಿರೆ |
ಮಿತ್ರನ ಪರಾಂಬುಧಿಗೆ ತೆರಳಿದ |
ಮತ್ತೆ ಹರುಷದಿ ಹರಿದುದೋಲಗ ಕೇಳು ಭೂನಾಥ || 113 ||
ವಾರ್ಧಕ
ಸರಸಿಜಾಂಬಕನಿಂತು ಹರಿಹಯ ಪ್ರಸ್ಥದೊಳ |
ಗಿರೆ ಬಳಿಕ ಬಲನೊಡನೆ ಪರಿವಾರವೆಲ್ಲವಂ |
ಪುರವರಕೆ ಕಳುಹಿಸುತ ಹರುಷದಿಂ ಪರಮಾಪ್ತ ನರನನೊಡಗೂಡಿ ಹರಿಯು ||
ಚರಿಸಿ ಕಾಂತಾರವಂ ಸರಿದು ಯಮುನಾತೀರ |
ಕಿರದೆ ಬೆಳ್ದಿಂಗಳಲಿ ವಿಹರಿಸೆ ರಹಸ್ಯದಿಂ |
ದರುಹಿದಂ ವೇದಾಂತ ಚರಿತ ಬೋಧಾಮತವ ಮೆರೆದು ಹನ್ನೆರಡು ದಿನದಿ || 114 ||
ರಾಗ ಭೈರವಿ ಝಂಪೆತಾಳ
ಇಂತು ಸುಖದಿಂದಿರಲು | ಸಂತಸದೊಳೊಂದು ದಿನ |
ಕಂತು ಜನಕನು ಪಾರ್ಥ | ಗಿಂತೆಂದನೊಲಿದು || 115 ||
ಮನದಣಿಯೆ ವಿಹರಿಸಿದೆ | ವಿನಿತುದಿನವಲ್ಲಲ್ಲಿ |
ಯೆನಗೊಂದು ಬಯಕೆ ಸಂ | ಜನಿಸಿದುದು ಕ್ಷಣಕೆ || 116 ||
ಅಡವಿಯಲಿ ದುಷ್ಟಮಗ | ಗಡಣವನು ಸದೆಬಡಿವ |
ದಢವನೆಸಗಿ ದೆನೆನಲು | ನುಡಿದ ಫಲುಗುಣನು || 117 ||
ಚಿನ್ಮಯಾತ್ಮಕನೆ ಕೇ | ಳಿನ್ನೇತಕನುಮಾನ |
ನಿನ್ನೊಡನೆ ಬಹೆನಿದಕೆ | ಭಿನ್ನತೆಗಳುಂಟೆ || 118 ||
ಗಿರಿ ಕಂದರದಲಿ ಸಂ | ಚರಿಸಿ ರಮಣೀಯತೆಯ |
ಪರಿಕಿಸಲ್ಕೆಡೆ ಯಾಯ್ತು | ಹರುಷವಿದು ಯೆನುತ || 119 ||
ಹರಿಗೆ ವಂದಿಸುತ ಶಂ | ಗರಿಸಿ ಪೊರಟವರು ಭೂ |
ವರನ ಪರಿಕಿಸೆ ಬಳಿಕ | ನರನೆಂದ ಮಣಿದು || 120 ||
ರಾಗ ಸಾರಂಗ ಅಷ್ಟತಾಳ
ಲಾಲಿಸಿ ಕೇಳು ಮಾತ | ಯೆನ್ನಣ್ಣ ಭೂ |
ಲೋಲ ಕಪಾಳು ಖ್ಯಾತ ||
ಶ್ರೀಲೋಲ ಸಹಿತ ಸ | ಲ್ಲೀಲೆಯಿಂ ವನಕೈದಿ |
ಖೂಳ ಮಗಂಗಳ | ಜಾಲವನರಿವೆನು || 121 ||
ಕರುಣಿಸಪ್ಪಣೆ ದಯದಿ | ಶೀಘ್ರದಿ ಪೋಗಿ |
ಬರುವೆವು ಸಂತಸದಿ ||
ಹರಸಿ ಕಳುಹಿಸೆಂದು | ಶಿರಬಾಗಿ ನಮಿಸುತ್ತ |
ಲಿರಲರಸನೊಳೆಂದ | ಹರಿನೋಡಿ ಸರಸದಿ || 122 ||
ರಾಗ ಸುರುಟಿ ಏಕತಾಳ
ಕೇಳುಧರ್ಮಜಾತ | ನಪಕುಲ | ಮೌಳಿ ಮಹಾಖ್ಯಾತ ||
ಲೀಲೆಯೊಳೀ ಮಗ | ಜಾಲದ ಬೇಟೆಗೆ |
ಪೇಳಿ ಕರೆಸು ಶಬ | ರಾಳಿಯ ತ್ವರಿತದಿ || 123 ||
ತರಿಸೈ ಧನುಶರವ | ನೂತನ | ಕರ ಮಣಿಮಯ ರಥವ ||
ಪರಿಪರಿಯಾಯುಧ | ಪರಿವಾರವು ಸಹ |
ಪೊರಡಲಿ ಘೋಷವು | ಮೆರೆಯಲಿ ವಿಭವದಿ || 124 ||
ಗಿರಿ ಕಂದರಗಳಲಿ | ವಿಹರಿಸಿ | ಚರಿಸುತ ಹರುಷದಲಿ ||
ಬರುವೆವೆನಲು ಭೂ | ವರನತಿ ತವಕದಿ |
ನರನನೆಗಹಿ ಶ್ರೀ | ವರಗಿಂತೆಂದನು || 125 ||
ಭಾಮಿನಿ
ಆಗಲದಕೇನಿಹುದು ನುಡಿ ಸಕ |
ಲಾಗಮಜ್ಞನೆ ಮನದಿ ನಿಮ್ಮ ಸು |
ಖಾಗಮನ ಬಯಸುವೆನು ಶೀಘ್ರದೊಳೆನುತ ವಂದಿಸುತ ||
ನಾಗವಾಹನ ನಂದನಗೆ ಶ್ರೀ |
ನಾಗ ಶಯನನ ಜತೆಗೊಳಿಸುತನು |
ರಾಗದಿಂ ಕರುಣಿಸಿದ ವೀಳ್ಯವ ಹೊನ್ನ ಬಟ್ಟಲಲಿ || 126 ||
ವಾರ್ಧಕ
ಅಗ್ರಭವನಾಣತಿಯ ಶೀಘ್ರದಿಂ ಕೈಗೊಂಡು |
ನಿಗ್ರಹಿಪೆನುಗ್ರಮಗ ವರ್ಗಗಳನೆಂಬ ಶಬ |
ರಾಗ್ರಣಿಗಳಿಂದ ಸುಭಟಾಗ್ರಣಿಗಳಿಂ ಚಾಪ ಮಾರ್ಗಣಾದಿಗಳಿಂದಲಿ ||
ಭೋರ್ಗರೆವ ಜಯರವದಿ ಸ್ವರ್ಗಾಧಿಪತಿ ಸುತಂ |
ಭರ್ಗ ಸಖಸಹಿತ ಪೊಸ ತೇರ್ಗಡರಿ ಮನದಿ ವೇ |
ದಗ್ರಾಹಿಯಂ ಸ್ಮರಿಸಿ ಮಾರ್ಗವಿಡಿದೈದಿದ ಸಮಗ್ರ ಸಂಭ್ರಮದಿ ವನಕೆ || 127 ||
ರಾಗ ಆರ್ಯಸವಾ ಏಕತಾಳ
ದೂರದಿ ನಿಲಿಸಿದ | ತೇರನಿಳಿದು ಕ್ಷಣ | ಶೌರಿಸಹಿತ ನರ ತವಕದಲಿ ||
ಸಾರಿದ ನಿಜಪರಿ | ವಾರದೊಡನೆ ಕಾಂ | ತಾರದಿ ಬೇಟೆಯನಾಡುತಲಿ || 128 ||
ರಾಗ ಮುಖಾರಿ ಏಕತಾಳ
ಬೇಟೆಯಾಡುತ್ತ ಬಂದ ಪಾರ್ಥ | ಶೌರಿ ಸಮೇತ |
ಬೇಟೆಯಾಡುತ್ತ ಬಂದ ಪಾರ್ಥ || ಪಲ್ಲ ||
ಅದೊ ಸೂಕರ ನೋ | ಡಿದೊ ಮದಗಜ ಬಂ |
ದುದು ಬೆದರದಿರೆಂ | ದೊದರುತ ಸದೆದು || 129 ||
ಕುಕ್ಕುರಗಳ ಬಿಡು | ತಿಕ್ಕೆಲದಲಿ ಬಹ |
ಮರ್ಕಟ ನಿವಹವ | ಘಕ್ಕನೆ ಕೆಡಹಿ || 130 ||
ಬೊಬ್ಬೆಯನೆಬ್ಬಿಸು | ತಬ್ಬರಿಸುತ ಬಲು |
ಕೊಬ್ಬಿದ ಮಗಗಳ ಹಬ್ಬವನೆಸಗಿ || 131 ||
ವಾರ್ಧಕ
ಹರಿಧನಂಜಯರಿಂತು ತ್ವರಿತದಿಂ ಕಾನನದಿ |
ಪರಿಪರಿಯ ದುಷ್ಟಮಗ ಹರಣ ಕೇಳಿ ಕಳಾಪ |
ಸರಸದಿಂ ಬಲುಬಳಲಿ ಮರನನೆಳಲಲಿ ಕುಳಿತು ಪರಿಪೂರ್ಣ ಶ್ರಮವ ಕಳೆದು ||
ಪರಿವಾರವೆಲ್ಲವಂ ಪುರಕೆ ಕಳುಹಿದ ಬಳಿಕ |
ಪರಿಶೋಭಿಸುವ ಜಲವ ಪರಿಕಿಸುತ ದೂರದಲಿ |
ಸರಸಿಜಾಂಬಕ ಸರೋವರದೆಡೆಗೆ ತಷೆಯ ಪರಿಹರಿಸಲೈದಿದ ತವಕದಿ || 132 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಆ ಸಮಯದಲಿ ಬಂದನೋರ್ವ ಮ | ಹೀಸುರನು ಕಿಡಿಗಳ ತುಷಾರದ |
ಮಾಸೆಗಡ್ಡದ ಸುಳಿದಲೆಯ ಹೊಗೆ | ಸೂಸುತಿರಲು || 133 ||
ಬಾಸರದ ಬಳಲುಡಿಗೆ ಮಟ್ಟಿಯ | ಧೂಸರದ ಮೈದೊಡಿಗೆಯಿಂದಲಿ |
ವಾಸವಾತ್ಮಜನೆಡೆಗೆ ಕ್ಷಣದಿ ವಿ | ಲಾಸದಿಂದ || 134 ||
ಬರವ ಕಾಣುತಲೆದ್ದು ಸುರಪನ | ತಳನಚ್ಚರಿಗೊಂಡು ವಿಪ್ರನ |
ಚರಣಕೆರಗಿದ ವಿನಯಭಾವದೊ | ಳರಿತು ಮುದದಿ || 135 ||
ರಾಗ ಬೇಗಡೆ ಏಕತಾಳ
ಪಾರ್ಥಿವಾನ್ವಯ ತಿಲಕ ಕೌಂತೇಯ | ಧುರ ಧೀರ ಶೌರ್ಯ ಸ |
ಮರ್ಥ ಪಾರ್ಥ ಪುರಂದರನ ತನಯ ||
ಉತ್ತರೋತ್ತರವಾಗಿ ಸುಖ ಸ | ತ್ಕೀರ್ತಿ ಲಭಿಸಲಿ ನಿನಗೆನುತ ವೇ |
ದಾರ್ಥದಿಂ ವಿಸ್ತರಿಸಿ ಹರಸಿದ | ಧಾತ್ರಿ ಸುರಗಿಂತೆಂದನರ್ಜುನ || 136 ||
ನೂತನದಿ ತವ ಗಮನವಾಯ್ತೇನು | ನಿಜ ಪೆಸರ ಗುರುತವ |
ನಾ ತಿಳಿಯೆ ಕಾರ್ಯಾತಿಶಯಗಳನು ||
ಖ್ಯಾತರೆನ್ನನು ಪರಿಕಿಸಿದ ತೆರ | ಮಾತನಾಡುವಿರೈಸೆ ಪೇಳಲು |
ಪ್ರೀತಿಯಲಿ ನೆರವೇರಿಸುವೆನೆಂಬಾತಗೆಂದನು ಭೂತಳಾಮರ || 137 ||
ಎಲ್ಲಿ ನೋಡಿದರಲ್ಲಿ ಮನೆಯನಗೆ | ನಾನಿಲ್ಲದಾ ಸ್ಥಳ |
ವಿಲ್ಲವೆಲ್ಲರ ಬಲ್ಲೆ ಜಗದೊಳಗೆ ||
ಚೆಲ್ವೆ ಕಷ್ಣೆಯ ನಲ್ಲನಲ್ಲವೆ | ಬಲ್ಲಿದನೆ ಯಜ್ಞೇಶ್ವರನೆ ಪೆಸ |
ರಲ್ಲಿರುವೆ ಗ್ರಾಸಾರ್ಥಿ ಕೇಳ್ದುದ | ಸಲ್ಲಿಸುವೆಯಾ ಸೊಲ್ಲಿಸೈನಿಜ || 138 ||
ರಾಗ ಕೇತಾರಗೌಳ ಝಂಪೆತಾಳ
ಲಾಲಿಪುದು ವಿಪ್ರವರ್ಯ | ನಿಮ್ಮೊಡನೆ | ಪೇಳುವೆನೆ ಬರಿದೆ ಪುಸಿಯ ||
ಪಾಲಿಸುವೆ ತವ ವಾಂಛೆಯ | ಚಿತ್ತದಲಿ | ತಾಳುವುದು ನಿಜದಿ ಧೈರ್ಯ || 139 ||
ರಾಗ ಶಂಕರಾಭರಣ ಏಕತಾಳ
ಆಗದಾಗದಿಂಥ ಕಾರ್ಯ | ಸೋಗುಮಾತಿಗಹುದೆ ಧೈರ್ಯ |
ವಾಗಿ ಆಣೆ ಭಾಷೆತ್ವರ್ಯ | ವೀಗ ನೀಡಯ್ಯ || 140 ||
ರಾಗ ಕೇತಾರಗೌಳ ಝಂಪೆತಾಳ
ಆವಕಾರ್ಯವನಾದರು | ಗೈವೆ ಶಿವ | ದೇವ ಬಂದಿದಿರಾದರು ||
ದೇವಕೀತನಯನಾಣೆ | ರವಿ ಶಶಿಗ | ಳೀ ವಿಧಕೆ ಸಾಕ್ಷಿತಾನೆ || 141 ||
ರಾಗ ಶಂಕರಾಭರಣ ಏಕತಾಳ
ಲೇಸನುಡಿದೆಯಾದರೊಂದು | ಆಸೆಯಿಹುದು ತಪ್ಪದೆಂದು |
ಭಾಷೆಯಿತ್ತು ನಂಬುವುದ ಕಿ | ನ್ನಾಸರೆದೋರು || 142 ||
ರಾಗ ಕೇತಾರಗೌಳ ಝಂಪೆತಾಳ
ಸತ್ಯನುಡಿ ತಪ್ಪಿದಾತ | ಶಶಿಕುಲಜ | ಪಾರ್ಥನಾನಲ್ಲ ಖಚಿತ ||
ಕ್ಷಾತ್ರವಂಶಜನೆ ಯೆನುತ | ಕೈತಟ್ಟಿ | ಮತ್ತೆ ನಂಬುಗೆಯನಿತ್ತ || 143 ||
ಭಾಮಿನಿ
ಕ್ಷಾತ್ರತೇಜೋ ಮೂರ್ತಿ ಶೌರ್ಯ ಸ |
ಮರ್ಥ ಪಾರ್ಥ ಯಥಾರ್ಥ ಮೆಚ್ಚಿದೆ |
ಸ್ವಾರ್ಥವೆನ್ನದು ಕೀರ್ತಿನಿನಗಿದು ಧಾತ್ರಿಯೊಳಗೆನಲು ||
ಆರ್ತರಕ್ಷಕನಿತ್ತ ತಷೆಯ ನಿ |
ವತ್ತಿಯೆಸಗುತ ಬಂದು ವಹ್ನಿಯ |
ಧೂರ್ತತನ ವರಿಯುತ್ತ ಪಾಂಡು ಸುಪುತ್ರಗಿಂತೆಂದ || 144 ||
ರಾಗ ತೋಡಿ ತ್ರಿವುಡೆತಾಳ
ಮೋಸವಾತಿನ್ನೇನನುಸುರಲಿ |
ಬೇಸರದ ಹದನವಿದು ಕಪಟದ |
ಭೂಸುರನ ನಿಜವೇಶವಿಂತಲ್ಲ ||
ವಾಸವನ ಬಾಣಸಿಗನಿವಕೇ |
ಳೀ ಶಿಖಿಗೆ ಖಾಂಡವದ ದಹನಕೆ |
ಭಾಷೆಯನು ನೀನಿತ್ತು ಕೆಡಿಸಿದೆಲಾ || 145 ||
ಸುಖವೆ ಹೇಳೈತಂದೆ ಧುರ ಶತ |
ಮಖನೊಡನೆ ನಿನಗಹುದೆ ಲೋಕದಿ |
ಸಕಲಜನ ಪರಿಹಾಸಿಸುವ ತೆರದಿ ||
ನಿಖಿಳ ನಿರ್ಜರ ವ್ರಾತಬರೆ ಸ |
ಮ್ಮುಖದೊಳಾಹವಕೊದಗಬೇಹುದು |
ಯುಕುತವೇ ಮರುಳಾದೆ ನಿಶ್ಚಯದಿ || 146 ||
ತಿಳಿದರಿದು ನಿನ್ನನುಜರೆಲ್ಲರು |
ಮುಳಿದು ಜರೆಯುವರೆನ್ನ ಸಹಿತಲಿ |
ಸುಲಭವಾದುದೆ ನಿನಗೆ ಭಾವಿಸಲು ||
ಜ್ವಲನ ನೀ ಪರಿ ವಂಚಿಸಿದನಹ |
ಬಲು ವಿಧದ ಬಿಲ್ಬಾಣಗಳು ಬ |
ತ್ತಳಿಕೆ ಹಯರಥವೆಲ್ಲಿ ನಮಗೆನಲು || 147 ||
ಕಂದ
ಕೇಳ್ದಾವಚನವನಾಸಿರಿ |
ಯಾಳ್ದನ ಪಾವನ ಪದಾಬ್ಜಕೆರಗುತ ಜವದಿಂ |
ತಾಳ್ದತಿವಿನಯದಿ ಭಾವವ |
ಪೇಳ್ದ ಧನಂಜಯ ಧನಂಜಯಗೆ ತನ್ನಿರವಂ || 148 ||
ರಾಗ ಸುರುಟಿ ಆದಿತಾಳ
ಪಾರ್ಥ ಮಹಾವೀರ | ಸದ್ಗುಣ | ಕೀರ್ತಿಭರಿತ ಚದುರ ||
ಸ್ವಾರ್ಥತೆಯಿಂದ ಯ | ಥಾರ್ಥವ ಪೇಳದ |
ಧೂರ್ತತನವ ಕ್ಷಮಿ | ಸುತ್ತಲಿ ಲಾಲಿಸು || ಪಲ್ಲ ||
ತಂದೆ ಮಕ್ಕಳೊಳಗೆ | ಜಗಳವ | ತಂದಿಕ್ಕುವ ಬಗೆಗೆ ||
ಚಾಡಿಗ | ಳಂದವಲ್ಲ ಹೀಗೆ | ಆ ದೇ | ವೇಂದ್ರನೊಡೆಯನೆನಗೆ ||
ಆತನೊ | ಳೆಂದಿಗು ವೈರವ | ಹೊಂದ ಬಹುದೆ ವಿಧಿ |
ಬಂದುದಹಿತ ಮನ | ದಿಂದ ಮನಕೆ ನಿಜ || 149 ||
ಈ ಧರೆಯಲಿ ಹಿಂದೆ | ಶ್ವೇತಕಿ | ಗೈದಕ್ರತುವ ಬಿಡದೆ ||
ವತ್ಸರ | ಹೋದುದು ಶತಕಳೆದೇ | ಜೀರ್ಣಿಸ | ದಾದೆ ಹವಿಯ ಸವಿದೇ ||
ಬಾಧಿಪ  | ವ್ಯಾಧಿಯದಕೆ ವಾ | ಣೀಧವ ಸೂಚಿಸೆ |
ಸಾಧಿಸುತೌಷಧಿ | ಗೈದಿದೆನಿಲ್ಲಿಗೆ || 150 ||
ಉರಿಸಿದೆ ವನವಿತ್ತ | ವಾಸಿಸು | ತಿರಲು ಸುರಪಮಿತ್ರ ||
ತಕ್ಷಕ | ತರಳನು ಕುಲಸಹಿತ | ಆತನ | ಪೊರೆಯಲು ಮೇಘರಥ ||
ತಕ್ಷಣ | ಸುರಿಸೆ ಜಲವ ಬಾ | ಯ್ಬರಿದಾಗಿಹುದದ |
ನರಿತೀ ಕಾರ್ಯಾ | ಚರಣೆಯನೆಸಗಿದೆ || 151 ||
ವಾರ್ಧಕ
ಅದರಿಂದಲೀ ವನವನುದರಗ್ರಾಸಕೆ ನೀಡ |
ಲಿದಕೊ ಕೊಳ್ಳೆನುತ ಕಿಡಿಗೆದರೆ ಬಿಳಿಗುದುರೆ ನಾ |
ಲ್ಕುದಿಸಿ ಮೇಲೊದಗೆ ರಥ ಗಾಂಡೀವ ಚಾಪವಕ್ಷಯಶರ ನಿಷಂಗ ಸಹಿತ ||
ಮೊದಲವಂ ನರಗಿತ್ತು ಮುದದಿ ಕೌಮೋದಕೀ |
ಗದೆ ರಥಗಳಂ ಹರಿಯ ಪದಕರ್ಪಿಸುತ ಮನ್ನಿ |
ಸಿದ ಶಿಖಿಯ ಪರಿಕಿಸುತಲಧಿಕ ಹರುಷದಿ ಪಾರ್ಥ ಮದನಪಿತಗೆಂದ ಮಣಿದು || 152 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏತಕಿನ್ನನುಮಾನ ದುನುಜಾ | ರಾತಿ ಬಿಡು ಬೆದರುವೆನೆ ಸಮರಕೆ |
ವೀತಿಹೋತ್ರನು ಕರುಣಿಸಿದ ಭಾ | ಗ್ಯಾತಿಶಯದಿ || 153 ||
ನಿನ್ನ ಕರುಣಕಟಾಕ್ಷಿವಿರೆ ಸಂ | ಪನ್ನ ಸುರಪನ ಗೆಲಿದು ಬಾಣಸ |
ಗಿನ್ನು ಬಾಣಸಮಾಳ್ಪೆ ಖಾಂಡವ | ವನ್ನು ಕ್ಷಣದಿ || 154 ||
ಬರಲಿ ತ್ರಿದಶವ್ರಾತದಿದಿರಲಿ | ಮೆರೆಸುವೆನು ಮಮಸತ್ವವನು ನೀ |
ಪರಿಕಿಸೆನುತಲಿ ಪೌರುಷದಿ ನರ | ನಿರಲು ನೋಡಿ || 155 ||
ಲೇಸು ಮೆಚ್ಚಿದೆ ನಿನಗೆನುತ ನಗೆ | ಸೂಸಿ ಬರಸೆಳೆದಪ್ಪಿದನು ಸಂ |
ತೋಷದಿಂ ಫಲುಗುಣನ ತವಕದಿ | ವಾಸುದೇವ || 156 ||
ಭಾಮಿನಿ
ಏರಿದರು ರಥವೆರಡನಿರ್ವರು |
ಸಾರಿದರು ತದ್ವನದ ಸನಿಹಕೆ |
ಸೇರಿದರು ಶೀಘ್ರದಲಿ ಧನುಶರವಿಡಿದು ಬೊಬ್ಬಿರಿದು ||
ವೀರ ಪಾರ್ಥನು ಬಿಲ್ದನಿಯ ಝೇಂ |
ಕಾರವೆಸಗಲು ಪಾಂಚಜನ್ಯವ |
ಶ್ರೀ ರಮಣ ಮೊಳಗಿಸುತಲಿರಲಿಂತೆಂದನಾ ವಹ್ನಿ || 157 ||
ರಾಗ ಕಲ್ಯಾಣಿ ಅಷ್ಟತಾಳ
ಸುರಪನಂದನ ಪಾಲಿಸು | ಬಿನ್ನಪವೊಂದ | ಕರುಣದೊಳವ ಧರಿಸು ||
ಮೆರೆವ ವಿಪಿನದೊ | ಳಿರುವ ಖಗಮಗ | ಉರಗ ಸುರ ದನುಜಾದಿ ಜೀವರ |
ಸರಿಯದಂದದಿ | ತರುಬಿ ಶರರದಲಿ | ಭರದಿಕಾಯ್ದರೆ | ಪರಮ ಭಾಗ್ಯವು || 158 ||
ಬೇರೆ ಬೇರೆಡೆಗೆ ನಿಂದು | ನೀವಿರ್ವರು | ಪೌರುಷವನು ತೋರ್ಪುದು ||
ಭೂರಿಜತನದಿ | ತೋರುತಿಹ ಕಾಂ | ತಾರವೆನಗಾ | ಹಾರ ವಿತ್ತು ಮ |
ನೋರಥವ ನೆರ | ವೇರಿಸೆನಲಾ | ಧೀರ ಪಾಂಡು ಕು | ಮಾರನೆಂದನು || 159 ||
ರಾಗ ಭೈರವಿ ಏಕತಾಳ
ಕ್ಲೇಶವಿದೇತಕೆ ವ್ಯರ್ಥ | ಬಹು | ಲೇಸು ಸಮಗ್ರಾತಿಥ್ಯ ||
ವಾಸಿಪಜೀವಿ ಸಮಸ್ತ | ವರ ವಾಸವನುಪವನ ಸಹಿತ || 160 ||
ನೀಡುವೆ ಶರಧಾರೆಯಲಿ | ಸುಪು | ರೋಡಾಶವಿದೆಸಗುತಲಿ ||
ಗಾಢದಿ ಸಮಿಧಾಜ್ಯದಲಿ | ಮನ | ಮಾಡುತ ಕೊಂಬುದು ತೆರಳಿ || 161 ||
ಎನುತಭಿಮಂತ್ರಿಸುತೆತ್ತಿ | ಉರಿ | ಗಣೆಯನು ಬಿಡಲದು ಮುತ್ತಿ ||
ಕ್ಷಣದಲಿ ಹತ್ತಿತು ಹೊತ್ತಿ | ಹೊಗೆ | ಯನುಸೂಸುತ ವನಸುತ್ತಿ || 162 ||
ಭಾಮಿನಿ
ಧಗ ಧಗಿಸಿ ದಳ್ಳುರಿಯ ಕಾರುತ |
ಭುಗು ಭುಗಿಲು ಭುಗಿಲೆಂಬ ತೆರದಲಿ |
ಜಗವರಿಯೆ ಬಿಡುಗಣ್ಣರೊಡೆಯನ ವನವನುರಿ ಸುಡಲು ||
ಅಗಿಲುಚಂದನ ವರ ಕದಂಬಾ |
ದಿಗಳು ಭಸ್ಮಗಳಾಗೆ ಕಳಭಾ |
ದಿಗಳು ಮಡಿಯಲು ಶುಕ ಪಿಕಾದಿಗಳೊರಗೆ ಧರಣಿಯಲಿ || 163 ||
ಕಂದ
ಭರದಿಂ ಖಾಂಡವ ವನವಂ |
ಉರುಹಲ್ ದಹನಂ ವಿಮಾನದೊಳ್ ಸುರರೆಲ್ಲರ್ ||
ನೆರೆದೀಕ್ಷಿಸಿ ಹರಿಪಾರ್ಥರ |
ಪರಿಯರಿತೊಡನಾ ಬಿಡೌಜಗರುಹಲ್ ಸರಿದರ್ || 164 ||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ವಿಭವದೊಳಮರ | ಮೊತ್ತದಿಂ ನಾಕೇಶ |
ನಿತ್ತನೋಲಗವ ಸಂಭ್ರಮದಿ ||
ಮತ್ತಲ್ಲಿ ಮೇನಕೆ ತಿ | ಲೋತ್ತಮೆಯರುತ್ತಮದ |
ನತ್ಯಗತಿ ಮೆರೆಯಲುತ್ಸಹದಿ || 165 ||
ಎಡಬಲದಿ ಗಾಯಕರು | ಬಿಡದೆ ನಿಂದಿರಲು ಮುಂ |
ಗಡೆಯೊಳಗೆ ಸುರರು ಸೂರಿಗಳು ||
ಸಡಗರದಿ ಕುಳಿತಿರಲು | ಬೆಡಗಿನ ಬಿಡೌಜ ಮಿಗೆ |
ನುಡಿದನಚ್ಚರಿಯೊಳೆಲ್ಲರೊಳು || 166 ||
ಏನಿದೇನಿದು ಸ್ವರ್ಗ | ಕಾನಿಸಿತು ಬಲುಹೊಗೆಯು |
ತಾ ನಿಧಾನಿಸದೆ ರಭಸದಲಿ ||
ದಾನವ ನಿವಾತಕವ | ಚಾನುಜಾದಿಗಳ ಮಾ |
ಯಾನ ವೀನತೆಯೊ ವೈರದಲಿ || 167 ||
ಹಗೆಗಳಾರೆಂಬುದಿದು | ಹೊಗದು ಮನಸಿಗೆ ಯೆನುತ |
ಉಗಿಯೆ ಕಿಡಿ ಸಾವಿರಾಲಿಯಲಿ ||
ಮೊಗದ ದುಗುಡದ ಮಘವ | ನಿಗೆ ನಮಿಸಿ ಪೇಳಿದರು |
ಹಗರಣವ ಸುರರು ದೈನ್ಯದಲಿ || 168 ||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ನಿನ್ನ ಸೂನುವೆ ಪಾರ್ಥ ಪೇಳಿ | ನ್ನನ್ಯನೇ ಸಪ್ತಾರ್ಚಿ ಬಾಣಸಿ ||
ಮುನ್ನಿನನುಜನು ಮುರನ ಮರ್ದನ | ರಿನ್ನು ನಿನಗನುಕೂಲರೇ ||
ಮನ್ನಿಸಲ್ಕೆ || 169 ||
ಲೇಸು ಲೇಸಿನ್ನೈಸೆ ಬಣ್ಣಿಸೆ | ಬೇಸರದ ವಿಧ ಬೇರೆ ಮನದಲಿ ||
ಮೋಸದಿಂದಾಹವದ ಕೌತುಕ | ನಾಶ ಸೂಚಕ ಕಾರ್ಯವೈ ||
ವಾಸಿಯಲ್ಲೆ || 170 ||
ತರುಣಿಯರ ಮೇಳದಲಿ ಸ್ವರ್ಗದ | ಸಿರಿಯನನುಭವಿಸುತ್ತಲಿರುವುದೆ ||
ಪರಮಯುಕ್ತವಿದರುಹುವೆವು ನೀ | ತೆರಳಿದರೆ ಸತ್ಕೀರ್ತಿಯೇ ||
ಸುರಪ ಕೇಳು || 171 ||
ರಾಗ ಭೈರವಿ ಅಷ್ಟತಾಳ
ಇಂತೆನಲಮರಾಧಿಪ | ಚಿತ್ತದಿ ರುದ್ರ | ನಂತೆ ತಾಳುತ್ತ ಕೋಪ ||
ಮುಂತೆಸೆದಿಹ ಸುರ | ಸಂತತಿಯ ನೋಡಿ | ಪಂಥದಿ ಪೇಳಿದನು || 172 ||
ಲೇಸಾದುದೀ ಹದನ | ನಮ್ಮವರವ | ರೈಸೆ ಸೈರಿಸಿರಿ ಮುನ್ನ ||
ಬೇಸರವೇಕೆ ಹೋ | ಹೋ ಸರ್ವವಿಪಿನವ | ಗ್ರಾಸಗೊಳ್ಳಲಿ ಶಿಖಿಯು || 173 ||
ಹರಿಣ ಸಂಕುಲವೊದಗಿ | ಹೆಬ್ಬುಲಿಯ ಮೇ | ಲೆರಗಿದ ತೆರನೆಸಗಿ ||
ಸುರನರರಂತರ | ವರಿಯದಾದರು ಮರು | ಳರು ಕಾಲಗತಿ ಕಷ್ಟವು || 174 ||
ಅಳುಕುವೆನೇ ಮನದಿ | ಖಾಂಡವವನು | ಮುಳುಗಿಸುವೆನು ಜಲದಿ ||
ಜಲಜನೇತ್ರಾರ್ಜುನ | ರೊಳು ಶೌರ್ಯವಿದ್ದರೆ | ತಿಳಿವೆ ನಿಶ್ಚಯವೆಂದನು || 175 ||
ಕಲ್ಪಾಂತ ಮೇಘಗಳು | ಸುರಿಯಲೆಂದು | ಕಲ್ಪಿಸಿ ಶೀಘ್ರದೊಳು ||
ಬಲ್ಪಿಂದ ವಹ್ನಿಯ | ನೋಳ್ಪೆನೆಂದಿರಲಿತ್ತ | ಕೇಳ್ಪಾರ್ಥಿವಾಗ್ರಣಿಯೆ || 176 ||
ಕಂದ
ಖಾಂಡವ ವನವಿಂತಾಹುತಿ |
ಗೊಂಡ ಧನಂಜಯನ ಭೀತಿಯಿಂ ಖಗ ಮಗಗಳ್ ||
ತಂಡದೊಳೋಡುತಲಿರಲದ |
ಕಂಡಾಹರಿ ಪಾರ್ಥರೆಂದ ರೊರ್ವರಿಗೊರ್ವರ್ || 177 ||
ರಾಗ ಬೇಹಾಗ್ ಏಕತಾಳ
ಓಡಿತು ಓಡಿತು ಬಿಡದಿರು ಪಾರ್ಥ | ಕಾಡು ಕ್ರೋಡವದೊ ನೋಡು ಯಥಾರ್ಥ || ಪಲ್ಲ ||
ಕೇಸರಿ ತವ ಶರ | ಕೇ ಸರಿ ಬರಿದೇ |
ಕೇಸರಿವೆಯೊ ಕೆಲ | ಕೇ ಸರಿಸದನು ||
ನಾ ಶರಭವ ಬಿಡೆ | ನಾಶವನೆಸಗಿ ಹು |
ತಾಶನಗೀವೆನು ಲೇಸಿನೊಳಿನ್ನು || 178 ||
ಶುಕ ಸಾರಸ ಚಾ | ತಕ ವಾಯಸ ಬಕ |
ಪಿಕ ಚಿಲಿಮಿಲಿಗ ಮ | ರ ಕುಟಿಗ ಗರಿಗ ||
ಕುಕಿಲ ಚಕೋರಾ | ದ್ಯಖಿಲ ಖಗಾಳಿಯ |
ಮಖವೆಸಗಿದ ಪಾ | ವಕ ಸಾಹಸಿಗ || 179 ||
ಅದೊ ಕೆದರಿದ ಕಿಡಿ | ಗಿದಿರ ಬಿದಿರಮೆಳೆ |
ಚದುರಿದುದದುಭುತ | ವಿದೊ ಛಟಛಟಿಸಿ ||
ಮುದದಿ ಸದನ ಸೌ | ಧದೊಳೊದಗಿದ ನುರಿ |
ಕದಲಿಯ ಸಿಮಿಸಿಮಿ | ಸಿದ ಜಲಕುದಿಸಿ || 180 ||
ಘಳುಘಳು ಛಿಳಿಛಿಳಿ | ಕಳಕಳ ಕಿಳಕಿಳ |
ಠಳಠಳ ರವದಿಂ | ದಿಳಿದಿಳೆ ಗೆರಗಿ ||
ಬಲುಫಣಿಕುಲಗಳ | ನೆಲೆಯುಳಿಸಿದ ನೆಂ |
ದುಲಿದಾ ಹರಿ ನರ | ರೊಲಿದಿರಲಾಗಿ || 181 ||
ವಾರ್ಧಕ
ಹುತವಹನನಿತ್ತಲಾ ಖಾಂಡವದ ವನವನತಿ |
ಹಿತದಿಂದಲಾಹುತಿಯ ಗೊಳುತಿರಲು ಮಿತಿಯಿರದೆ |
ಗತವಾಯ್ತು ಹರಿ ಕರಿ ವರಾಹಾದಿ ಮಗನಿವಹ ಖಗಸಂತತಿಗಳು ಸಹಿತ ||
ವಿತಳದೊಳ್ ಪನ್ನಗಾಶನನ ಬಾಧೆಗೆ ತ್ರಿದಶ |
ಪತಿಯನಾಶ್ರಯಿಸಿ ತಕ್ಷಕ ಮಿತ್ರಭಾವದಿಂ |
ಸುತನಶ್ವಸೇನನಂ ಬಿಡಲಿಲ್ಲ ಪ್ರಬಲತರವಾಗಿರ್ದುದುರಗತತಿಯು || 182 ||
ರಾಗ ಕಾಂಭೋಜಿ ಝಂಪೆತಾಳ
ಜ್ವಲನ ನಿಂತುಜ್ವಲಿಸಿ | ಹಲವು ತರು ತಣಲತೆಯ |
ನೊಳಗೊಳಗೆ ಭುಂಜಿಸುತ ಮುನ್ನ ||
ಹಳುವದಲಿ ಹೊಳೆಹೊಳೆದು | ಬಳಕೆಗೊಂಡಿರೆ ಝಳಕೆ |
ಸುಳಿದನಭ್ರದೊಳಶ್ವಸೇನ || 183 ||
ಇದನರಿತನಾವಹ್ನಿ | ವಿಧ ವಿಧದೊಳೊದರಿದನು |
ಚದುರಿದುದು ಫಣಿಯೊಂದು ನಭಕೆ ||
ಹದನವರಿತುದುರಿಸೆನೆ | ಮುದದಿ ಗಾಂಡೀವಕವ |
ನೆದೆಗೊಟ್ಟು ತೊಡಲು ಶರಕ್ಷಣಕೆ || 184 ||
ಸಂಧಾನಲಾಘವದೊ | ಳಂದೆಚ್ಚಶರವು ಫಣಿ |
ಸಂದಕಳಚಿತು ಧರೆಗೆ ಜವದಿ ||
ಹೊಂದಿ ಶಿರದಲಿ ಜೀವ | ವೊಂದುಳಿಯಲದು ನರನೊ |
ಳೆಂದುದತಿರೋಷದಿಂ ಭರದಿ || 185 ||
ಮರೆಯದಿರು ಗಾಂಡೀವಿ | ದುರುಳ ನಿನ್ನಯ ಹಗೆಯ |
ಮರೆ ಸೇರಿ ಸಾಧಿಸುತ ಬಿಡದೆ ||
ತರಿಯದಿರೆನೆನುತಲಂ | ಬರದಿ ಯೋಚಿಸುತೊಡನೆ |
ತ್ವರಿತದಿಂದೈದಿತಲ್ಲಿರದೆ || 186 ||
ಮನದೊಳೀದ್ವೇಷವನು | ನೆನಸಿ ತಾನಿನಸುತನ |
ಘನ ನಿಷಂಗದಲಿ ಶರವಾಗಿ ||
ತನುವುಳಿಸಿ ಜತನದಿಂ |
ದನುವರವನೆಣಿಸುತ್ತ |
ಮುನಿಸಿನಿಂದಿರ್ದುದಾ ಭೋಗಿ || 187 ||
ಭಾಮಿನಿ
ಧಾತ್ರಿಪತಿ ಕೇಳಿತ್ತ ವನದಲಿ |
ಮತ್ತೆ ಪಠಿಸುತ ವಹ್ನಿಸೂಕ್ತವ |
ಋತ್ವಿಜೋತ್ತಮ ಮಂದಪಾಲನ ಸುತ ಚತುಷ್ಟಯವ ||
ತುತ್ತು ದೊರಕದೆ ಶಿಖಿಗೆ ಬದುಕಿರ |
ಲಿತ್ತಲೊಂದೆಡೆ ಬೇಗೆಯಿಂ ಭಯ |
ಚಿತ್ತದಿಂ ಮಯ ಶಿಲ್ಪಿಹಾಹಾರವದಿ ಶೋಕಿಸಿದ || 188 ||
ರಾಗ ನೀಲಾಂಬರಿ ರೂಪಕತಾಳ
ಹರ ಹರ ಈ ವಿಧಿಯಾಯಿತೇ | ಉರಿಯೊಳು ಸಿಲುಕಿದೆನಯ್ಯೋ |
ಪೊರೆವವರಿಲ್ಲವೆ ಹಾಹಾ | ಕರುಣದೊಳರಿತೆನ್ನ || ಪಲ್ಲ ||
ಯಾತಕೆ ಬಂದೆನೊ ಇಲ್ಲಿಗೆ | ಯಾತಕೆ ಶಿಖಿಯುಜ್ವಲಿಸಿತೊ |
ಯಾತಕೆ ಈ ತೆರನಾಯ್ತ ವಿ | ಧಾತನೆ ಬಲ್ಲನಿದ ||
ಪಾತಕವೇನೆಸಗಿರ್ಪೆನೊ | ಖ್ಯಾತನು ಮಯಶಿಲ್ಪಿಯು ನಾ |
ಭೂತಳದೊಳು ಪೆಸರಡಗಿತೆ | ಸೋತಿಹೆನಕಟಕಟ || 189 ||
ಪಾವಕನುರಿಯನು  ತಾಳದೆ | ಈ ವನದೊಳಗಿಹ ಖಗಮಗ |
ಜೀವಿಗಳಳಿದವು ತರುಲತೆ | ಯಾವುದುಳಿಯದಾಯ್ತು ||
ದೇವರದೇವ ನರೋತ್ತಮ | ಭಾವಜಪಿತ ತವಪದ ರಾ |
ಜೀವವ ನಂಬಿದೆ ಪಾಲಿಸು | ಶ್ರೀ ವತ್ಸಾಂಕಿತನೆ || 190 ||
ರಾಗ ಆರ್ಯಸವಾ ಏಕತಾಳ
ದೂರದೊಳಾ ಕಾಂ | ತಾರದ ಮಧ್ಯದಿ ||
ವಾರಿಜನಾಭನ ಸ್ಮರಿಸುತಲಿ ||
ಈ ರೀತಿಯೊಳಿರೆ | ಸೇರಿತು ಧ್ವನಿಯದು |
ಶೌರಿನರರಿಗತಿ ಶೀಘ್ರದಲಿ || 191 ||
ಧಾವಿಸಿ ಬರಲಾ | ದಾವಾಗ್ನಿಯು ಬಿಡ |
ದಾವರಿಸಿರೆ ತನ್ಮಧ್ಯದಲಿ ||
ಜೀವಭಯದಿ ನಿ | ರ್ಜೀವಿಯೊಲಿಹ ಮಯ |
ನಾ ವಿಧ ಪರಿಕಿಸಿ ತವಕದಲಿ || 192 ||
ಹತ್ತಿರದಲಿ ಕೈ | ಯಿತ್ತವನನು ಮೇ |
ಲೆತ್ತಲು ನೀನ್ಯಾರೆನಲದಕೆ ||
ಪಾರ್ಥನೆನಲು ಮುದ | ವೆತ್ತು ಮನದಿ ಸ್ತುತಿ |
ಸುತ್ತೆಂದನು ವಂದಿಸಿ ಪದಕೆ || 193 ||
ರಾಗ ಕಾಂಭೋಜಿ ಏಕತಾಳ
ಭೂಲಲಾಮಕುಲ | ಮೌಳಿ ಭಳಿರೆ ಪಾರ್ಥ ||
ಮೂಲೋಕದ ಖ್ಯಾತ || ಪಲ್ಲ ||
ಐರಾವತವನು | ಧಾರಿಣಿಗಿಳಿಸಿದ
ಶೂರರಿಹರೆ ದಢದಿ || ನೀ ನಲ್ಲದೆ ಜಗದಿ
ವೀರತನದೊಳಂ | ಗಾರವರ್ಮನ ಪ
ಚಾರಿಸುತಲಿ ಧುರದಿ || ಗೆಲಿದೆ ಶರದ ಬಲದಿ
ಭಾರಿ ಬಲ್ಮುರಿದೆ | ನಾರಿ ದ್ರೌಪದಿ ಮ
ನೋರಮಣನೆ ನಿಜದಿ || ಧೀರತನದಿ ಮುದದಿ ||
ಸೇರಿಶಿಖಿಗೆ ಬಾ | ಯಾರಿರಲೆನ್ನನು
ಕಾರುಣ್ಯದಿ ಕೈ | ದೋರುತಲೆತ್ತಿದೆ || ||194||
ಆ ಶಶಾಂಕ ಕುಲ | ಭೂಷಣ ಪಲುಗುಣ
ವಾಸವಿ ಸಂಜಾತ || ಧರ್ಮಜನನುಜಾತ ||
ಭಾಸುರಾಂಗನತ | ಪೋಷತರಣಿ ಸಂ |
ಕಾಶ ಸಚ್ಚರಿತ್ರ || ಸಂತತ ಸನ್ಮಿತ್ರ ||
ಶ್ರೀಶ ದ್ವಾರಕಾ | ವಾಸಕೃಷ್ಣಜಗ
ದೀಶನಾಪ್ತ ಭಕ್ತ || ಸದ್ಗುಣ ಭರಿತ ||
ನೀ ಸಲಹಿದೆಯೆನ | ಗೈಸೆಸಹಾಯದ
ನೇಸುಗೈವೆನಾ | ಬೇಸರಿಸದೆ ನುಡಿ || ||195||
ಕಂದಪದ್ಯ
ಸ್ತುತಿಸುವ ಮಯನಂಪಿಡಿದೆ |
ತ್ತುತಲತಿಹರುಷದಿ ಧನಂಜಯಂ ಮನ್ನಿಸಿರಲ್ ||
ಗತಿ ನೀನೇಯೆನ್ನುತ ಶ್ರೀ |
ಪತಿಪದಕೆರಗುತಲಿ ದೈನ್ಯದಿಂ ಪ್ರಾರ್ಥಿಸಿದಂ || 196 ||
ರಾಗ ಕಾನಡ ಆದಿತಾಳ
ಕರುಣಾಕರ ಸ್ವಾಮಾ | ನಮಾಮಿ || ಪಲ್ಲ ||
ಸರಸ ಸುಗುಣ ಭವ | ಹರಣ ನಿಪುಣ ತವ |
ಚರಣ ಶರಣ ನಾ | ಪರಿಪಾಲಿಸು ಹರಿ || 197 ||
ಹೋ ಸಿಲುಕಿದೆನಿದಿ | ರೀ ಶಿಖಿಮಧ್ಯದಿ |
ಕೇಶವ ಕರುಣದಿ | ನೀ ಸಲಹಿದೆ ಹರಿ || 198 ||
ಉಪಕಾರಕೆ ಪ್ರ | ತ್ಯುಪಕಾರವ ಗೈ |
ದಪೆ ಸೂಚಿಸು ಪ್ರಾರ್ಥಿಪೆ ನಿನ್ನೊಳು ಹರಿ || 199 ||
ಭಾಮಿನಿ
ಸುಜನ ರಕ್ಷಕ ಕುಜನ ಶಿಕ್ಷಕ |
ಅಜನತಾತನೆ ಖಗವರೂಥನೆ |
ವಿಜಯನನು ಪಾಲಿಸುವ ನಂದನಕಂದ ಗೋವಿಂದ ||
ಭುಜಗಶಯನನೆ ಭಜಕರರಸನೆ |
ರಜಕಮರ್ದನ ವರಜನಾರ್ದನ |
ಗಜವರದ ಸಲಹೆಂದು ಪದಪಂಕಜಕೆ ವಂದಿಸಿದ || 200 ||
ರಾಗ ಭೈರವಿ ಝಂಪೆತಾಳ
ಇಂತು ವಂದಿಸಿದ ಮಯ | ನಂತರ್ಯವರಿತು ಶ್ರೀ |
ಕಾಂತಪಿಡಿದೆತ್ತಿದನು | ಸಂತೋಷದಿಂದ || 201 ||
ನಿನ್ನ ಸದ್ಭಕ್ತಿಗುಣ | ವೆನ್ನ ಮೆಚ್ಚಿಸಿತು ದನು |
ಜಾನ್ವಯ ಮಹಾಶಿಲ್ಪಿ | ಚೆನ್ನಿಗನೆ ಕೇಳೈ || 202 ||
ಬೇಯುತಿರೆ ಶಿಖಿಯಿಂದ | ಸಾಯದಂದದಲಿ ಸಾ |
ಹಾಯವೆಸಗಿದ ವಿಧಕೆ | ನೀ ಯೋಚಿಸುವೆಯ || 203 ||
ಕ್ಷೋಣೀಶ ಧರ್ಮಜಗೆ | ಕಾಣಲು ನವೀನದಾ |
ಸ್ಥಾನ ಮಂಟಪ ರಚಿಸಿ | ನೀನೆತಾರಯ್ಯ || 204 ||
ಎಂದು ನೇಮಿಸುತ ಕಪೆ | ಯಿಂದ ಮನ್ನಿಸಿ ಮಯನ |
ನಂದು ಬೀಳ್ಕೊಟ್ಟ ಗೋ | ವಿಂದ ವಹಿಲದಲಿ || 205 ||
ರಾಗ ಕಮಾಚ್ ಏಕತಾಳ
ಇಂತು ಮಯನ ಶ್ರೀ | ಕಾಂತ ಕಳುಹಿ |
ನಂತರದಲಿ ಕಂ | ಡಂತರವರಿತು ||
ಕಾಂತಾರದಿ ಶಿಖಿ | ಭ್ರಾಂತರ ತರ ಪ್ರಭೆ |
ಯಾಂತು ಜ್ವಲಿಸಿರೆ | ಸಂತಸವಾಂತು || 206 ||
ಭಳಿರೇ ಬಾಪುರೆ | ಬೆಳದೆಳಲತೆ ತರು |
ಬಲುಖಗಮಗ ವಿಂ | ತಳಿದುದು ಯೆನುತ ||
ಜಲಜಾಂಬಕ ನರ | ರೊಲಿದಿರೆ ತ್ವರಿತದಿ |
ಇಳೆಗೆರಗಿತು ಮಳೆ ಹೊಳೆಯೆ ವಿಚಿತ್ರ || 207 ||
ಸಿಟ್ಟಿನೊಳಿಹ ಸುರ | ಶ್ರೇಷ್ಠ ನಮಗೆ ಕೈ |
ಗೊಟ್ಟನು ತಾ ಘನ | ವಷ್ಟಿಯ ಸುರಿಸಿ ||
ದಿಟ್ಟತನವಿದೆನ | ಲಷ್ಟರೊಳಗೆ ಕಂ |
ಗೆಟ್ಟು ನುಡಿದ ಶಿಖಿ | ಬಲುತರಹರಿಸಿ || 208 ||
ವಾರ್ಧಕ
ಹರಿ ಧನಂಜಯರೆನ್ನ ಹರಿಬಮಂ ಲಾಲಿಪುದು |
ಹರಿಯ ಸತ್ವಾತಿಶಯ ಹರಿಸುವಂ ನಮ್ಮೊಡನೆ |
ಹರಿಯದೀ ಕಲ್ಪಾಂತ ವರ್ಷಮವಘಡಿಸಿದರೆ ಪರಿಹರಿಸದಿರೆ ಬರಿದೆನೆ ||
ಉರಿಗೆದರುತರ್ಜುನಂ ಸರಿಸಿ ಶರಪಂಜರವ |
ವಿರಚಿಸಿ ಸಮಾರಾಸ್ತ್ರದಿಂದ ಬಿರುಗಾಳಿಯಂ |
ಬರಿಸಲ್ಕೆ ಜ್ವಲನನತಿ ಮೇಲ್ವಾಯ್ದು ಸುಳಿಸುಳಿಯೆ ಗಾರುಗೆಟ್ಟಂ ಮಘವನು || 209 ||
ಭಾಮಿನಿ
ಸೋಲವಾದುದೆನುತ್ತ ನಿರ್ಜರ |
ಜಾಲ ಕಂಗೆಡಲರಿತದನು ಸುರ |
ಪಾಲ ರೋಷವ ತಾಳಿ ಕುಲಿಶವಪಿಡಿದು ಗರ್ಜಿಸುತ ||
ಕಾಳಗದ ಸನ್ನಾಹದಿಂ ದಿ |
ಕ್ಪಾಲ ಗಂಧರ್ವಾದಿ ಕಿನ್ನರ |
ಪಾಳಯವ ಕರೆಸಲ್ಕೆ ಮಣಿದೆಂದರು ಪರಾಕ್ರಮದಿ || 210 ||
ರಾಗ ಭೈರವಿ ಏಕತಾಳ
ಯಾತಕೆ ಕರೆಸಿದೆ ನಮ್ಮ | ಪುರ | ಕೈತಂದುದೆ ರಿಪುಸ್ತೋಮ ||
ಖಾತಿಯೊಳಿಹೆ ನುಡಿಮರ್ಮ | ಮೌ | ನಾತಿಶಯಗಳೇನಮಮ || 211 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳಿ ದಿಕ್ಪಾಲಾದಿ ನಿರ್ಜರ | ಜಾಲ ನಾವೀ ಮಾನ ಭಂಗವ ||
ತಾಳಿಕೊಂಡಿಹುದೆಂತು ನಾಕದಿ | ಬಾಳಿ ವ್ಯರ್ಥ || 212 ||
ರಾಗ ಭೈರವಿ ಏಕತಾಳ
ಭಂಗಿಸಿದರೆ ಮಾನವನು | ತ | ದ್ಭಂಗಕೆ ಕಾರಣವೇನು ||
ಕಂಗೆಡದಿರು ಪೇಳಿನ್ನು | ಭಟ | ಪುಂಗವನ್ಯಾರೆಂಬುದನು || 213 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ನಮ್ಮ ಖಾಂಡವವನವ ದಹಿಸುತ | ನಮ್ಮ ಸಖ ತಕ್ಷಕನ ಸಂತತಿ |
ಯೊಮ್ಮೆ ಕೆಡಿಸಿದರಕಟ ಧೂರ್ತರು | ಹಮ್ಮಿನಿಂದ || 214 ||
ರಾಗ ಭೈರವಿ ಏಕತಾಳ
ಧೂರ್ತ ನಿವಾತಕವಚರೊ | ಸುರ | ಮೊತ್ತದೊಳಿಹ ಘಾತಕರೊ ||
ಪೃಥ್ವಿಯ ದಾನವಭಟರೊ | ಆ | ಪಾರ್ಥಿವರೊಳಗಗ್ಗಳರೊ || 215 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕ್ಷಾತ್ರವಂಶಜ ಮನುಜ ಪಾರ್ಥ ಸ | ಮರ್ಥ ಗೋವಳ ಕೃಷ್ಣರೀರ್ವರ |
ಮಿತ್ರಭಾವದಿ ನಮ್ಮ ಬಾಣಸ | ಧೂರ್ತನಾದ || 216 ||
ರಾಗ ಭೈರವಿ ಏಕತಾಳ
ಮಾನವರೀರ್ವರ ಕೂಡಿ | ಸುರ | ಬಾಣಸ ನೀಪರಿ ಮೋಡಿ ||
ತಾನೆಸಗಿದನೇ ಖೋಡಿ | ಗೀ | ರ್ವಾಣರ ಹಗೆತನಮಾಡಿ || 217 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹಗೆಯ ಹಗೆ ತೀರಿಸದೆ ಪೋದರೆ | ನಗದಿಹರೆ ಜನರಿದಕೆ ನಿಮ್ಮಯ
ಬಗೆಯ ಪೇಳಿರೆನಲ್ಕೆ ನುಡಿದನು | ವಿಗಡವರುಣ || 218 ||
ರಾಗ ಕೇತಾರಗೌಳ ಝಂಪೆತಾಳ
ಇನ್ನು ಯೋಚನೆಗಳೇನು | ಧುರಕೆ ಸುರ |
ಸೈನ್ಯವನು ನೆರಹು ನೀನು ||
ವಹ್ನಿಯನು ಮುಳುಗಿಸುವೆನು | ಮಿಕ್ಕವರ |
ಮಣ್ಣಕೂಡಿಸದೆ ಬಿಡೆನು || 219 ||
ಪುಂಡ ಮನುಜಾಧಮರನು | ನಿಷ್ಕರುಣೆ |
ಗೊಂಡು ಪಾಶದೊಳೊಯ್ವೆನು ||
ದಂಡಿಸುವೆನಲ್ಲಿ ನಾನು | ಯೆನುತಲಾ |
ದಂಡಧರ ಗರ್ಜಿಸಿದನು || 220 ||
ತರಣಿ ವಸುರುದ್ರವ್ರಾತ | ಯಕ್ಷಕಿ |
ನ್ನರ ಮಹೋರಗರುಸಹಿತ ||
ಪೊರಟು ಸನ್ನಹರಾಗುತ | ಬರಲು ಪಿತ |
ಗೆರಗಿ ಪೇಳಿದ ಜಯಂತ || 221 ||
ರಾಗ ಭೈರವಿ ಅಷ್ಟತಾಳ
ತಾತಕೇಳೆನ್ನ ಮಾತ | ಸಕಲಸುರ | ವ್ರಾತವನೊಡಗೂಡುತ ||
ನೀ ತೆರಳುವೆಯಾದ | ರಾತುರದಿಂ ಬಹೆ | ಖ್ಯಾತರೊಳನುವರಕೆ || 222 ||
ತುಳಿದು ಧನಂಜಯನ | ಶೌರ್ಯದಿ ಮತ್ತೆ | ಗೆಲಿದು ಧನಂಜಯನ |
ಅಳುಕದೆ ಸೆಣಸುತ್ತ | ನಳಿನದಳಾಕ್ಷನ | ಛಲದಗ್ನಿಯಳಿಸುವೆನು || 223 ||
ಕೊಡು ರಣವೀಳಯವ | ಭೇರಿಯ ಹೊಸು | ಬಿಡುಬಿಡು ಸಂಶಯವ ||
ತಡವೇತಕೆನ್ನುತ | ಪೊಡಮಟ್ಟ ಕುವರನ | ಪಿಡಿದಪ್ಪುತೆಂದನಿಂದ್ರ || 224 ||
ಭಾಮಿನಿ
ಬಾಲನೀ ನಮ್ಮೊಡನೆ ಬರುವೆಯ |
ಕಾಳಗಕೆ ಲೇಸೆನುತ ಸಂತಸ |
ತಾಳಿ ಶಸ್ತ್ರಾಸ್ತ್ರಗಳ ಸಂದಣಿಸುತ್ತ ಶೀಘ್ರದಲಿ ||
ಪೇಳಲೇನಿನ್ನಾ ಮಹಾಗಜ |
ಮೇಳವಿಸೆ ಸಂಭ್ರಮದ ಘೋಷದ |
ಮೇಲೆ ಜಯರವವೆಸೆಯೆ ಸಮರಕೆ ಪೊರಟ ಪುರುಹೂತ || 225 ||
ರಾಗ ಮಟ್ಟೆತಾಳ ಪಂಚಾಗತಿ
ಧರಣಿಪತಿಯೆ ಲಾಲಿಸಯ್ಯ | ತ್ವರಿತದಿಂದ ನಿರ್ಜರೇಂದ್ರ |
ಕರಿಯನಡರಿ ಕರದಿವಜ್ರ | ಧರಿಸೆ ತವಕದಿ ||
ತರಣಿಜಾತ ಮುಖ್ಯ ದಿ | ಗ್ವರರು ಸುರರು ಸಿದ್ಧಸಾಧ್ಯ |
ನೆರವಿ ಪೊರಟುದೇನನೆಂಬೆ | ಶರಧಿ ಘೋಷದಿ || 226 ||
ನಡೆವ ಪಡೆಯ ಪದದ ಹತಿಗೆ | ಪೊಡವಿ ಕುಸಿದು ಬಳಿಕ ಫಣಿಯ |
ಪೆಡೆಗೆ ವೇದನೆಗಳು ಪುಟ್ಟಿ | ತೊಡನೆ ಬಾಗಲು ||
ಎಡೆಯ ಬಿಡದೆ ಗುಡುಗುಡಿಸುತ | ದುಡುಕಿ ಮಿಡುಕಿ ಬರಲು ನೋಡಿ |
ಜಡಜನಾಭನೆಂದ ನರಗೆ | ದಢವ ತಿಳಿಯಲು || 227 ||
ರಾಗ ಕಾಂಭೋಜಿ ಏಕತಾಳ
ಪಾರ್ಥ ಬಲು ಸಮರ್ಥ ನೋಡು | ಗೋತ್ರವೈರಿ ಬರವ ||
ಮತ್ತ ಗಜವನೇರಿ ಮೆರೆವ | ಮತ್ತತನದುಬ್ಬರವ || 228 ||
ವತ್ರಖಳನ ತರಿದ ವಜ್ರ | ವೆತ್ತಿ ಕರದಿ ತೋರ್ವ ||
ಭತ್ಯವಹ್ನಿಗಾಗಿ ನಮ್ಮೊ | ಳೊತ್ತಿ ಧುರವ ಗೈವ || 229 ||
ತರಣಿಜಾತನಾತ ಖ್ಯಾತ | ವರುಣನೀತ ಮುಂದೆ ||
ತರಣಿ ವಸು ರುದ್ರಾದಿ ಸರ್ವ | ನೆರವಿಯಿಹುದು ಹಿಂದೆ || 230 ||
ಯುದ್ಧ ಬದ್ಧವಹುದೆ ಪೇಳು | ಸಿದ್ಧರಿವರಿನ್ನೈಸೆ ||
ಸಾಧ್ಯವಹುದೆಯೆನಲು ನುಡಿದ | ತಿದ್ದಿ ನರನು ಮಾಸೆ || 231 ||
ಭಾಮಿನಿ
ಬೆದರುವೆನೆ ಕದನದಲಿ ಸುರಪಗೆ |
ಸದಮಲಾತ್ಮಕ ನಿನ್ನ ದಯವಿರೆ |
ತ್ರಿದಶಪುರಕನಿಬರನು ಮರಳಿಸುವೆನು ಶರಾಗ್ರದಲಿ ||
ವಿದಿತವಿದು ನೋಡೆನುತ ಗಾಂಡೀ |
ವದ ನಿನಾದವನೆಸಗೆ ಹರಿ ಮೊಳ |
ಗಿದನು ಶಂಖವನನಿತರೊಳಗಿದಿರಾಯ್ತು ರಿಪುನಿವಹ || 232 ||
ರಾಗ ಮಾರವಿ ಏಕತಾಳ
ಎಸೆವ ಮಹಾಂಬುಧಿ | ಮಸಗಿದ ತೆರ ಸುರ | ವಿಸರ ಮುಸುಕಿತಖಿಲ ||
ಅಸುರಾರಿಗೆ ನರ | ಗೆಸೆದನು ಪಸರಿಸಿ | ಪೊಸಮಸೆದಲಗುಗಳ || 233 ||
ಸಿಡಿದೆದ್ದನು ದಢ | ಗೆಡದೆ ಧನಂಜಯ | ವಡಬಾನಲನಂತೆ ||
ಎಡ ಬಲದೊಳಗಿಹ | ಬಡ ಸುರಗಡಣವ | ಬಡಿದೋಡಿಸೆಪಿಂತೆ || 234 ||
ಕಿಡಿಗೆದರುತ ಗುಡು | ಗುಡಿಸುತೊಡನೆ ಮುಂ | ದುಡುಕುತ ಲಡಿಯಿಡುತ ||
ನಡೆದು ತಡೆದು ನರ | ಗೆಡೆಯಗೊಡದೆ ಬಿ | ಲ್ಪಿಡಿದೆಂದ ಜಯಂತ || 235 ||
ನಿಲುನಿಲು ಚಲಿಸದೆ | ಕೊಳುಗುಳಕೆಳಸದೆ | ಸುಳಿವೆ ನುಸುಳಿ ವ್ಯರ್ಥ ||
ಬಲವಗೆಲುವ ನಿ | ನ್ನೊಳವ ತಿಳಿವ ಯೆನ | ಗಳುಕದಿರೆಲೆ ಪಾರ್ಥ || 236 ||
ಪರಿಕಿಸಿದರೆ ತರ | ಳರ ತೆರನಿಹೆ ಧುರ | ವರಿತವರಂದದಲಿ ||
ಕರದಿ ಶರವಪಿಡಿ | ದಿರುವವ ನೀನ್ಯಾ | ರರುಹೈ ತ್ವರಿತದಲಿ || 237 ||
ಅಮರತ್ವದೊಳನು | ಪು ನಾಕದೊಳಿಹ | ಸುಮನಸಪತಿ ಸುತನು ||
ಕುಮತಿನಿಚಯತಮ | ದ್ಯುಮಣಿ ಜಯಂತನು | ಗಮನಿಸು ನುಡಿಗಳನು || 238 ||
ಬಾನುವಿನಂದದಿ | ನೀನಿದ್ದರೆ ಸ್ವ | ರ್ಭಾನುವೆ ನಾನರಿಯಾ ||
ಸೇನೆ ಸಹಿತ ಪಿತ | ತಾನೈತಂದ ವಿ | ಧಾನವ ನುಡಿತ್ವರ್ಯ || 239 ||
ಘನ ಖಾಂಡವ ವನ | ವನಿಮಿಷಗಣಕಿಹು | ದೆಣಿಸದನಲ ದಹಿಸಿ ||
ಕೆಣಕಿ ಸೆಣಸಲನು | ವನುಗೈದನೆ ನಿ | ನ್ನನು ಗಣಿಸೆವು ಸಹಸಿ || 240 ||
ರಾಗ ಕಾಂಭೋಜಿ ಝಂಪೆತಾಳ
ಭಳಿರೆ ಮೆಚ್ಚಿದೆ ನಿನಗೆ | ಬಲಸಹಿತ ಪಿತನೊಡನೆ |
ಕೊಳುಗುಳಕೆ ಬಂದೆಯಾ ಹೀಗೆ ||
ಒಲಿದ ಶರಣಾಗತರ | ಸಲಹುವುದೆ ಪಾರ್ಥಿವರ |
ಕುಲಧರ್ಮದಂತೆ ನಡೆದೆ ಮಿಗೆ || 241 ||
ನಮ್ಮ ಕಾಂತಾರವಿದು | ನಮ್ಮ ಬಾಣಸಿಗನಿವ |
ನಮ್ಮೊಡನೆ ತಿಳಿಯದೀ ತೆರದಿ ||
ದುರ್ಮತಿಗಳಂತೆ ನೀ | ಸಮ್ಮತಿಸಿ ಶಿಖಿಯ ಬಗೆ |
ನೆಮ್ಮದಿಯೊಳುಣಿಸಿತ್ತೆ ಮುದದಿ || 242 ||
ಕರಿಪುರದ ಸಾಮ್ರಾಜ್ಯ | ಕಿರುವ ವನವಾಕ್ರಮಿಸಿ |
ಉರಗ ಸಂತತಿಯ ಪೋಷಿಸುತ ||
ತೊರೆದು ಬಾಣಸನ ಮನ | ದಿರವ ನೆರವೇರಿಸದೆ |
ಧುರಕೆ ಬಂದುದು ನಿಮ್ಮಸ್ವಾರ್ಥ || 243 ||
ಸ್ವಾರ್ಥನಿಸ್ವಾರ್ಥವಿ | ತ್ಯರ್ಥವೆಸಗುವೆ ಕ್ಷಣದಿ |
ಶಸ್ತ್ರಾಸ್ತ್ರ ಮುಖದಿ ನೋಡೆನುತ ||
ಗೋತ್ರಾರಿಸುತನು ಖತಿ | ವೆತ್ತು ಶರವೆಚ್ಚಡದ |
ಕತ್ತರಿಸುತೆಂದನಾಪಾರ್ಥ || 244 ||
ಜಾಣತನವ್ಯಾಕೆ ಗೀ | ರ್ವಾಣನೋ ಪೇಳು ದಢ |
ಬಾಣನೋ ನೋಳ್ಪೆನಿದೊ ಪಿಡಿದ ||
ಸಾಣೆಯಲಗಿಗೆ ನಿನ್ನ | ಶೋಣಿತವ ಕೊಡುಸುರಪ |
ನಾಣೆ ಹಿಮ್ಮೆಟ್ಟಲೆಂದೆಸೆದ || 245 ||
ರಾಗ ಭೈರವಿ ಏಕತಾಳ
ಭಳಿರೆ ಪರಾಕ್ರಮಿಯೆನುತ | ಬರು | ವಲಗನು ಕಡಿದು ಜಯಂತ ||
ಮುಳಿದೆಚ್ಚನು ಶರವ್ರಾತ | ಧರೆ | ಗಿಳುಹಿದನಾಕಲಿಪಾರ್ಥ || 246 ||
ಘೋರವಿಷದ ನಾಗಾಸ್ತ್ರ | ಸುರ | ವೀರನೆಸೆಯೆ ನರನರಿತ ||
ಭೂರಿ ಜವದಿ ಗರುಡಾಸ್ತ್ರ | ಬಿಡೆ | ಹಾರಿಸಿದುದು ಖಂಡಿಸುತ || 247 ||
ಮುಸುಕಿದ ತಿಮಿರದೊಳಾತ | ಬೆಳ | ಗಿಸಿದನು ದ್ಯುಮಣಿಯೊಳೀತ ||
ಪಸರಿಸೆ ಮೇಘವ ತ್ವರಿತ | ತೊಲ | ಗಿಸಿದನು ಜಂಝೂವಾತ || 248 ||
ಪರಿಪರಿ ಸರಳಾಟದೊಳು | ಧುರ | ಮೆರೆದಿರೆ ಬಲು ಖಾತಿಯೊಳು ||
ಕೆರಳಿದ ಹರಿಯಂದದೊಳು | ಹೂಂ | ಕರಿಸಿ ಧನಂಜಯ ಮಿಗಿಲು || 249 ||
ಕ್ಷಾತ್ರತನವ ನೋಡೆಂದು | ಘನ | ಶಕ್ತಿಯನೊಂದನು ತೆಗೆದು ||
ಸತ್ವದೊಳೆಸೆಯಲು ಸಿಡಿದು | ಶಚಿ | ಪುತ್ರನೊರಗೆ ಮೈಮರೆದು || 250 ||
ಭಾಮಿನಿ
ಕ್ಷೋಣಿಪತಿ ಕೇಳೊಡನೆ ಸುರಭಟ |
ಶ್ರೇಣಿ ಕವಿದೆಸೆಯುತ್ತಿರಲು ತ |
ದ್ಬಾಣಗಳ ಕಡಿಕಡಿದು ಮಗುಳೆಚ್ಚೊರಸಿ ಬಿಡದೆಸೆದು ||
ಏಣ ನಿವಹವ ತರಿವ ಪುಲಿವೋ |
ಲ್ಕಾಣಿಸುತ್ತಿರೆ ಕೊಬ್ಬಿರುವ ಕಾ |
ಡ್ಗೋಣನಂತಬ್ಧೀಶನಿದಿರಾಗಲ್ಕೆ ಹರಿ ತಡೆದ || 251 ||
ರಾಗ ಭೈರವಿ ಅಷ್ಟತಾಳ
ಧೀರತೆಯಿಹುದೆ ಪೇಳು | ಸಂಗರವನ್ನು ಹಾರೈಸದಿರು ಯೆನ್ನೊಳು ||
ಸಾರತ್ತಕೆಲಕೆ ಬ | ಲಾರಿಯ ತ್ವರಿತದಿ | ತೋರೆನಲಿಂತೆಂದನು || 252 ||
ಯಾರಾದರೇನಿಹುದು | ಯುದ್ಧದಿ ಮಮ | ಕಾರವಿಹುದೆ ತಡೆದು ||
ವಾರಿಧಿಯಧಿಪನೆಂ | ಬಾ ರೀತಿಯರಿಯದೆ | ಭೂರಿ ಗರ್ವವೆ ನಿನಗೆ || 253 ||
ಮತ್ತನಾಗಿಹೆ ವರುಣ | ನಿನ್ನೊಡನೆ ಯ | ಥಾರ್ಥಕಿಲ್ಲವು ಕರುಣ ||
ಗೊತ್ರಾರಿ ನುಡಿಯಿಂದ | ವ್ಯರ್ಥವೆಮ್ಮಲಿ ಧುರ | ಕಿತ್ತ ಬಂದುದೆ ಕಾರಣ || 254 ||
ತ್ರಿದಶಪತಿಯ ವೈರವ | ಪಿಡಿದ ವಹ್ನಿ | ಚದುರ ಸಾಧಿಸಿ ಸ್ವಾರ್ಥವ ||
ಕದನವನೆಸಗುವ | ಹದನಗೈದನು ಬಿಡು | ಬೆದರೆವು ನಾವಿದಕೆ || 255 ||
ಶರಣಾಗತರ ಪೊರೆವ | ಬಿರುದು ನಮ್ಮ | ದಿರೆ ತಿಳಿಯನೆ ಮಘವ ||
ಕರಿಪುರದರಸರ | ಧರೆಯನಾಕ್ರಮಿಸಿದ | ಸುರರಿಗೆಲ್ಲಿಯ ಗೌರವ || 256 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಆ ಧನಂಜಯಗೀಧನಂಜಯ | ಮೈದುನನು ನೀನೊರ್ವಕೂಡಿದೆ |
ಬಾಧೆ ನಮಗಾಯ್ತಾತೆರದಿ ವನ | ಹೋದ ವಿಧದಿ || 257 ||
ಮತ್ತರಾದುದೆ ಕಾರಣವು ನಯ | ವೆತ್ತಿ ಹಿತವರುಹಿದರೆ ಕೇಳದ |
ಧೂರ್ತರಿಗೆ ನಾನಿರುವೆನೈರಿಪು | ಮತ್ಯುವೆನಿಸಿ || 258 ||
ಮತ್ಯು ನೀ ದಿಟವಾಗಿರಲು | ಮರ್ತ್ಯರಿಗೆ ಭಯಬೇಗೆಯಲ್ಲದೆ |
ವ್ಯರ್ಥವೀ ನುಡಿ ದಿವಿಜರಿಗೆ ತಣ | ದರ್ಥವಹುದು || 259 ||
ಕೊಬ್ಬಿ ಮಾತಾಡಿದರೆ ಕ್ಷಣ ನಿ | ನ್ನುಬ್ಬಟೆಯ ಮುರಿಯದಿರೆ ಬರಲಿ |
ನ್ನೊಬ್ಬನಿಂದ್ರನು ನೋಳ್ಪೆನಾಜಯ | ದುಬ್ಬರವನು || 260 ||
ಹರಿಯ ನುಡಿಯರಿತಾ ಜಲಾಧಿಪ | ಕೆರಳಿ ಶರವರುಷವನು ಸುರಿಸಲು |
ತರಿದು ಮೆರೆದನು ತ್ವರಿತದಿಂದಲಿ | ಪರಮಪುರುಷ || 261 ||
ಪಿರಿದು ಹಸಿದ ಮಗೇಂದ್ರನಂ ತೈ | ತರಲು ಶರಭನತೆರದಿ ತರುಬುತ |
ವರುಣನನು ಬರಿಗೈದು ಕಳುಹಿದ | ಸರಸಿಜಾಕ್ಷ || 262 ||
ಕಂದ
ಕಂಡಾಕ್ಷಣ ಚಿತ್ತದಿ ಖತಿ |
ಗೊಂಡಾರ್ಭಟಿಸುತ ಬಲಾನ್ವಿತಂ ಘನಕಾಯಂ ||
ದಂಡಧರಂ ತಾಪರಿಕಿಸಿ |
ಗಾಂಡೀವಿಯೊಳೆಂದನಾಗ ಹೂಂಕರಿಸುತ್ತಂ || 263 ||
ರಾಗ ಮಟ್ಟೆತಾಳ
ಧಿರುರೆ ಪಾಂಡು | ತರಳ ಪಾರ್ಥ | ಧುರಕೆ ನಿಲ್ಲೆಲಾ ||
ಪರಿಕಿಸಿದೆನು | ಪರಮಶೌರ್ಯ | ಭರಿತನಾದೆಲಾ || 264 ||
ಮಿತ್ರಸುತ ಪ | ವಿತ್ರನೆಂಬ | ಕೀರ್ತಿಯುಳಿಸಿಕೋ ||
ದೈತ್ಯರಂತೆ | ವರ್ತಿಸಿದರೆ | ವ್ಯರ್ಥನೋಡಿಕೋ || 265 ||
ನ್ಯಾಯಮಾರ್ಗ | ಧ್ಯೇಯ ಧರ್ಮ | ರಾಯನೆನಗಿರೆ ||
ಹೇಯ ಕಾರ್ಯ | ಗೈಯ್ಯಲವರ | ನೋಯಿಸುವೆ ಖರೆ || 266 ||
ನೀತಿತೊರೆದು | ದೇತರಿಂದ | ಖ್ಯಾತ ಪೇಳೆಲಾ ||
ರೀತಿ ತಪ್ಪಿ | ಮಾತನಾಡೆ | ಘಾತವಹುದೆಲಾ || 267 ||
ರಾಗ ಕೇತಾರಗೌಳ ಝಂಪೆತಾಳ
ಸುರರ ವನವನು ಕೆಡಿಸಿದೆ | ಶಿಖಿಯಿಂದ | ಮರುಳಾದೆ ನೀನರಿಯದೆ ||
ಭರದೊಳಾಶ್ರಯ ನೀಡಿದೆ | ಧನುಶರವ | ಧರಿಸಿ ಸಂಗರಕೆ ನಿಂದೆ || 268 ||
ಶರಣರನು ಪೊರೆವ ಬಿರುದ | ತಾಳಿರ್ಪ | ಕರಿಪುರದ ಸಾಮ್ರಾಜ್ಯದ ||
ವರವಿಪಿನವಾಕ್ರಮಿಸಿದ | ನೀವೆ ಬಂ | ದಿರಿ ಧುರಕೆ ಗರ್ವದಿಂದ || 269 ||
ತಾತ ಪುರುಹೂತನ ಹಗೆ | ನೀತಿಯೇ | ಖ್ಯಾತಿಯೇ ಲೋಕದೊಳಗೆ ||
ಮಾತುಳಾಂತಕನು ಹೀಗೆ | ಬೋಧಿಪನೆ | ಯಾತಕೀ ಹಟವು ನಿನಗೆ || 270 ||
ತಪ್ಪಿದರೆ ನ್ಯಾಯಗಳನು | ಬಳಿಕ ನ | ಮ್ಮಪ್ಪನಾದರು ಗಣಿಸೆನು ||
ಬಪ್ಪುದೆಲ್ಲವನೋಳ್ಪೆನು | ಹರಿದಯದಿ | ದರ್ಪವನು ಮೆರೆಸದಿರೆನು || 271 ||
ಛಲಗಳಿರಲೀಪರಿಯೊಳು | ನಿನ್ನಧಟ | ನಳಿಸುವೆನು ಶರ ಮುಖದೊಳು ||
ಸಲುಗೆಯಾದುದೆ ನುಡಿಗಳು | ದಂಡಧರ | ನಲಿಬೇಡ ವಿಕ್ರಮಗಳು || 272 ||
ಯಾಗಗಳ ನರರು ರಚಿಸಿ | ಆ ಹವಿ | ರ್ಭಾಗ ನೀಡಲು ಭುಂಜಿಸಿ ||
ಆ ಗಣಿಕೆಯರಲಿ ಸುಖಿಸಿ | ಇರಲೇಸು | ಸಾಗದೈ ಸಮರವೆಳಸಿ || 273 ||
ರಾಗ ಮಾರವಿ ಏಕತಾಳ
ಬಿಡು ಬಿಡು ನಿನ್ನಯ | ಬಡಿವಾರಂಗಳ | ತೊಡು ಶರ ತಡವೇಕೆ ||
ದಢ ಕಡೆಗಾಹುದು | ತಡೆಯೆನುತಲಿ ಕಣೆ | ಬಿಡೆ ರವಿಜನು ಕ್ಷಣಕೆ || 274 ||
ಬೆಚ್ಚದೆ ಬೆದರದೆ | ಕೊಚ್ಚುತೊಡನೆ ಖತಿ | ಹೆಚ್ಚಿ ಧನಂಜಯನು ||
ಕಿಚ್ಚನುಗುಳಿ ಮಗು | ಳೆಚ್ಚನು ಸರಳಿಲಿ | ಮುಚ್ಚಿದನಿನಜನನು || 275 ||
ಮುಸುಕಿದ ಸರಳನು | ಕುಸುರಿದರಿದು ಪೊಸ | ವಿಶಿಖವಿಸರವೆಸೆದ ||
ಅಸಮಬಲದಿ ಪುಡಿ | ಯೆಸಗುತ ನಿಮಿಷದಿ | ಶಶಿವಂಶಜ ಮೆರೆದ || 276 ||
ಕಂಡತಿ ರೌದ್ರದಿ | ದಂಡವನೆಗಹಲು | ಚಂಡಪರಾಕ್ರಮದಿ ||
ಗಾಂಡೀವಿಯು ಮುಂ | ಕೊಂಡು ಸೆಳೆದು ಭೂ | ಮಂಡಲಕಿಡೆ ಭರದಿ || 277 ||
ನೇಸರಣುಗ ನಿಜ | ಪಾಶವ ಬೀಸುತ | ಘೋಷದೊಳಿರೆ ಕೆರಳಿ ||
ವಾಸವಸುತನೆಸೆ | ದಾ ಶಕ್ತಿಗೆ ಜವ | ತಾ ಸರಿದನು ಮರಳಿ || 278 ||
ವಾರ್ಧಕ
ಇಂದು ಕುಲತಿಲಕ ಕೇಳಾಕ್ಷಣದಿ ಧನದ ರವಿ |
ನಂದನಾಶುಗನಿಋತಿ ವರುಣಾದಿ ಯಕ್ಷಸುರ |
ಗಂಧರ್ವ ಬಲಸಹಿತ ಮುಸುಕುತ ಧನಂಜಯನ ಸುರಿಸಿದರ್ಸರಳ ಮಳೆಯ ||
ಕುಂದದತಿ ಧೈರ್ಯದಿಂ ನಿಋತಿಯ ಸರಿಸಿಯಮ |
ನಂದಮಂ ಕೆಡಿಸಿ ಮಿಗೆ ವರುಣನಂ ಬರಿಗೈದು |
ಕಂದಿಸಿ ಧನೇಶನಧಟಂ ಸಕಲಸೇನೆಯಂ ನರನೊರಸಿ ಬೊಬ್ಬಿರಿದನು || 279 ||
ಭಾಮಿನಿ
ಕಲಕಿ ರಿಪುಬಲ ಜಲಧಿಯನು ನರ |
ತುಳುಕಿದನು ಕೆಂಗೋಲ ಮಳೆಯಲಿ |
ಹಿಳುಕ ತಾಳದೆ ಕಂಡಕಡೆಯಲಿ ಸರಿಯೆ ಪರಿಕಿಸುತ ||
ಆಳುಕದಭಯವನಿತ್ತು ಗಜವನು |
ಬಳಿಸರಿಸಿ ತಿವಿದಂಕುಶದಿ ಖತಿ |
ಯಲಿ ಬಳಿಕ ಬಲವೈರಿ ಕಷ್ಣಾರ್ಜುನರಿಗಿಂತೆಂದ || 280 ||
ರಾಗ ಭೈರವಿ ಅಷ್ಟತಾಳ
ಭಳಿರೆ ಮೆಚ್ಚಿದೆ | ನಿಮಗೆ | ಸಂಗ್ರಾಮದಿ | ಬಲವಂತರಹುದು ಹೀಗೆ ||
ಛಲಬೇಡ ವ್ಯರ್ಥವೆ | ನ್ನಲಿ ಗಜನೂಕುವೆ | ನಿಲದಿರಿ ಸಾರಿ ಹಿಂದೆ || 281 ||
ನಾಕ ನಿವಾಸಿಗಳು | ಪೌರುಷದೊಳ | ನೇಕರು ಸಮರದೊಳು ||
ಸೋಕದೆ ಜಯವತಿ | ಶೋಕದೊಳೈದಿದ | ರ‌್ಯಾಕೆಂದು ನುಡಿದ ಪಾರ್ಥ || 282 ||
ಯಾತಕೆ ವನದಹನ | ಮಾಡಿದಿರಿ ಮ | ತ್ತೇತಕೆ ತಿಳಿಯದೆನ್ನ ||
ಯಾತಕಾಶ್ರಯ ನಮ್ಮ | ವೀತಿಹೋತ್ರಗೆ ನಿಮ್ಮ ನೀತಿ ಸರಿಯೆ ಜಗದಿ || 283 ||
ಆರ್ತರ ರಕ್ಷಕರು | ನಾವೆಂಬ ಸ | ತ್ಕೀರ್ತಿಯನಾಂತವರು ||
ಹಸ್ತಿನಾಪುರದ ಕೈ | ವರ್ತಿ ವಿಪಿನ ವಶ | ವಾಯ್ತೆಂತು ತ್ರಿದಶರಿಗೆ || 284 ||
ಸಾಕು ಗರ್ವದ ಮಾತಿದು | ತಪ್ಪಿದಿರಿ ವಿ | ವೇಕದಿ ಮರಳುವುದು ||
ಬೇಕೆಂದು ನುಡಿದರೆ | ಜೋಕೆ ನೋಡಿಕೊ ಯೆನ | ಲಾ ಕೃಷ್ಣನಿಂತೆಂದನು || 285 ||
ರಾಗ ಕೇತಾರಗೌಳ ಝಂಪೆತಾಳ
ಗರ್ವತನ ನಮಗಿಪ್ಪುದೆ | ನ್ಯಾಯಪಥ | ಗೀರ್ವಾಣರಿಂಗಪ್ಪುದೆ ||
ಸರ್ವಸಂಪನ್ನರೆಂದೇ | ನಿಮಗಿರೆ ಬೆ | ದರ್ವೆವೇ ನಾವು ಬರಿದೆ || 286 ||
ನಿನ್ನ ಸಖ್ಯತೆಯ ಬೆಳೆಸಿ | ನರನೀತ | ನೆನ್ನೊಳು ವಿರೋಧ ಗಳಿಸಿ ||
ಅನ್ಯಾಯಗೈದ ಸಹಸಿ | ಈ ವಿಪಿನ | ವನ್ನಿತ್ತ ಶಿಖಿಗೆ ವಹಿಸಿ || 287 ||
ಎನ್ನ ನೆನಪಿಹುದೆ ನಿನಗೆ | ಗೋವರ್ಧ | ನೋನ್ನತದ ಗಿರಿಯ ಕೆಳಗೆ ||
ಮುನ್ನ ಗೋವಳರ ಮಳೆಗೆ | ತೋಯಿಸಿದ | ನಿನ್ನ ಭಂಗಿಸಿದೆ ಕಡೆಗೆ || 288 ||
ಹಿಂದೆ ಭಂಗಿಸಿದೆನೆಂಬ | ಹಂಗಿನೊಳ | ಗಿಂದೇಕೆ ಪೇಳು ಜಂಭ ||
ಹೊಂದಿಸಿರಿ ಶರಕದಂಬ | ಎನಲು ನರ | ನೆಂದರಿಪುವನಧಿ ವಡಬ || 289 ||
ರಾಗ ಶಂಕರಾಭರಣ ಮಟ್ಟೆತಾಳ
ಮಾತು ಮಾತಿಗಿಂತು ಗರ್ವ | ವೇತಕೆಂದು ಬರಿದೆ ಪೇಳ್ವ |
ರಾತು ಕೊಂಬುದಯ್ಯ ಶಸ್ತ್ರ | ವ್ರಾತ ಶೀಘ್ರದಿ || 290 ||
ಲೇಸು ನುಡಿದೆ ಾರ್ಥನೋಡು | ಸೂಸುತಿಹುದು ತೇಜವಿದು ವ |
ತ್ರಾಸುರಾಖ್ಯಗಳಿವು ತಂದು | ದೈಸೆ ವಜ್ರವು || 291 ||
ವಜ್ರವಾದರೇನು ಪಿಡಿವ | ವಜ್ರಿಯನ್ನು ಬಲ್ಲೆನೈಸೆ |
ಗರ್ಜಿಸಲ್ಕೆ ಸರಿವೆವೇ ಯೆಂ | ದರ್ಜುನ ನುಡಿದ || 292 ||
ಮಾರಹರನ ತೆರದಿ ಕ್ರೋಧ | ವೇರಿ ಧುರಕೆ ನಿಲಲು ಶಕ್ರ |
ಶೌರಿ ವಿಜಯರೀಕ್ಷಿಸುತ್ತ | ಭೂರಿ ರೋಷದಿ || 293 ||
ಬಿಂಕದಿ ಗಾಂಡೀವ ಧನುವ | ಝೇಂಕರಿಸಿದ ನರನ ನೋಡಿ |
ಶಂಖವನ್ನು ಮೊಳಗಿಸಲ್ಕೆ | ಪಂಕಜಾಕ್ಷನು || 294 ||
ಮತ್ತೆ ತೆಗೆದು ಶರವ ತೊಡುವ | ಯತ್ನಗೈಯೆ ಕೇಳ್ದುದಾಗ |
ವ್ಯರ್ಥ ಬೇಡ ಧುರವಿದೆಂದು | ಗೋತ್ರವೈರಿಗೆ || 295 ||
ಗಗನವಾಕ್ಯ ಗಣಿಸದಿರುವ | ಮಘವಗೊಲಿದ ದಶ್ಯದಿಂದ |
ಮೊಗವದೋರಿ ತಡೆದು ಬ್ರಹ್ಮ | ನಗುತ ಪೇಳಿದ || 296 ||
ರಾಗ ನವರೋಜು ಏಕತಾಳ
ಹೋ ಹೋ ಸೈರಿಸು ಮಘವ | ಬಲು | ಸಾಹಸಕಾರ್ಯದ ಭಾವ ||
ದೇಹಿಯೆನದೆ ಮರು | ಳಾಹುದೆ ವ್ಯರ್ಥದಿ |
ಊಹಿಸು ನೀ ಸಂ | ದೇಹವ ಗೊಳ್ಳದೆ || 297 ||
ನರನಾರಾಯಣರಿವರು | ಶ್ರೀ | ಹರಿ ಪಾರ್ಥರೆಂಬವರು ||
ಕಿರುಕುಳರರೇನಿದ | ನರಿಯೆಯ ಮುನಿದರೆ |
ಧರೆಮೂರನು ಬಗೆ | ವರೆ ನಿಶ್ಚಯದಿ || 298 ||
ತ್ವರಿತದೊಳೈರಾವತವ | ಪಿಂ | ತಿರುಗಿಸು ಸಾರೈಪುರವ ||
ಸರಸಿಜ ನಾಭನ | ಚರಣಕೆರಗು ಕ್ಷಮೆ |
ಕರುಣಿಸದಿರ ಗುಣ | ಭರಿತ ಕಪಾಕರ || 299 ||
ಕಂದ
ಸರಸಿಜಭವನಿಂತರುಹುತ |
ತೆರಳಿದ ನಿಜಪುರಕದಶ್ಯಪಥದಿಂದಿತ್ತಂ ||
ತ್ವರಿತದಿ ಧುರವಂ ನಿಲಿಸುತ |
ಪುರುಹೂತಂ ಶರ ಶರಾಸನವನಿಳುಹಿಸುತಂ || 300 ||
ಭಾಮಿನಿ
ಆ ಮಹಾ ಸುರಸಂದಣಿಯ ನಿಜ |
ಧಾಮಕೈದಿಸಿ ಯೋಚಿಸುತ ಸು |
ತ್ರಾಮನತಿವಿನಯದಲಿ ಜಯಜಯವೆಂದು ಪ್ರಾರ್ಥಿಸುತ ||
ಶ್ರೀ ಮುಕುಂದನೆ ಸಲಹೆನುತ ಪದ |
ತಾಮರಸಕಭಿನಮಿಸಲೆತ್ತುತ |
ಕಾಮಪಿತ ನಸು ನಗೆಯ ಸೂಸುತ ಶಕ್ರಗಿಂತೆಂದ || 301 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನು ಕಾರ್ಯದಿ ಬಂದೆ ನುಡಿ ನಿ | ನ್ನಾನನವು ಬಲುಕುಂದಿಹುದು ದು |
ಮ್ಮಾನವೇ ಮಾನಸದಿ ಬಿಡುಗೀ | ರ್ವಾಣರೊಡೆಯ || 302 ||
ಬರಿದೆ ಬರುವವನಲ್ಲ ಕದನವ | ತೊರೆದು ಮಧ್ಯದಿ ನಿಲಿಸಿಮೆಲ್ಲನೆ |
ಮರಳಿ ಭೇದೋಪಾಯವೇನೀ | ನರುಹು ನಿಜವ || 303 ||
ಸಿಂಧುಶಯನನ ಮಾತಿನಲಿ ಮನ | ನೊಂದು ಸಂಕ್ರಂದನನು ವಿನಯದಿ |
ನಿಂದು ಕರಗಳ ಮುಗಿದು ಮತ್ತಿಂ | ತೆಂದನಾಗ || 304 ||
ರಾಗ ಮೋಹನ ಅಷ್ಟತಾಳ
ನಿನ್ನ ನಂಬಿದೆನು ಪ್ರ | ಸನ್ನ ಮೂರುತಿ ಕೃಷ್ಣ |
ಮನ್ನಿಸೆನ್ನಪರಾಧ | ವನ್ನು ಪೂರ್ಣ ||
ನಿನ್ನೊಳೇತಕೆ ಭೇದ | ವಿನ್ನು ವಾದ ವಿರೋಧ |
ಅನ್ಯಾಯ || ಮಾಡಿದೆ ಪಾಲಿ || ಸೆನ್ನಯ್ಯ || ಬಲ್ಲವರ‌್ಯಾರು ||
ನಿನ್ನಾಯ || ಮೂರ್ಲೋಕದೊಡೆಯ ||
ಮುನ್ನ ನಮ್ಮಾ | ರಣ್ಯದಹಿಸುವ | ಭಿನ್ನತೆಯ ಮನ | ವನ್ನು ಗೈದವ ||
ವಹ್ನಿಯೆಂಬುದನೆಣ್ಣಿಸುತ ಧುರ | ವನ್ನು ತೊಡಗಿದೆ | ನೆನ್ನಲೇನದ || 305 ||
ತಿಳಿಯದಜ್ಞಾನವೆ | ನೆಲಸಿ ಮನೋರಥ |
ಕಲುಷಕಾಂತಾರದಿ | ಸುಳಿದಾಡುತ ||
ಹೊಲಬುದಪ್ಪಿರೆ ಜ್ಯೋತಿ | ಬೆಳಗುತ್ತ ಮನವ ನಿ ||
ರ್ಮಲ ಮಾಡಿ || ಧ್ವಜರೇಖೆಯ || ಕಳೆಗೂಡಿ || ತೋರಿದೆ ಪಾದ ||
ವೆಳೆದಾಡಿ || ಸುಜ್ಞಾನ ಮೂಡಿ ||
ಇಳಿದು ದಗ್ಬಲ | ಚೆಲುವ ತವಪದ | ದಲಿಹೊಳೆಯೆ ಬಳಿ | ತಳಿದ ಶುದ್ಧಿಯೊ || ಳೊಲಿದಭಯಕರ | ತಳ ಕಮಲ ಶಿರ | ದಲಿತಳೆದೆನಾ | ಕಳೆದೆ ಕಲುಷವ || 306 ||
ನರನಾರಾಯಣರೆಂಬ | ತೆರ ಕಂಡೆ ಕಣ್ತುಂಬ |
ಹರಷುವಾಯ್ತೆನಗಿಂಬ | ಕರುಣಿಸಯ್ಯ ||
ಶರಣರರಸ ಶ್ರೀಶ | ವರದ ಹಷೀಕೇಶ ||
ಸುರಪೋಷ || ದುರ್ಮದ ಕಂಸಾ | ಸುರನಾಶ || ಶತಕೋಟಿ ಭಾ |
ಸ್ಕರ ಭಾಸ || ದ್ವಾರಕಾವಾಸ ||
ವರ ಹದಯ ಸರ | ಸಿರುಹದಿಂ ಹರಿ | ಹರಿದು ವಾಕ್ಸುಧೆ | ಸುರಿಯಲಮರತೆ ||
ದೊರಕಿದುದು ದಿಟ | ಮೆರೆವ ಮೊಗಸಿರಿ | ಪರಿಕಿಸಿದನಾ | ಪರಮಧನ್ಯನು || 307 ||
ವಾರ್ಧಕ
ಜಯ ಜಯ ಹಷೀಕೇಶ ರವಿಕೋಟಿ ಸಂಕಾಶ |
ಜಯ ದುರಿತಕುಲ ನಾಶ ನಿಜಭಕ್ತ ಜನಪೋಷ |
ಜಯ ಜಯತು ಜಗದೀಶ ಜಯತು ನಿರುಪಮ ತೋಷ ಜಯತು ವೈಕುಂಠವಾಸ ||
ಜಯ ಜಯತು ಲೋಕೇಶ ಜನಕಮುನಿ ಹದ್ವಾಸ |
ಜಯ ಜಯ ಮಹಾಶೇಷಶಯನ ಶ್ರೀ ಲಕ್ಷ್ಮೀಶ |
ಜಯ ಜಯತು ಗಿರಿಜೇಶ ಸಖ ಯದುಕುಲೋತ್ತಂಸ ಜಯತು ಗೋಪಾಲಕೃಷ್ಣ || 308 ||
ಭಾಮಿನಿ
ಎಂದು ಈ ಪರಿಯಿಂದಲಾ ಸಂ |
ಕ್ರಂದನನು ಗೋವಿಂದಗೆರಗುತ |
ನಿಂದಿರಲು ನಡೆತಂದು ಫಲುಗುಣನಂದು ವಿನಯದಲಿ ||
ತಂದೆ ನೀನೀನಂದನನ ತ |
ಪ್ಪೊಂದನೆಣಿಸದೆ ಚಂದದಿಂ ಹರ |
ಸೆಂದು ವಂದಿಸಲೆಂದನೆತ್ತುತ ಮಂದಹಾಸದಲಿ || 309 ||
ರಾಗ ಸಾವೇರಿ ರೂಪಕತಾಳ
ನೀ | ನೆಂದ ಮಾತು | ಚಂದವೇನೊ | ಕಂದ ಫಲುಗುಣ ||
ಮಂದಮತಿಯೊ | ಳಿಂದು ಸಮರ | ಕೆಂದು ನಿಂದೆ ನಾ || 310 ||
ಕಂ | ದರ್ಪ ಜನಕ | ನಾಪ್ತ ನಿನ್ನ | ತಪ್ಪ ಕಾಣೆನು ||
ತಪ್ಪಿದುದ ನಿ | ನ್ನಪ್ಪನಾದ | ರೊಪ್ಪಿಕೊಂಡೆನು || 311 ||
ಕಂ | ಣಾರೆ ಕಂಡೆ | ಪೌರುಷದ ಕು | ಮಾರ ನರನನು ||
ಶೌರಿ ದಯದಿ | ಮೂರು ಜಗದ | ವೀರನೆಂಬೆನು || 312 ||
ಬಾ | ತರಳ ಶ್ರೇಷ್ಠ | ಶಿರಕೆ ಮಕುಟ | ಕರುಣಿಸುವೆನಿದ ||
ಧರಿಸಿ ಮೆರೆಯೊ | ವರ ಕಿರೀಟಿ | ಬಿರುದಿನಿಂ ಸದಾ || 313 ||
ದೀ | ರ್ಘಾಯು ಭಾಗ್ಯ | ಶ್ರೀಯೊಳಿಹುದ | ಜೇಯನೆನ್ನಿಸು ||
ರಾಯಧರ್ಮ | ರಾಯನನುಜ | ಧ್ಯೇಯ ಸಾಧಿಸು || 314 ||
ಕಂದ
ಕೀರ್ತಿಯೊಳಿಹುದೆನ್ನುತ ನಿಜ |
ಪುತ್ರನ ಪರಸುತ್ತನಿಂದ ಸುಮನಸ ಪತಿಯಂ ||
ಮತ್ತಾಶಿಖಿ ರಿಕಿಸಿ ಮಣಿ |
ಯುತ್ತಲಿ ವಿನಯದಿ ಮನೋಗತವ ಸೂಚಿಸಿದಂ || 315 ||
ರಾಗ ಸೌರಾಷ್ಟ್ರ ಏಕತಾಳ
ಕರುಣದಿ ಪಾಲಿಸು ಸುರರೊಡೆಯ | ತವ |
ಚರಣ ಶರಣ ನಾನೆಲೆ ಜೀಯ || ಪಲ್ಲ ||
ಅಪರಾಧವ ಮರೆದಪುದಿನಿಸು | ನೀ |
ಕುಪಿತನೆನಿಸದೆನಗುಪಕರಿಸು ||
ತಪಿಸಿದೆ ಬಲುದಿನ | ಚಪಲದಿ ಹವಿಜೀ |
ರ್ಣಿಪಡೌಷಧವಿರೆ | ವಿಪಿನದಲಿ || 316 ||
ಕ್ಷಮಿಸೆನುತಲಿ ಶಿಖಿ ನಮಿಸಿರಲು | ಆ |
ಸುಮನಸಪತಿ ಕಿವಿಗೊಡದಿರಲು ||
ಕಮಲಾಂಬಕ ಸಂ | ಭ್ರಮದಿಂದೀಕ್ಷಿಸಿ |
ಮಮತೆಯೊಳುಸುರಿದ | ಭ್ರಮಿತರೊಳು || 317 ||
ರಾಗ ಕೇತಾರಗೌಳ ಝಂಪೆತಾಳ
ಯಾತಕೀ ಭೇದಮನಸು | ಶರಣು ಬಂ | ದಾತನೊಳಗಿನ್ನು ಮುನಿಸು ||
ಪ್ರೀತಿಯಿಂದಲಿ ಮನ್ನಿಸು | ಮುದದಿ ಪುರ | ಹೂತ ಪೇಳುವೆ ಲಾಲಿಸು || 318 ||
ಇವನ ಮುಖದಿಂದ ನಿಮಗೆ | ಯಜ್ಞಗಳ | ಹವಿಯೊದಗುತಿರಲು ಹೀಗೆ ||
ಸವಿದು ಜೀರ್ಣಿಸದ ರುಜೆಗೆ | ಈ ಕತಿಯ | ಹವಣಾಯ್ತು ಸುಖದ ಬಗೆಗೆ || 319 ||
ಕರಿಪುರದ ಸಾಮ್ರಾಜ್ಯದ | ವಿಪಿನವಿದು | ದೊರೆಗಳಿವರಿಗೆ ಪೋದುದ ||
ಅರಿಯದೀತೆರದಿ ಕ್ರೋಧ | ತಾಳುವುದೆ | ಸರಿಯಲ್ಲ ಬೇಡ ವಾದ || 320 ||
ಸುರರ ವನಪೋದುದೆಂದು | ದುಗುಡಕಡೆ | ಯಿರುವುದೇ ತಿಳಿದರಿಂದು ||
ಬರಿದೆ ಶಿಖಿಗೆರಡೆಣಿಪುದು | ಸರಿಯಲ್ಲ | ಬೆರೆದು ಮೈತ್ರಿಯೊಳಿರುವುದು || 321 ||
ಇಂದ್ರನೋಲಗದಿ ಮೆರೆದು | ದಿಕ್ಪಾಲ | ವಂದದಲಿ ಶ್ರೇಷ್ಠನೆಂದು ||
ಮುಂದೆ ಸಂತಸದೊಳಿಹುದು | ಯೆನುತ ಗೋ | ವಿಂದ ವಹ್ನಿಯಲಿ ನುಡಿದು || 322 ||
ನಿಂದಿವರ ನೋಡಿ ಕ್ಷಣದಿ | ಕರೆದವರ | ನಂದು ಕೈಗೊಳಿಸಿ ಮುದದಿ ||
ಒಂದುಗೂಡಿಸಿ ಪ್ರೇಮದಿ | ಪೇಳ್ದಸುರ | ವಂದಪಾಲಗೆ ಸಾಮದಿ || 323 ||
ಭಾಮಿನಿ
ಖಾಂಡವಪ್ರಸ್ಥದಲಿ ಪ್ರಜೆಗಳ |
ತಂಡಕನುಕೂಲತೆಯ ರಚಿಸುವ |
ಪಾಂಡುಸುತರಭ್ಯುದಯವನು ಹಾರೈಸು ನೀನೆನಲು ||
ಗಂಡುಗಲಿ ಪಾರ್ಥನನು ಪರಿಕಿಸಿ |
ಪುಂಡರೀಕಾಂಬಕನ ಪದಕಾ |
ಖಂಡಲನು ಶಿಖಿಸಹಿತ ವಂದಿಸಿ ಪ್ರಾರ್ಥಿಸಿದನೊಲಿದು || 324 ||
ವಾರ್ಧಕ
ಜಯ ಜಯ ರಮಾರಮಣ ವಂದಿತ ಜನೋದ್ಧರಣ |
ಜಯ ಜಯತು ಗೋವಿಂದ ನಂದತನಯ ಮುಕುಂದ |
ಜಯ ಜಯತು ಶ್ರೀಲೋಲ ವನಮಾಲ ಖಳಕಾಲ ಜಯ ಘನಶ್ಯಾಮರಾಮ ||
ಜಯ ಜಗನ್ನಾಥ ಸಲಹೆಂದು ನುತಿಗೈದಾವಿ |
ಜಯನ ಮೋದದೊಳಪ್ಪಿ ಮುಂದಿನ್ನು ಧುರದೊಳಗೆ |
ಜಯವಪಡೆಯೆಂದರುಹಿ ಪರಸುತಲಿ ಶಿಖಿಯೊಡನೆ ತೆರಳಿದಂ ಶಕ್ರಪುರಕೆ || 325 ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತ ಹರಿಫಲುಗುಣರು ನವಮಣಿ | ರತ್ನದೆರಕದ ರಥವನಡರುತ |
ಉತ್ಸಹದಿ ನಡೆತಂದರಿಂದ್ರ | ಪ್ರಸ್ಥಪುರಕೆ || 326 ||
ಬರವರಿತು ಧರಣೀಶ ಮುಖ್ಯರು | ಪರಿಪರಿಯ ಘೋಷದೊಳಿದಿರ್ಗೊಂ |
ಡಿರದೆ ಸಂಭ್ರಮದಿಂದಲವರನು | ಕರೆದು ತಂದು || 327 ||
ಆಸನವನಿತ್ತುಪಚರಿಸೆ ಬಳಿ | ಕಾಸಮಸ್ತರಿಗೊಲಿದು ಪೇಳಿದ |
ವಾಸವನ ವನದಹನ ಕಥನವ | ವಾಸುದೇವ || 328 ||
ಮತ್ತೆ ಶಿಖಿಕರುಣಿಸಿದ ಸಾಧನ | ಮೊತ್ತವನು ತೋರಿಸಿ ಕಿರೀಟಿಯು |
ಚಿತ್ತಜನಪಿತ ಸಹಿತ ಮಣಿದನು | ಪೃಥ್ವಿಪತಿಗೆ || 329 ||
ವಂದಿಸಿದಡಿರ್ವರನು ಧರ್ಮಜ | ನಂದು ಹರಸಿದನಾಗ ವಾಯುಜ |
ನಿಂದ ನರನಾಶೀರ್ವಚನಗಳ | ಹೊಂದಲಾಗಿ || 330 ||
ಸಂತಸದೊಳೆಲ್ಲವರಿರಲು ಶ್ರೀ | ಕಾಂತ ಫಲುಗುಣರಿರ್ವರಿಗೆ ನಲ |
ವಾಂತು ಬೆಳಗಿದರಾತಿಯ ಸೀ | ಮಂತಿನಿಯರು || 331 ||
ರಾಗ ರೇಗುಪ್ತಿ ಏಕತಾಳ (ಆದಿ)
ಶ್ರೀರಮಣಗೆ ಸರ | ಸೀರುಹ ನಯನಗೆ | ಮಾರಜನಕ ಹರಿಗೆ ||
ಶೌರ್ಯದಿ || ಐರಾವತವನು | ಧಾರಿಣಿಗಿಳಿಸಿದ | ವೀರಧನಂಜಯಗೆ ||
ವೇದೋ || ಧ್ದಾರವೆಸಗಿ ಗಿರಿ | ಭಾರವಹಿಸಿ ಭೂ | ಚೋರನ ತರಿದವಗೆ ||
ಶಶಿಕುಲ || ವಾರಿಧಿ ಚಂದ್ರಗೆ | ನಾರಿದಪದಜೆಯ | ನೀರನೆನಿಪ ನರಗೆ ||
ವಾರಿಜದಾರತಿಯ ಬೆಳಗಿದರು || ಶೋಭಾನಂ || 332 ||
ನರಹರಿರೂಪದಿ | ಶರಣನ ಸಲಹುತ | ಧರಣಿಯನಳೆದವಗೆ ||
ಮೋಹದ || ತರುಣಿ ಸುಭದ್ರಾ | ವರ ಫಲುಗುಣನಿಗೆ | ಪುರುಷೋತ್ತಮ ಸಖಗೆ ||
ಕ್ಷತ್ರಿಯ || ನೆರವಿಯನರಿದಗೆ | ದುರುಳದಶಶಿರನ | ತರಿದ ದಾಶರಥಿಗೆ ||
ಮೇದಿನಿ || ಯರಸ ಪಾಂಡುಸುತ | ಪರಮ ಸಹಸಗುಣ | ಭರಿತನಿಗರ್ಜುನಗೆ || ಮರುಗದಾರತಿಯ ಬೆಳಗಿದರು || ಶೋಭಾನಂ || 333 ||
ಮಂಗಳ ಮೂರುತಿ | ರಂಗಗೆ ನೀಲನಿ | ಭಾಂಗಗೆ ಕೃಷ್ಣನಿಗೆ ||
ವರ ಸ | ತ್ಸಂಗ ಧನುರ್ವೇ | ದಾಂಗ ಪೂರ್ಣಪಾ | ರಂಗತ ಪಾರ್ಥನಿಗೆ ||
ತ್ರಿಪುರರ || ಅಂಗನೆಯರ ವ್ರತ | ಭಂಗವಗೈದು | ತ್ತುಂಗಗೆ ಕಲ್ಕ್ಯನಿಗೆ ||
ನಿರ್ಜರ || ಪುಂಗವನನು ಗೆಲಿ | ದಂಗೆ ಕಿರೀಟಿಗೆ | ಸಂಗರವಿಜಯನಿಗೆ ||
ಮಂಗಳದಾರತಿಯ ಬೆಳಗಿದರು || ಶೋಭಾನಂ || || 334 ||
ವಾರ್ಧಕ
ಆರತಿಯ ಭಾರತಿಯ ಮಾರುತಿಯ ನಾರಿಯರು |
ತೋರುತಿಹ ಶ್ರೀ ಕೃಷ್ಣಮೂರುತಿ ಧನಂಜಯರಿ |
ಗಾರತಿಯನೆತ್ತುತಿರೆ ಸುರರು ಸುಮವಷ್ಟಿಯಂ ಹಾರಿಸುತಲಿರಲು ನಭದಿ ||
ವಾರಿಜಾಂಬಕ ಸರ್ವರಿಗೆ ಶುಭವ ಬಯಸಿ ಸುಕು |
ಮಾರರಂ ಹರಸಿ ಪಾಂಡವರ ಬೀಳ್ಕೊಂಡು ರಥ |
ವೇರಿ ಬಳಿಕಂ ದ್ವಾರಕಿಗೆ ಸಾರಿ ಭಕ್ತರಂ ಪಾಲಿಸುತ ಮೆರೆಯುತಿರ್ದ || 335 ||
ರಾಗ ಕೇತಾರಗೌಳ ಅಷ್ಟತಾಳ
ಇತ್ತ ಪಾಂಡವರಿಂದ್ರ | ಪ್ರಸ್ಥದಿ ಹರಿಧ್ಯಾನ | ಚಿತ್ತದಿ ಸದಢದಿ ||
ಸತ್ಯ ಸದ್‌ಧರ್ಮದಿ | ಕೀರ್ತಿಯ ಪಡೆದಿರ್ದ | ರತ್ಯಂತ ಸುಖಭಾಗ್ಯದಿ || 336 ||
ಚಿನ್ಮಯಾತ್ಮಕನ ಕಾ | ರುಣ್ಯದಿ ಮೌನಿ ವ | ರೇಣ್ಯ ವೈಶಂಪಾಯನ ||
ಮುನ್ನ ಪೇಳಿದನಭಿ | ಮನ್ಯು ಪೌತ್ರಗೆ ಶ್ರೇಷ್ಠ | ಪುಣ್ಯ ಕಥೆಯನಿದನು || 337 ||
ಶಾರದಾಂಬಿಕೆ ದಯ | ದೋರಿ ನುಡಿಸೆ ಲಕ್ಷ್ಮೀ | ನಾರಾಯಣನುಯನ್ನನು ||
ಪ್ರೇರಿಸಿದಂತೆ ವಿ | ಸ್ತಾರದಿ ಬರೆದು ನಾ | ನೀರೀತಿ ಮುಗಿಸಿದೆನು || 338 ||
ವಾರ್ಧಕ
ಈ ತೆಂಕುನಾಡ ಪುತ್ತೂರು ತಾಲೂಕಿನಲಿ |
ಸಾತಿಶಯದಿಂ ಮೆರೆವ ಪಂಜಸೀಮೆಯೊಳಿರುವ |
ಖ್ಯಾತ ನತವ್ರಾತಮಂ ಪೊರೆವ ಶ್ರೀರಾಮನ ಕ್ಷೇತ್ರ ಚೊಕ್ಕಾಡಿಯೊಳಗೆ ||
ತಾತ ಕೇದಾರಗಹದಾತ ಸುಬ್ರಹ್ಮಣ್ಯ |
ಭೂತಳಾಮರನ ತನುಜಾತ ಗಣಪಯ್ಯ ನಾ |
ನೀ ತೆರದಿ ಭಾಗವತ ಪ್ರೀತರಭಿಮತದೊಳೀ ನೂತನದ ಕತಿಗೈದೆನು || 339 ||
ಪಥ್ವೀಶ ನಳಚಕ್ರವರ್ತಿಯಭಿಧಾನ ಸಂ |
ವತ್ಸರದಿ ಜನನವೆನಗಾಯ್ತು ಕನ್ಯಾಮಾಸ |
ವಿಸ್ತರಿಸಲೇಕವಿಂಶತಿಯ ಶುಭದಿವಸದ ಮುಹೂರ್ತದಲಿ ಶನಿವಾರದಿ ||
ಮತ್ತೆ ಹದಿನೈದನೆಯ ವತ್ಸರದಿ ರಚಿಸಿದ ಕ |
ವಿತ್ವವಿದು ತಿದ್ದಿ ಪರಿಶೋಧಿಸಲ್ ಕ್ರೋಧಿ ಸಂ |
ವತ್ಸರ ಧನುರ್ಮಾಸ ಬಹುಳ ಪಾಡ್ಯದ ಭಾನುವಾರದೊಳ್ ಪೂರ್ಣಮಾಯ್ತು || 340 ||
ಭಾಮಿನಿ
ಸಂತಸದೊಳೀ ಕಥೆಯ ಬಿಡದಾ |
ದ್ಯಂತವಾಚಿಸಿ ಬೋಧಿಸುತಲಿಹ |
ಸಂತರಿಗೆ ದೀರ್ಘಾಯುರಾರೋಗ್ಯಾದಿ ಭಾಗ್ಯಗಳ ||
ಚಿಂತಿತಾರ್ಥವನಿತ್ತು ಧರೆಯಲಿ |
ಶಾಂತಿ ಸತ್ಯಪ್ರೇಮ ಧರ್ಮ ನಿ |
ರಂತರದಿ ಬೆಳಗಿಸುವ ಮಂಗಳ ಮಹಿಮ ಶ್ರೀಕೃಷ್ಣ || 341 ||
ರಾಗ ಮೋಹನ ಏಕತಾಳ
ಜಯ ಮಂಗಳ ಜಯತು | ಜಯ ಜಯ |
ಜಯ ಮಂಗಳ ಜಯತು || ಪಲ್ಲ ||
ಮಂಗಳ ಮಹಿಮಗೆ | ರಂಗಗೆ ನೀಲನಿ |
ಭಾಂಗಗೆ ಗರುಡ ತು | ರಂಗಗೆ ದೇವೋ ||
ತ್ತುಂಗಗೆ ಸಜ್ಜನ | ಸಂಗಗೆ ದುರ್ಜನ |
ಭಂಗಗೆ ಯದುಕುಲ | ಪುಂಗವ ಕೃಷ್ಣಗೆ || 342 ||
ಸಿಂಧುಶಯನ ಅರ | ವಿಂದನಯನ ಮಕ |
ರಂದವಚನ ಭವ | ಬಂಧವಿಮೋಚನ ||
ಮಂದರಧರ ಮುಚು | ಕುಂದವರದಕರ |
ನಂದನ ಕಂದ ಮು | ಕುಂದಗೆ ಕೃಷ್ಣಗೆ || 343 ||
ವಾಸವನುತ ಕಮ | ಲಾಸನಪಿತ ಲ |
ಕ್ಷ್ಮೀಶ ದಿನಪಶತ | ಭಾಸಗಿರಿಶಸಖ |
ವಾಸುದೇವ ನತ | ಪೋಷ ದಯಾನ್ವಿತ |
ಕೇಶವ ವರದ ಗಣೇಶ ಸ್ವರೂಪಗೆ || 344 ||
|| ಸಂಪೂರ್ಣಂ ||

ಯಕ್ಷಗಾನ ರಾಜಸೂಯ ಯಾಗ
ಪಾತ್ರಗಳು
ಬಹದ್ರಥ – ಮಗಧ ದೇಶದ ರಾಜ		ಇಂದ್ರಸೇನ –  ಪಾಂಡವರ ಕಡೆಯ ದೂತ		ಕಲಾವತಿ	ಸತ್ಯಭಾಮೆ
ಭಾನುಮತಿ		ಬಹದ್ರಥನ ರಾಣಿಯರು		ವಿಶ್ವಾಮಿತ್ರ ಮುನಿ	ಜರಾಸಂಧ	ಜರೆ – ರಾಕ್ಷಸ ಸ್ತ್ರೀ
ಸಹದೇವ-ಜರಾಸಂಧನ ಮಗ		ಧರ್ಮರಾಜ	ಹನುಮಂತ		ಭೀಮ		ಪುರುಷಾಮಗ
ಅರ್ಜುನ		ಶಿಶುಪಾಲ	ನಕುಲ		ಭೀಷ್ಮ		ಸಹದೇವ	ಯಾದವರು	ಶ್ರೀ ಕೃಷ್ಣ
ಮುನಿಗಳು	ದೂತಿ		ಸುಕೇತು (ಶಿಶುಪಾಲನ ಮಗ)	ದೂತಿ
ಯಕ್ಷಗಾನ ರಾಜಸೂಯ ಯಾಗ
ಶಾದೂಲರ್ವಿಕ್ರೀಡಿತಂ
ಶ್ರೀಲೋಲಂ ಶಿಥಿಕಂಠಮಿತ್ರಮನಘಂ ಬಾಲಾರ್ಕ ಕೋಟಿಪ್ರಭಂ |
ನೀಲಾಂಗಂ ವಿಧಿ ತಾತನಿಂದ್ರನಮಿತಂ ಸುಗ್ರೀವರಾಜ್ಯಪ್ರದಂ |
ಕಾಳೀಪೂರ್ವಜನಂತಶೂನ್ಯನುರಗಾರಾತಿಧ್ವಜಂ ಶಂಕರಂ |
ವ್ಯಾಳಾಧೀಶ್ವರಕಲ್ಪನದ್ರಿ ಮಥನಂ ಶ್ರೀರಾಮನಂ ಧ್ಯಾನಿಪೆಂ || ||1||
ರಾಗ ನಾಟಿ ಝಂಪೆತಾಳ
ಜಯತು ಜಯ ಮಾರ್ತಾಂಡ | ಜಯತು ಜಗದೋದ್ದಂಡ |
ಜಯತು ಜಯ ಸುರಸೇವ್ಯ | ಜಯತು ಮಹಭವ್ಯ ||ಪಲ್ಲವಿ||
ಶ್ರೀಜಗಜನಸಂರಕ್ಷ | ಶ್ರೀ ಜಗಾಧಿಪನ ಪಕ್ಷ |
ಅಜಮುಖ್ಯ ಸುರವಿನುತ | ಭಜಿತ ಸುಪ್ರೀತ ||2||
ಕಮಲಾಂಬುಧವದೇವ | ಕಮನೀಯ ಕರಭಾವ |
ಕುಮುದಸಖಸುಪ್ರೀಯ | ವಿಮಲಕಾಯ ||3||
ಮೂರುಮೂರ್ತಿಸ್ವರೂಪ | ಕಾರಣ್ಯಗುಣದೀಪ |
ಭೂರಿನಿಧಿ ವಿನೋದ | ಸೂರಿನುತ ಪಾದ ||4||
ಭಾಮಿನಿ
ಶಾರದೆಯ ಬಲಗೊಂಡು ಸುಮನಸ |
ವಾರಕಭಿವಂದಿಸುತ ಶ್ರೀಚರ
ಣಾರವಿಂದಕೆ ನಮಿಸಿ ವೇದವ್ಯಾಸ ಮುನಿವರರ ||
ಚಾರುಪದಕೊಂದಿಸುತ ವಾಯುಕು
ಮಾರನನು ಕೊಂಡಾಡಿ ನಾ ಮ |
ತ್ತಾರುಮುಖವುಳ್ಳವನನರ್ಚಿಸಿ ಕತಿಯನೆಸಗುವೆನು ||5||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅನಘ ಜನಮೇಜಯನಪಂಗಾ | ಮುನಿಪವೈಶಂಪಾಯನಾಖ್ಯನು |
ಜನಪಕುಂತೀಸುತರ ಚರಿತೆಯ | ವಿನಯದಿಂದ ||6||
ಉಸುರುತಿರೆ ಬೆಸಗೊಂಡ ಪಾಂಡವ | ರಸಮಬಲಮಾಗಧನ ಸಮರದಿ |
ಪೆಸರನಡಗಿಸಿ ಮಿಕ್ಕ ಭೂಮಿಪ | ವಿಸರವನ್ನು ||7||
ಸರಿಸುತುತ್ತಮ ರಾಜಸೂಯವ | ವಿರಚಿಸಿದರೆಂತಮಮ ಮಾಗಧ |
ಧರಣಿಪಾಲರನದಾರು ಸಾಂಗದಿ | ಕರುಣಿಸೆನಲು ||8||
ತಾಪಸೋತ್ತಮ ತೋಷದಿಂದ | ಶ್ರೀಪತಿಯ ಪಾದಾರವಿಂದವ |
ತಾ ಪದುಳದಿಂ ನೆನದುಸುರ್ದನು | ಭೂಪನೊಡನೆ ||9||
ವಾರ್ಧಕ
ಧರಣೀಶ ಕೇಳಿಲ್ಲಿ ಪರ್ಯಂತ ಪಾಂಡವರ |
ಚರಿತವನು ಒರೆದೆ ಮುಂಗಥೆಯ ನಾನೆಂದಪೆಂ |
ಧುರಧೀರ ಮಾಗಧನ ವತ್ತಾಂತವಂ ಮೊದಲೆ | ಪೇಳ್ವೆ ನಾ ಕೇಳು ನೀನು ||
ಧರಣಿಯೊಳು ಮಗಧದೇಶದಿ ಶೋಭಿಸುತ್ತಿರ್ಪ |
ವರಗಿರಿವ್ರಜಪುರವೆಂಬ ಪುರದಿ ಸಂತೋಷದಿಂ |
ದಿರುತಿರ್ದನೈ ಬಹದ್ರಥನೆಂಬವಂ | ಸಿರಿಯೊಳಿಂದ್ರಗೆ ಸಮಾನನೆನಿಸಿ ||10||
ಭಾಮಿನಿ
ಅರಸ ಕೇಳ್ಕಾಶೀಶ್ವರಾತ್ಮಜೆ
ಯರು ಕಲಾವತಿ ಭಾನುಮತಿಯೆಂ
ಬರು ಮಹೀಪಾಲಕಗೆ ರಾಣಿಯರಾಗಿ ರಂಜಿಸಲು ||
ತರಳರಹಿತವ್ಯಥೆಯೊಳೊಂದಿನ |
ಧರಿಸಿ ನಪ ಮೌನಸ್ಥನಾಗಿರೆ |
ಧರಣಿಪನ ನುಡಿಸಿದಳು ಹಿರಿಯವಳಧಿಕ ವಿನಯದಿ ||11||
ರಾಗ ಕೇದಾರಗೌಳ ಅಷ್ಟತಾಳ
ರಮಣ ಕೇಳ್ ನಿತ್ಯದಿ ಶಶಿಯ ನಿಂದಿಪ ನಿನ್ನ |
ಸುಮುಖವಿಂದಿನ ದಿನದಿ ||
ವಿಮುಖವಾಗಿರುವ ಕಾರಣವೇನು ಪೇಳೆನೆ |
ರಮಣಿಗೆಂದನು ಖೇದದಿ ||12||
ಇಂದುವಿಲ್ಲದ ರಾತ್ರಿಯರವಿಂದ ವಿರಹಿತ |
ದಿಂದಿರ್ಪಕೊಳನಂದದಿ |
ನಂದನರಿಲ್ಲದಾತನ ಬಾಳ್ವೆ ಎಂಬುದ |
ರಿಂದ ಚಿಂತಿಪೆ ಮನದಿ ||13||
ಎನಲೆಂದಳರಸ ಕೇಳ್ ದುಃಖಂಗಳೇತಕೆ |
ತನಯರಪ್ಪರೆ ಪೂರ್ವದಿ ||
ಮನುಮಥಾರಿಯ ಪೂಜಿಸಿದ ಫಲಬೇಕೆನೆ |
ವನಿತೆಗೆಂದನು ದುಃಖದಿ ||14||
ಸತಿಯೆ ಕೇಳ್ ಮಕ್ಕಳಿಲ್ಲದೆ ನಾಕವಿಲ್ಲೆಂದು |
ಶ್ರುತಿಮತವೆನ್ನಮೇಲೆ |
ಕ್ಷಿತಿಯ ಪಾಲಿಪರ‌್ಯಾರು ಎನಲೆಂದಳಾಗ ಭೂ ||
ಪತಿಗೆರಡನೆಯ ಬಾಲೆ ||15||
ಅರಸ ಕೇಳ್ ನಿನ್ನಯ ನುಡಿ ಸತ್ಯಗರ್ಭವ |
ಧರಿಸಿ ಬಾಲರ ಪಡೆದು ||
ವರಪುಷ್ಪಯುತವಾದ ಲತೆಯವೋಲ್ಮೆರೆಯವ ||
ತರುಣಿಯ ಪುಣ್ಯವದು ||16||
ಮೊಲೆಯನಿತ್ತಪ್ಪಿ ಮುದ್ದಿಸಿ ತೊಟ್ಟಿಲೊಳಗಿಟ್ಟು |
ಸಲೆ ಜೋಗುಳವ ಪಾಡುತ್ತ ||
ನೆಲೆ ಇಲ್ಲದಾನಂದದಿರ್ಪುದೆಲ್ಲರ್ಗೆ |
ದೊರಕುವುದಿಲ್ಲ ಕಾಂತ ||17||
ಎನಲೆಂದಬಲೆ ಕೇಳ್ ಬಾಲಕರಿಲ್ಲದ |
ಮನೆಯೊಳಗಿಹುದರಿಂದ |
ತೊರೆದು ಸಂಸಾರವ ವನವನ್ನು ಸೇರ್ಪುದೆ |
ಘನಸೌಖ್ಯ ಮನುಜಗೆಂದ ||18||
ಭಾಮಿನಿ
ವನಿತೆಯರಿಗಿಂತೊರೆದು ಸಚಿವರು |
ಘನತವಕದಿಂ ಕರೆಸಿ ನುಡಿದನು |
ವನಕೆ ಪೋಪೆನು ರಾಜ್ಯವನು ನೀ ವಾಳಿ ಎಂದೆನುತ ||
ಅನುಮತಿಯ ನೆರೆಪಡೆದು ಮುನಿಗಳ |
ನನವರತಮಾಶ್ರಯಿಸಿ ಸದ್ಗತಿ |
ಯನು ಪಡೆವೆನೆಂದೆನುತ ಸತಿಯರ ಕೂಡಿ ಪೊರವಂಟ ||19||
ರಾಗ ಸಾಂಗತ್ಯ ರೂಪಕತಾಳ
ಅರಸನೀ ಪರಿಯಿಂದ ವನಕೆಂದು ಪುರದಿಂದ | ಪೊರಮಟ್ಟು ಬರೆ ಮುಂದೆ ಪಥದಿ ||
ವರವಿಶ್ವಾಮಿತ್ರನ ಕಂಡಡಿಗೆರಗಲು | ಪರಸುತ್ತ ಪೇಳ್ದ ಸಂತಸದಿ ||20||
ಜನನಾಥ ಕೇಳ್ ಸತಿಯರು ಸಹ ಚತುರಂಗ | ವನು ಬಿಟ್ಟು ಪಯಣವಾವೆಡೆಗೆ ||
ಎನಗೆ ಪೇಳ್ ನಿನ್ನಯ ಮುಖವ್ಯಾಕೆ ಕುಂದಿರ್ಪು | ದೆನಲೆಂದ ವಂದಿಸ ಮುನಿಗೆ ||21||
ತರಳರಿಲ್ಲದೆ ಮರ್ತ್ಯರಿಹಪರವೆರಡರೊಳ್ | ದೊರೆವುದೆ ಸುಖವದರಿಂದ |
ಪೊರಟೆನುವನಕೆ ಸದ್ಗತಿಯನಾರ್ಜಿಪೆ ನಿಮ್ಮ | ವರ ಸೇವೆಯಿಂದೆನಲೆಂದ ||23||
ಅರಸ ಕೇಳ್ ನಿನ್ನಯ ನುಡಿ ಸತ್ಯಸಂಸಾರ | ತರುವು ಸಂತಾನ ಪುಷ್ಪವನು |
ಹೊರತು ಶೋಭಿಸುವುದಿಲ್ಲ ನಿನ್ನಿಷ್ಟವನು ಶಂಭು | ಕರುಣಿಪನೆನುತ ಕೌಶಿಕನು ||24||
ಜನಪನ ಸಂತೈಸಿ ಪರಮಾತ್ಮ ಪಾದಾಬ್ಜ | ವನು ನೆನೆಯುತ್ತಿರಲಾಗ |
ಇನಿತಾದ ಮಾವಿನ ಪೆಣ್ಣೊಂದು ಬಿದ್ದುದು | ಮುನಿಪನಂಕದೊಳತಿ ಬೇಗ ||25||
ತೆರೆದು ಕಂಗಳನು ಪಣ್ಣನು ಭೂಪಗಿತ್ತೆಂದ | ನೆರೆ ನಿನ್ನ ಮನದಿಷ್ಟವಹುದು |
ಮರೆಯ ಮಾತಲ್ಲ ನಿನ್ನರಸೀಯರ್ಗೀಯೆನೆ | ಎರಗಿದ ನಪತೋಷವೆರೆದು ||26||
ವಾರ್ಧಕ
ಚರಣದೊಳ್ ಬಿದ್ದ ಭೂಪನನಪ್ಪಿ ಗಾಧಿಜಂ |
ಪರಸಿ ಬೀಳ್ಕೊಟ್ಟನುತ್ಸಹದಿಂ ಮಹೀಶ್ವರಂ |
ಪುರಕೈದಿ ಪತ್ನಿಯೋರ್ವಳಿಗೀಯೆ ಭೇದವಂ ಮಾಡಿದಘ ಬರ್ಪುದೆಂದೂ ||
ಭರಿತ ಸಂತೋಷದಿಂ ಸೌಧಪ್ರದೇಶವಂ |
ವಿರಚಿಸುತ ಚೂತಫಲಮಂ ಭಾಗಮಂ ಮಾಡಿ |
ತರುಣಿಯರಿಗಿತ್ತಾ ಪರೀಕ್ಷಿತ ಕುಮಾರ ಕೇಳ್ ಮುಂದಾದ ಕೌತುಕವನೂ || ||27||
ಭಾಮಿನಿ
ಧರಿಸಿದರು ಗರ್ಭವನು ಭೂಮಿಪ |
ನರಸಿಯರು ಸೀಮಂತ ಮೊದಲಹ |
ಪರಮ ಶುಭಕರ್ಮವನು ಮಾಡಿಸಿದನು ಮಹೀಪಾಲ ||
ಇರುತಿರಲು ನವಮಾಸ ತುಂಬಿದು |
ದರಸ ಕೇಳ್ ಸೀಳೆರಡ ಬೆಸನಾ |
ದರು ಕಲಾವತಿ ಭಾನುಮತಿಯರು ಸೂತಿಕಾಗ್ರಹದಿಂ ||28||
ರಾಗ ಭೈರವಿ ಝಂಪೆತಾಳ
ಎರಡು ಸೀಳುದಿಸಿದುದ | ತರುಣಿಯರು ಪರಿಕಿಸುತ |
ಅರಸಗರುಹಲು ಕೇಳಿ | ಭರದಿ ನಡೆತಂದೂ ||29||
ತನುಜನಿರವನು ಕಂಡು | ಘನಖೇದಗೊಳುತೆಂದ |
ಜನರೆಲ್ಲ ನೋಡಿದಿರೆ | ಘನತರಾದ್ಭುತವಾ ||30||
ಮುನಿಪನಿತ್ತನು ಫಲವ | ತನುಜರುದಿಸುವರೆಂದು |
ಘನತೋಷಗೊಂಡಿರ್ದೆ | ಮನದಿ ನಾನಿರುತಾ ||31||
ಜಾತರೂಪವ ಕಂಡು | ಪ್ರೀತಿ ಬಡುವರೆ ಜಗದಿ |
ಜಾತಕಿಗಳಿಂಗಹುದೇ ಬೀತುದಭಿಲಾಷೆ ||32||
ಎನುತ ಚರಜನರಿಂಗೆ | ಜನಪ ನೇಮವನಿತ್ತ |
ತನುಭವನ ಸೀಳ್ಗಳೆರಡನು ಬಿಸುಡಿರೆನುತಾ ||33||
ಕಂದ
ಅರಸನ ನೇಮವ ಚಾರರ್ ಧರಿಸುತ |
ಸೀಳೆರಡಂ ಕೊಂಡೈದಳಲುತ್ತಂ |
ಗೋಪುರದಾಚೆಗೆ ಬಿಸುಡುತ ತಾವ್ |
ತಿರುಗಿ ಪೊಕ್ಕರ್ನಿಜಗ್ರಹಮಂ ಚಿಂತಿಸುತಂ || ||34||
ವಾರ್ಧಕ
ಅರಸ ಕೇಳಾದುದನಿತರೊಳಸ್ತಮಯ ಸಮಯ |
ಮರವಿಂದ ತಲೆ ಮುಗ್ಗಿದವು ಘೂಕ ಸಂಕುಲಂ |
ಪರಿಕಿಸಿದವೆಣ್ದೆಸೆಯನುರಿದುಳಿದ ಕೆಂಡಮನೆ ತರಣಿ ಮಂಡಲವೆಸೆದುದೂ ||
ಧರೆಯನಾವರಿಸಿತು ತಮಸ್ಸಂಘ ಜಾರೆಯರ್ |
ತಿರುಗತೊಡಗಿದರು ತನ್ನೊಳ್ ಪೊಕ್ಕ ಕತ್ತಲೆಯ
ಹರಿಪ ಭಾಸ್ಕರನ ಚಾರಕರೆಂಬವೋಲ್ದೀಪನಿಕರ ಮನೆಮನೆಗೆಸೆದುದೂ ||35||
ರಾಗ ಕೇದಾರಗೌಳ ಝಂಪೆತಾಳ
ಇಂತೆಸವ ಯಾಮಿನಿಯೊಳೂ | ಜನರು ಗತ | ಚಿಂತೆಯಿಂ ಪವಡಿಸಿರಲೂ |
ಅಂತಕನ ಸಹಚರಿಯೊಲೂ | ಮೆರೆದ ಜರೆ | ಸಂತಸದಿ ನಡುವಿರುಳೊಳೂ ||36||
ಹುಡುಕುತ್ತ ಮಾಂಸವನ್ನೂ | ಮಾನಸದಿ | ನುಡಿದಳೀ ದಿನದಿ ನರನೂ ||
ತೊಡಕಿದರೆ ಯನ್ನ ಕೈಗೆ | ಸತ್ವರದಿ | ಪಿಡಿದವನ ಕೊಂದು ಮೇಗೆ ||37||
ಎದೆಯ ಗುಂಡಿಗೆಯ ಮುರಿದೂ | ನುಗ್ಗರಿದು | ಬದಿಯಲುವ ಕರುಳ ತೆಗೆದೂ ||
ಕುದಿಸಿ ಪಾಕವನು ಮಾಡಿ | ಭುಂಜಿಸುವೆ | ಮುದದಿ ಬಂಧುಗಳ ಕರೆದೂ ||38||
ಎನತಸುರೆ ಮುಂದೆ ಬರುತಾ | ಈ ಭೂಪ | ತನುಭವನ ಸೀಳ್ ಕಾಣುತಾ ||
ಮನದೊಳಾಶ್ಚರ್ಯಗೊಳುತಾ | ಸೀಳ್ದವರ್ | ತಿನಲಿಲ್ಲವ್ಯಾಕೆನ್ನುತಾ ||4||
ತುಡುಕುವಾ ಸೀಳೆರಡನೂ | ಸಂಧಿಸಲು | ಮಿಡಿಕೇರಿ ಭೂಪಸುತನೂ ||
ಗುಡುಗು ಜರಿವಂತೊದರಲೂ | ಝೇಂಕಿಸಿತು | ಕಡು ರಭಸವಾ ನಿಶೆಯೊಳೂ ||39||
ವಾರ್ಧಕ
ಜನಮೇಜಯಾಖ್ಯ ಭೂಪಾಲ ನೀ ಲಾಲಿಸೈ |
ಜನರೆಲ್ಲ ನಿದ್ರೆ ತಿಳಿದೆದ್ದೂರ ಬಾಹ್ಯದೊಳ್ |
ಘನಶಬ್ದವೇನೆಂದು ದೀವಿಗೆಯ ಬೆಳಕಿನಿಂ ಬಂದು ಖಳೆಯನ್ನು ಕಂಡೂ ||
ಮನದೊಳಂಜುತ್ತ ಹಿಂಜರಿಯೆ ಸುಪ್ರೇಮದಿಂ |
ದನುಜೆ ಕರೆದೆಂದಳೀ ಬಾಲಕಂ ಮತ್ಸುತಂ |
ಜನಪ ಬರಲೊಡನೀತನಂ ಕೊಡುವೆನೆನೆ ಚಾರರೊರೆಯೆ ನಪನೈತಂದನೂ ||40||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಂದ ಭೂಪಾಲಕನನೀಕ್ಷಿಸು | ತೆಂದಳಸುರೆ ಮಹೀಶ ಕೇಳ್ತವ |
ನಂದನನ ಸೀಳೆರಡನೀಗಾ | ಪೊಂದಿಸಿದೆನೂ ||41||
ಕರೆವುದೀತಗೆ ನನ್ನ ಪೆಸರಲಿ ಜರೆ | ಎನಿಪ ಅಭಿದಾನ ಯನ್ನದು |
ವರಜರಾಸಂಧಾಖ್ಯನಿವ ರಿಪು | ಹರನೆನಿಪನೂ ||42||
ಎನುತ ಬಾಲನ ಕೊಡಲು ಮನ್ನಿಸಿ | ದನುಜೆಯನು ಪುರಕೊಯ್ದು ತನ್ನಯ |
ತನುಜ ಸಹಿತೆಸೆದಿರ್ದ ಮನೆಯೊಳು | ಜನಪ ಮುದದೀ ||43||
ಭಾಮಿನಿ
ಭೂಪ ಕೇಳೈ ಬಳಿಕ ಮಾಗಧ
ಭೂಪ ಯೌವನವಂತನಾಗಿರೆ ಶಿ
ವಾಪತಿಯ ತಪದಿಂದ ಮೆಚ್ಚಿಸಿ ಪಡೆದು ಮೂವರವ |
ದ್ವೀಪ ಸಪ್ತಕದೊಳಗೆ ಮಲೆತ ಮ |
ಹೀಪತಿಗಳನು ತಂದು ಬಂಧಿಸು |
ತಾಪರಾಕ್ರಮಿ ಸುಖದಿ ರಾಜ್ಯವನಾಳತೆಸೆದಿರ್ದ || ||44||
ವಾರ್ಧಕ
ಜನಮೇಜಯಾಖ್ಯ ಕೇಳೈ ಯುಧಿಷ್ಠಿರ ನಪಂ |
ಜನಪ ಕೌರವನಿಂದ ದಾಯಭಾಗಂಗೊಂಡು |
ಅನಿಮಿಷೇಂದ್ರಪ್ರಸ್ಥಕರಸಾಗಿ ರಾಜ್ಯಮಂ ಸಲಹುತಿರೆ ಹರಿಯ ದಯದೀ |
ವಿನಯದಿಂ ಮಯಬಂದು ಪುರವ ಶಂಗರ ಗೈದು |
ಅನಿಲಜಾರ್ಜುನರಿಂಗೆ ಗದೆ ದೇವದತ್ತಮಂ |
ಕೊಟ್ಟು ಪುರಕೈದಲಿತ್ತಲವರೆಡೆಗೆ ನಾರದನೊಂದಿನಂ ಬಂದನೂ ||45||
ಕಂದ
ಸುರಮುನಿ ಬಂದುದ ಕಂಡಾ
ಧರಣಿಪ ಪೀಠವನಿಳಿದನುಜರು ಸಹ | ಮುನಿಯಂ |
ಕರೆತಂದಾಸನವಿತ್ತುಪಚರಿಸಲ್
ಪರಸುತ ನಾರದ ಯಮಜನೊಳೆಂದಂ ||46||
ರಾಗ ಶಂಕರಾಭರಣ ಏಕತಾಳ
ಭೂಮಿಪಾಲ ಕೇಳು ನಿನಗೆ | ಕ್ಷೇಮವೆ ಭೀಮಾದ್ಯರ್ನಿನ್ನ |
ನೇಮದಂತೆ ಇಹರೆ ಸುಖವೆ | ಸೀಮೆಯೊಳೆಲ್ಲಾ ||47||
ಸ್ವಾಮಿ ತಮ್ಮ ದಯದಿ ಸರ್ವ | ಸೀಮೆ ಸುಖದೊಳಿಹುದು ಪಾರ್ಥ |
ಭೀಮ ನಕುಲರೆಲ್ಲ ಎನ್ನ | ನೇಮಕೆಡರಿಲ್ಲ ||48||
ಅರಸುತನದ ನೀತಿಗಳನು | ತರಣಿ ಜಾತಸುತಗೆ ವಿಧಿಯ |
ತರಳ ಸಾಂಗವಾಗಿ ಪೇಳ್ದ | ಹರುಷದಿಂದಲೀ ||49||
ಅರಸ ಮಗುಳೆ ಕೇಳ್ದ ನೀಗ | ತಿರುಗಿದಿರೆಲ್ಲೆಲ್ಲಿ ನಿಮ್ಮ |
ಬರವಿದೆಲ್ಲಿಂದಾದುದೆಂದು | ಕರುಣದಿ ಪೇಳೈ ||50||
ವನಜನಾಭ ರುದ್ರಕಮಲ | ತನುಜಶಕ್ರರೂರ ತೊಳಲಿ |
ಇನಜಪುರವ ಪೊಕ್ಕು ಬಂದೆ | ಜನಪ ಕೇಳೆಂದಾ ||51||
ಮುನಿಪ ಕೇಳೂ ನಮ್ಮ ಪೂರ್ವ | ಜನಪರಾರ ಪುರದೊಳಿರ್ಪ |
ರ್ಜನಕನಾವ ನಗರವಾಸಿ | ಎನಿಸಿರ್ಪನೆಂದ ||52||
ಅನಿಮಿಷೇಶ ಪುರದಿ ಪೂರ್ವ | ಜನಪರಿಹರು ಸುಖದಿ ನಿಮ್ಮ |
ಜನಕ ಯಮನಪುರದಿದುಖ್ಖೀ | ಎನಿಸಿರ್ಪಾನೆಂದಾ ||53||
ಇನಜಪುರದೊಳ್ಯಾಕೆ ವಾಸ | ಜನಕಗಯ್ಯೋ ಸರ್ವಕಷ್ಟ |
ಜನಪರೊಳಾರ್ಪಿರಿದು ಸುಖಿ | ಗಳೆನಗೆ ಪೇಳೆಂದಾ ||54||
ವರಹರಿಶ್ಚಂದ್ರಾಖ್ಯಭೂಪ | ಸುರಪಗಿಂತ ಸುಖದೊಳಿರ್ಪ |
ಸುರರು ಇವನ ಬಹಳ ಸ್ತುತಿಸು | ತ್ತಿರುವರ್ಕೇಳೆಂದಾ ||55||
ಪಿರಿದು ಸೌಖ್ಯವಾ ತ್ರಿಶಂಕು | ತರಳಗೆಮ್ಮಯ್ಯಂಗೆ |
ದುಃಖ ದೊರಕಿತ್ಯಾಕೆ ಪಿತನ ಕಷ್ಟ  | ಹರಿವುದೆಂತೆಂದಾ ||56||
ವಾರ್ಧಕ
ಈ ತೆರದೊಳಾ ಭೂಪ ಬೆಸಗೊಳಲ್ ಪ್ರೇಮದಿಂ
ದಾ ತಾಪಸೋತ್ತಮಂ ಪೇಳ್ದನೆಲೆ ರಾಯ ಕೇಳ್
ಆ ತರಣಿವಂಶಜರ ರಾಜಸೂಯಾಧ್ವರದಿ ಪಿರಿದು ಸೌಖ್ಯವ ಪಡೆದನೂ ||
ಭೂತಳಾಧಿಪ ಪಾಂಡುವಿನ ಕುಷ್ಠರೋಗದಿಂ |
ಪ್ರೇತಪುರಮಾದುದಾ ಮಹಾಯಜ್ಞಮಂ |
ನೀ ತಳುವದೆಸೆಗೆ ನಿಮ್ಮಯ್ಯಗಾತನವೊಲ್ ಘನಸೌಖ್ಯವಹುದೆಂದನೂ ||57||
ವಚನ
ಈ ರೀತಿಯಿಂದಾ ನಾರದನು ಹೇಳಿಹೋಗಲು ಧರ್ಮ ತನ್ನ ಸಹಚರರೊಡನೆ ಇಂತೆಂದ –
ರಾಗ ನೀಲಾಂಬರಿ ಆದಿತಾಳ
ಅನುಜರಾಲಿಸಿದಿರೆ ಪಾಂಡು | ಜನಪ ಯಮನ ಪುರದೀ |
ಘನದುಃಖದಿಂದಿರ್ಪನೆಂದು | ಮುನಿಪ ಪೇಳ್ದ ಭರದೀ ||58||
ಅರಸರಲ್ಲಿ ಧರ್ಮಸುತಗೆ | ಸರಿ ಇಲ್ಲೆಂದು ಜನರು |
ಒರೆವರಯ್ಯ ಇಂತು ನವೆಯು | ತಿರಲು ನಗರೆ ಸುರರೂ ||59||
ರಾಜಸೂಯವನ್ನು ಮಾಡೆ | ರಾಜಿಪೇಂದ್ರಪುರದೀ |
ತೇಜಸ್ವಿಯಾಗಿರುವನಂತೆ | ರಾಜಪಾಂಡು ಮುದದೀ ||60||
ಮನದೊಳಗದಕೆ ಮಖವ ಮಾಳ್ಪೆ | ನೆನುತ ಸಂಕಲ್ಪವನೂ ||
ಅನುಕರಿಸಿದೆ ನಿಮ್ಮ ಮತವೇ | ನೆನಲು ನುಡಿದ ನರನೂ ||61||
ಭಾಮಿನಿ
ಕಾಲನಂದನ ಕೇಳ್‌ಧರಿತ್ರೀ
ಪಾಲರೆಲ್ಲರ ಸದೆದು ಮಾಡುವ
ಶೀಲಮಖವಿದು ನಮ್ಮ ಮತದಿಂದೆಸಗೆ ನೆರೆದಪುದೇ ||
ನೀಲಕಂಧರಮಿತ್ತಮುನಿಕುಲ
ಪಾಲ ವರಗೋಪಾಲ ಲಕ್ಷ್ಮೀ
ಲೋಲನಿದಕನುಕೂಲನಾದರೆ ಮಖವತೊಡಗೆಂದಾ ||62||
ವಾರ್ಧಕ
ನರನೆಂದ ವಾಕ್ಯವಂ ಕೇಳ್ದು ಸಂತೋಷವಂ
ಭರಿಸುತ್ತ ನಪನಿಂದ್ರ ಸೇನಂಗೆ ನೇಮವಂ |
ಕರುಣಿಸಿದನಚ್ಚುತನ ಪುರಕೈದಿ ಒಡಗೊಂಡು ಬಾ ಎನುತವಂ ಮುದದೊಳು ||
ವರರಥಾರೂಢನಾಗತಿವೇಗದಿಂ ಬಂದು |
ಹರಿಯ ಪುರವಂ ಪೊಕ್ಕು ಸಭೆಗೆ ನಡೆತಂದು ಮುರ |
ಹರನೋಲಗಂಗೊಂಡಿರಲ್ ಕಾಲ್ಗೆರಗೆ ಬಂದ ಹದನವಂ ಕೇಳ್ದ ಬಳಿಕಿತೆಂದನು ||63||
ರಾಗ ಮುಖಾರಿ ಆದಿತಾಳ
ಕೇಳು ಕೇಳಯ್ಯ ಪೇಳ್ವ ಮಾತಾ | ವಸುದೇವ ಜಾತಾ |
ಕೇಳು ಕೇಳಯ್ಯ ಪೇಳ್ವ ಮಾತಾ ||ಪಲ್ಲವಿ||
ಸುರತಾಪಸೇಂದ್ರ ನಿನ್ನೆ ಬಂದು | ಪೇಳಿದ ಪಾಂಡು | ಧರಣೀಶಗಿಲ್ಲ ನಾಕವೆಂದೂ ||
ಅರಸನದಕೆ ಮನ ಮರುಗಿಯೆ ರಾಜ | ಧ್ವರಮನೆಸಗೆ ನಿಮ್ಮನುಮತಿಯರಿಯಲು |
ಕರೆತಹುದೆಂದೆನುತಟ್ಟಿದನೆನ್ನನು | ಹರುಷದಿ ನೀ ಬಿಜಯಂಗೈ ಎಂದನು ||64||
ಕಂದ
ಅನ್ನೆಗಂ ಮಾಗಧನ ಸೆರೆಯೊಳ್
ಬನ್ನಂಬಡುತಿಹ ನಪರಟ್ಟಿದ ದೂತಂ ತಾ ||
ಪನ್ನಗಶಯನನ ಪಾದದ
ಸನ್ನಿಧಿಗೈದುತಾ ಬಿನ್ನಯಿಸಿದ ಬಂದುದನೂ ||65||
ರಾಗ ಸಾರಂಗ ಅಷ್ಟತಾಳ
ಮುರವೈರಿ ಲಾಲಿಸಯ್ಯ | ಕಪಾಕರ | ನರಕಮರ್ದನ ಮಾಪ್ರಿಯ |
ಧರಣೀಶ ಮಗಧನ ಸೆರೆಮನೆಯೊಳಗಿರ್ದ
ಅರಸರ ಹುಯ್ಯಲನು || ನಾ ಪೇಳ್ವೆನೂ ||66||
ಸಮರದೊಳಗೆ ತಮ್ಮನೂ | ಬಂಧಿಸಿ | ತಂದಾ ಕುಮತಿ ಜರಾಸಂಧನೂ |
ರಮೆಯ ವಲ್ಲಭನೆ ಕೇಳ್ ಸೆರೆಯೊಳಗಿಟ್ಟಿಹ |
ಮಮತೆಯಿಂದ ಬಿಡಿಪರನ್ನೂ || ಕಾಣೆವು ನಾವು ||67||
ಧರೆಯ ಭಾರವನಿಳುಹೇ | ಭಕ್ತೌಘನ | ಕರುಣದಿಂದಲಿ ಪೊರೆಯೇ |
ಹರಿಯೇ ಮಾನವನಾಗಿ ಜನಿಸಿರ್ಪನೆಂಬುದ |
ಸುರಮುನಿ ನಾರದನೂ || ಹೇಳಿದನೂ ||68||
ಅದರಿಂದವೆಲ್ಲರೀಗಾ | ವಂದಿಸುವೆವು | ಸದೆದು ಮಾಗಧನ ಬೇಗಾ ||
ಉದಧಿಶಯನನೆ ನಮ್ಮ ಬಂಧನವನು ನೀನೆ
ಮುದದಿಂದ ಬಿಡಿಸೆಂದರು || ಭೂಮಿಪರೂ ||69||
ಕಂದ
ಅರಸರ ದೂತನ ಮಾತಂ
ಮುರಹರ ಕೇಳುತ ಸದ್ಯದಿ ನಿಮ್ಮಯ ಸೆರೆಯಂ ||
ಬಿಡಿಸುವೆನೆನ್ನುತ ಯದುಕುಲ |
ವರನುಸುರಿದನೆಂ ದೊರೆಯೆನ್ನುತ ಕಳುಹಿಸಿದಂ ||70||
ರಾಗ ಕಾಂಭೋಜಿ ಝಂಪೆತಾಳ
ಇಂತೆಂದು ಹೇಳುತ್ತಲಾ ಮುರವೈರಿ | ಕುಂತಿಯಣುಗರ ದೂತಗಂದು |
ಸಂತಸದಿ ಕರೆದೆಂದ ನಾಳೆ ಪೋಗುವುದೀಗ | ನೀ ತೆರಳು ಮಮ ಸದನಕಿಂದು ||71||
ಕರೆದು ಬಲಭದ್ರ ಮುಖ್ಯರಿಗೆಂದ ನಾ ನಾಳೆ | ತೆರಳುವೆನು ಪಾಂಡವರ ಬಳಿಗೆ ||
ಪುರವ ಚೆನ್ನಾಗಿ ಕಾದಿಹುದೆಂದು ಬೀಳ್ಕೊಟ್ಟು | ಸರ್ವರನು ತಂತಮ್ಮ ಮನೆಗೆ ||72||
ರಾಗ ದ್ವಿಜಾವಂತಿ ಝಂಪೆತಾಳ
ಮನೆಗೆ ಸರ್ವರನಿಂತು ಕಳುಹಿ ಮಾಧವನೂ |
ವನಿತೆ ಸತ್ರಾಜಿತನಸುತೆಯ ಭವನವನೂ ||
ಘನವೇಗ ಪೊಕ್ಕಳವನೆರಸಿ ಮಂಚದೊಳು |
ವಿನಯದಿಂದಲೆ ಕುಳಿತು ನುಡಿದ ದೇವಿಯೊಳೂ ||73||
ತರುಣಿ ಕೇಳ್ ಧರ್ಮಸುತ ರಾಜಸೂಯವನು |
ವಿರಚಿಪಡೆ ಕರಸಿರ್ಪ ಪೋಗಬೇಕಾನು |
ಧರಣಿಪತಿ ಮಾಗಧನ ಸೆರೆಮನೆಯೊಳಗೇ |
ಇರುವ ಭೂಪರ ದೂರು ಬಂದಿಹುದು ನಮಗೇ ||74||
ಎನಲೆಂದಳರಸ ಕೇಳ್ ತನಗಿಲ್ಲದಿರುವಾ |
ಬಿನುಗು ದೇವತೆ ಪರರಿಗೀಯುವದೆ ವರವಾ |
ಎನುವ ಗಾದೆಯನೊಂದ ಕಂಡೆನಿಂದಾನು |
ಜನಪ ಮಾಗಧಗಂಜಿ ಊರ ಬಿಡೆ ನೀನೂ ||75||
ಘನದೈವ ನೀನೆಂದು ಮರುಳಾಗಿ ನಪರೂ |
ನಿನಗೆ ದೂರಿದರವರು ಎಂತುಪಾರಹರೋ ||
ಜನಪರರಿಯರು ನಿನ್ನ ಮಹಿಮೆಗಳೆನಗೆ |
ಮನನವಾಗಿಹುದೆಂದು ನುಡಿದಳ್ ವಲ್ಲಭಗೆ ||76||
ಅರಸಿ ಲಾಲಿಸು ನಿನ್ನ ಹಾಸ್ಯವಂತಿರಲಿ |
ಮರುತನಂದನನಿಂದ ಅವನ ಯುದ್ಧದಲಿ ||
ತರಿಸಿ ಕಾರದೊಳಿರ್ದ ಧರಣಿಪಾಲರನೂ |
ಪೊರೆದು ಪಾಂಡವರ ಮಖವನ್ನು ಸಾಗಿಪೆನೂ ||77||
ಭಾಮಿನಿ
ವನಿತೆಗಿಂತೊರೆದಚ್ಚುತನು ಮರು |
ದಿನದೊಳಾ ಪಾಂಡವರ ನಗರಕೆ |
ಘನತವಕದಿಂ ಬಂದನೆಂತೋ ಭಜಿಪರೊಳು ಮಮತೇ ||
ಇನಜಸುತಗಿದನೈದೆ ಚಾರಕ |
ಜನರೊರೆಯೆ ಸಂತೋಷದಿಂ ತ |
ನ್ನನುಜ ಬಾಂಧವ ಜನರು ಸಹಿತಿದಿರಾಗಿ ನಡೆತಂದಾ || ||78||
ವಾರ್ಧಕ
ಕಮಲದಳನೇತ್ರನಂ ಜಲಜನಿಭಗಾತ್ರನಂ |
ಸಮಬಾಣತಾತನಂ ಮೂರ್ಲೋಕತಾತನಂ |
ತಮದೈತ್ಯ ವಿಧ್ವಂಸನಂ ಪರಮಹಂಸನಂ ಲಕ್ಷ್ಮೀಮನೋಹರನನೂ |
ಕಮಲದಳಮಿತ್ರನಂ ಕಮಲನಿಭವಕ್ತ್ರನಂ |
ಕಮಲಚರಣರೂಪನಂ ಕುಮತಿ ಹತ್ತಾಪನಂ |
ಅಮರೇಂದ್ರ ಪಾಲನಂ ದೈತ್ಯಕುಲಕಾಲನಂ ಭೂಪನಿದಿರೋಳ್ಕಂಡನೂ || ||79||
ರಾಗ ಸಾರಂಗ ಅಷ್ಟತಾಳ
ಇದಿರಾಗಿ ಬರುವ ಮಾಧವನನ್ನು | ಕಂಡು | ಮುದದಿಂದ ಧರ್ಮಕುಮಾರನೂ ||
ಅಧಿಕ ಭಕ್ತಿಯಲಿ ವಂದಿಸೆ ಕಂಡು | ಬಂದು | ಮಧುವೈರಿ ತಕ್ಕವಿಸಿದನಂದೂ ||80||
ಚರಣಕ್ಕೆ ಮಣಿದ ಭೀಮಾದ್ಯರಾ | ಅಪ್ಪಿ | ಮುರವೈರಿ ಬಳಿಕ ಭಾವಂದಿರಾ |
ಕರವ ಪಿಡಿದು ಪೊಕ್ಕ ಸಭೆಯನ್ನು | ದಿವ್ಯ ಹರಿಪೀಠದಲಿ ಕುಳಿತೆಂದನೂ ||81||
ಧರಣೀಶ ಕೇಳಿಂದು ನಮ್ಮನೂ | ನೀನು | ಕರಸಿದ ಮೂಲಕಾರಣವೇನು ||
ಕುರುಸೇನೆಯಲಿ ದಾನವರೊಳು | ಭೀತಿ | ದೊರಕಿತೆ ಎನಲೆಂದ ಹರಿಯೊಳೂ ||82||
ನೀ ತಿಳಿಯದ ಮರ್ತ್ಯನಂತಿದೂ | ಕೇಳ್ವು | ದ್ಯಾತಕೆ ನಾರದಮುನಿ ಬಂದೂ ||
ತಾತಗೆ ದಿವದೊಳಿಂಬಿಲ್ಲೆಂದೂ | ಪೇಳ್ದ | ಭೂತಳಾಧಿಪಯಾಗ ಗೈ ಎಂದೂ ||83||
ಮನದೊಳದಕೆ ರಾಜಸೂಯವ | ಮಾಳ್ಪ | ನೆನುತ ಮಾಡಿದೆನು ಸಂಕಲ್ಪವ |
ಎನಗೆ ನಿಮ್ಮಭಿಮತದಂದವ | ಪೇಳಿ | ಎನಲೆಂದನಾಗ ರಮಾಧವ ||84||
ರಾಗ ಕಲ್ಯಾಣಿ ಅಷ್ಟತಾಳ
ವನಜಾರಿ ಕುಲರತ್ನ ಕೇಳೂ | ದೇವ | ಮುನಿಪ ನಾರದನ ಮಾತಿನೊಳೂ ||
ಮನುಜೇಶಯಾಗವ ಮಾಡುವೆನೆನೆ ಸರ್ವ |
ಜನಪರೊಪ್ಪುವರಲ್ಲ ನಿನಗ್ಯಾಕೆ ಮಖದಾಸೆ ||85||
ಪರರ ಮಾತಂತಿರಲಿಂದೂ | ನಿಮ್ಮ | ವರು ನಿಮ್ಮ ಸಿರಿಯನ್ನೆ ಕಂಡೂ ||
ಹರುಷಗೊಂಬರೆ ಮಾಗಧನ ಮನೆಯೊಳಗತ್ತ |
ದುರುಳ ಕಂಸನ ಕೆಟ್ಟ ಪರಿವಾರವಿರ್ಪುದು ||86||
ವೀರ ಮಾಗಧ ಶಿಶುಪಾಲಾ | ಮತ್ತೆ | ಧಾರುಣಿಪುತ್ರನ ಬಾಲಾ ||
ಘೋರವಿಕ್ರಮಸಾಲ್ವ ಮುಂತಾದ ಭೂಮಿಪ |
ಪರಿವಾರ ಯಜ್ಞಕ್ಕೆ ಮುನಿಯದಿರ್ಪರೆ ಪೇಳು ||87||
ವಿಗಡರಾದೆಲ್ಲರಸರೊಳು | ಚೈದ್ಯ | ಮಗಧರೀರ್ವರೆ ಸಾಹಸಿಗಳು ||
ಪಗೆಗಳಿಬ್ಬರೆ ನಮ್ಮ ಮಖಕೆ ಮಿಕ್ಕವರೆಲ್ಲ |
ಹಗರಣ ಮಾಡಿದರಂಜಿಕೆ ನಮಗಿಲ್ಲಾ ||88||
ಅವರಿಬ್ಬರೊಳಗೆ ಮಾಗಧನೂ | ವೀರ | ನವನ ಗೆಲ್ಲುವ ಸಾಹಸಿಗಳನು ||
ಅವನಿಯೊಳ್ ನಾ ಕಾಣೆ ಮಧುರೆಯ ಬಿಟ್ಟು ನಾ |
ವವನ ಭೀತಿಯೊಳ್ ಗೈದೆವಬ್ಧಿಯೊಳ್‌ಭವನವಾ ||89||
ಕೊಂದೆವು ನಾವು ಕಂಸನನೂ | ಆತ | ನಿಂದುಮುಖಿಯರು ಹುಯ್ಯಲನೂ ||
ತಂದೆಗೊರೆಯೆ ಮಧುರೆಯ ಮೇಲೆ ದಂಡೆತ್ತಿ |
ಬಂದೆಮ್ಮ ಗೆಲ್ದನು ಹದಿನೆಂಟನೆ ಬಾರಿ ||90||
ಅನುಚರರ್‌ನಾವ್ ನಿಮಗೆಂದೂ | ಆತ | ಮುನಿಯದೆ ಬಿಡನವನಿಂದೂ ||
ಇನಜನ ಪುರವನಿತ್ತನಕ ಸಾಗದು ಯಜ್ಞ |
ಘನಸಾಹಸಿಗಳ ಕಾಣೆನು ನಮ್ಮಲ್ಲೀ ||91||
ಭಾಮಿನಿ
ಇನಿತು ಘನವೇ ಕೃಷ್ಣಯಾಗಕೆ |
ಜನಪರುಪಟಳ ನಿನ್ನ ಕೈಯ್ಯಲೀ |
ದನುಜರಗಣಿತ ಮಡಿದರೀ ಮಾಗಧ ನಪಾಲಕರೂ |
ನಿನಗೆ ಮಣಿಯರೆ ಶಿವ ಮಹಾದೇ |
ವೆನಗೆ ನಪಮಖದಾಸೆ ಯಾಕೆನೆ |
ಇನಜಸುತನಡಿದಾವರೆಗೆ ಮಣಿದೆಂದನಾ ಭೀಮ ||92||
ರಾಗ ಮಾರವಿ ಏಕತಾಳ
ಪೊಡವಿಪ ಕೇಳ್ತವ ಸಂಕಲ್ಪಂಗಳ | ಕೆಡಿಸುವರಾರ್ಜಗದೀ |
ಕೊಡು ನೇಮವ ನಿನಗಹಿತನ ಮಗಧನ | ಕೆಡಹುವನೀಕ್ಷಣದೀ ||93||
ನರಹರಿ ಪಾದಾಂಬುಜ ದಯ ನಿನ್ನಲಿ | ಪಿರಿದಾಗಿರಲಿಂದೂ ||
ಧರಣೀಶರು ಮುನಿದೆಸಗುವರೇಂ ಮುರ | ಹರ ನಸುನಗುತಂದು ||94||
ಉಸುರಿದನೆಲೆ ಮರುತನ ಕೇಳ್ಮಾಗಧ | ವಸುಧೇಶನ ನೀನೂ |
ಅಸುಗೊಂಡರೆ ಮಿಕ್ಕವರಾರ್ಗೆಲ್ಲುವ | ರುಸುರೆನೆ ಫಲುಗುಣನೂ ||95||
ಒರೆದನು ಮಾಧವ ಕೇಳ್ತವ ದಯವಿರೆ | ತರಿದುಳಿದರಸರನೂ |
ನೆರಪುವೆ ವಿತ್ತವನಧ್ವರಕೆಂದನು | ತಿರುಗಿ ಮುರಾಂತಕನೂ ||96||
ನುಡಿದನು ಧರ್ಮಜ ಲಾಲಿಸು ಮಾಗಧ | ರೊಡೆಯಗೆ ಪವನಜಗೇ |
ಪಡಿಯಪ್ಪುದು ಬಲಗೆಲ್ಲುವನಾತನ | ಕೊಡು ವೀಳ್ಯವನಿವಗೆ ||97||
ಬಹುಜಗ ಭೂಮಿಪರಾತನ | ಕಾರದೊಳಿಹರವರೆಲ್ಲರನೂ ||
ವಹಿಲದಿ ಬಿಡಿಸಲು ಕರಸಹ ಯಜ್ಞಕೆ | ಬಹರೆನೆ ಧರ್ಮಜನೂ ||98||
ಭಾಮಿನಿ
ಕನಕಪಾತ್ರೆಯೊಳಿತ್ತು ವೀಳ್ಯವ |
ನನಿಲಜಗೆ ಹರಿದಯದಿ ಮಾಗಧ |
ಜನಪನನು ಜೈಸೆನುತ ಮಧುಸೂದನನ ಹಸ್ತದಲಿ ||
ಅನುಜರನು ಕೊಟ್ಟೆಮ್ಮ ರಕ್ಷಿಪು |
ದೆನುತ ಸೇನೆಯ ನೆರಪಿ ಮುರಮ |
ರ್ದನಗೆ ಸೇನಾಧಿಪತ್ಯವಗಟ್ಟಿ ಬೀಳ್ಗೊಟ್ಟಾ ||99||
ಭೂಪ ಕೇಳೈ ಬಳಿಕ ಮಾಗಧ |
ಭೂಪ ಯೌವನವಂತನಾಗಿ ಶಿ |
ವಾಪತಿಯ ತಪದಿಂದ ಮೆಚ್ಚಿಸಿ ಪಡೆದು ಮೂವರವಾ ||
ದ್ವೀಪಸಪ್ತಕದೊಳಗೆ ಮಲೆತ ಮ |
ಹೀಪತಿಗಳನು ತಂದು ಬಂಧಿಸಿ |
ಆ ಪರಾಕ್ರಮಿ ಸುಖದಿ ರಾಜ್ಯವನಾಳುತೆಸೆದಿರ್ದಾ ||100||
ಕಾಲಜಾತನ ಬೀಳುಗೊಂಡಾ |
ಕಾಲನೇಮಿ ವಿರೋಧಿ ಬಲ ಸಹ |
ಭಾಲಲೋಚನ ವರದಿ ಬಲ್ಲಿದ ಮಾಗಧೇಶ್ವರನಾ ||
ಶೀಲರಾಜ್ಯವ ಪೊಕ್ಕು ಸೇನಾ
ಜಾಲವನು ಪಿಂದುಳಿದ ಮಗಧನ |
ಮೂಲಬಲವೆಂದೆನಿಪ ಭೇರಿಗಳಿರುವ ಗಿರಿಗಡರ್ದಾ ||101||
ರಾಗ ಶಂಕರಾಭರಣ ತ್ರಿವುಡೆತಾಳ
ಅರಸ ಕೇಳ್ ಹರಿ ಪಾರ್ಥಭೀಮರು | ಗಿರಿಯನೇರುತ್ತಿದಿರಲಿ |
ಅರಿಭಯಂಕರ ಭೇರಿಗಳು ಮೂ | ರಿರಲುಕಂಡರು ಸನಹದೀ ||102||
ಅದ ನಿರೀಕ್ಷಿಸಿ ಪಾರ್ಥ ಕೇಳಿದ | ಮದನಪಿತ ಕೇಳಿವುಗಳೂ ||
ಅದುಭುತದ ದುಂದುಭಿಗಳೆಂತಿವ | ಗೊದಗಿದವು ಪೇಳೆಂದನೂ ||103||
ಹರಿ ನುಡಿದ ನರಕೇಳು ಪೂರ್ವದಿ | ಕೊರಳು ಮೂರರ ಮಾಷನೂ ||
ಸುರರ ಬಾಧಿಸಲವನ ಮರ್ದಿಸೆ | ಪರಮ ಶಿವನೈತಂದನೂ ||104||
ಶೂಲದಿಂದಾ ಖಳನ ಕಂಠದ | ನಾಳವನು ಕತ್ತರಿಸಲೂ ||
ಕಾಳನಂದದೊಳವನನುಜ ವಷ | ಶೂಲಧರಗಿದಿರಾಗಲು ||105||
ಮೆಟ್ಟಿ ಚರ್ಮವ ಸೀಳಿಯವನೊಡ | ಹುಟ್ಟಿದನ ಮುಕ್ಕೊರಳೊಳೂ ||
ಕಟ್ಟಿ ಭೇರಿಯ ಮಾಡಿ ಪರಶಿವ | ತಟ್ಟಿದನು ಸಂಭ್ರಮದೊಳೂ ||106||
ಭಾಮಿನಿ
ಎಲೆ ಧನಂಜಯ ಕೇಳು ರುದ್ರನ |
ವಲಿಸಿ ಮಾಗಧ ಪಡೆದನಾತಗೆ |
ಮಲೆತ ವೈರಗಳದರ ಶಬ್ದವ ಕೇಳಲೋಡುವರು ||
ಗೆಲಿದನವನದರಿಂದ ರಿಪುಗಳ |
ನೆೆಲಕಿದರ ಬಡಿದಿಡುವದನ್ನಕ |
ಸಲೆ ಭಯಂಕರದಾಗದಪಜಯವಾಗದವಗೆಂದಾ ||107||
ಹರಿಯ ಮಾತನು ಕೇಳಿ ಫಲುಗುಣ |
ಮರುತಜರು ಭೇರಿಗಳ ಬಡಿದೆಳೆ |
ಗೊರಗಿಸಿದರಾಧ್ವನಿಗೆ ನಡುಗಿತು ಲೋಕ ಮಾಗಧನಾ ||
ಕರಣ ಕಳವಳಿಸಿದುದು ತೋರಿತು |
ಪುರದಿ ಬಹಳುತ್ಪಾತ ವಿಪ್ರರ |
ಕರೆಸಿ ಬೆಸಗೊಳೆ ಮಾಡು ಶಾಂತಿಯನೆಂದರವನಿಪಗೇ ||108||
ರಾಗ ಭೈರವಿ ಏಕತಾಳ
ಬುಧಜನರಿಂತೆನೆ ಕೇಳ್ದು | ಮಾ | ಗಧನುರೆ ಮುದವನು ತಾಳ್ದು ||
ವಿಧಿಸುವೆ ಘನಶಾಂತಿಯನೂ | ಬಹು | ದುದಯದೊಳೆನುತೆಲ್ಲರನೂ ||109||
ಗ್ರಹ ಕಟ್ಟಿದ ನಿಶಿ ಕಳಿಯೆ | ಆ | ಮಿಹಿರನು ಮುದದಿಂ ಸುಳಿಯೇ ||
ವಹಿಲದಿ ಸಭೆಯೊಳು ನಪನೂ | ತಾ | ಬಹುಜನ ಸಹಿತೊಪ್ಪಿದನೂ ||110||
ಹರಿಭೀಮಾರ್ಜುನರಿತ್ತಾ | ನಿಜ ಪರಿವಾರವನಗಲುತ್ತಾ ||
ಧರೆಯಮರರ ವೇಷವನೂ | ಮೂ | ವರು ಧರಿಸುತ ಬರೆ ಮಾಗಧನೂ ||111||
ಪರಿಜನ ಸಹಿತೊಪ್ಪಿರುವಾ | ಸಭೆ | ಗುರವಣಿಸಲು ನಡೆತರುವ ||
ಧರೆಯಮರರ ಕಂಡೆದ್ದೂ | ನೆರೆ | ಧರಿಣಿಪ ವಂದನೆಗೈದು ||112||
ನಸುನಗುತಿವರ್ಗಳ ಶುಭವಾ | ತಾ | ಬೆಸಗೊಂಡೀಕ್ಷಿಸುತಿರವಾ ||
ವಸುಧಾಮರರಲ್ಲೆಂದೂ | ಚಿಂ | ತಿಸಿದನು ಮನದೊಳಗಂದೂ ||113||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹರಹರೇನಾಶ್ಚರ್ಯವೀ ಮೂ | ವರು ಧರಾಮರರಲ್ಲವೆಮ್ಮೊಳು ||
ಧುರವ ಬಯಸಿಯೆ ಬಂದ ಭೂಪರು | ಪರಿಕಿಸುವಡೇ ||114||
ಈಗ ಮಿಡುಕುಳ್ಳವರು ಮಹಿಯಲಿ | ನಾಗಪುರದರಸುಗಳು ನಮ್ಮವ ||
ರಾಗಿಹರು ಖಳನಲ್ಲ ಧರ್ಮಜ | ಮೇಗೆ ಜಗದೀ ||115||
ಸಾಗರೋಪಾಂತದ ನರೇಂದ್ರರು | ಭೋಗಿಸಿದ ಮುತ್ತುಗಳು ಭಾವಿಸ ||
ಲೀ ಗಯಾಳರ ಬರವಿಚಿತ್ರವಿ | ದೀಗಳೆಂದಾ ||116||
ಯಾದವರು ಹಿಂದೆಮ್ಮೊಡನೆ ಹಗೆ | ಯಾದವರು ಮತ್ತವರೊಳಗೆ ತುರು |
ಗಾವವನ ಮಾತೇನು ಮಿಕ್ಕಿನ | ಭೂಮಿಪರೊಳೂ ||117||
ಎನಗೆ ಮಲೆತವರಾರು ಎಂದಾ | ಜನಪ ಯೋಚಿಸಿ ಬಳಿಕ ಕಷ್ಣಾ |
ರ್ಜುನ ವಕೋದರರುಗಳ ಕೇಳ್ದನು | ವಿನಯದಿಂದಾ ||118||
ರಾಗ ಕೇದಾರಗೌಳ ಅಷ್ಟತಾಳ
ಧರಣಿಯಮರ ವೇಷದಿಂದ ನೀವೇಕೆನ್ನ | ಪುರಕೆ ಬಂದಿರಿಯದನೂ
ತ್ವರಿತದೊಳುಸುರಿ ಸತ್ಪುರುಷರಾದವರಿಗೆ | ತರವೇ ಕಪಟವೆಂದನೂ ||119||
ಜನಪರು ಕಪಟದೊಳಲ್ಲದೆ ರಿಪುಗಳ | ಮನೆಯನ್ನು ಪೊಗುವರೇನೊ |
ಮನುಜೇಶ ರಿಪುಸಂಗರಕಾಗಿ ಬಂದೆವೆಂ | ದನು ದೈತ್ಯ ಕುಲನಾಶನೂ | ||120||
ಶಿವಶಿವ ನಿಮಗೆ ನಾವ್ ರಿಪುಗಳೆ ನಮ್ಮಯ | ಭವನ ವೈರಿಯ ಗಹವೇ ||
ನಿಮಗೆಮಗೇನು ಕಾರಣ ವೈರಬಂತೆನೆ | ದಿವಿಜ ವಂದಿತನವಗೇ ||121||
ನುಡಿದನು ಹಲವರಿಳಾಧಿಪರನು ನೀನು | ಕೂಡಿರ್ಪೆ ಕಾರದೊಳು ||
ಬಿಡು ಭಂಡತನ ಬೇಡವರ ಹುಯ್ಯಲ ಕೇಳಿ | ಬಿಡಿಸಲಾವೈತಂದೆವು ||122||
ಆ ನಪಾಲರಿಗೆ ನೀ ಮೊಮ್ಮನೋ ಮಿತ್ರನೋ | ಸೂನುವೋ ಶ್ಯಾಲಕನೋ ||
ನಾನವರನ್ನು ಬಂಧಿಸಲೊಡಲುರಿ ನಿನ | ಗೇನು ಪೇಳೆನಲೆಂದನೂ ||123||
ಮಲೆತವರನು ಕೊಂದು ಮರೆಯ ಹೊಕ್ಕವರನ್ನು | ಸಲಹಿ ದುಷ್ಟಾತ್ಮರನೂ ||
ತಲೆಗೊಂಡಾ ಧರ್ಮವ ನಿಲಿಪುದೆಮ್ಮಯ ಕಾರ್ಯ | ಕೆಲೆಯ ಬೇಡೆನಲೆಂದನು ||124||
ಭಾಮಿನಿ
ಶಿವಶಿವಾ ನೀವ್ ಶಿಕ್ಷರಕ್ಷಾ
ಸವನ ದೀಕ್ಷಿತರೇ ಧರಿತ್ರೀ
ಧವರ ಹುಯ್ಯಲ ಕೇಳಿ ಬಿಡಿಸಲು ಬಂದಿರೇ ಅವರ ||
ಅವನಿಯೊಳಗಾಶ್ಚರ್ಯವಿಂದಿನ |
ದಿವಸ ಕಂಡೆನು ನಿಮ್ಮ ನಿಜವನು |
ವಿವರಿಸಲ್ ಐತಂದ ಭಂಡತನಗಳೇಕೆಂದಾ ||125||
ರಾಗ ಕೇದಾರಗೌಳ ಝಂಪೆತಾಳ
ದಿವಿಜ ವಂದಿತ ದೇವನೂ | ಬಳಿಕೆಂದ | ನವಗೆ ನಾನಸುರಹರನೂ ||
ಪವನಸುತನಿವನೀತನೂ | ಪಾರ್ಥ ಕೊಡು | ನಮಗೊಬ್ಬರೊಳು ಧುರವನೂ ||126||
ಎನಲಚ್ಚುತನ ಮಾತನು | ಕೇಳುತ್ತ | ಜನಪ ಬೆರಗಾಗಿ ತಾನೂ |
ಘನನಗೆಯ ಕಡಲಿನೊಳಗೆ | ಬಿದ್ದೆದ್ದು | ತೊನೆದೆಂದ ತನ್ನವರಿಗೆ ||127||
ಈತನಾರೆಂದರಿಯಿರೈ | ಜಗದಿ ನ | ಮ್ಮಾತನೀತನು ಕಾಣಿರೈ |
ಈತ ಕಂಸಂಗಳಿಯನೂ | ಅದರಿಂದ | ನಮಗೆ ಮೊಮ್ಮಗನಾದನೂ ||128||
ಇವನ ಕುಲವನು ಬಲ್ಲಿರೈ | ನೀವೆಲ್ಲ | ಇವನ ಶೀಲವನರಿಯಿರೈ ||
ಇವನು ಗೋಮಂತ ನಗರದೀ | ಓಡುಳಿದ | ಬವರಗಲಿ ಹಿಂದೆ ಧುರದೀ ||129||
ಎಂದು ತನ್ನವರಿಗೊರೆದು | ಮಗಧ ನಪ | ನಂದು ಘನಶೌರ್ಯವೆರೆದೂ ||
ನಂದ ನಂದನನ ನೋಡಿ | ಜರೆಯುತ್ತ | ಲಿಂತೆಂದ ರೋಷ ತಾಳೀ ||130||
ರಾಗ ಕಾಂಭೋಜಿ ಝಂಪೆತಾಳ
ಎಲವೋ ಗೋಪಾಲಕ ಸಂಗರಕೆ |
ಮಲೆತಲ್ಪರಾದ ಭೂಮಿಪರಾ ||
ತಲೆಗೊಂಡೆನೆಂಬ ಸಾಹಸದಿಂದಲೆನಗಿಂದು |
ಮಲೆತೆ ಶಾಭಾಸು ಮಜವೀರಾ ||131||
ಕರಿಯಮರಿ ಸಿಂಹಗಿದಿರಾಗಿ ಜೀವಿಪುದುಂಟೇ |
ಹುಲಿಯ ಮರಿ ಉರವಣೆಯೆ ಹರಿಣವಾಗುವುದೆ ||
ಸರಿಯೇ ನೀ ಎನಗೆ ಮದಸೊಕ್ಕಿಂದ ಬಂದೆನ್ನ |
ಕೆರಳಿಸಿಯೆ ಕೆಟ್ಟೆ ನೀ ಬರಿದೇ ||132||
ವೀರರಿಂಗಾಭರಣವಾವುದಾತ್ಮಸ್ತುತಿಯೋ |
ಕೂರಲಗಿನಾರ‌್ಭಟೆಯೋ ನೀನು ||
ಭಾರಿ ಬಲನಾದರಂಜದೆ ಯುದ್ಧಕೇಳೆಂದು |
ಮಾರಪಿತ ನಪಗೆ ಪೇಳಿದನೂ ||133||
ದನಗಾಹಿ ಕೇಳ್ ಕಂಸನರಸಿಯರ ದುಃಖಶಿಖಿ |
ಯನು ನಿನ್ನ ರಕ್ತ ತೋಯದಲಿ ||
ನೆನಸಿ ಕಂಸಾದಿಗಳ ಹರಿಬವನು ಗೆಲ್ದು |
ಗೆಳೆತನವನೆಸಗುವೆನು ದನುಜರಲೀ ||134||
ಗೋವಳರು ಮಾನಯುತರಲ್ಲವನ ಮಾತಿರಲಿ |
ನೀವೀರ್ವರೂ ರಾಜಸುತರು ||
ಸಾವ ಬಯಸುವವನೊಡನೆ ಬಂದು ಕೆಟ್ಟಿರಿ ಎಂದ |
ದೇವಪತಿಜಾತ ಭೀಮರೊಳು ||135||
ಬಲಯುಕ್ತರಾದವರು ಗಳಪುವರೆ ಭುಜದಿ ಘನ |
ಬಲವಿರಲು ತೋರಿಸುವುದೆಮಗೆ ||
ಜಲಜಾಕ್ಷ ಗೋವಳಗೆ ನೀನುತ್ತಮನೆ ಎಂದು |
ಫಲುಗುಣನು ಜರೆದ ಖತಿ ಮಿನುಗೆ ||136||
ರಾಗ ಭೈರವಿ ಅಷ್ಟತಾಳ
ನರನೆಂದ ವಾಕ್ಯವನ್ನು | ಕೇಳುತ್ತಲಾ | ಧುರಧೀರ ಮಾಗಧನು |
ಧರಣಿಯ ಕದಲಿಪ ಶಕ್ತ ರಾಮನ ಗೆಲ್ದೆ | ಸರಿಯೇ ಮಿಕ್ಕವರೆಂದನು ||137||
ಮಗಧ ಕೇಳ್ ರಾಮನನು | ಗೆಲ್ದರೆ ಮಿಕ್ಕ | ವಿಗಡ ಭೀಮಾದ್ಯರನ್ನು ||
ಜಗಳದಿ ಜಯಿಸುವ ವೀರನಾದೆಯ ಎಂದು | ನಗಧರ ಗಜರಿದನು  ||138||
ತುರುಗಾಹಿ ಕೇಳೋ ನಾನು | ಗರ್ವದಿ ನಿಮ್ಮ | ಜರೆದು ಫಲಂಗಳೇನು ||
ಇರಿತಕಾನುವ ಸತ್ವವಿರೆ ನಿಲ್ಲಿ ಮೂವರ | ತರುಬುವೆನೊಬ್ಬ ನಾನು ||139||
ದುರುಳ ಕೇಳ್ ಮೂವರನೂ | ಭಂಗಿಪೆನೆಂದು | ಒರಲಿದೆ ಮುದದಿ ನೀನು |
ಇರಲಿ ಆ ಮಾತೆಮ್ಮೊಳೊಬ್ಬನ ಗೆಲ್ದರೆ | ಅರಿವೆ ಸಾಹಸವೆಂದನು ||140||
ಓಟಕ್ಕೆ ವೀರ ನೀನು | ಕೆೀಳ್ ನಿನ್ನ ಕಾ | ದಾಟಕ್ಕೆ ಜಗದಿ ನಾನು ||
ಸಾಟಿಯಿಲ್ಲದರಿಂದ ಇಂದು ನಿನ್ನೊಡನೆ ಹೊ | ಯ್ದಟಕಾನಂಜುವೆನು ||141||
ನರನೀತ ಬಾಲಕನು | ಸಂಗರಕ್ಕೆನ್ನ | ಸರಿಯೊಬ್ಬನೀ ಭೀಮನು |
ಧುರಧೀರನಾಗಾಯುತ ಬಲನೀತಂಗೆ | ಧುರವನಿತ್ತಪೆನೆಂದೆನು ||142||
ಭಾಮಿನಿ
ಇಂತೊರೆದು ಮಾಗಧ ಮಹೀಪತಿ |
ಸಂತಸದಿ ಹರಿ ಭೀಮ ಪಾರ್ಥರ |
ಮುಂತೆ ವಸ್ತ್ರಾಭರಣಗಳ ತಂದಿರಿಸಿ ಸಂಗರಕೆ |
ತಾಂ ತನುವ ಶಂಗರಿಸಿ ಪವನಜ |
ನಂತಿಕಕೆ ನೆರೆಸಾರೆ ಮರುತಜ |
ಕಂತುಪಿತನಡಿಗೆರಗಿ ಅವಗಿದಿರಾಗಿ ನಡೆತಂದ ||143||
ರಾಗ ಭೋಗಷಟ್ಪದಿ ಮಟ್ಟೆತಾಳ
ಧರಣಿಪಾಲ ಕೇಳು ನಿನಗೆ | ಧುರದಿ ಚಾಪ ಬಾಣ ಖಡ್ಗ |
ಪರಶು ಮುಖ್ಯ ಕೈದುವಿನಲಿ ಧುರಪರಿಶ್ರಮ |
ತರುಬು ಯುದ್ಧದೊಳಗೆ ಸತ್ವ | ದಿರವನೋಳ್ಪುದೆಂದು ವಾಯು |
ತರಳ ನುಡಿಯೆ ಮಾಗಧೇಂದ್ರ ನಗುತಲೆಂದನು ||144||
ಮರುತತನಯ ನಮ್ಮ ಧುರವ | ನರಿಯದಿವನ ಮಾತ ಕೇಳಿ |
ಬರಲು ಬಹುದೇ ಮಿತ್ರರಾಗಿ ದುರುಳತನದಲೀ ||
ಕರೆದು ತಂದ ಕೃಷ್ಣನಿರವ | ನರಿಯದಾದಿರಲ್ಲ ನೀವು |
ಕರುಳ ಬಗೆದು ಬಲಿಯ ಕೊಡುವೆ ದುರುಳ ಬಳಗಕೆ ||145||
ಖೂಳ ಕೇಳು ಬರಿದೆ ಶ್ರೀ | ಲೋಲನೊಳು ವಿರೋಧಿತನದಿ |
ಬಾಳಿದವರ ತೋರ್ಪುದೀರೇಳು ಭುವನದಿ ||
ಲೋಲನೇತ್ರ ಕರುಣದಿಂದ | ಪಾಲಿಸುವರ ಕೊಲುವುದುಂಟೆ |
ತಾಳುವವೆ ಪತಂಗ ದೀಪದೊಡನೆ ಸೆಣಸಲೂ ||146||
ಮಾರುತಾತ್ಮ ಭವನೆ ಮೂ | ರಾರು ಬಾರಿ ಧುರಧಿ ಸೋತು |
ದಾರಿದೆಗೆದು ಪುರವಗೈದ ವಾರಿನಿಧಿಯೊಳೂ ||
ಪೋರನೆಂದ ಮಾತ ಕೇಳಿ | ವೀರತನವನರಿಯದೆನ್ನ |
ಹೋರಲೆನುತ ಬಂದಿರಲ್ಲ ಪೋರರೀರ್ವರು ||147||
ಎಲವೋ ಮಗಧ ಕೇಳು ನಿನ್ನ | ಬಲವ ಕೇಳಿ ಬಂದೆವೈಸೆ |
ನಿಲುನಿಲಾದಡೆನುತ ಭೀಮ ಮುಳಿದು ತಿವಿದನು ||
ಅನಿಲಜಾತ ಕೇಳು ಜಗದೊ | ಳೆನಗೆ ನಿನಗೆ ಸಮಬಲಂಗ |
ಳೆನುತ ಜನರು ಪೇಳ್ವರದುವೆ ಹುಸಿಯೋ ಸತ್ಯವೋ |
ಎನುವದಿಂದು ಕಾಣಬೇಕು | ಧನುಶರಾದಿಕೈದುವ್ಯಾಕೆ |
ಘನನಿಯುದ್ಧಕಾನೆನುತ್ತ ಮಲೆತ ಭೀಮಗೆ ||148||
ಬಳಿಕರೋರ್ವರೋರ್ವರನ್ನು | ಹಳಿದು ಕೊಳುತ ಕಾದುತಿರ್ದ |
ರುಳಿದರೆಲ್ಲಿವರ ಧುರವ ನೋಡುತಿರ್ದರು ||
ಸುಳಿದ ಸಿಡಿಲ ಶಬ್ದವನ್ನು | ಪಳಿದು ಭದ್ರಮುಷ್ಟಿಘಾತ |
ವಳಿಯದಧಟೆ ಸುತಸುರಾಳಿ ಪೊಗಳ್ದುದುಭಯರ ||149||
ಭಾಮಿನಿ
ಈ ತೆರದಿ ಹದಿನಾಲ್ಕು ದಿನ ಭೂ |
ನಾಥ ಭೀಮರು ಬಿಡದೆ ಹಳಚಲು |
ಧಾತುಗೆಟ್ಟನು ಮಗಧನದನಸುರಾಂತಕನು ತಿಳಿದು ||
ವಾತಜನೊಳಿತೆಂದ ನಿನ್ನಯ |
ತಾತನನು ಭಜಿಸವನ ಬಲದಿಂ |
ದೀತನನು ಜೈಸೆನಲು ಮಾರುತಿ ಧ್ಯಾನಪರನಾದ ||150||
ವಾರ್ಧಕ
ಅನಿಲಜಂ ಪಿತನೊಲುಮೆವೆತ್ತು ಮಗಧೇಂದ್ರನಂ |
ಘನಕೋಪದಿಂ ತುಡುಕಿ ಪಿಡಿದು ಕಾಲ್ಗಳ ಮೆಟ್ಟಿ |
ಅನಿಲಜಂ ಪೂರ್ವದಿ ಮಹೋದರನ ಸೀಳ್ದಂತೆ ಸಿಗಿದು ಬಿಸುಡಲ್ಕವನನು ||
ಜನರೆಲ್ಲ ನೋಡಿ ಹಾಹಾರವದಿ ಘೋಳಿಡಲ್ |
ಅನಿಲಜಂ ಬಂದು ಕಷ್ಣಂಗೆರಗೆ ಮಾಧವಂ |
ವಿನಯದಿಂದೆತ್ತಲನಿತರೊಳವನ ಹೋಳು ಬೆಚ್ಚರೆ ಮಲೆತು ಜರೆದೆಂದನು ||151||
ರಾಗ ಭೈರವಿ ಏಕತಾಳ
ಅನಿಲಜ ಕೇಳ್ಪುರಹರನ | ವರ | ವೆನಗಿದೆ ಮೇಣ್ ಕುಶಿಕಜನ ||
ಘನದಯೆಯಿಂ ಯುತನಾದ | ಯ | ನ್ನನು ಜಯಿಸುವರಾರೀಗ ||152||
ಎನುತವ ಮುಷ್ಟಿಯೊಳೆರಗೆ | ಮಗುಳನಿಲಜ ಸೀಳುತಲಿಳೆಗೆ ||
ಘನವೇಗದೊಳೀಡಾಡೆ | ಗುಹ | ಜನಕನ ವರದಿಂ ಕೂಡೆ ||153||
ಸಂಧಿಸಿ ಸೀಳ್ಮಾಗಧನು | ಮುಳಿ | ದೆಂದನು ಭೀಮಗೆ ತಾನು ||
ಹಿಂದಣ ಬಕ ಮುಂತಾದ | ಖಳ | ರಂದವೆನುತ್ತಿದಿರಾದ ||154||
ಅರಿಯಲು ಬಹುದೆಂದೆನುತ | ನಪ | ಜರಿಯಲು ಮಾರುತಜಾತ |
ಬೆರಗಾಗುತ ಮನದೊಳಗೇ | ಹರಿ | ಗೆರಗಿದನಾ ಖಳನೆಡೆಗೆ ||155||
ಗುದ್ದಿದನವನೀತನನು | ಸಮ | ರೋದ್ಧತಪವನಾತ್ಮಜನು |
ಹದ್ದಹಿಗೆರಗುವ ತೆರದಿ | ಧರೆ | ಗೊದ್ದುರುಳಿಸಿದನು ಭರದಿ ||156||
ವಾರ್ಧಕ
ಉತ್ತರಾಸುತಪುತ್ರ ಕೇಳ್ ಶರ್ವವರದಿಂದ |
ಮತ್ತೆ ಸೀಳ್ಪದಿನೆಂಟು ಸೂಳಿನೊಳ್ ಮಾಗಧಂ |
ಮತ್ತದಂತಿಯ ತೆರದಿ ಕಾದಿದಂ ಮೂಜಗಂ ಬೆರಗಾಗೆ ವಾಯುಜನೊಳು ||
ಚಿತ್ತಜಪಿತಂ ಕರವ ಪಲ್ಲಟಿಸಿ ಕೂಡಿಸಲ್ |
ಮತ್ತದಂ ಮರುತಸುತನರಿದು ರಿಪುಭೂಪಂ |
ವತ್ತಾಯದಿಂ ಸೀಳಿಯದರಂತೆ ಸಂಧಿಸಲು ಅಸುಜಾರಿತಾಕ್ಷಣದೊಳೂ ||157||
ಭಾಮಿನಿ
ಅರಸನಳಿವನು ಕಂಡು ಬೆದರಿದರ್
ಪುರಜನರು ಮಂತ್ರಿಗಳು ದುಃಖಾ |
ಕರಣಾದರು ಕೇಳಿದಳು ಪತಿಯಳಿದುದನು ಅರಸೀ ||
ಕೊರಗಿ ರಾಣೀ ನಿವಹ ಮಧ್ಯದಿ |
ಉರಗ ವೇಷ್ಟಿತಚಂದ್ರನೋಲ್ ಮುಖ
ವಿರೆ ನಿಜೇಶನ ಶವದೆಡೆಗೆ ನಡೆತಂದು ಮರುಗಿದಳೂ ||158||
ರಾಗ ಸೌರಾಷ್ಟ್ರ ಆದಿತಾಳ
ಹರ ಹರ ಪತಿಯೆ ಹೀಗೆ | ಮಾರುತಿಯಿಂದ |
ಮರಣವಾಯಿತೇ ನಿನಗೆ ||
ಸುರನರೋರಗ ವಂದದಿ | ನಿನ್ನನು ಪೋಲ್ವ |
ಧುರಧೀರರುಂಟೆ ಲೋಕದೀ ||159||
ಹರನಿತ್ತ ವರ ಹಿಂಗಿತೇ | ಕೌಶಿಕಮುನಿ |
ಕರುಣವಿಂದಿಗೆ ತೀರಿತೇ |
ಅರಸ ದೀರ್ಘಾಯುವಾಗೆಂದು | ವಿಪ್ರರು ನಿತ್ಯ
ಹರಸಿದುದೆಲ್ಲ ಹೋಯಿತಿಂದು ||160||
ಕಮಲಬಾಂಧವನಸ್ತಕೆ | ಪೋಗುವ ನಿದ್ರೆ |
ಸಮವಲ್ಲವೇಳೀ ವೇಳ್ಯಕೆ ||
ದಮಘೋಷಜಾದಿ ಮಿತ್ರರೂ | ಬಂದೀಗ ನಿನ್ನ |
ಸಮಯವ ನೋಡುತಿರ್ಪರೂ ||161||
ವಾರ್ಧಕ
ಈ ತೆರದಿ ಚಿಂತಿಸುವ ಮಾಗಧನ ರಾಣಿಯಂ |
ದೈತೇಯ ವೈರಿಯಪ್ಪಣೆಯಿಂದ ಮಂತ್ರಿಗಳ್ |
ಕಾತರಿಸಬೇಡೆಂದು ತಿಳುಪೆ ನಸು ಸಂತೈಸಿಕೊಂಡು ನಿಜಸುತನ ಕರೆದು ||
ಪ್ರೀತ ನೋಡಗ್ನಿಯಂ ಪೊವೆನನುಕೂಲಮಂ |
ನೀತಳುವದೆಸಗೆಂದೊರೆದುಬಂದಸುರ ಕುಲವಿ |
ಘಾತಕನ ಚರಣಾಬ್ಜದೊಳ್ ಮಣಿದು ಭಕ್ತಿಯಿಂ ಕೈಮುಗಿಯುತಿಂತೆಂದಳು ||162||
ರಾಗ ಮಧ್ಯಮಾವತಿ ಆದಿತಾಳ
ದೇವರ ದೇವ ಲಾಲಿಸು ಎನ್ನ ಸೊಲ್ಲ |
ಭಾವಜಾಂತಕ ಮಿತ್ರ ಯದುವಂಶ ಮಲ್ಲ ||ಪಲ್ಲವಿ||
ಸೆರೆಮನೆಯೊಳಗಿರ್ದ ಭೂಮಿಪ ತತಿಯ |
ಪೊರೆಯಲೋಸುಗ ಕೊಲ್ಲಿಸಿದೆ ಎನ್ನ ಪತಿಯ ||
ಮರುಕವಿನ್ನೆನಗಿಲ್ಲ ದುಷ್ಟರ ನೀನು |
ತರಿದು ಸಜ್ಜನರ ಪಾಲಿಪ ದೇವ ನೀನು ||163||
ತರಳ ಈ ಸಹದೇವನೆನ್ನ ನಂದನನು |
ಸ್ಮರನವೋಲೀತನ ರಕ್ಷಿಸು ನೀನು ||
ಅರಸನ ಕೂಡೆ ವಹ್ನಿಯನು ಹೊಕ್ಕಪೆನು |
ಕರುಣಿಸಪ್ಪಣೆಯೆನಲಾಗ ಮಾಧವನು ||164||
ತರಳನ ವೈಭವವನು ನೋಡಿ ಸುಖದಿ |
ಇರು ಚಿತ್ತವಿಲ್ಲದಿರ್ದಡೆ ವಹ್ನಿಮುಖದಿ ||
ಉರುಹಿ ದೇಹವ ಕಾಂತಸಹಿತ ನಾಕವನು |
ಸೇರಿಸೆನ್ನುತ ಕೊಟ್ಟನವಳ್ಗೆ ನೇಮವನು ||165||
ಭಾಮಿನಿ
ಹರಿಯ ನೇಮವ ಪಡೆದು ಪತಿಯೊಡ |
ನುರಿಯ ಪೊಕ್ಕಳು ಕಾಂತೆ ಮಗಧನ |
ತರಳಗುರು ಪಟ್ಟಾಭಿಷೇಕವ ದೇವ ಮಾಡಿಸಿದ ||
ಪುರಜನರ ಸಂತೈಸಿ ಕಾರದೊ |
ಳಿರುವ ಭೂಪರ ಬಿಡಿಸಿ ಕಾಣಿಕೆ |
ವೆರಸಿ ಬಂದರು ಮೂವರಿಂದ್ರಪ್ರಸ್ಥಪುರವರಕೆ ||166||
ವಾರ್ಧಕ
ಅನಘನೈತಂದು ಧರ್ಮಜಗೆ ವತ್ತಾಂತಮಂ |
ಮನವಲಿದು ಪೇಳ್ದು ಮಖಕಾಲಕೈ ತಹೆವೆಂದು |
ಮನೆಗಿಂದು ಪೋಪೆನೆಂದೆನುತ ನೇಮವಗೊಂಡು ಪುರಕೈದೆ ಮರುದಿನದೊಳು ||
ಜನಪನೊಡ್ಡೋಲಗಂಗೊಟ್ಟು ಬಿಸುಸುಯ್ದಿನ್ನು |
ಮನುಜೇಶಯಜ್ಞ ಸಂೂರ್ಣವಾದಪುದೆಂತೋ |
ಎನುತ ಕೆಲಬಲದ ವೇದವ್ಯಾಸ ಭೀಮಾರ್ಜುನಾದ್ಯರೊಡನಿಂತೆಂದನು ||167||
ರಾಗ ಭೈರವಿ ಝಂಪೆತಾಳ
ಅನುಜ ಮುಖ್ಯರು ಕೇಳಿ | ಜನಪಯಜ್ಞವು ಮುಂದೆ |
ಕೊನೆಗಾಂಬ ಬಗೆ ಎಂತು | ಎನಗದನು ಹೇಳೀ ||168||
ಪಾರ್ಥಿವರ ಗೆಲಿದವರ | ಅರ್ಥವನು ತಂದನಕ |
ಸ್ವಾರ್ಥದಿಂದೀ ಯಜ್ಞ | ಪೂರ್ತಿ ಎನ್ನಿಸದು ||169||
ಅರಸರೆಲ್ಲರು ಅಳುಕಿ | ಕರವನೀಯರು ಸುರರ |
ತರುಣಿಯರು ಮಖವಾಗ | ದಿರಲು ನಕ್ಕಪರು ||170||
ಅಣಕಿಪನು ಕುರುನಪತೀ | ಕುಣಿದಪಳು ಜನರಾಸ್ಯ |
ಗಣಿಕಾಪಶಯವನಿತೆ | ಎಣಿಕೆ ಯೇನಿದಕೇ ||171||
ಎನುತ ಭೂಮಿಪ ಸುಯ್ಯೆ | ಅನಿಮಿಷೇಂದ್ರಜ ಕೇಳಿ |
ಘನ ಪೌರುಷದೊಳೆ ಯಮ | ತರಳಗಿಂತೆಂದ ||172||
ರಾಗ ಮಾರವಿ ಏಕತಾಳ
ಅಗ್ರಜ ಬಿಡು ಬಿಡು ಚಿಂತೆಯ ಮಲತರ | ನಿಗ್ರಹವನು ಮಾಡಿ ||
ವ್ಯಗ್ರದಿ ಕಪ್ಪವ ತರುವೆನು ನೇಮಿಸಿ | ಶೀಘ್ರದಿ ದಯಗೂಡೀ ||173||
ಮಣಿಯರೆ ನಪರಪಕೀರ್ತಿ ನಿತಂಬಿನಿ | ಕುಣಿದಳೆ ಜನಮುಖದೀ ||
ಅಣಕವಗೈವನೇ ಕೌರವ ನಗುವರೆ | ಗಣಿಕೆಯರಾದಿವದೀ ||174||
ನೊರಜುನಪಾಲಕರಂಜಿಸಿ ಕಪ್ಪವ | ತರದಿರೆ ಪಾವಕನು |
ಕರುಣಿಸಿದಸ್ತ್ರ ಶರಾಸನವನು ನಾ | ಧರಿಸಿದ ಫಲವೇನು ||175||
ಎನುತಲಿ ಪಾರ್ಥ ಪರಾಕ್ರಮಗೈಯ್ಯಲು | ಮುನಿಪ ಪರಾಶರನ ||
ತನುಜನು ವೀಕ್ಷಿಸಿ ನುಡಿದನು ಪೊಗಳುತ | ಅನಿಮಿಷಪತಿಸುತನಾ ||176||
ಭಾಮಿನಿ
ಪೂತು ಫಲುಗುಣ ಭರತ ವಂಶಸು |
ಜಾತನಲ್ಲವೆ ನೀನು ನಿನಗೀ |
ಮಾತು ಸಹಜವೆನುತ್ತ ವೇದವ್ಯಾಸನಿಂತೆಂದಾ ||
ನೀ ತೆರಳು ಬಡಗಕ್ಕೆ ಮಾರುತ |
ಜಾತ ಪೂರ್ವಕೆ ನಕುಲ ಪಶ್ಚಿಮ |
ಕಾತನನುಜನು ದಕ್ಷಿಣಾದಿಶೆ ಪೋಗಲೆಂದೆನುತ ||177||
ವಾರ್ಧಕ
ಮುನಿಪರಾಶರ ಪುತ್ರನಾಜ್ಞೆಯಿಂ ನೇಮವಂ |
ಜನಪನನುಜರ್ಗೀಯಲವರು ನಪನಂಘ್ರಿಯ |
ಘನಭಕ್ತಿಯಿಂದ ಬಲವಂದೆರಗಿ ಮುನಿಗಳ್ಗೆ ನಮಿಸಿ ಸಂತೋಷವೆರಸಿ |
ಮನದೊಳಚ್ಚುತನಡಿಯ ಭಜಿಸಿ ಗುರುವಂ ನುತಿಸಿ |
ವಿನುತ ಸುಮುಹೂರ್ತದೋಳ್ ಸೇನೆ ಸಹ ಪೊರಮಟ್ಟ |
ರನಿಲಜಾತಾದಿಗಳ್ ದಿಗ್ವಿಜಯಕೆಂದೆನುತ ರಿಪುಜನಂ ತಲ್ಲಣಿಸಲು ||178||
ಕಂದ
ಧುರದೊಳ್ ಸಕಲನಪಾಲರ
ನುರೆಗೆಲಿದು ಕಪ್ಪವನುತರಲಾನಪನಾಗಳ್ |
ಹರಹರಹರಿನಿಧಿಗಳನಪ |
ಹರಿಸಿತೊಎನಲೊಪ್ಪಿತು ನೋಳ್ಪರಕಂಗಳಿಗಂ ||179||
ಭಾಮಿನಿ
ವ್ಯಾಸನಾಜ್ಞೆಯೊಳಂದು ಧರ್ಮಜ |
ವಾಸುದೇವನ ಕರೆದುತಾರೆನು |
ತಾಸುರೇಶ್ವರ ಸುತಗೆ ಬೆಸಸಲ್ ದ್ವಾರಕೆಗೆ ಪೋಗಿ |
ಭೂಸುತಾಧಿಪಗೆರಗೆ ಮನ್ನಿಸು |
ತಾ ಸುಭದ್ರಾಜ್ಯೇಷ್ಠ ಮನ್ನಿಸಿ |
ವಾಸವಾತ್ಮಜನೊಡನೆ ನುಡಿದನು ಮಧುರವಚನದಲೀ ||180||
ರಾಗ ಕೇದಾರಗೌಳ ಅಷ್ಟತಾಳ
ಬಂದೆಯ ಫಲುಗುಣ ಕುಶಲವೇ ಸರ್ವರು | ತಂದಿರೆ ಕಪ್ಪವನೂ ||
ಇಂದು ನಿಮ್ಮಾಜ್ಞೆಯೈವತ್ತಾರು ದೇಶದಿ | ಸಂದುವೆ ಎನಲೆಂದನು ||181||
ದೇವ ನಿಮ್ಮಡಿಯ ಕಿಂಕರರಾದ ನಮ್ಮಾಜ್ಞೆ | ಗಾವನಡ್ಡೈಸುವನು ||
ಭೂವಲ್ಲಭರು ಕಪ್ಪವಿತ್ತರೆಂದಾ ವಾಸು | ದೇವಂಗೆ ಮಗುಳೆಂದನು ||182||
ಪರಿವಾರ ಸಹ ನಿಮ್ಮ ಕರೆದು ತಾರೆನ್ನುತ್ತ | ಧರಣೀಶ ಕಳುಹಿದನು ||
ಕರುಣದೀ ನೀ ಬಿಜಯಂಗೈಯ್ಯಬೇಕೆಂದು | ಚರಣಾಬ್ಜಕೆರಗಿದನು ||183||
ವಾರ್ಧಕ
ನರನೆಂದ ವಾಕ್ಯವಂ ಕೇಳ್ದು ಸಂತೋಷವಂ |
ಧರಿಸಿ ಪರಿವಾರ ಸಹ ಲಕ್ಷ್ಮೀಮನೋಹರಂ |
ಪೊರಟು ಶಕ್ರಪ್ರಸ್ಥಪುರಕೈತರಲ್ಕಾಗ ಚರರು ಬಂದೊರೆಯೆ ನಪನು ||
ಹರುಷದಿಂ ಬಂದಿದಿರ್ಗೊಂಡು ಪೂಜೆಯಂ  |
ವಿರಚಿಸಿ ಸುವರ್ಣಾಸನಗ್ರದೊಳ್ ಕುಳ್ಳಿರಿಸಿ ಚರಣಗಳಿ
ಗೆರಗಿ ಕೈಮುಗಿದೆದ್ದು ಭಕ್ತಿಯಿಂ ಮಾಧವಂಗಿಂತೆಂದನು ||184||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಲೆ ಮುರಾಂತಕ ಕೇಳು ನಿತ್ಯದಿ | ನೆಲವ ಶುದ್ಧೀಕರಿಪ ಕೆಲಸವು |
ಕೆಲವು ಜನರಿಂದಾಗದದಕೇ | ನೊಲಿದು ಬೆಸಸು ||185||
ಎನಲು ನುಡಿದನು ಬೇಗ ಮಾರುತಿ | ಯನುಕರಿಸಿ ನೇಮಿಸು ಪುರಾರಿಯ |
ನೆನೆವ ಪುರುಷಾಮಗವ ತರಲೆನೆ | ಜನಪ ಪೇಳ್ದ ||186||
ಇರುವನೆಲ್ಲಿ ಮಗೇಂದ್ರನೆನಗದ | ಕರುಣದಿಂ ಪೇಳೆನಲು ನುಡಿದನು |
ಮುರವಿನಾಶನು ನಪಗೆ ಹೇಮದ | ಗಿರಿಯ ಬುಡದೀ ||187||
ಹರನ ನೆನೆಯುತ ಮಾನಸಾಹ್ವಯ | ಸರದ ತೀರದೊಳಿಹುದು ಹೋಗೆನೆ |
ತೆರಳಿ ಭವನಕೆ ಭೀಮಸೇನನ | ಕರದುಸುರ್ದಾ ||188||
ಅನುಜ ಕೇಳೈ ಹರಪದಾಂಬುಜ | ವನು ಭಜಿಪ ಪುರುಷಾಮಗೇಂದ್ರನ |
ಘನತವಕದಿಂ ತಾರೆನಲು ಮಾರುತಿ | ಜನಪಗೆರಗೀ ||189||
ಕರದಿ ಗದೆಯನು ಪಿಡಿದು ಮಗವರ | ನಿರುವ ಜಾಗವ ಕೇಳಿ ಮುಂದಕೆ
ತೆರಳೆ ದಾರಿಯೊಳೊಂದು ವನದಲಿ | ಪರಿಕಿಸಿದನು ||190||
ಭಾಮಿನಿ
ಜನಪ ಕೇಳ್ ದಶಕಂಧರನ ಮದ |
ವನು ಹರಿಸೆ ರಾಮಂಗೆ ಸೇವಕ |
ನೆನಿಸಿ ಸೀತಾ ಶೋಕನಾಶವಗೈಯ್ಯೆ ನಿರ್ಜರರಾ ||
ವಿನಯದಿಂ ರಕ್ಷಿಸೆ ಕಪೀಶ್ವರ |
ನೆನಿಸಿದಚಲಾತನುಜೆಯರಸನು |
ಅನಿಲಜನ ಮಾರ್ಗದಲಿ ರಾಮನ ನೆನೆಯುತೆಸದಿರ್ದ ||191||
ವಾರ್ಧಕ
ಪುರವೈರಿ ವೀರ್ಯ ಸಂಜಾತನಂದಾತನಂ |
ನರಕ ಭಯವಿದ್ರಾವನಂ ಮಹಾದೇವನಂ |
ದುರಿತಾಬ್ಧಿ ಕುಂಭಸಂಜಾತನಂ ಖ್ಯಾತನಂ ಸೋಮನಂ ರಿಪು ಭೀಮನಂ ||
ಧರಣಿಜಾ ಶೋಕಹಂತಾರನಂ ಧೀರನಂ |
ಸುರನರೋರಗಪುರ ವಿಹಾರನಂ ಶೂರನಂ |
ಧುರಧೀರ ವಿಜಯಹನುಮಂತನಂ |
ಶಾಂತನಂ ಭೀಮನಿದಿರೋಳ್ಕಂಡನೂ ||192||
ರಾಗ ಕೇದಾರಗೌಳ ಅಷ್ಟತಾಳ
ಇದಿರೊಳು ನೆಲಸಿ ವಜ್ರದೇಹವ ಕಂಡು |
ಮುದದಿಂದ ವಾಯುಜನು ||
ಪದಕಭಿವಂದಿಸೆ ತೆಗೆದಪ್ಪಿ ಹರಸುತ್ತ |
ಪದುಳದಿ ಬೆಸಗೊಂಡನು ||193||
ಜನಪ ಫಲುಗುಣ ಮಾದ್ರಿತನುಜರು ದ್ರೌಪದಿ |
ತನುಭವರ್ಕಳು ಸಹಿತ ||
ಘನಸೌಖ್ಯಯುತರೇ ನೀ ಬಂದ ಕಾರಣವೇನು |
ಎನೆ ಪೇಳ್ದ ಪಾಂಡುಜಾತಾ ||194||
ಅರಸ ಯಾಗವ ಮಾಳ್ಪ ಪುರುಷಮಗೇಂದ್ರನ |
ಕರೆದೊಯ್ಯಲೈತಂದೆನು ||
ಪಿರಿದು ಜನ್ಮಾಂತರ ಪುಣ್ಯದಿಂದಲೆ ನಿಮ್ಮ |
ಚರಣಾಬ್ಜವನು ಕಂಡೆನು ||195||
ಅನುಜ ಕೇಳಾ ಮಗರಾಜ ಮನೋವೇಗ |
ಬಲ್ಲವನನೊಡನೆ ||
ಅನಿಲಗಸಾಧ್ಯವೈದುವರೆ ನಿನ್ನಯ ಪಾಡೇ
ನೆನಲೆಂದನಿವನೊಡನೇ ||196||
ಬಿಡುಬಿಡೀ ಮಾತು ಘನವೆಯನ್ನೆಯ ಮೇಲೆ ನೀ |
ನ್ನಡಿಯೊಲವೊಂದಿರಲೀ |
ನಡೆವೆ ನಾ ಮಗಕಿಂತ ಮುಂದೆನೆ ವಾಯುಜ |
ನುಡಿದ ತನ್ನನುಜನಲ್ಲೀ ||197||
ಆದರಂಜದಿರಿನ್ನು ನಿನ್ನ ಭಾಷೆಯನೀಗ |
ಕಾದುತೋರ್ಪೆನು ಬಾಲದೀ ||
ಐದರ ಮೇಲ್ಮೂರು ರೋಮವ ಕೀಳೆನೆ |
ಕೈದುಡುಕುತ ಸತ್ವದೀ ||198||
ತೆಗೆಯಲಾರದೆ ಕಡು ಬಳಲಿ ಮರುತಜಾತ
ಒಗೆದು ಮುಂದೈತರಲು |
ಉಗಿದೆಂಟು ಕೂದಲು ನೀಡಿದ ಕುಂತಿಯ |
ಮಗಗೆ ತಾ ತೋಷದೊಳೂ ||199||
ಭಾಮಿನಿ
ತರಳನೀ ಪೋಗಾಮಗೇಂದ್ರನ |
ಕರೆ ತವಕದಿಂ ನಿನ್ನ ಸಂಗಡ |
ಬರುವೆನೆಂದಾಕ್ಷಣವೆ ರೋಮವನೊಂದನಿಳೆಗಿಡಲು |
ಹರನು ಜನಿಸುವನವನ ಪೂಜೆಯ |
ವಿರಚಿಸುತ ಮಗವಿರಲು ಮುಂದಕೆ |
ಸರಿಪಥದೊಳೀಕ್ರಮದಿ ಪೋಗೆಂದೆನುತ ಬೀಳ್ಕೊಟ್ಟಾ ||200||
ವಾರ್ಧಕ
ಹನುಮನಿಂ ಬೀಳ್ಗೊಂಡು ಮುರವೈರಿಯನು ಮನದಿ |
ನೆನೆಯುತಾ ಮಗದ ಬಲಗೈದಲನಿತರೊಳತ್ತ |
ಮನುಜವಾಸನೆಯಲ್ಲಿ ಗೋಚರಿಪುದೆನುತ ನಾಸಿಕವನರಳಿಸಿ ದೆಸೆಯನೂ ||
ಮುಖವಾಗಿ ನೋಡುತಿರಲನಿತರೊಳ್ ವಾಯುಜಂ |
ತನಗಿದೇ ಸಮಯವೆಂದೈತಂದು ಮಗರಾಜ |
ನನು ಕಂಡು ಕಾಲ್ಗೆರಗಲೆತ್ತಿ ಸುಪ್ರೇಮದಿಂ ಭೀಮನಂ ಬೆಸಗೊಂಡನೂ ||201||
ರಾಗ ಆನಂದಭೈರವಿ ಆದಿತಾಳ
ಯಾರ ನಂದನ ಯಾರ ವಂಶಜ ನಾಮವೇನು ನಿನ್ನ | ಬಂದಿಹ |
ಕಾರಣಂಗಳನೀಗ ಪೇಳೆಲೆ | ವೀರನೈಸೆ ನೀನು || ಮನುಜ ಸಂ ||
ಚಾರವಿಲ್ಲದ ಎನ್ನ ಠಾವಿಗೆ | ಸೇರಿದುದಕೆ ನಾನು | ಮೆಚ್ಚಿದೆ |
ಪೂರೈಸುವೆನು ನಾನಿನ್ನಪೇಕ್ಷೆಯ | ಸಾರೆನಲು ಕಲಿಭೀಮ ಪೇಳಿದ ||202||
ಕೌರವ ಪ್ರಿಯವಂಶಜೋತ್ತಮ | ವೀರಪಾಂಡು ನಪನ | ದ್ವಿತೀಯಕು |
ಮಾರಕನು ಜನರೆಲ್ಲರೆನ್ನಯ ನಾಮ ಭೀಮಸೇನ | ಎನುವರು |
ಧೀರ ಲಾಲಿಸಿ ಕೇಳು ಕಿರಿಯನು ನಾನು ಧರ್ಮಸುತನಾ | ನಮ್ಮಯ
ಚಾರುಯಜ್ಞಕೆ ನಿಮ್ಮನೊಯ್ವರೆ | ಸಾರಿದೆನು ಕಪೆ ಮಾಡಿ ಯಂದನು ||203||
ನಾಗಬಲ ಕೇಳ್ ಬರ್ಪೆ ನಿನ್ನೊಡನೀಗ ಮುಂದೆ ನೀನು | ನಡೆ ಹಿಂ |
ದಾಗದಿರು ಹಿಂದಾದರಾಕ್ಷಣ | ಸಾಗಬಂದು ನಾನು | ಕಾಲ್ಗಳ |
ತಾಗಿ ಕಲ್ಲೊಳು ಪೊಯ್ವೆ ಮರೆಯದೆ | ಪೋಗಲೆಂದನವನು | ಒಡಬಡು |
ತಾಗ ರೋಮದೊಳೊಂದ ಭೂಮಿಗೆ | ನೀಗಿ ನಿಜಪುರದತ್ತ ತಿರುಗಿದ ||204||
ಭಾಮಿನಿ
ಹರಿ ಕುಲಾಗ್ರೇಸರನ ರೋಮವು |
ಧರೆಗೆ ಬೀಳಲು ಲಿಂಗ ಮೂಡಿತು |
ಪರಿಕಿಸುತ ಮಗವರನು ಪೂಜಿಸುತಿರುವನಿತರೊಳ್ ಪಥವಾ ||
ಸರಿದನೆಂಟಾವರ್ತಿ ಈ ಪರಿ |
ವಿರಚಿಸುತ ಮಗಪತಿಗೆ ಸಿಕ್ಕದೆ |
ಪುರಕೆ ಬಳಲುತ ಬರಲು ನರತಿಳಿದಾಗಲನಿಲಜನ ||205||
ಕಂದ
ಶಿರವಂ ಫಲುಗುಣ ಪಿಡಿಯಲ್ |
ಭರದಿಂ ಬಂದಾಮಗವರ ಭೀಮನ ಕಾಲಂ |
ತ್ವರಿತದಿ ಪಿಡಿಯುತ ನಿಂದಿರೆ |
ದೊರಕಿತು ಮಗಪತಿ ನರನಿಗೆ ಘನಹೋರಾಟಂ ||206||
ರಾಗ ಸಾವೇರಿ ಅಷ್ಟತಾಳ
ಅತ್ತಲೆಳೆವ ಮಗರಾಜನು | ಒಳ |
ಗಿತ್ತ ಸೇದುವನಿಂದ್ರ ಜಾತನು ||
ಅತ್ತ ತೆಗೆದನೀಶಭಕ್ತನು | ಬಳಿ |
ಕಿತ್ತಲುಗಿವ ಪಾಂಡುಪುತ್ರನು ||207||
ಇವರಿಬ್ಬರೀಪರಿ ಸತ್ವದಿ | ಸಲೆ |
ಸಮಯದಿಬ್ಬರ ಶಕ್ತಿ ಮಧ್ಯದೀ ||
ಪವನಜ ಬಳಹ ಬೆಂಡಾದನು | ಕೇಳಿ |
ಅವನೀಶನಲ್ಲಿ ಬಂದೆಂದನು ||208||
ಹರಭಕ್ತ ನೀ ಧರ್ಮವರಿಯೆಯಾ | ಭೀಮ |
ನರಗೆ ಸಲ್ಲುವದಿದು ನಿಶ್ಚಯಾ ||
ಶಿರವೇ ದೇಹಕೆ ಮುಖ್ಯವೆನ್ನಲು | ಮಗವರ |
ನದೆಂತುಯೆನಲೆಂದನವನೊಳು ||209||
ಸರ್ವ ದೇಹಕೆ ತಲೆ ಮುಖ್ಯವು | ಕೇಳು |
ಸರ್ವ ಬೀಜಕೆ ಜಲಸೌಖ್ಯವು ||
ಸರ್ವಶಾಸ್ತ್ರಕ್ಕಾದಿ ವೇದವು | ಮುಖ್ಯ |
ಸರ್ವೌಷಧಿಗಳೊಳಗನ್ನವು ||210||
ಅರಸನಿಂತೆನಲೊಡಂಬಟ್ಟನು | ಬೇಗ |
ಮರುತಜಾತನ ಕಾಲ ಬಿಟ್ಟನು ||
ಹಿರಿದು ಮೆಚ್ಚಿದೆ ನಿನಗೆಂದನು | ಬೇಡು |
ವರವನೀಯುವೆನೆನಲೆಂದನು ||211||
ದಿನವೇಳು ನಮ್ಮಿಚ್ಛೆಯೊಳು ನೀನು | ಇಲ್ಲಿ |
ವಿನಯದಿ ನೆಲಸೆನ್ನಲದರನು |
ಧನದ ಮಿತ್ರಾರ್ಚಕನೊಪ್ಪಿದ | ಜಾಗ |
ವನು ಶಿವಪೂಜೆಗೆ ಕೇಳಿದ ||212||
ಭಾಮಿನಿ
ಕಂತುಪಿತನಾಜ್ಞೆಯೊಳು ತಮ್ಮವ |
ರಂತಿಕಕೆ ದೂತರನು ಕಳುಹಲು |
ಸಂತಸದಿ ಪೊರಮಟ್ಟು ಬಂದನು ಕೌರವೇಶ್ವರನೂ ||
ಬಂದ ಧುರ್ಯೋಧನ ನಪನ ಕರೆ |
ತಂದು ಮನ್ನಿಸಿ ಮಿಕ್ಕ ಭೂಪರಿ
ನೊಂದುಳಿಯ ಬರಮಾಡಿ ಕೊಂಡೊಲವಿಂದ ಭೂಸುರರಾ ||
ಸಂದಣಿಯ ಕೂಡಿಸಿ ಧರಾಮರ |
ರೆಂದವೋಲ್ ಮಖಕಖಿಳವಸ್ತುವ |
ತಂದು ಜೋಡಿಸಿ ಧರ್ಮಸುತ ಮುದಯುಕ್ತನಾಗುತ್ತ ||213||
ವಾರ್ಧಕ
ಗುರುಭೀಷ್ಮರಿಂಗೆ ಮೇಲಾರೈಕೆ ಕೌರವೇ |
ಶ್ವರನು ಕನಕಾಧ್ಯಕ್ಷನವನನುಜರರಸರ್ಗೆ |
ಪರಮ ನವವಸ್ತ್ರ ಮಾಲ್ಯಾಭರಣಮಂ ಕೊಡುವ ಕೆಲಸ ಸರ್ವರನೂಟಕೆ ||
ಕರೆದು ಕುಳ್ಳಿರಿಸಿರ್ಪುದು ವಿಕರ್ಣಂಗೆ ಭೂಪರಿಗೆ |
ಕರಿರಥ ಹಯಾದಿಗಳ ನೀವು ದಿನಜಗೆ ಮಿಕ್ಕ ||
ವರಿಗುಳಿದ ಕೆಲಸವಂ ಭೀಷ್ಮನೆಂದಂತೆ ಮುರಮಥನ ತಾ ನೇಮಿಸಿದನು ||214||
ರಾಗ ಕಾಂಭೋಜಿ ಝಂಪೆತಾಳ
ಬಂದಾಗ ಧರ್ಮಜನು ವಂದಿಸುತ ಹರಿಪದಕೆ
ನಿಂದು ಕೈಮುಗಿಯುತುಸುರಿದನೂ ||
ಮುಂದೇನು ಜೀಯಾ ಬೆಸಸೆಂದೆನುತವೇಳುತಿರ
ಲೆಂದ ಶ್ರೀಕಾಂತ ನಗುತಾ ||215||
ಧರಣಿಪತಿ ಹೋಗು ಮುನಿವರರಿಂದ ದೀಕ್ಷೆಯನು
ತರಿಸು ನಾನಿಹೆನು ಬೆದರದಿರು ||
ಸುರನದೀಸುತ ದ್ರೋಣನಿರಲು ನೀ ಮನದೊಳಗೆ
ಬರಿದೆ ಚಿಂತಿಸಲ್ಯಾತಕಿನ್ನು ||216||
ಎಂದು ಹರಿ ನುಡಿಯಲಾನಂದದಲಿ ಧರ್ಮಜನು
ವಂದಿಸುತ ದೀಕ್ಷೆಯನು ಧರಿಸೆ |
ಕಂದುಗೊರಲಾತ್ಮನಂ ಪೂಜಿಸುತಲತಿ ಭಕ್ತಿ
ಯಿಂದ ಪುಣ್ಯಾಹ ನಾಂದಿಗಳ ||217||
ವಿರಚಿಸುತ ಋತ್ವಿಜರ್ಗಾದರಣೆಯಿತ್ತು ಭೂ
ಸುರರಿಂಗೆ ವಂದಿಸಿದ ಬಳಿಕ ||
ಹರುಷದಿಂದಲಿ ಸಕಲ ವೇದಘೋಷಗಳನ್ನು
ಧರಣಿಸುರರೈದೆ ಘೋಷಿಸಲೂ ||218||
ವಾರ್ಧಕ
ಚರಣತ್ರಯಂಗಳಾಗಿರೆ ಹೇಮ ಭಾಸುರದಿ |
ಕರವೇಳರಿಂದಲೊಂದರ ಶಕ್ತಿಯಂ ಧರಿಸಿ
ಸುರಿದುಂಬ ನಾಲಿಗೆಗಳೇಳಕ್ಕೆ ಶಿರವೆರಡು ಶಂಗ ನಾಲ್ಕು ||
ತರುಣಿಯರು ಸಂಕೇತನಿಜ್ವಾಲಿನಿಯರಿಂದ |
ಮೆರೆವ ಟಗರನ್ನೇರಿ ವೈಯ್ಯರದಿಂದಿರುವ |
ಸುರಸೂಪಕಾರನಂ ಕರೆತಂದು ಪೂಜಿಸಿದನಾ ಯಾಜ್ಞವಲ್ಕ್ಯಾ ||219||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಚರು ಪುರೋಡಾಶಾಜ್ಯ ಸಮಿಧೆಯ |
ವೆರಸಿ ದ್ರವ್ಯಗಳಿಂದೆ ಹೋಮಿಸೆ |
ಸುರರು ಸಂತೋಷಿಸುತಲಿರ್ದರು | ಭರಿತರಾಗಿ ||220||
ಈ ತೆರದೊಳೇಳ್ದಿವಸ ಲಕ್ಷ್ಮೀ |
ನಾಥನಭಿನಮತದಿಂದ ಯಜ್ಞವ |
ನೋತು ಧರ್ಮಜನೆಸಗಿ ಗಂಗಾ | ಜಾತನೊಡನೆ ||221||
ರಾಗ ಸಾಂಗತ್ಯ ರೂಪಕತಾಳ
ಮುತ್ತಯ್ಯ ಕೇಳು ಕೂಡಿಹ ಬಹುಭೂಪರ |
ಮೊತ್ತದೊಳಗ್ರ ಪೂಜೆಯನು ||
ಇತ್ತಪುದಾರ್ಗಾರು ಯೋಗ್ಯರು ಎನಗದ |
ವಿಸ್ತರಿಸೆನಲೆಂದನವನು ||222||
ಕಂದ ಕೇಳೀ ಭೂಮಿಪಾಲ ಸಂದೋಹದಿ |
ನಂದನಂದನನೆ ಉತ್ತಮನು ||
ಇಂದೀ ಯಾಗಕೆ ಪೂಜ್ಯ ನಿನಗೆ ಮಾನಸದಲ್ಲಿ |
ಸಂದೇಹವ್ಯಾಕೆ ಕೃಷ್ಣನನೂ ||223||
ಕರೆತಂದು ಮನ್ನಿಸಿ ಯಾಗ ಪೂಜೆಯನೀಯೆ |
ಪರಿಪೂರ್ಣವಪ್ಪುದೀ ಮಖವು ||
ವರಮಾರ್ಕಾಂಡೇಯಾದಿಗಳನಹುದಲ್ಲವೋ |
ಭರದಿಂದ ಕೇಳು ನೀನೆನಲೂ ||224||
ಮುನಿಗಳೆಲ್ಲರೂ ಕೇಳಿ ಭೀಷ್ಮನ ಪೊಗಳುತ್ತ |
ಜನಪನೊಳೆಂದರಚ್ಚುತನೂ ||
ಮನುಜೇಶರೊಳು ಮುಖ್ಯ |
ವಿದು ದೇವಸಮ್ಮತವೆನಲದ ಕೇಳಿ ಭೂಮಿಪನೂ ||225||
ಹರುಷದಿ ಸಹದೇವಗೊರೆಯಲಾತನು ಪೋಗಿ |
ಕರೆತಂದು ನಪರ ಮಧ್ಯದಲಿ |
ಹರಿಯನು ಪೀಠದೊಳ್ ಕುಳ್ಳಿರಿಸಲು | ಕಂಡು |
ಸುರರಭ್ರದೊಳು ಜಯವೆನಲೂ ||226||
ವಾರ್ಧಕ
ಧರ್ಮಜಂ ಬಳಿಕ ಸಂತೋಷದಿಂದೈತಂದು |
ಧರ್ಮಸ್ವರೂಪಂಗೆ ರಾಜೋಪಚಾರಮಂ |
ಪೆರ್ಮೆಯಿಂದೆಸಗಿ ರಾಜರ ಮಧ್ಯದೋಳ್ಕೊಟ್ಟನಗ್ರಪೂಜೆಯನದರನೂ |
ದುರ್ಮತಿ ಮಹೀಶರೀಕ್ಷಿಸಿ ತಮ್ಮ ಮಾನಸದಿ |
ಪೇರ್ಮುನಿದು ಕೃಷ್ಣಭಯದಿಂದ ಸುಮ್ಮನಿರೆ ಚೈದ್ಯ |
ಗರ್ಜಿಸುತಲಚ್ಚುತನ ದ್ವೇಷದಿಂ ರೋಷದಿಂ ಸಹದೇವಗಿಂತೆಂದನು ||227||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನೆಲವೊ ಸಹದೇವ ವಸುಧೆಯ |
ಮಾನನಿಧಿಗಳ ಮುಂದೆ ನಂದನ |
ಸೂನುವಿಂಗಾಸನದ ಮೇಲೆ ಸು | ಮಾನವೇನೈ ||228||
ನೀನರಿಯದವ ನಿಮ್ಮ ಯಾಗಕೆ |
ಹಾನಿಯಲ್ಲವೆ ನಿಮ್ಮ ಹಿರಿಯರ ||
ದೇನ ಮಾಡಿದರಕಟ ಖೂಳನು | ನೀನು ಜಗದೀ ||229||
ಇವನಲೇ ಯದುರಾಜ ಕುಲಸಂ |
ಭವನು ನಪ ಮಧ್ಯದಲಿ ಹರಿ ಪೀ |
ಠವನಡರ್ವರೆ ಯೋಗ್ಯನೇ ಮೇ | ಣವನ ಗುಣವ ||230||
ಅವನಿಯೊಳಗೆಲ್ಲವರು ತಿಳಿಯರೆ |
ರವಿಸಮಾನ ಸುತೇಜ ಧಾತ್ರೀ |
ವರರ ಮಧ್ಯದೊಳಗ್ರಪೂಜೆಯ | ಶಿವಶಿವಿವಗೇ ||231||
ಪರಮಮಖವೀ ಮಖದ ಪೂಜೆಗೆ |
ಧರಣಿಪಾಲಕರೆಲ್ಲರುಳಿದೀ |
ನರಕಮರ್ದನ ಪೂಜ್ಯನಾದನೆ | ಹರಹರಿಂದೂ ||232||
ನೀ ತಿಳಿಯದವ ನಿನ್ನ ಸಂಗಡ |
ಮಾತು ನನಗೇಕೆಂದು ಜರೆದಾ |
ಭೂತಳಾಧಿಪ ಚೈದ್ಯ ಗಂಗಾ | ಜಾತಗೆಂದಾ ||233||
ರಾಗ ಕಾಂಭೋಜಿ ಝಂಪೆತಾಳ
ಸುರನದಿಪುತ್ರ ಕೇ | ಳರಿಯದವರೀ ಪಾಂಡ |
ವರು ನೀನು ರಾಜವಂಶದಲೀ ||
ಹಿರಿಯ ಘನವಿದ್ವಾಸನಾಗಿರ್ದು ಯಾದವನ |
ಕರೆದು ಪೂಜಿಸಿ ಪೇಳ್ದೆ ಭರದೀ ||234||
ಬಾಲತ್ವದಿಂದ ಅಭ್ಯಾಸಿಸಿದ ಸಚ್ಛಾಸ್ತ್ರ |
ಜಾಲಂಗಳಿಂದು ವಸುದೇವ ||
ಬಾಲನೊಳು ಮರೆತೆಯಾ ಕರುಣಿಸದೆ ಯಾಕವನಿ |
ಪಾಲಕರ ಮಧ್ಯದೊಳಗಿಂದು ||235||
ವೀರ ಮಾದ್ರೇಶ ಶಸ್ತ್ರಾಚಾರ್ಯ ಗುರುಪುತ್ರ |
ಭೂರಿಶ್ರವಾದಿ ಹಿರಿಯವರೂ ||
ಯಾರು ಪೂಜೆಗೆ ಪಾತ್ರರಲ್ಲ ನಿಮ್ಮಲಿಗೋಪ |
ನಾರಿಯರ ಜಾರನಂದದೊಳು ||236||
ಅನ್ಯನೇ ಸಿಂಧುಭೂವರನೀ ಮಹಾಮಖಕೆ
ಮಾನ್ಯನಾಗನೆ ಪಾಂಡ್ಯನಪನೂ ||237||
ವೀರ ಕಾಂಬೋಜೇಶ ಸೋಮದತ್ತ ಮಹೀಶ |
ಭೂರಮಣ ಮಾಳವಾದಿಗಳೂ ||
ಸಾರಮುಖ ಪೂಜಾರ್ಹರಲ್ಲ ತುರುವಳ್ತಿಯರ |
ಹಾರ ದಧಿಚೋರನಂದದೊಳೂ ||238||
ಸೇರಿನ ಸರಿಮಂಚದಲ್ಲಿ ಮೇಣ್ ಸರಸಿರುಹ |
ಭವನ ಸರಿ ಸಿಂಹಪೀಠದಲ್ಲಿ ||
ದಿವಿಜೇಶನುರು ಠೀವಿಯಲಿ ಮೆರೆವ ಧರಣಿಪರ |
ನಿವಹವಿರಲಿದರ ಮಧ್ಯದಲಿ ||239||
ಪರಮವೈಭವದಿಂದ ತಿಳಿಯದವರಂದದಲಿ |
ಕರೆತಂದು ಹರಿಯವಿಷ್ಟರದಿ ||
ಇರಿಸಿ ಮನ್ನಿಸಲೊರೆದೆ ಮಖವಳಿದೆ ನಿನ್ನವಗೆ |
ಸರಿ ಬರರೆ ನೆರೆದ ಭೂಭುಜರೂ ||240||
ವರನಿಲ್ಲದವಳು ಪಡೆದವಗೆ ಗತಿಯಪ್ಪುದಕೆ |
ಪರರಿಗುದಿಸಿದರ್ ಮಾಳ್ಪ ಮಖಕೆ |
ಧರಣಿಯಲಿ ತುರುವಳ್ತಿಯರ ಮಿಂಡನೇ ಪೂಜ್ಯ |
ಅರಸುಗಳು ಮಾನ್ಯರಲ್ಲಿದಕೆ ||241||
ಬೇವಿನಾರಣ್ಯದಲಿ ಕೋಕಿಲಂಗಳಿಗೆ ಸಂ
ಭಾವನೆಯು ದೊರಕದಂದದಲ್ಲಿ ||
ಈ ವಿಕಾರಧ್ವರದಿ ರಾಜರ್ಗೆ ಮನ್ನಣೆಯೆ |
ಗೋವಳರೆ ಮಾನ್ಯರೀ ಮಖಕೆ ||242||
ರಾಗ ಕಾಂಭೋಜಿ ಝಂಪೆತಾಳ
ಮರುಳ ಗೋವಳನೆ ಕೇಳ್ದರಿಯದವರುಪಚರಿಸಿ
ದರು ನಿನಗೆ ಬುದ್ಧಿ ಬೇಕಲ್ಲ ||
ದೊರೆದೊರೆಗಳಿರುತಿರಲು ಸಮ್ಮುಖದೊಳೈತಂದು
ಹಿರಿಯತನದಿಂದ ಕುಳಿತೆಯಲಾ ||243||
ಗೋವಳರೆ ಕುಲಹೀನರವರೊಳಿವನತಿ ಕೆಡುಕ |
ದೇವತತಿಗಿತ್ತ ಬಲಿಕೂಳಾ |
ಹೇವವಿಲ್ಲದೆ ತಿಂದಿರುವ ಭಂಡ ನಿನಗಿಲ್ಲ
ಭೂವರರ ಮುಂದೆ ಪೂಜೆಗಳೇ ||244||
ಲಲನೆಯರು ಹದಿನಾರು ಸಾವಿರದ ಮೇಲೆಂಟು |
ಘಳಿಸಿಕೊಂಡೆಯಲ ಹೇಸಿಸದೆ ||
ಹಳೆಯ ಹದ್ದನು ಏರಿ ಮೆರೆವವಗೆ ಮಹಾರಾಜ |
ಬಳಗದೆಡೆಯೊಳು ಕೂಟವೇನು ||245||
ನಿನ್ನ ಪಿತನಾವ ರಾಜ್ಯದ ದೊರೆಯು ಕೃಷ್ಣ ಪೇಳ್ |
ಹೊನ್ನಮಂಚದಿ ಮಂಡಿಸುವರೆ ||
ಬೆಣ್ಣೆ ಮೊಸರನು ಕದ್ದು ತಿಂದ ಡೊಳ್ಳನು ತೋರ |
ಲೆನ್ನಿದಿರೊಳೀಗ ಹಮ್ಮಿನಲೀ ||246||
ಹೆಣ್ಣುಮಕ್ಕಳ ಭ್ರಾಂತಿ ನಿಂದು ಪೋಗಿರಲು ಕಥೆ |
ಯನ್ನು ಮುಗಿಸಿಹ ಖೂಳನೈಸೆ |
ಇನ್ನು ಸಿಂಹಾಸನವನಿಳಿ ಎನಲು ಕೇಳ್ದು ಕಿಡಿ |
ಯನ್ನುಗುಳುತೆದ್ದು ಯಾದವರೂ ||247||
ಬಡಿದಿವನನೀಗ ಯಮನೆಡೆಗೆ ಕಳುಹುವೆವೆಂದು |
ಜಡಿದು ಯದುವೀರರೈತರಲು |
ಗುಡುಗುಡಿಸಿ ಭೀಮನೊಂದೆಡೆಯೊಳಗೆ ಹೂಂಕರಿಸೆ |
ನುಡಿದ ಹರಿಕೌತುಕವ ಭೀಷ್ಮ ||248||
ರಾಗ ಪುನ್ನಾಗ ತೋಡಿ ಅಷ್ಟತಾಳ
ಯಾಕಿನಿತೆಂಬೆ ಬೇಡೆಲೊ ಚೈದ್ಯ | ಪಿ | ನಾಕಿಸಖನು ಕೃಷ್ಣ ಸುರವಂದ್ಯ ||
ಕಾಕನಾಡುವರೆ ಮಾಧವನಿಗೆ | ಭಕ್ತ | ನೀಕ ರಕ್ಷಕ ಬ್ರಹ್ಮ ಜನಕಗೆ ||249||
ಖೂಳ ತಮಾಖ್ಯ ವೇದವ ಕೊಂಡು | ಪಾ | ತಾಳಕಿಳಿಯೆ ಮತ್ಸ್ಯತನುಗೊಂಡು ||
ಸೀಳಿ ದುಷ್ಟನ ಮಹತ್ತಮನೀತ | ಕೂರ್ಮ | ನೊಳು ತೋಷದಲಿ ಭೂಧರ ಪೊತ್ತ ||250||
ಭೂಮಿಯ ಶಯ್ಯೆಯಂದದಿ ಸುತ್ತಿಕೊಂಡು | ಹೇಮಾಕ್ಷನೊಯ್ಯಲು ಬೆಂಬೊತ್ತಿ ||
ತಾಮಸನನು ಕೊಂದು ಧರಣಿಯ | ತಂದ | ನೀ ಮಹಾ ವಾರಾಹ ನೋಡಯ್ಯ ||251||
ತರಳನು ಮೊರೆಯಿಡೆ ಕಂಬದಿ | ಬೇಗ | ಪೊರಟನು ನರಹರಿ ರೂಪದಿ ||
ಕರುಳ ಬಗೆದು ದೈತ್ಯನ ಕೊಂದ | ಮತ್ತೆ | ಧರಣಿಯನಳೆದು ಬಲಿಯ ಗೆದ್ದ ||252||
ಧರಣಿಯ ಮೊರೆ ಕೇಳಿ ಬೇಗದಿ | ಮುನಿ | ತರಳನಾಗಿಯೆ ರಾಮ ರೂಪದಿ |
ದೊರೆಗಳೆಲ್ಲರ ಸದೆ ಬಡಿದನು | ಎಂದು | ವರೆಯೆ ಕೇಳುತ ಚೈದ್ಯ ನುಡಿದನು ||253||
ರಾಗ ಕೇದಾರಗೌಳ ಝಂಪೆತಾಳ
ಎಲವೊ ಹಳೆ ಮುದುಕ ಕೇಳೋ | ಹೊಸಕಥೆಯ | ತಿಳುಹಿದವರಾರು ಹೇಳು |
ಜಲಚರವು ಕಮಠ ಕ್ರೋಡ | ವೆಂಬವರ | ಬಲುಮೆ ಘನವಾಯ್ತೆ ಮೂಢ ||254||
ಸಂಭವಿಸಿದಣುಗನನ್ನು | ಬಾಧಿಸಲು | ಸಂಭವಿಸಿತಘವವನನೂ ||
ಕಂಬದೊಳಗಿರ್ದ ಮಗವು | ಕೊಂದುದಿವ | ನೆಂಬುದಿನ್ಯಾವ ನಿಜವೂ ||255||
ಬಲಿಯೊಡನೆ ಮೋಸಗೈದು | ಕೇಳಿದರೆ | ಫಲವೆ ಬಾಗಿಲ ಕಾಯ್ದುದೂ |
ಇಳೆಯ ಪಾಲಕರೆಲ್ಲರೂ | ವಿಪ್ರಸುತಗ | ಳುಕಿದವರಲ್ಪಬಲರೂ ||256||
ಅರರೆ ಸಾಕಿನ್ನು ಮುದಿಯಾ | ನಾನೆಲ್ಲ | ವರಿತಿರುವೆ ಪೇಳ್ದ ಕಥೆಯಾ |
ದುರುಳ ಗೋಪನಸುತನನೂ ಹೊಗಳಿ ಬಹು | ಪರಿಯಿಂದ ದಣಿದೆ ನೀನೂ ||257||
ಇನ್ನೇನು ಕಥೆಗಳಿಹುದು | ಹೇಳಿದರೆ | ಹೊನ್ನು ವಸನಗಳು ಬಹುದೂ |
ನಿನ್ನ ವೊಲರಿತರಿಲ್ಲಾ | ಎಂದು ಮನ | ವನ್ನು ನಿರ್ಧರಿಸಿದೆಯಲಾ ||558||
ಭಾಮಿನಿ
ಭೂಪತಿಗಳಿರುತಿರಲು ಮಂಚದಿ |
ಸ್ಥಾಪಿಸಿದೆ ಕರೆತಂದು ನಮ್ಮಿದಿ |
ರೀ ಫಟಿಂಗನ ಕುಳ್ಳಿರಿಸುವರೆ ಭೀಷ್ಯ ಹೇಳೆಂದ |
ಗೋಪಿಯರ ಮಿಂಡನಿಗೆ ಪೂಜೆಯೆ |
ಕಾಪುರುಷನಿವಯೋಗ್ಯನೇನೈ |
ಭಾಪುರೇ ಭಳಿರೆಂದು ಘರ್ಜಿಸಿ ನುಡಿದನಾ ಚೈದ್ಯ ||259||
ವಚನ
ಈ ತೆರದಿಂ ಲಕುಮೀನಾಥನ ಜರೆಯಲ್ಕೇಳ್ದಾ |
ವಾತಾತ್ಮಜ ಗದೆಗೊಂಡಾಕ್ಷಣ ನದೀಜಾತನೊಳಿಂತೆಂದಂ ||
ರಾಗ ಮಾರವಿ ಏಕತಾಳ
ಹರಿಯನು ಕೆಡನುಡಿದಿರುವ ದುರಾತ್ಮನ |
ಶಿರವನು ಕೆಡಹುವೆನು |
ಅರೆನಿಮಿಷದೊಳೆಂದೇಳಲಿಕ್ಯದು ಬಲ |
ಪೊರಟುದು ಘರ್ಜಿಸುತ ||260||
ನಿಂದಿಪುದುಚಿತವೆ ಬಹುಪರಿ ಗಂಗಾ |
ನಂದನ ಸಹನಪನ |
ಇಂದಿವನನು ಬಡಿದುರುಳಿಪೆ ನೆನೆತಡೆ |
ದೆಂದನವಗೆ ಭೀಷ್ಮ |
ಸಂತವಿಸೈ ತವ ಕ್ರೋಧವ ನೀನ್ಯಾ |
ಕಿಂತು ಸುಯಾಗದೊಳೂ ||
ಚಿಂತೆಗಳ್ಯಾತಕೆ ನಮ್ಮನು ಶ್ರೀ ಭಗ |
ವಂತನು ರಕ್ಷಿಸುವ ||261||
ರಾಗ ಮಧುಮಾಧವಿ ಅಷ್ಟತಾಳ
ಮರುತ ಸಂಭವನೆ ನೀ ಕೇಳಯ್ಯ | ಈಗ |
ಧರಿಸಿದ ಕೋಪವ ತಾಳಯ್ಯ ||
ಹರಿಯ ಕಾಯುವಡೆ ಸಮರ್ಥನೆ | ನೀನು |
ಬರಿದೆ ಗರ್ವಿಸಲ್ಯಾಕೆ ಸುಮ್ಮನೆ ||262||
ಜಗದೋದ್ಧಾರನ ನಿಂದಿಪೆನೆಂದು ಬಾಯೊಳು | ಬಗು |
ಳಿದಡೇನು ಬಾರದು ಕುಂದು ||
ನಿಗಮವಂದಿತ ಧುರಕಂಜುತ || ಪೇಳ್ದ |
ಹಗರಣವನು ಕೇಳ್ದನೆನ್ನುತ ||263||
ತಿಳಿಯಬೇಡನಿಲಸಂಭವ ನೀನು | ಈತ
ಜಲಜಸಂಜಾತನ ತಾತನು ||
ಬಲುಹನೀಕ್ಷಿಪಡೆ ಸಾಧ್ಯಗಳುಂಟೆ | ಎಷ್ಟು
ಬಲನಾದರೇನೀತಗಿದಿರುಂಟೆ ||264||
ಭಾಮಿನಿ
ಸುರರ ಬಾಧಿಸೆ ರಾವಣಾದ್ಯರು |
ಸರಸಿಜಾಕ್ಷಗೆ ದೂರೆ ಕೇಳ್ದವ |
ತರಿಸಿ ಮರ್ಕಟಬಲದೊಡನೆ ಮುತ್ತಿದನು ಲಂಕೆಯನೂ ||
ತರಿದು ದುಷ್ಟರ ಕುಲವ ನಿಮಿಷದಿ |
ಧರೆಯ ಭಾರವನಿಳುಹಿ ಶ್ರೀಹರಿ |
ಸುರರ ಸಂತೋಷಿಸಿದನಾ ರಾಮಾವತಾರದಲೀ ||265||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಇಂಥಹ ಮಹಾಮಹಿಮನೊಡನೀ |
ಪಂಥ ಪೌರುಷವೇಕೆ ಚೈದ್ಯ ನಿ |
ನ್ನಂತೆ ನಪರವರಿವರು ಹಳಿದರೆ |
ಕಂತು ಪಿತನನು ಸಭೆಯೊಳು || ||266||
ಹಿಂದೆ ಮಧುಕೈಟಭ ಸುಮಾಲಿಯ |
ಕೊಂದನಿವ ಮುರ ನರಕ ದೈತ್ಯರ |
ವಂದವೆಲ್ಲಿದೆ ತೋರಿಸೈ ಜರಾ
ಸಂಧನಿರವೇನಾಯಿತು ||267||
ತರಳ ಧ್ರುವ ಪ್ರಾಹ್ಲಾದ ಮುಖ್ಯರು |
ಶರಣನಾದ ವಿಭೀಷಣಾಸುರ |
ಹರಿಯ ಭಜಕರ ದಾಸರಿಗೆ ಭಯ
ದೊರೆಯದೆಂದಿಗು ನೋಡಿಕೋ ||268||
ಶರಣರಿವರನು ಕೊಂದರೇ ಮೊದ |
ಲೊರೆದವರು ಜೀವಂತರಾದರೆ |
ಬರಿದೆ ನೀ ಕೆಡಬೇಡ ಕಡ್ಡಿಯ |
ಮುರಿದು ಸಾರಿದೆ ನಿಜವಿದೂ ||269||
ಬಲಿಯು ಗರ್ವಿಸೆ ಬಂಧಿಸಿದ ಕಡಿ |
ದಿಳುಹಿದನು ಬಾಣನ ಕರೌಘವ |
ತಿಳಿದು ನೀ ಕೆಡಲ್ಯಾಕೆ ಕೃಷ್ಣನ |
ವಲಿಸು ಭಕ್ತಿಗಳಿಂದಲೀ ||270||
ರಾಗ ಕಾಂಭೋಜಿ ಝಂಪೆತಾಳ
ಎಂದೆನಲು ಚೈದ್ಯ ಸಿಡಿಲಂದದಲಿ ಗರ್ಜಿಸುತ |
ಲೆಂದನಾ ಕಲಿಭೀಷ್ಮನೊಡನೇ |
ಹಿಂದೆ ನಾನಿರಲಿ ಕಳಿಯುವುದುಂಟೆ ಈರೈದು |
ಕಂದರಾದ್ಯಖಿಳಸುರಬಲವೂ ||271||
ಮಂಗಮುಸುಕರಡಿಗಳು ಸಿಂಗಳಿಕ ಸಹಿತ ರಣ |
ರಂಗದೊಳು ರಾಮನೆಂಬಾತಾ |
ತುಂಗವಿಕ್ರಮನ ಕೊಲ್ಲುವ ಸಮಯ ತಾನಿರದೆ |
ಭಂಗವಾಯಿತು ಸುವಿಕ್ರಮಕೇ ||272||
ಮಾನಿನಿಯ ತಂದು ಸೇವಿಸದಿರಿಸಿದುದರಿಂದ |
ವಾನರಗೆ ಬರಲು ಪಥವಾಯ್ತು |
ಕೋಣಪರಕುಲಕೆ ಹಳುವನು ತಂದ ರಾಣವನು |
ಮಾನವರ ಸಮರದಲಿ ಮಡಿದೂ ||273||
ಕುಲಕೆಡುಕ ನೀಚ ಪಂಡನು ಜೀವಗಳ್ಳ ಪರ |
ಬಲಕೆ ಸಹಯಿಗನಾದ ಕತದೀ |
ಗೆಲಿದನಲ್ಲದೆ ರಾಮನೆಂಬಾತ ರಾವಣನ |
ಗಳಹದಿರು ಭೀಷ್ಮ ನೀ ಕಥೆಯಾ ||274||
ಹಳೆಯ ಹದ್ದೇರಿ ನೆಲಕಲೆವ ನೆರಿಯುಡುಗೆಯಿಂ |
ಹೊಳೆವ ಕಸ್ತೂರಿ ನಾಮದಲೀ ||
ಲಲನೆಯರ ವಶಗೈಯ್ಯೆ ದೇವತ್ವ ಬಂದಪುದೇ |
ಹಳೆಗೂಗೆ ನಿನಗೆಷ್ಟು ಮಾತೂ ||275||
ಹಸ್ತಿನಾಪುರದಿ ಕೌರವನನ್ನ ತಿಂದ ಮದ |
ಮಸ್ತಿಯಲಿ ಮುದಿ ಪ್ರಾಯ ನಿನಗೆ ||
ಇತ್ತರ‌್ಯಾರಾದಡೊಂದರಂಗನೆಯ ಮದುವೆ ಮನ |
ವಿತ್ತಲ್ಲವೇನೋ ಸುರನದಿಜ ||276||
ಒಂಟೆ ವೈವಾಹಕ್ಕೆ ನೆಂಟರೆ ಶ್ವಾನಗಳು |
ಬಂಟರಾಗುವರು ಮರ್ಕಟರೂ ||
ಕುಂಟಗಾರ್ದಭನ ಗಾನಕ್ಕೆ ನರಿ ಬೆರಗಾಗಿ |
ತೆಂತೆಣಿಸಿ ಶಿರದೂಗುವಂತೆ ||277||
ಜಾರಜರ ಯಾಗಕ್ಕೆ ಸರ್ವಾಧಿಕಾರವನು |
ಜಾರಸಂಭವನೆ ಮಾಳ್ಪವನು ||
ಜಾರಗುರುವಿಗೆ ಪೂಜೆಯನು ಮಾಳ್ಪದನುಚಿತವೆ |
ಮೂರು ಲೋಕಕೆ ವಿಹಿತವಾಯ್ತು ||278||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎನಲು ಕೈಬೀಸುತ್ತ ಭೀಮನು |
ಕನಲಿಗದೆಯನು ಕೊಂಡು ಗರ್ಜಿಸಿ |
ವಿನಮಿಸುತಲಿಂತೆಂದ ಗಂಗಾ | ತನುಜನೊಡನೇ ||279||
ದುಷ್ಟನಿವ ಕಡುಪಾಪಿ ಮೂರ್ಖರಿ |
ಗೆಷ್ಟು ಹೇಳಿದರೇನು ಕ್ಷೀರವ |
ಕೊಟ್ಟಡಹಿಗುಣಸುಧೆಯ ಪೋಲ್ವುದೆ | ಸಷ್ಟಿಯೊಳಗೇ ||280||
ಮೂಢರಿಗೆ ಶ್ರೀಹರಿ ಕಥಾಮತ |
ವಾಡುವುದು ವೇದವನು ಕಾಡಿನ |
ಕೋಡಗನಿಗೊರೆದಂದವಾದುದು | ರೂಢಿಯಲ್ಲೀ || ||281||
ಹರಿಗೆ ಕೆಡು ನುಡಿದಿವನ ಜಿಹ್ವೆಯ |
ನರಿಯದುಳಿಯೆನು ನೋಡೆನುತ್ತಲೆ |
ಭರಿತ ರೋಷದೊಳೆದ್ದು ಗದೆಯನು | ತಿರುಹುತೆಂದಾ ||282||
ರಾಗ ಘಂಟಾರವ ಅಷ್ಟತಾಳ
ರಾಯಸೂಯಯಾಗದ ಸಭೆಯೊಳು |
ರಾಯರಾಯರನೇಕರಿಹರ್ ಯದು | ರಾಯನಿಗೆ ಕೆಡನುಡಿವರೇ ||283||
ಬಲ್ಲರಿಲ್ಲವೆ ಇವನಷ್ಟು ಶಾಸ್ತ್ರವ |
ಇಲ್ಲ ಸರಿ ತನಗೆಂಬ ಖೂಳನ | ಹಲ್ಲು ಮುರಿವೆನು ನಿಮಿಷದೀ ||284||
ಎಲ್ಲ ಯಾದವರೆಮ್ಮವರೀಕ್ಷಣ |
ಬಿಲ್ಲ ಹಿಡಿಯಲಿ ಬಲಸಹಿತ ಧುರ | ಕುಲ್ಲಾಸದೊಳನುವಾಗಲೀ ||285||
ಎಂದ ಮಾತನು ಕೇಳುತ್ತ ಶಿಶುಪಾಲ |
ಮಂದಹಾಸದಿ ಕಿಡಿಯನುಗುಳುತ್ತೆಂದ ಗಂಗಾತ್ಮಜನೊಳು ||286||
ಮಂದೆ ಬೀಳಲು ಭೀಮನು ನೋಡೀಗ |
ಒಂದೆ ನಿಮಿಷದಿ ದಕ್ಷಯಾಗದ | ಇಂದುಧರನನು ಮರಸುವೇ ||287||
ದುರುಳನೆಂದುದ ಕೇಳುತ್ತ ಭೀಮನು |
ಕರಕರನೆ ಹಲುದಿನುತಲಾತನ | ಕರೆದು ಮತ್ತಿಂತೆಂದನೂ ||288||
ರಾಗ ಶಂಕರಾಭರಣ ಮಟ್ಟೆತಾಳ
ಫಡ ಫಡೆಲವೊ ಚೈದ್ಯ ಕೇಳು ಕೃಷ್ಣಮೂರ್ತಿಯಾ |
ಬಿಡದೆ ಹಳಿವುದುಚಿತವಲ್ಲ ಕೇಳು ನಿನ್ನಯಾ ||
ಪಿಡಿವ ಗದೆಯೊಳೀಗ ಬಡಿವೆ ನೋಡೆನುತಲೆ |
ನಡೆಯಲಾಗ ಭೀಷ್ಮ ಬಂದು ತಡೆದನಾಗಲೇ ||289||
ತಡೆಯಬೇಡಿರೆನ್ನ ವೀರ ದಕ್ಷಯಜ್ಞದ |
ಮಢನ ಬಲುಹ ನೋಡಬೇಕೆನುತ್ತ ಮರುತಜ ||
ಗುಡುಗುಡುಸಿ ಯಮಭಟೌಘವುರವಣಿಸಲು |
ತಡೆದು ಭೀಮನೊಡನೆ ಭೀಷ್ಮ ನುಡಿದನಾಗಲೂ ||290||
ಎಲವೊ ಪವನಜಾತ ಶೌರ್ಯಪಿತ್ತ ನಿನ್ನನೂ |
ನಿಲಲುಗೊಡದೆ ಕುಣಿಸುತಿಹುದು ಏನನೆಂಬೆನೂ ||
ನಳಿನನೇತ್ರನನ್ನು ಕಾಯುವಡೆ ಸಮರ್ಥನೆ |
ತಿಳಿದು ನೋಡು ಕಾಲವಾವುದೆನುತ ಸುಮ್ಮನೆ ||291||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಈಸು ಕಾರ್ಯವು ದೈವಘಟನೆಯೋ |
ಳೀಸು ಪರಿಯಂತಾಯ್ತು ಯಜ್ಞದ |
ಮೀಸಲಳಿಯದೆ ನಿಮ್ಮ ಕರುಣದ | ವಾಸನೆಯಲೀ ||292||
ಇವನು ನಮ್ಮವ್ವಂಗೆ ತಂಗಿಯ |
ಕುವರ ಸಹ ಇವನೈಸೆ ಯಾಗದಿ |
ಹದನ ಗಂಟಿಕ್ಕುವುದು ದೈವದ | ಹವಣವೆಂತೋ ||293||
ಈ ಸಮಸ್ತ ನಪಾಲಬಲ ವಾ |
ರಾಶಿಮೇರೆಯನೊದವುತಿದೆ ನಿಮ |
ಗೈಸೆ ಭಾರವಿಂದೆನುತ ಬಿ | ನ್ನೈಸೆ ಯಮಜ ||294||
ಅಂಜದಿರು ಭಯಬೇಡ ನರರಿಗೆ |
ನಂಜು ಪಥ್ಯವೇ ಗಿಳಿಯ ಮರಿಗಳು |
ಮಂಜರನ ಮೇಲ್ ಹಾಯಲುಳಿವವೆ | ಅಂಜಬೇಡ ||295||
ರಾಗ ಮಾರವಿ ಆದಿತಾಳ
ಕೇಳುತ ಕುಳ್ಳಿರಲಾಗ | ಶಿಶು | ಪಾಲನ ಕಾಣುತ ಬೇಗ ||
ಖೂಳರಿಗೀ ಘನ ಬಂತೇ | ನಮ್ಮ | ಕಾಳಗ ಸರಸವಿದಾಯ್ತೆ ||296||
ಹರಿ ವಿಧಿ ಬಿಡುಗಣ್ಣವರು | ಈ | ಧರೆಯೊಳಗಿಹ ಭೂವರರೂ ||
ಕರವ ಮುಗಿದು ಜೀವಿಪರು | ತಮ್ಮ | ಶಿರವನುಳುಹಿಕೊಂಡಿಹರೂ ||297||
ಗೋಪನಸುತ ಪಾಂಡುಜರು | ಸಮ | ನಾಪತ ಯನಗಿಂತವರೂ ||
ರೂಪು ಯವ್ವನ ಸಿರಿ ಬಲದಿ | ಭುಜ | ತಾಪ ಕೌತುಕ ಸಂಗರದಿ ||298||
ಶುದ್ಧ ಘಂಟಿಗನ ನಪರ | ನಡು | ಮಧ್ಯದೊಳಿರಿಸಿ ಪೂಜಿಪರ |
ಗದ್ದಲ ನಿಲಿಸದಿರಲ್ಕೆ | ಯನ | ಗಿದ್ದ  ಪರಾಕ್ರಮವ್ಯಾಕೆ ||299||
ಭಾಮಿನಿ
ಎನುತ ಶಿಶುಪಾಲಕನು ಘರ್ಜಿಸೆ |
ಧನುವ ಕೊಂಡಾ ಭೀಮಸೇನನು |
ಕನಲುತಿರೆ ತಡೆದೆಂದ ಗಂಗಾತ್ಮಜನು ಸಭೆಯೊಳಗೇ ||
ದನುಜಹರ ಭೂಭಾರ ಭಂಜನ |
ವೆನುವ ಕೆಲಸದೊಳೊಗೆದನಲ್ಲದೆ |
ಚಿನುಮಯನ ಕಷ್ಣಾವತಾರದ ಕಥೆಯ ಕೇಳೆಂದಾ ||300||
ರಾಗ ಶಂಕರಾಭರಣ ಅಷ್ಟತಾಳ
ಇಳೆಯ ದೂರನು ಕೇಳಿ ಸುರರೆಲ್ಲ | ಪೋಗಿ
ಜಲಜಾಕ್ಷಗರುಹೆ ಕೇಳುತ ಸೊಲ್ಲ ||
ನಳಿನಭವಾದ್ಯರಿಗೆಂದನು | ಯದು
ಕುಲದೊಳುದ್ಭವಿಸುವೆ ನೀವಿನ್ನೂ ||301||
ಪುಟ್ಟಿ ಯಾದವರಾಗಿ ಧರೆಯಲಿ | ನಾನು
ಥಟ್ಟನೈದುವೆ ಕೃಷ್ಣನೆನುತಲಿ ||
ಕೊಟ್ಟ ಮಾತಿಗೆ ದೇವಕಿಯಲಿ | ಬಂದು
ಪುಟ್ಟಿದ ಖಳರನು ಧುರದಲಿ ||302||
ವೈರವೆಣಿಪರ ಸಂಹರಿಸಿದ | ತನ್ನ
ಸೇರಿದ ಜನರನುದ್ಧರಿಸಿದ ||
ಧೀರತ್ವ ನಡೆವುದೇ ಇವನಲ್ಲಿ |
ಎನೆ ಮಾರುತಿ ಕೇಳಿದ ಮುದದಲಿ ||303||
ದುರುಳನಾಡಿದ ದುಷ್ಟ ಮಾತಿಗೆ | ರಮೆ
ಯರಸನ್ಯಾತಕೆ ಕುಳಿತನು ಹೀಗೆ |
ವರೆಯಬೇಕೆನಗೆಂದ ಭೀಮಗೆ | ಪೇಳ್ದ
ಸುರನದಿಜನು ಪವಮಾನಿಗೇ ||304||
ರಾಗ ಕಾಂಭೋಜಿ ಝಂಪೆತಾಳ
ಮರುತ ಸಂಭವನೆ ಕೇಳ್‌ಹರಿಯ ಬಾಗಿಲ ಕಾಯು |
ತಿರಲು ಜಯವಿಜಯರುಗಳಂದು ||
ಬರಲಾ ಸನತ್ಸುಜಾತರ ತಡೆದ ಕಾಣರದಿ |
ದೊರಕಿತಾಸುರ ಜನ್ಮ ಮೂರು ||305||
ಕತಿಯೊಳು ಹಿರಣ್ಯಕಶ್ಯಪು ಕಾಶ್ಯಪಾತ್ಮಭವ |
ರತಿ ಮುದದಿ ಸುರರ ಬಾಧಿಸಲೂ ||
ಪ್ರಥಮ ಜನ್ಮದ ಕ್ರೋಡನರಸಿಂಹ ರೂಪದಿಂದ |
ತುಳಬಲರನು ಕೆಡೆದ ಹರಿಯೂ ||306||
ಮರುಭವದಿ ರಾವಣಾಸುರ | ಕುಂಭಕರ್ಣಸುರ |
ತರುಣಿ ಕೈಕಸೆ ಪುಲಸ್ತ್ಯಜಗೆ ||
ಧರೆಯೊಳುದ್ಭವಿಸಿ ಬಾಧಿಸುತಿರಲು ಸುರಪುರವು |
ಹರಿಗೆ ದೂರಿದುದು ತ್ರೇತೆಯಲೀ ||307||
ಮಂದಹಾಸದಿ ದಶಕಂಧರನ |
ನರಿಯಲು ರಾಮಾಭಿದಾನದಲಿ ||
ಬಂದು ಮಹಿಯೊಳು ಖಳರ ವಂದವೆಲ್ಲಗೆಲಿದ |
ಸಂದಿತೆರಡು ಜನ್ಮಗಳೂ ||308||
ಮೂರನೆಯೊಳೀಗ ಧಮಘೋಷಸುತ ಶಿಶುಪಾಲ |
ಭೂರಮಣ ಶೇಷನಿಗೆ |
ನಾರಿಸತಿ ಶ್ರುತದೇವಿಯೊಳು ದಂತವಕ್ತ್ರ ನೀ |
ಧಾರುಣಿಯೊಳಗೆ ತಾಮಸರೂ ||309||
ಜನಿಸುತಿರೆ ಶಿಶುಪಾಲನಿಂಗೆ ಶಿರದೊಳು ನಯನ |
ಮಿನುಗುತಿಹ ಕರನಾಲ್ಕರಿಂದ ||
ಮುನಿನಾರದನ ನೇಮದಿಂದ ಕೃಷ್ಣನ ಕರದಿ |
ಜನನಿ ತಂದಿತ್ತಳರ್ಭಕನ ||310||
ಸುರಮುನಿಪನೆಂದಂತೆ ನವನೇತ್ರಕರವಡಗೆ |
ಹರಿಗೆ ಶ್ರುತದೇವಿ ವಂದಿಸುತ ||
ತರಳನ ಶತಾಪರಾಧವ ಕ್ಷಮಿಸಿ ಕಾಯ್ವುದೆನೆ |
ತರುಣಿಗಿತ್ತನು ಭಾಷೆಯನ್ನೂ ||311||
ತರಳನ ಶತಾಪರಾಧಕೆ ಮುನಿಯುವುದಿಲ್ಲವ್ವ |
ಮರುಗಬೇಡೆಂದು ಸೈವಿಡುತ ||
ವರವಿರುವ ಕಾರಣದಿ ಕುಳಿತನೀ ಗೋವಿಂದ |
ದುರುಳನಿವನಿಗೆ ಬೆದರುವನೆ ||312||
ಇಂದಿವನ ಮರಣ ಕಂಗೈಸುವರೆ ನೀನೋ ಮು |
ಕುಂದನೋ ವಿಚಾರಿಸೆಲೆ ಭೀಮ ||
ಎಂದು ನಿಂದಿರಲು ಬೇಡ ನಡೆಯೆಂದೆನಲು ಕೇಳ್ದು ಸಿಡಿ |
ಲಂದದಲಿ ನುಡಿದ ಶಿಶುಪಾಲಾ ||313||
ರಾಗ ಕೇದಾರಗೌಳ ಝಂಪೆತಾಳ
ನಂದಜನು ನನ್ನ ಧುರದಿ | ಕೊಲುವ ಕಥೆ
ಯೊಂದ ಕೇಳ್ದೆನು ತೋಷದಿ ||
ಇಂದು ಈ ಮುದಿ ಭೀಷ್ಮನ | ಕೆಡದ ಹೊ
ರ್ತಿಂದು ಬಿಡೆನೀ ಭೀಮನಂ ||314||
ಕೊಲುವವನೆ ಈತ ನನ್ನ | ಇವನಿಂದ |
ಲಳಿವವನೆ ತಾನು ಮುನ್ನ ||
ಹಳೆಯವಗೆ ಭ್ರಮೆಯಾಯಿತು | ಇವನವೆ |
ಗ್ಗಳಿಸಿ ಫಢ ಮೋಸಬಂತೂ ||315||
ಕುಲಕೆಡುಕ ಕಳ್ಳ ಸಟನ | ಹರೆಯದ
ಲಲನೆಯರ ಭೋಗಿಸುವನ |
ಹಳೆಯ ಹದ್ದೇರಿ ಮೆರೆವ | ನೀತಸುರ |
ಕುಲಕಾಹುದುಂಟೆ ದೇವ ||316||
ಖೂಳರಿಗೆ ಜಗದೊಡೆಯನು | ಭ್ರಷ್ಟರೊಳು |
ಮೇಲಾದ ದೈವ ಇವನೂ ||
ಈತನೇ ದೈವವೇನು | ಕ್ಷಣದಿ ಯಮ |
ಜಾತಗೈಯ್ಯುವ ಮಖವನೂ ||317||
ಮಾತುಮಾತಿಲಿ ಕೆಡಿಸುವೆ | ಭೂ ಭುಜ |
ವ್ರಾತವನು ಸಂಹರಿಸುವೆ ||
ಸಲಹಲಿದ ನೋಳ್ಪೆ ನಾನು | ನಾ ಬಡಿದು |
ಕೊಲುವ ಸಮಯದೊಳೀತನೂ ||318||
ರಾಗ ಮಾರವಿ ಏಕತಾಳ
ಎಲವೋ ಗೋವಳ ಮಂಚವ ಬಿಟ್ಟಿನ್ನಿಳೆಗವತರಿಸೀಗ |
ಘಳಿಲನೆ ನಾನೀ ದೇವರಿಗಸ್ತ್ರದ ಚಳಕವ ತೋರಿಸುವೆ ||319||
ಸುಮ್ಮನೆ ಬದಿಯೊಳು ಕುಳ್ಳಿರದೆ ನೀ ನಮ್ಮೆಲ್ಲರ ನಡುವೆ |
ಹೆಮ್ಮೆಯೊಳ್ ಮಂಡಿಸಿ ಪೂಜೆಯಗೊಂಡಾ ಹಮ್ಮನು ನಿಲ್ಲಿಸುವೆ ||320||
ಬರಲೀಕ್ಷಣ ನಪರೆನುತಲೆ ಚಪ್ಪರ ಹೊರಗೈತರಲಾಗ |
ಧುರ ವಾದ್ಯದ ರವ ಮೊಳಗಲು ಸೈನ್ಯವು ನೆರೆಯಲಿ ಕರೆ ಬೇಗ ||321||
ಭಾಮಿನಿ
ಕಂಡು ಮುನಿಗಳು ಬೆದರಿ ಭೀತಿಯ |
ಗೊಂಡು ಕದಪಿನ ಕರದಿ ಕುಳ್ಳಿರೆ |
ಮಂಡೆಯನು ತೂಗುತ್ತ ಭೂಪರು ಹರಿಯ ಜಪಿಸಿದರು ||
ಬಂದ ಭೂಪರು ಕೆಲರು ಚೈದ್ಯನ |
ತಂಡದೊಳು ಸೇರಲ್ಕೆ ತದುಭಯ |
ಗೊಂಡು ಧರ್ಮಜ ಸುಮ್ಮನಿರೆ ಕಂಡೆಂದನಚ್ಚುತನೂ ||322||
ರಾಗ ಮಧುಮಾಧವಿ ಏಕತಾಳ
ಕೇಳಿರೈ ಮುನಿಗಳು ಭೂಮಿಪರೆಲ್ಲ |
ಖೂಳನಾಡಿರುವ ದುರ್ವಚನಗಳನೆಲ್ಲ ||
ಲಾಲಿಸಿದಿರೆಲಾ ವಿಹಿತವಾಯ್ತೆ ನಿಮಗೆ |
ಪಾಲಿಪುದೆಂತು ತಿಳಿದು ಹೇಳಿರೆನಗೆ ||323||
ಕಾಲಜ ನರ ಭೀಮಾದ್ಯರು ನದೀಸುತರು |
ಪೇಳಿದ ಶ್ರುತಿವಚನವನು ಮೀರಿದನು ||
ಪಾಲಿಸದಪರಾಧವೆಸಗಿದ ಮೇಲೆ |
ತಾಳುವುದಲ್ಲ ಮರ್ದಿಪುದು ನೀತಿಯಲೀ ||324||
ಧರಣಿಪಾಲಕರು ಮುನಿಗಳು ಭೂಸುರರು |
ಸುರರು ದಿಕ್ಪಾಲಕರು ಕೇಳಿರೆಲ್ಲವರೂ ||
ದುರುಳ ಮಾಡಿರುವ ಶತಾಪರಾಧವನು |
ಮರೆದು ಸುಮ್ಮನೆ ಕುಳಿತುದನು ಪೇಳುವೆನು ||325||
ರಾಗ ಕೇದಾರಗೌಳ ಅಷ್ಟತಾಳ
ಮುತ್ತಯ್ಯ ಶೂರಸೇನನು ಶ್ರುತದೇವಿಯ | ಪೃಥ್ವಿಪ ದಮಘೋಷಗೆ ||
ಇತ್ತನು ವಸುದೇವನ ಸಹೋದರಿಯಾಕೆ | ಹೆತ್ತಳು ಶಿಶುಪಾಲನ ||326||
ದುರುಳನುದ್ಭವಿಸುವಾಗಧಿಕಾಕ್ಷಿ ಶಿರದೊಳ | ಗೆರಡು ನೂತನ ಭುಜದಿ ||
ಇರಲಿಕದ್ಭುತ ರೂಪವನು ಕಂಡು ಇವನವ್ವ | ಮರುಗುತ್ತಲಿರುತಿರಲು ||327||
ಅತ್ತೆಗೆ ಪುತ್ರನಾದುದ ಕೇಳಿ ನೋಳ್ಪ ನಿ | ಮಿತ್ತದಿ ನಾ ಪೋಗಲು |
ಹಸ್ತದಿ ಶಿಶುವೀಯಲಡಗಿತು ಸುರಮುನಿ | ಪೋತ್ತಮ ಪೇಳಿದಂತೆ ||328||
ಕಂಡಳಧಿಕ ನೇತ್ರ ಬಾಹುವಡಗೆ ಭಯ | ಗೊಂಡಳಿವನ ಜನನಿ ||
ದಂಡದಂತೆರಗಿ ಶತಾಪರಾಧವ ಮರೆ | ಗೊಂಡೆನ್ನನಿವನೆಂದಳೂ ||379||
ತಾಯೆ ಕೇಳೆನಗೆ ಶತಾಪರಾಧವನೀತ | ಗೈಯಲು ಕ್ಷಮಿಪೆನೆಂದು ||
ಕೈಯ್ಯ ಮೇಲ್ ಭಾಷೆಯ ಕೊಟ್ಟುದಕಿವನಿಷ್ಟು | ಬೈಯ್ಯಲು ಕೇಳಲಾಯ್ತು ||330||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮುನಿಗಳಂಜದಿರಿ ನಪ |
ಜನಕೆ ಗಜಬಜ ಬೇಡ ಯಾದವ |
ಜನಪರುರವಣಿಸದಿರಿ ಪಾಂಡವ | ತನುಜರಿಂಗೆ ||331||
ಮೊನೆ ನಗೆಯ ಸಿರಿಮೊಗವ ನೆಗಹಿದ |
ಜನತೆ ಹಸ್ತಾಂಬುಜವ ತೋರುತ |
ವಿನುತ ಚಕ್ರವ ಪಿಡಿದು ಪಾಂಡವತನುಜರಿಂಗೆ ||332||
ಶರಣರಿಗೆ ಬಂದೆಡರ ಧರಿಸುವ |
ಬಿರುದು ನಮ್ಮದಿದೈಸೆ ಯಾಗದ |
ಹೊರಿಗೆ ನಿನಗ್ಯಾಕೆಮ್ಮದೈ ನೀ | ನರಿಯದವನೇ ||333||
ವಾರ್ಧಕ
ಸಲ್ಲಿಸಿದ ತಾಯ್ಗೆ ಕೊಟ್ಟಿರ್ದ ಭಾಷೆಯ ಸಾಂಗ |
ದಲ್ಲಿ ಸಾಗಿಸಿದೆ ಸೇರಿಸಿ ತಪ್ಪ ಪರಿಗಣನೆ |
ಯಲ್ಲಿ ಕ್ಷಮಿಸಿದೆ ದುಷ್ಟ ಮಾಡಿದ ಶತಾಪರಾಧಕೆ ಮೀರಿತೆರಡುತಪ್ಪು ||
ಭುಲ್ಲವಿಸಿ ಯಜ್ಞಮಂ ಕೆಡಿಸುವೆನು ಬಂದ ಭೂ |
ವಲ್ಲಭರ ಬಡಿದೆನೆಂದೆನುತಾಡಿದೀಮಾತಿ |
ನಲ್ಲಿ ಸೈರಿಸಲಾರೆನೆಂದು ಸಿಂಹಾಸನವನಿಳಿದು ಚಕ್ರವ ತುಡುಕಿದ || ||334||
ರಾಗ ಸಾಂಗತ್ಯ ರೂಪಕತಾಳ
ಮಂದರಧರ ಯದುವಂದವ ನಿಲಿಸಿದ | ಹಿಂದೆ ಕರೆದೆಂದು ಛಂದದಲಿ |
ಮುಂದಿಹ ಶಿಶುಪಾಲಗಿದಿರಾಗಿ ಶರವಿಡಿ  | ದೆಂದ ಕ್ರೋಧದಿ ನಸುನಗುತ ||335||
ವರಪತಿವ್ರತೆ ನಿನ್ನ ಮಾತೆಗೋಸುಗ ಮತ್ | ಕರಿಸಿದೆನಪರಾಧ ಶತವ |
ದುರುಳ ಕೇಳೆನಗೆ ಪಾತಕವಿಲ್ಲ ನಿನ್ನನು | ಧುರದೊಳು ಮರ್ದಿಸಲಿನ್ನು ||336||
ಎಂದೆನೆ ಕಿಡಿಯುಗುಳುತ ಚೈದ್ಯ ನಿರ್ಜರ | ವಂದದಿ ವಂದ್ಯನಾದವನೊಡನೆ |
ಬಂಧುಗಳನು ಸಮರದಿ ಗೆದ್ದ ಪಾತಕಿ | ಕೊಂದಪೆ ನಾನೀಗ ನಿನ್ನ ||337||
ಎನಲೆಂದ ಹರಿಯು ನಿನ್ನಿಂದಾದ ಪಾಪಿ | ಗಳೆನುತ ನಾ ಬಡಿದೆ ಕೇಳವರ |
ಎನುತಾಗ ಚೈದ್ಯನ ಸರಳಿಂದ ಮುಸುಕಿದ | ದನುಜ ವೈರಿಯ ಕೇಳ್ ಭೂಪತಿಯೆ ||338||
ರಾಗ ಕೇದಾರಗೌಳ ಝಂಪೆತಾಳ
ಎಂದ ಶಿಶುಪಾಲ ನಾಗ | ನಮ್ಮಿದಿರು | ಬಂದು ನೀ ಕುಳಿತೆಯಲ್ಲಾ |
ಹಂದಿ ನೀ ಪೂಜ್ಯನೇನೋ | ಇಕೋ ಶರ | ವಂದ ಪೂಜೆಯ ಗೈವೆನು ||339||
ದುರುಳ ಸಚರಾಚರದಲಿ | ವಂದಿಸಲು | ಬರುವುದರಸುತ್ತೆನ್ನಲೀ |
ಧರಣಿಯೊಳು ಪೂಜೆ ಮಾಳ್ಪ | ದೇವರು | ಕರೆದು ತೋರೆನ್ನಲಿನಿತು ||340||
ಇರುವುದೆನ್ನೊಳು ಸರ್ವವೂ | ಪೂಜಿಸಲು ದೊರಕುವುದೆ ಪ್ರತಿದೈವವೂ |
ಚರಣಭಜಕರ ಕೆಲಸಕೆ | ಮೂರ್ಖ ನೀ | ಬರಿದೆ ಮನಗುಂದಲ್ಯಾಕೆ ||341||
ಕರೆದು ಕೆಣಕಲಿಕೆನ್ನನು | ನಾ ಕೇಳಿ | ಬರಿದೆ ಬಿಡುವೆನೆ ನಿನ್ನನು |
ಧುರವ ಕೊಡು ಕೊಡುಯೆನ್ನುತ | ಬಲು ಕಠಿಣ | ಶರದೊಳುಭಯರು ಹೆಣಗುತೆ ||342||
ಹರಿಯ ಕಠಿಣದ ಯುದ್ಧದಿ | ರಣವಾದ್ಯ | ಸುರರ ದುಂದುಭಿ ಘೋಷದಿ ||
ಸರಳುರಿಯ ಕಡುಜ್ವಾಲೆಗೆ | ಉತ್ಪಾತ | ವೆರಸಿದುದು ಧರಣಿಯೊಳಗೆ ||343||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಒಡನೆ ಯಮಸುತ ನಡುಗಿ ಭಯದಿಂ |
ದಡಿಗೆ ವಂದಿಸಿ ವ್ಯಾಸ ನಾರದ |
ರೊಡನೆ ಕೇಳಿದನೀ ಮಹಾದ್ಭುತ | ಪೊಡವಿಯೊಳಗೆ ||344||
ಒದಗುತಿಹುದೇನೆನಲು ನುಡಿದರು |
ಬೆದರಬೇಡ ಸುರಾರಿಯಾಟದೊ |
ಳಿದು ಮಹಾದ್ಭುತವೆನಲಿಕಿತ್ತಲು | ಪದುಮನಾಭ ||345||
ಬೆಸಸಿದನು ಚಕ್ರವನು ಧಾರಾ |
ವಿಸರ ಭೂತಪುರಿ ಸ್ಫುಲಿಂಗ |
ಪ್ರಸರ ತೇಜಃಕಾಂತಿರಸ್ಕೃತವೆಸೆಯಲಾಗ ||346||
ದೆಸೆದೆಸೆಗೆ ದುವ್ವಾಳಿಸುವ ಬೆಳ |
ಕೆಸೆಯೆ ಬಂದು ಪುನೀತ ಕಂಠದ |
ಬೆಸುಗೆ ಬಿಡಲೆರಗಲಿಕೆ ಹಾಯ್ದ | ಗಸಕೆ ಶಿರವು ||347||
ಹರಿಗೊರಳ ಚೌಧಾರೆಯಲಿದರು |
ದುರಸಿ ನೂಕಿತು ರಕ್ತವದರಲಿ |
ಮಿನುಪ ತೇಜಃಪುಂಜವಡಗಿತು | ಹರಿಯ ಪದದೀ ||348||
ರಾಗ ಕಾಂಭೋಜಿ ಝಂಪೆತಾಳ
ಮೊರೆಯಿಡುತ ಶಿಶುಪಾಲಕನ ಸೂನು ಕೃಷ್ಣನಡಿ | ಗೆರಗಿ ಭಕ್ತಿಯೊಳು ನುತಿಸುತ್ತ ||
ಕರುಣಾಳು ಸಲಹೆನ್ನ ಪಿತನ ದುರ್ನಡತೆಯೊಳು | ಚರನ ಹೊಂದಿದನೈಸೆ ನಿನ್ನ ||349||
ಎಂದೆನುತ ಬಲಬಂದು ವಂದಿಸಲಿಕಡಿಗೆರಗೆ | ಮಂದರಧರನು ಕರುಣದಲಿ |
ಮುಂದಿನ್ನು ಭೀತಿ ಬೇಡೆಂದೆತ್ತಿ ಮೋಹದಲಿ | ನಂದನನ ಪಿಡಿದಪ್ಪುತಾಗ ||350||
ತರಳ ನೀ ಬೆದರದಿರು ಇರುವೆ ಬೆಂಬಲಕಾನು | ವಿರಚಿಸಿಗೌರ್ಧ್ವ ದೇಹಿಕವ ||
ಸ್ಥಿರದಿ ಚೈದ್ಯಾಧಿಪತಿಯಾಗೆಂದು ಪಟ್ಟವನು | ಕರುಣಾಳು ಹರಿಸಿ ಬೀಳ್ಕೊಳುತ ||351||
ಶಿಶುಪಾಲಸಂಭವನ ವ್ಯಸನವನು ಪರಿಹರಿಸಿ | ವಸುಧೆಪಾಲಕರ ಸಂತೈಸಿ |
ದೆಸೆದೆಸೆಗೆ ಹಾಯುತಿಹ ಸುಭಟರೆಲ್ಲ ಕೂಡಿ | ನಸುನಗುತ ಕೃಷ್ಣ ದಯಮಾಡೆ ||352||
ರಾಗ ರೇಗುಪ್ತಿ ಏಕತಾಳ
ಧರಣಿಪ ಕೇಳ್ ಶ್ರೀಹರಿಗೆ ಭಕ್ತರ ಮೇ |
ಲಿರುವದೇನ್ ಸಂತೋಷಂ ಪ್ರಿಯ ಸತತಾ ||
ಧುರದಿ ಚೈದ್ಯನ ಚರಣದ ಮನೆಯೊಳ |
ಗಿರಿಸೀ ವೈಕುಂಠಕೆ ಕಳುಹಿಸುತ ||353||
ಬಂದಾ ಗೋವಿಂದ ಸಾನಂದದಿಂದಲಿ ಧರ್ಮ |
ನಂದನನಧ್ವರಶಾಲೆಗೆ ಬೇಗ ||
ಇಂದೀವರಾಕ್ಷನೈತಂದುದೀಕ್ಷಿಸಿ ಕುಂತಿ |
ನಂದನರೆರಗೆ ಭಕ್ತಿಯೊಳಾಗಾ ||354||
ದೂರ್ವಾಸನದಲಿ ಕುಳ್ಳಿರಿಸಿ ನಪವರ |
ಪಾರ್ವರು ಮುನಿಗಳನುಚರಿಸಿ ||
ಗೀರ್ವಾಣದಿ ಸಮಸ್ತರಿಗಭಯವ |
ಸಾರ್ವಭೌಮನು ತೋರ್ದನತಿ ವಿಭವ ||355||
ಚಿತ್ತದಿ ಸಂತೋಷಿಸುತಲಿ ಕುಂತಿ |
ಪುತ್ರ ಗಂಗಾತ್ಮಜರಿರುತಿರಲೂ ||
ಇತ್ತರಾಹುತಿಯ ಪಾವಕನಿಗೆ ಹವಿಘತ |
ವರ್ತಿಯ ಸಮಿಧದ್ರವ್ಯಗಳಿಂದಾ ||356||
ವಚನ
ಯಾಗಾಂತ್ಯದೊಳಚ್ಚುತನಿಂ |
ಗಾಗಮೋಕ್ತ ವಿಧಾನದೊಳವನಂ ತಾಂ ಪೂಜಿಸಿ ಎತ್ತಿದನಾರತಿಯಂ || ||357||
ರಾಗ ಸುರುಟಿ ಏಕತಾಳ
ಹರಿ ಸರ್ವೋತ್ತಮ ರುಕುಮಿಣಿವರ ಶಂ |
ಕರಪ್ರಿಯ ಕೌಸ್ತುಭ ವನಮಾಲಾ || ಸುರಪಾಲಾ ||
ಸುರಪಾಲಿತ | ಗಂಗಾತರುಣಿಯ ಪೆತ್ತಿಹ ಸಿರಿಚರಣಕಾರತಿಯ ಬೆಳಗಿರೆ ||358||
ಧರಣಿಯ ಪ್ರಿಯ ಸುರಜ್ಯೇಷ್ಠಾದ್ಯರು |
ಮೊರೆ ಇಡೆ ಕೇಳುತ ದೇವಕಿಯುದರದೊಳು ಬಂದೂ ||
ಕಪಾಸಿಂಧುವೆಂದೆನಿಪ ಶ್ರೀಕೃಷ್ಣನ ಚರಣಕಾರತಿಯ ಬೆಗಿರೆ ||359||
|| ಸಂಪೂರ್ಣಂ ||






ಯಕ್ಷಗಾನ ಇಂದ್ರಕೀಲಕ
ಪಾತ್ರಗಳು
ಧರ್ಮರಾಯ		ಕೌರವಾದಿಗಳು		ಮಾತಲ		ಭೀಮ		ಮೈತ್ರೇಯ		ಚಿತ್ರಸೇನ
ಅರ್ಜುನ			ಕಿರ್ಮೀರ		ಧೌಮ್ಯ		ನಕುಲ		ವೇದವ್ಯಾಸ		ಕಾಲಕೇಯ
ಸಹದೇವ		ಇಂದ್ರವ್ಯಾಸ		ನಿವಾತಕವಚರು		ದ್ರೌಪದಿ		ದೇವೇಂದ್ರ	ದ್ರುಪದ	
ಸೂರ್ಯದೇವ		ಶಿವ (ಶಬರ)		ಕುಂತೀಭೋಜ		ಶ್ರೀಕೃಷ್ಣ		ಶಿವೆ		(ಶಬರಿ)	
ದ್ವಿಜರು, ದೂತರು, ಅಶರೀರವಾಣಿ, ಋಷಿಗಳು, ನಂದೀಶ್ವರ, ಕಿಾತಪಡೆ, ಅಪ್ಸರ ಸ್ತ್ರೀಯರು ಇತ್ಯಾದಿ.,
ಯಕ್ಷಗಾನ ಇಂದ್ರಕೀಲಕ
ಶಾರ್ದೂಲವಿಕ್ರೀಡಿತಂ
ಶ್ರೀಗಂಗಾಧರನಂಬುಜಾಪ್ತಶತಭಾಸಂ ತ್ರೈಜಗತ್ಪಾಲಕಂ
ನಾಗಾರೂಢಮುಖಾಮರೌಘವಿನುತಂ ಕೈಲಾಸವಾಸಂ ಹರಂ |
ನಾಗಾರಾತಿವರೂಥಮಿತ್ರಮಭವಂ ನಾನಾಸುವಿದ್ಯಪ್ರದಂ |
ವಾಗೀಶಾಖ್ಯಪುರೇಶನೀವುದೆಮಗಂ ಸದ್ಭಕ್ತಿಸಂದೋಹಮಂ || ||1||
ವಾರ್ಧಕ
ಪುರಹರನ ರಾಣಿಯಂ ಕಾಳಾಹಿವೇಣಿಯಂ |
ಶರಜಾತಪಾಣಿಯಂ ಕಳಕೀರವಾಣಿಯಂ |
ಹರಿಣಾಂಕವದನೆಯಂ ಮುನಿಹದಯಸದನೆಯಂ ಕುಂದಕುಡ್ಮಲರದನೆಯಂ ||
ದುರುಳಖಳನಾಶೆಯಂ ನಿರತ ಸಂತೋಷೆಯಂ |
ಶರಣಜನಪೋಷೆಯಂ ನವರತ್ನಭೂಷೆಯಂ |
ತರಣಿಸಂಕಾಶೆಯಂ ಕುಟಜಾದ್ರಿವಾಸೆಯಂ ಸ್ಮರಿಸಿ ಪಡೆವೆಂ ಮತಿಯನು ||2||
ಕಂದ
ಹರಪುತ್ರಂ ಗಜವಕ್ತ್ರಂ |
ಹರಿಮಿತ್ರಂ ವಾಸವಾದಿತ್ರಿದಶಸ್ತೋತ್ರಂ ||
ಸ್ಥಿರತೋಷಂ ಉರಗಭೂಷಂ |
ಕರುಣದೊಳೆಮಗೀಗೆ ಮತಿಯನು ವಿಘ್ನೇಶಂ || ||3||
ವಾರ್ಧಕ
ಕಮಲದಳನೇತ್ರನಂ ನೀಲಾಭಗಾತ್ರನಂ |
ಸುಮನಸೋದ್ಧಾರನಂ ಕರುಣರಸಪೂರನಂ |
ತಮದೈತ್ಯನಾಶನಂ ಕೌಸ್ತುಭವಿಭೂಷನಂ ಮಾಕಾಂತ ನಂ ಶಾಂತನಂ ||
ದ್ಯುಮಣಿಶತತೇಜನಂ ಸ್ಮಿತಮುಖಸರೋಜನಂ |
ನಮಿತ ಜನಪಾಲನಂ ವರಪೀತಚೇಲನಂ |
ಸುಮಶರನ ತಾತನಂ ಶಂಕರನ ಪ್ರೀತನಂ ನೆನೆದುಸಿರ್ವೆಂ ಕತಿಯನು ||4||
ಭಾಮಿನಿ
ಶ್ರೀಸತಿಗೆ ತಲೆವಾಗುತಂಭೋ |
ಜಾಸನನ ಸಂಸ್ತುತಿಸಿ ಘನ ಸಂ |
ತೋಷ ದಿಂ ಶಾರದೆಗೆ ವಂದಿಸಿ ಭಕ್ತಿಯಿಂದೊಲಿದು ||
ವಾಸವಾದ್ಯರಿಗೆರಗಿ ವೇದ |
ವ್ಯಾಸಮುನಿಪೋತ್ತಮರ ಕೋಮಲ |
ಭಾಸುರಾಂಘ್ರಿಗೆ ಮಣಿದು ಪೇಳುವೆನೀ ಪ್ರಬಂಧವನು ||5||
ದ್ವಿಪದಿ
ಶುಕಮುನಿಪನನು ಭಜಿಸಿ ಸುಜನರಿಗೆ ನಮಿಸಿ |
ಸಕಲ ಕವಿಗಳ ನೆನೆದು ಭಕ್ತಿರಸವೆರಸಿ ||6||
ಭಾರತ ಮಹಾಕಥನದೊಳಗೆ ಫಲುಗುಣನು |
ಮುರಾರಿಯೊಳು ಸೆಣಸಿ ಶರವ ಪಡೆದುದನು ||7||
ಉತ್ತಮವಿದೆಂದು ವರ ಯಕ್ಷಗಾನದಲಿ |
ಬಿತ್ತರಿಪೆನಜಪುರದ ಹರನ ಕರುಣದಲಿ ||8||
ಬಾಲಭಾಷಿತವೆಂದು ನಿಂದಿಸದೆ ಧರೆಯ |
ಮೇಲುಳ್ಳ ಸಜ್ಜನರು ಕೇಳ್ವುದೀ ಕಥೆಯ ||9||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸೋಮಕುಲಸಂಜಾತನಾಗಿಹ | ಭೂಮಿಪತಿ ಜನಮೇಜಯಂಗಾ |
ಪ್ರೇಮಿ ವೈಶಂಪಾಯಮುನಿಪತಿ | ಸಾಮದಿಂದ ||10||
ವರ ಮಹಾಭಾರತ ಪುರಾಣವ | ನರುಹುತಿರಲೊಂದಿವಸ ಮುನಿಪತಿ |
ಗೆರಗಿ ಮತ್ತಿಂತೆಂದನವ ನಿಪ | ಕರವ ಮುಗಿದು ||11||
ಪರಮ ಋಷಿಕುಲತಿಲಕ ಕೇಳೈ | ಹರನೊಡನೆ ನರನೆಂತು ಕಾದಿದ |
ಶರವ ಸಂಪಾದಿಸಿದನೆಂತದ | ನೊರೆವುದಯ್ಯ ||12||
ಇಂತು ಪೇಳ್ದುದ ಕೇಳ್ದು ಮುನಪತಿ | ದಂತಿಪುರವರನನ್ನು ತಳ್ಕಿಸಿ |
ಕಂತು ಜನಕನ ನೆನೆದುಸಿರ್ದನು | ಸಂತಸದಲಿ ||13||
ವಾರ್ಧಕ
ಅವನಿಪತಿ ಕೇಳ್ದೆಲೈ ಪಿಂದಾದ ಕಥನಮಂ |
ವಿವರಿಸುವೆನಿನ್ನು ಮೇಲಣ ಕಥೆಯನುಂ ಯಮಜ |
ಪವನಸುತ ಪಾರ್ಥ ನಕುಲಾಂಕ ಸಹದೇವರಯ್ವರು ಮಾತೆಯಂ ವಿದುರನ ||
ಭವನದೊಳ್ ನಿಲಿಸಿ ದ್ರೌಪದಿಯನೊಡಗೊಂಡು ಭೂ |
ದಿವಿಜರ ಸಮೂಹದಿಂ ವಾಸಿಯಿಂ ಧರೆಯನುಳಿ |
ದಿವರು ಧೌಮ್ಯನ ಪುರೋಹಿತತನದಿ ದುಗುಡದಿಂ ಪುರವನುಂ ಪೊರಮಟ್ಟರು ||14||
ಭಾಮಿನಿ
ಧರಣಿಪತಿ ಕೇಳಾ ಯುಧಿಷ್ಠಿರ |
ನರಪತಿಯ ಬೆಂಬಳಿಯಲಯ್ದಿತು |
ಮರುಗಿ ಭೀಷ್ಮ ದ್ರೋಣ ಮೊದಲಾದವರು ದುಗುಡದಲಿ ||
ಅರಸನವದಿರ ನಿಲಿಸಿ ಗಂಗಾ |
ವರನದಿಯ ದಾಟುತ್ತವುತ್ತರ |
ಪರಮ ಪುಣ್ಯಸ್ಥಾನದಲಿ ವಿರಚಿಸಿದನಾಶ್ರಮವ ||15||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಿಡದೆ ಬರುತಿಹ ರಾಜಪುತ್ರರ | ಗಡಣವನು ಮನ್ನಣೆಯ ಭಟರನು |
ಪೊಡವಿಯಮರಸಮೂಹವನು ಕಂ | ಡೊಡನೆ ಯಮಜ ||16||
ಬೆರಳ ಮೂಗಿನೊಳಿಟ್ಟು ಚಿಂತಿಸಿ | ಮರುಗಿ ದುಷ್ಕೃತ್ಯವನ್ನು ಬಯ್ವುತ |
ಬೆರಗುವಟ್ಟಾ ಭೀಮಸೇನನ | ಕರೆದುಸಿರ್ದ ||17||
ಧರಣಿ ಕೌರವಗಾಯ್ತು ವಿಪಿನಾಂ | ತರನಿವಾಸಿಗಳಾದೆವೈ ಭೂ |
ಸುರರು ಬರಲೇಕಿವರು ಹೇಳೆಂ | ದರಸ ನುಡಿದ ||18||
ಕಂದ
ಭೂರಮಣಂ ಪೇಳಿದುದಂ |
ಮಾರುತನಾತ್ಮಜ ಲಾಲಿಸಿ ಮನಮರುಗುತ್ತಂ ||
ಧಾರಿಣಿಸುರರೊಳ್ ತಾ ಗಂ |
ಭೀರದೊಳಿಂತೆಂದನೆಲ್ಲರುಂ ಕೇಳ್ ವೋಲುಂ ||19||
ರಾಗ ಸಾಂಗತ್ಯ ರೂಪಕತಾಳ
ನಿಲ್ಲಿರೈ ದ್ವಿಜರು ನೇಮವ ಕೊಳ್ಳಿ ಭೂಪನೊ | ಳೆಲ್ಲ ಪಿಂತಿರುಗಿ ಯೋಚಿಸದೆ ||
ಸಲ್ಲದೀ ವನವಾಸ ನಿಮಗೆನೆ ಕೇಳ್ದವ | ರೆಲ್ಲರೊಟ್ಟಾಗಿ ಹೇಳಿದರು || ||20||
ಏಕೆಮ್ಮನೂರಿಗಟ್ಟುವಿರಿ ಸಜ್ಜನಸಂಗ | ಬೇಕೆಂಬ ಮನದಿ ಬಂದಿಹೆವು ||
ಆ ಕೌರವನ ಕೂಡೆ ರಾಜ್ಯದೊಳಿಹುದರಿಂ | ದೀ ಕಾಡೊಳಿಹೆವು ಸೌಖ್ಯದಲಿ ||21||
ನೀವೆ ಪಾಲಕರಲ್ಲದೆಮಗ ಮತ್ತಿನ್ನೊರ್ವ | ಭೂವರನನು ಕಾಂಬುದುಂಟೆ ||
ಆವ ಘೋರಾರಣ್ಯಕಯ್ದಿದರ್ಬಹೆವೆಮ್ಮ |  ಕಾವ ಕರ್ತಗಳು ನೀವಯ್ಸೆ ||22||
ಭಾಮಿನಿ
ಎನಲು ಧರ್ಮಜ ಕೇಳ್ದು ಚಿಂತಾ |
ವನಧಿಯಲಿ ಮುಳುಗುತ್ತಲೀ ಕಾ |
ನನನಿವಾಸದೊಳೆಂತು ರಕ್ಷಿಪೆನೀ ಮಹೋತ್ತಮರ ||
ದನುಜಹರನೇ ಬಲ್ಲನಿಳೆಯೊಳು |
ಜನಪರಾರೆನ್ನಂತೆ ಪಾಪಿಗ |
ಳೆನುತ ದುಃಖಿಸೆ ಧೌಮ್ಯನಿಂತೆಂದನು ಯುಧಿಷ್ಠಿರಗೆ ||23||
ರಾಗ ಮಾರವಿ ಏಕತಾಳ
ಜನಪಾಲಾಗ್ರಣಿ ಬಿಡು ಬಿಡು ನಿನ್ನಯ |
ಮನಸಿನ ದುಗುಡವನು ||
ಇನಿತೀ ಕೆಲಸಕೆ ಯೋಚನೆಯೇಕೆಲೊ |
ದಿನಮಣಿಯನು ಭಜಿಸು ||24||
ಬಗೆಬಗೆ ಷಡುರಸದನ್ನವು ದೊರೆವುದು |
ಸುಗುಣ ನೀ ಕೇಳೆನಲು ||
ಜಗತೀವಲ್ಲಭ ಧೌಮ್ಯನ ಮಾತಿಗೆ |
ಮಿಗೆ ಸಂತೋಷದೊಳು ||25||
ಬಂದಾಗಂಗಾನದಿಯೊಳು ಸ್ನಾನವ |
ನಂದು ರಚಿಸಿ ಶುಚಿಯಿಂದ ||
ನಿಂದಾ ತೀರದಿ ರವಿಯ ನಿರೀಕ್ಷಿಸು |
ತಂದು ಸಮಾಧಿಯಲಿ ||26||
ತವದಿಂದಿರಲಾ ಕ್ಷಣದೊಳು ಮೆಚ್ಚಿಯೆ |
ತಪನನು ನಡೆತಂದ ||
ಉಪಚರಿಸಲು ಕಣ್ದೆರೆದೀಕ್ಷಿಸಿ ಭೂ |
ಮಿಪ ಸಂಸ್ತುತಿಗೆಯ್ದ ||27||
ಧರಣಿಪ ಕೇಳಕ್ಷಯಪಾತ್ರವ ನಾ |
ಕರುಣದಿ ನಿನಗೀವೆ ||
ತರುಣೀಮಣಿ ದ್ರೌಪದಿ ಬಡಿಸಲಿ ಭೂ |
ಸುರರಿಗುಳಿದ ಜನಕೆ ||28||
ಅದರಿಂ ಮೇಲಯ್ವರು ನೀವುಂಬುದು |
ಸುದತಿಯು ಮತ್ತುಣಲಿ ||
ವಿಧವಿಧದನ್ನವು ದಿನದಿನಕಾಹುದು |
ಬೆದರದಿರೆನುತಿತ್ತ ||29||
ವಾರ್ಧಕ
ಧರಣಿಪತಿಯಾಲಿಸೈ ಕನಕಪಾತ್ರೆಯನಿತ್ತು |
ಮರವಿಂದಸಖನಯ್ದಲಿತ್ತಲುಂ ಪಾಂಡವರ್ |
ಹರುಷದಿಂದಿರಲಿತ್ತಲುಂ ಹಸ್ತಿನಾವತಿಗೆ ಮೈತ್ರೇಯ ಮುನಿಪನಯ್ದಿ ||
ಕುರುಪತಿಯೊಡನೆ ಪಾಂಡುಸುತರನಂ ಮರಳಿ ನೀ |
ಕರೆಸೆನಲ್ ಖತಿಯಿಂದವಂ ತೊಡೆಯನುಂ ತಟ್ಟ |
ಲುರು ಕೋಪದಿಂ ತೊಡೆಯೊಳಂತ್ಯಮಾಗಲಿ ನಿನಗೆನುತ ಮುನಿ ಶಪಿಸಿ ನಡೆದನು ||30||
ರಾಗ ಭೈರವಿ ಝಂಪೆತಾಳ
ಇತ್ತ ಪಾಂಡವರು ವಿ | ಪ್ರೋತ್ತಮರ ಕೂಡಿಕೊಂ |
ಡತ್ಯಂತ ಹರುಷ ದಿಂ | ದಾಪ್ತಜನಸಹಿತ ||31||
ಘನಪರಾಕ್ರಮದಿ ಕಾ | ನನಕೆ ಬರೆ ಮೂರನೆಯ |
ದಿನಕೆ ಕಾಮ್ಯಕವೆಂಬ | ವನಸಮೀಪದೊಳು ||32||
ತೋರುತಿರಲಲ್ಲಿ ಕಿ | ರ್ಮೀರನೆಂಬವನೊರ್ವ |
ವೀರ ಬಕನಣ್ಣನವ | ನಾರುಭಟೆಯಿಂದ ||33||
ತಡೆದಿವರ ಪಾಳೆಯವ | ನೊಡನೆ ಹೂಂಕರಿಸಿ ಕ |
ಣ್ಗಿಡಿ ಗೆದರಿನಿಂದನಾ | ಧಡಿಗ ದಾನವನು ||34||
ಕಂದ
ನಿಂದಾ ದಾನವನಂ ಕಂ |
ಡಂದಾ ವಿಪ್ರೌಘಮಯ್ದೆ ಬೆದರುತ್ತಾಗಂ ||
ಬಂದಾ ಧೌಮ್ಯಂ ತಾ ದಿ |
ಗ್ಬಂಧನವಂ ಗೆಯ್ದು ಪೇಳ್ದ ಭೂಸುರರರ್ಗಂ ||35||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಯಾಕೆ ಬೆದರುವಿರೈ ದ್ವಿಜೋತ್ತಮ | ರೀ ಕುಠಾರನ ಗೆಲುವಡೆಮ್ಮಯ |
ಸಾಕಿದವನಿಪನೆಂದ ಧೌಮ್ಯ ವಿ | ವೇಕದಿಂದ ||36||
ಅನಿತರೊಳಗರ್ಜುನನು ತನ್ನಯ | ಧನುವ ಝೇವಡೆಗಯ್ದುತಿರೆ ಕಂ |
ಡನಿಲಸುತನಡಹಾಯ್ವುತೆಂದನು | ದನುಜನೊಡನೆ ||37||
ಖೂಳ ಖಳ ಕೇೆಲವೊ ಬಲುಹನು | ಬಾಲವದ್ಧರ ಮೇಲೆ ತೋರ್ಪೆಯ |
ಕಾಲನವರಿಂಗೀವೆ ನಿನ್ನನು | ಸೀಳಿಭರದಿ ||38||
ಎಲವೊ ಮನುಜಾಧಮನೆ ನಿನ್ನಯ | ತಲೆಯನರಿದೀ ಜನ ಸಮೂಹವ |
ನಲಸದೀ ಕ್ಷಣ ತಿಂಬೆನೊಂದರೆ | ಗಳಿಗೆಯೊಳಗೆ ||39||
ಅನುಜನಾಗಿಹ ಬಕನ ನಿನ್ನಯ | ತನುವ ಸೀಳಿದು ತೆಗೆವೆನೀ ಕ್ಷಣ |
ವೆನಲು ಗಹಗಹಿಸುತ್ತ ಮಾರುತ | ತನಯ ನುಡಿದ ||40||
ದನುಜ ಕೇಳ್ ನಿನ್ನನುಜ ತನ್ನಯ | ತನುವಿನೊಳಗಿಲ್ಲಾತ ಯಮಪ |
ಟ್ಟಣವ ತೋರ್ಪೆನು ಕ್ಷಣದಿಯೆನ್ನುತ | ಘನತೆಯಿಂದ ||41||
ರಾಗ ಶಂಕರಾಭರಣ ಮಟ್ಟೆತಾಳ
ಎನಲು ದೈತ್ಯ ರೋಷದಿಂದ ಮರನ ಮುರಿದನು |
ಕನಲಿ ಗರ್ಜಿಸುತ್ತ ಹೊಯ್ದನನಿಲಸುತನನು ||
ಮನದಿ ರೋಷವೆತ್ತು ಮಾರುತಕುಮಾರನು |
ದನುಜನನ್ನು ಹೊಕ್ಕು ತಿವಿದನತಿ ಬಲಾಡ್ಯನು ||42||
ತಿವಿದ ಹತಿಗೆ ಧರೆಗೆ ಬೀಳುತೆದ್ದು ಭರದಲಿ |
ದಿವಿಜವೈರಿ ಭುಜವನೊದರಿಸುತ್ತ ಖತಿಯಲಿ ||
ಅವನಿಯೊಡೆವ ತೆರದಿ ಕೂಗೆ ಕಂಡು ವಿಪ್ರರು |
ಪವನತನುಜ ಬೇಗಲಿವನ ತೀರ್ಚುಯೆಂದರು ||43||
ಬುಧರು ಬೆದರುವುದನು ಕಂಡು ಭೀಮಸೇನನು |
ಗದೆಯ ತೂಗುತಭಯವಿತ್ತು ಮತ್ತೆ ಖಳನನು ||
ಇದಿರು ನಿಲ್ಲು ನಿಲ್ಲೆನುತ್ತ ಭಾರಿ ಗದೆಯೊಳು |
ತ್ರಿದಶವೈರಿಗೆರಗೆ ಬಿದ್ದನವನು ಧರೆಯೊಳು ||44||
ಭಾಮಿನಿ
ಗದೆಯ ಹೊಯ್ಲಲಿ ಕೆಡೆದವನ ಕಂ |
ಡಧಿಕ ಹರುಷದಿ ಭೀಮನೆಳೆದಾ |
ಡಿದನು ಹುಡಿಯಲಿ ಹೂಳಿದನು ಕಿರ್ಮೀರದಾನವನ ||
ಬುಧರು ಕಾಣುತ ಖಳನ ಶವವನು |
ಮದದಿ ಮರುತಾತ್ಮಜನನೆಲ್ಲರು |
ವಿಧವಿಧದಿ ಹೊಗಳಿದರು ನಮ್ಮನು ನೀನೆನುತ ||45||
ರಾಗ ಕೇದಾರಗೌಳ ಅಷ್ಟತಾಳ
ಮುಂದಿನ್ನು ಭಯವಿಲ್ಲ ನಮಗೆ ಈ ವನದೊಳ |
ಗೆಂದು ಧರ್ಮಜ ನಗುತ ||
ಬಂದೆಲ್ಲರೊಡನೆ ಕಾಮ್ಯಕವೆಂಬ ವದೊಳ |
ಗಂದವಾಗಿಹ ಸ್ಥಳದಿ ||46||
ಎಲೆಮನೆಗಳ ರಚಿಸಿಯೆ ಪಾಂಡುತನುಜರು |
ಜಲಜಮಿತ್ರನು ದಯದಿ ||
ಒಲಿದಿತ್ತಕ್ಷಯಪಾತ್ರದಿಂದಲಿ ಭೂಸುರ |
ಕುಲಕೆ ತಪ್ತಿಯಪಡಿಸಿ ||47||
ದಿನದಿನಕೀಪರಿಯಿಂದಿರುತಿರ್ದರು |
ಮನೆಯಿಂದಧಿಕವೆನಿಸಿ ||
ವನವಾಸವಾಯ್ತೆಂಬ ವ್ಯಾಕುಲಮಿಲ್ಲದೆ |
ವನಜನಾಭನ ದಯದಿ ||48||
ವಾರ್ಧಕ
ಇಂತು ಅರಣ್ಯವಾಸದಿ ಪಾಂಡುನಂದನರು |
ಕಂತುಪಿತನಂ ಮನದಿ ನೆನೆವುತ್ತ ವಿಪ್ರರಂ |
ಸಂತುಷ್ಟಿಬಡಿಸುತಿರೆ ವಹಿಲದಿಂ ಪರ್ಬಿತೀ ವಾರ್ತೆ ದ್ವಾರಾವತಿಯೊಳು ||
ದಂತಿಪುರವರನನುಜರೊಡಗೂಡಿ ವನವಾಸ |
ಮಂತಳೆದನೆಂದು ಕೇಳ್ದಲ್ಲಿರುವ ಹರಿಕಾರ |
ರುಂ ತಳುವದೋಳ್ ಬಂದು ಹರಿಯ ಸಿರಿಚರಣಮಂ ಕಂಡೆರಗುತಿಂತೆಂದರು ||49||
ರಾಗ ಕೇದಾರಗೌಳ ಅಷ್ಟತಾಳ
ಲಾಲಿಸು ಜೀಯ ಪಾಂಡವರಿಗೆ ಕಾಂತಾರ |
ದಾಲಯವಾಯಿತಂತೆ ||
ಖೂಳ ಕೌರವ ಕಪಟದ ಜೂಜೊಳವದಿರ |
ಸೋಲಿಸಿ ಗೆಲಿದನಂತೆ ||50||
ಧಾರಿಣಿಯನು ಬಿಟ್ಟು ನಾರಸೀರೆಯನುಟ್ಟು |
ನಾರಿ ದ್ರೌಪದಿ ಸಹಿತ ||
ಅರಣ್ಯ ಕಯ್ದಿದರ್ ಪಾಂಡುನಂದನರೆಂಬ |
ವಾರತೆ ಕೇಳ್ದೆವಿಂದು ||51||
ಎನಲಾ ಮಾತನು ಕೇಳಿ ಮನದಿ ದುಃಖಿಸುತಲೆ |
ವನಜಾಕ್ಷ ಚಿಂತಿಸುತ ||
ಘನಕ್ಲೇಶದಲಿ ಮರುಗುತ ತನ್ನೊಳೆಂದನು ||
ಮನುಜರಂದದಲಿ ತಾನು ||52|
ಶಿವ ಶಿವ ಧರ್ಮನಿಷ್ಠರಿಗೆ ಕಾಂತಾರದ |
ಭವನವು ದೊರೆವುದಾಯ್ತೆ ||
ನವೆದಾರು ಪಿರಿದಾಗಿ ಪಗೆಯಾದ ಪಾಪಿ ಕೌ |
ರವನಿಂದ ಸನ್ಮಾರ್ಗರು ||53||
ಹಲವು ಶಾಸ್ತ್ರವ ಬಲ್ಲನಾ ಧರ್ಮಸುತನೇಕೆ |
ಖಳರೊಳಗಾಡಿದನೊ ||
ಹಳುವದೊಳೆಂತವನಿಪರಿಹರೆನ್ನುತ |
ನಳಿನಾಕ್ಷ ಮರುಗಿದನು ||54||
ಭಾಮಿನಿ
ಮರುಗಿ ಬಿಸುಸುಯ್ವುತ್ತಲಾ ಭ |
ಕ್ತರನು ಕಾಂಬರ್ತಿಯಲಿ ಸೈನಿಕ |
ವೆರಸಿ ಪೊರಟನು ಶರಣರೇನ್ ಘನವೋ ಸನಾಥನಿಗೆ |
ಅರಸ ಕೇಳಂದಣಗಳಲಿ ಬಂ |
ದರು ಸತೀನಿಕುರಂಬ ವಾದ್ಯದ |
ಭರಿತ ಘೋಷದೊಳಾ ಕ್ಷಣವೆ ನಡೆತಂದನಸುರಾರಿ ||55||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಭೂರಿವೈಭವದಿಂದ ಯಾದವ | ವೀರನೊಡನಯ್ತರಲು ಘನ ಗಂ |
ಭೀರ ಭೇರಿಯ ರಾವದಿಂ ಸ್ತ್ರೀ | ವಾರಸಹ ಶತಶೂರತೇಜದಿ |
ವೀರಪಾಂಡವರಿರ್ಪ ವನವನು | ಸಾರಬೇಕೆಂದೆಂಬ ತವಕದಿ |
ಚಾರುಮೌಕ್ತಿಕಹಾರ ದೈತ್ಯವಿ | ದಾರ ಶರಣಾಗತರನೀಕ್ಷಿಪ |
ತೋಷದಿಂದ | ಬಂದ ವಿ | ಲಾಸದಿಂದ ||56||
ವಾರ್ಧಕ
ಅರಸ ಕೇಳಿತ್ತಲಚ್ಯುತನಿಂತು ಬರುತಿರಲು |
ಧರೆಗಧಿಪರೊಳ್ ಪಾಂಡು ನಂದನರ್ಗಾಪ್ತರಾ |
ದರಸುಗಳು ದ್ರುಪದ ಕುಂತೀಭೋಜ ಮುಖ್ಯರೀ ವಾರ್ತೆಯಂ ಕೇಳ್ದು ಮರುಗಿ ||
ಭರದಿಂದ ಪಾಂಡುಸುತರಂ ನೋಳ್ಪ ತವಕದಿಂ |
ದಿರದೆ ಕಾಮ್ಯಕವನಕೆ ಬರಲವರನುಪಚರಿಸಿ |
ಹರಿಯನುಂ ನೋಳ್ಪರ್ತಿಯಿಂ ಧರ್ಮಜಂ ಸೋದರರ್ವೆರಸಿ ಪೊರಮಟ್ಟನು ||57||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಈ ತೆರದಿ ಧರ್ಮಜನು ವಿಪ್ರ | ವ್ರಾತ ಸಹಿತಯ್ತಂದು ಕಂಡಬು |
ಜಾತನಯನನಿಗೆರಗಿದನು ಸಹ | ಜಾತರೊಡನೆ ||58||
ಸೋರುವಶ್ರುಗಳಿಂದ ನಮಿಸುವ | ವೀರರನು ಕಂಡಸುರಮರ್ದನ |
ಬೇರೆ ಬೇರೊಲಿದೆತ್ತಿದನು ಕ | ಣ್ಣೀರನೊರಸಿ ||59||
ಭಾವಮೈದುನರುಗಳನಿಂತಾ | ಶ್ರೀವರನು ಪಿಡಿದೆತ್ತಿ ತಳ್ಕಿಸೆ |
ಭಾವೆಯರ ಕುಲದೇವಿ ಬಂದಳು | ದೇವನೆಡೆಗೆ ||60||
ಭಾಮಿನಿ
ಕೇಳು ಧರಣಿಪ ದ್ರುಪದನಂದನೆ |
ನೀಲಮೇಘನಿಭಾಂಗನಂಘ್ರಿಯ |
ಮೇಲೆ ಬಿದ್ದೊರಲಿದಳು ಘನಸಂತಾಪಭಾರದಲಿ ||
ಖೂಳ ಕೌರವನೆನ್ನ ಮಾನವ |
ಕೋಳುಗೊಂಬಾ ಸಮಯದಲಿ ಶ್ರೀ |
ಲೋಲ ಸಲಹೆನೆ ಪಾಲಿಸಿದ ಚಿನ್ಮಯನೆ ಪೊರೆಯೆನುತ ||61||
ರಾಗ ಕೇದಾರಗೌಳ ಅಷ್ಟತಾಳ
ಎಂದು ಪಾದದಿ ಪೊರಳುವ ದ್ರುಪದಜೆಯ ಗೋ |
ವಿಂದನೀಕ್ಷಿಸಿ ಮುದದಿ ||
ಚಂದಿರಾನನೆಯ ಶಿರವ ಪಿಡಿದೆತ್ತುತ |
ಲೆಂದನು ಪರಿತೋಷದಿ ||62||
ತಾಯೆ ಕೇಳೌ ತಂಗಿ ಬಳಲಿದೆ ನೀ ಪರಿ |
ದಾಯಾಸದೊಳು ಸಿಲುಕಿ |
ಬಾಯಾರಬೇಡವೆಂದೆನೆ ಶೋಕ ಹೆಚ್ಚಿತು |
ತೋಯಜದಳನೇತ್ರೆಗೆ ||63||
ತರುಣಿ ಬಿಕ್ಕೀಬಿಕ್ಕಿ ಬಿರಿದಳುತಿರೆ ಕಂಡು |
ಪರಮಪುರುಷ ಮನದಿ ||
ಮರುಗುತ್ತವಳ ಕಂಬನಿಯ ಸೆರಗಿಂದ ತಾ |
ನೊರಸಿ ಪೇಳ್ದನು ಮುದದಿ ||64||
ಮುಡಿಯ ಕಟ್ಟಬಲೆ ದುಃಖಿಸಬೇಡ ಕೌರವ |
ಗಡಣ ಬೆಂದುರಿವುದಿನ್ನು ||
ಸುಡುವುದು ನಿನ್ನೊಡಲಗ್ನಿಯು ಖಳಕುಲ |
ದಡವಿಯನೆನಲೆಂದಳು ||65||
ರಾಗ ನೀಲಾಂಬರಿ ರೂಪಕತಾಳ
ತುರುಬ ಕಟ್ಟುವ ರೀತಿ | ಯರಿಯೆಯ ನಾ ನಿನ್ನೊ |
ಳರುಹುವುದೇನು ಚಿನ್ಮಯನೆ ||
ಕುರುರಾಯನನುಜನ | ಉರದ ರಕ್ತದೊಳದ್ದಿ |
ಮರಳಿ ಕಟ್ಟುವ ಭಾಷೆ ತನಗೆ ||66||
ಅರಿತೆ ನಾ ತಂಗಿ ನೀ | ಮರುಗಲೇಕಿದಕಿನ್ನು |
ಕುರಿಗಳೇಂ ಘನವೆ ನಿನ್ನವರ್ಗೆ ||
ದುರುಳನುರದ ದಂಡೆ | ಕರು ಮುಡಿಸಿ ನಿನ್ನ |
ತುರುಬ ಕಟ್ಟಿಸುವೆನಂಜದಿರು ||67||
ತರುಣಿ ಸುವ್ರತೆ ನೀನು | ನಿನ್ನ ಬಾಧಿಸಿದಂಥ |
ದುರಿತಾತ್ಮರುಗಳು ಬಾಳುವರೆ ||
ಅರಸನಾಡಿದರಣ್ಯ | ವಾಸತೀರದಿ ದುಷ್ಟ |
ನೆರವಿ ತೀರ್ಚಿಸುವೆ ಕೇಳಬಲೆ ||68||
ಭಾಮಿನಿ
ಅರಸ ಕೇಳಿಂತೆಂದು ಮುರರಿಪು |
ತರುಣಿಯನು ಮೆಯ್ದಡವಿ ಕೌಂತೇ |
ಯರನು ಮನ್ನಿಸಿ ಪುರಕೆ ಪಯಣೋದ್ಯೋಗಮನನಾದ ||
ಬರವನೇ ಕಾಣುತ್ತ ಬಳಿಕಾ |
ಮುರಹರಗೆರಗಿ ಸಮ್ಮುಖದಲ |
ಯ್ವರು ರಚಿಸಿ ಪಿತಯಜ್ಞವನು ಬೀಳ್ಗೊಟ್ಟರಚ್ಯುತನ ||69||
ವಾರ್ಧಕ
ಮುರಹರಂ ಪಾಂಡುನಂದನರನುಪಚರಿಸಿ ನಿಜ |
ಪುರಕೆ ಬಿಜಯಂಗೆಯ್ಯಲಿತ್ತಲುಂ ಕಾಮ್ಯಕಾ |
ವರ ವಿಪಿನಮಂ ಪೊರಟು ಹಲವು ಗಿರಿವನಗಳಂ ಕಳೆ ಕಳೆದು ಪಾಂಡುಸುತರು ||
ಬರುತೊಂದು ಘನ ರಮ್ಯತರಮಾದ ವನದೊಳಂ |
ದಿರುತಿರಲ್ ಮರುತಜಂ ತಂದ ಜಂಬೂಫಲದ |
ಪರಿಯನುಂ ಸಹದೇವನಿಂದರಿದು ಧರ್ಮಜಂ ಮರುಗಿ ಹರಿಯಂ ನೆನೆದನು ||70||
ಮಾಧವಂ ಬಂದಾಗಲಾ ಫಲವನುಂ ಧರ್ಮ |
ಜಾದಿಗಳನಾ ಕಣ್ವಮುನಿ ಶಪಿಸದಂತೆ ಮ |
ತ್ತಾ ಧರಿತ್ರೀರುಹದ ಶಾಖೆಗಂ ಮುನ್ನಿನಂತಡರಿಸಿದನವನಿಪರನು ||
ಮೋದದಿಂದಪ್ಪಿ ದ್ರೌಪದಿಯನುಪಚರಿಸಿ ದಾ |
ಮೋದರಂ ಪುರಕಯ್ದಲಿತ್ತಲುಂ ಪಾಂಡವರ್ |
ಭೂದಿವಿಜರೋಳಿಯಿಂದಾ ವನವನುಳಿದಯ್ದಿ ದ್ವೈತವನಮಂ ಸಾರ್ದರು ||71||
ಶಿಲೆಗಳಿಂ ಸಂಧಿಸಿದ ಕೊಳಗಳಿಂ ರಂಜಿಸುವ |
ಬಿಲಗಳಿಂ ಪರಿವುತಿಹ ಜಲಗಳಿಂದೆಸೆವ ನೈ |
ದಿಲೆಗಳಿಂ ಝೇಂಕರಿಸುವಳಿಗಳಿಂದುಲಿವ ಕೋಗಿಲೆಗಳಿಂ ನುಡಿವುತಿರ್ಪ ||
ಗಿಳಿಗಳಿಂ ಪೊಳೆವ ತಳಿರೆಲೆಗಳಿಂ ರಸಭರಿತ |
ಫಲಗಳಿಂ ಸುಮದ ಗೊಂಚಲುಗಳಿಂತೆರಗಿದ ಕ |
ದಳಿಗಳಿಂದಿಡಿದಿರ್ದ ಪೊಲಗಳಿಂ ನೋಡೆ ಸುಸ್ಥಳಗಳಿಂ ವನಮೆಸೆದುದು ||72||
ಕಂದ
ಇಂತಾರಣ್ಯದೊಳಾ ದ್ವಿಜ |
ಸಂತಾನವ ಸಲಹುತ ಪಾಂಡವರಿರಲಾಗಂ ||
ಸಂತಸದಿ ಬಾದರಾಯಣ |
ನುಂ ತಳುವದೆ ನಡೆತಂದಂ ವಿನಯದೊಳಾಗಂ || ||73||
ರಾಗ ಸಾಂಗತ್ಯ ರೂಪಕತಾಳ
ಬಂದ ವೇದವ್ಯಾಸಮುನಿಯ ಕಂಡವನೀಶ |
ನಂದಿದಿರೆದ್ದು ತತ್ಪದಕೆ ||
ವಂದಿಸಿ ಬಹು ಭಕ್ತಿಯಿಂದಲಾತನ ಕರೆ |
ತಂದನು ಪರ್ಣಮಂದಿರಕೆ ||74||
ಪರಮ ಸಂಯಮಿಗೆ ದರ್ಭಾಸನವಿತ್ತುಪ |
ಚರಿಸಿ ಪೂಜಿಸಿ ಕಯ್ಯ ಮುಗಿದ ||
ಧರಣಿಪಾಲಕನ ಮೆಯ್ದಡವಿ ಪ್ರೇಮದಲಿ ಕು |
ಳ್ಳಿರಿಸಿ ಮತ್ತಿಂತೆಂದನಾಗ || ||75||
ಎಲೆ ಭೂಪ ವನವಾಸವಾಯ್ತೆಂದು ಮನದೊಳ |
ಗಲಸದಿರ್ ತವಸತ್ಯದಿಂದ ||
ಇಳೆಯು ಕೈಸೇರುವುದಿನ್ನು ಖೂಳರು ತಮ್ಮಿಂ |
ದಳಿವರು ಕೌರವಾದಿಗಳು ||76||
ಭಾಮಿನಿ
ಎನುತ ಮತ್ತಾ ಮುನಿ ರಹಸ್ಯದಿ |
ಜನಪಗೀಶ್ವರಬೀಜಮಂತ್ರವ |
ವಿನಯದಿಂದುಪದೇಶವಿತ್ತಾ ವಿಧಿಯ ನೆರೆ ತಿಳುಹಿ ||
ಅನಘ ಪೇಳಿದನರುಹು ನೀನ |
ರ್ಜುನನಿಗಾ ನರನಿಂದ್ರಕೀಲದ |
ವನದಿ ಭಜಿಸಲಿ ಹರನನಾ ಶಿವನೊಲಿವ ನಿಮಗೆಂದ ||77||
ರಾಗ ಭೈರವಿ ಝಂಪೆತಾಳ
ಎನುತ ತನ್ನಾಶ್ರಮಕೆ | ಮುನಿಪ ತೆರಳಲ್ಕಿತ್ತ |
ಜನಪನೇಕಾಂತದೊಳ | ಗನುಜನನು ಕರೆದು ||78||
ಹರನ ಮಂತ್ರಾಕ್ಷರವ | ನರುಹಿ ನಪ ಬಳಿಕಲಾ |
ನರಗೆಂದ ಭಜಿಸು ಶಂ | ಕರನ ದಢಮನದಿ ||79||
ಹಲವು ನಯನೀತಿಯನು | ತಿಳುಹಿ ಬೇಗದಿ ನಿನಗೆ |
ಒಲಿಯಲೀಶ್ವರನೆನುತ | ಕಳುಹಿದನು ಮುದದಿ ||80||
ಭಾಮಿನಿ
ಅರಸನನು ಬೀಳ್ಗೊಂಡು ವಿಪ್ರರ |
ಹರಕೆಗೊಂಡಾ ಪಾರ್ಥನಿರದು |
ತ್ತರಕೆ ನಡೆದನು ಹಲವು ಗಿರಿ ಕಾನನವನುರೆ ಕಳೆದು ||
ಪರಮಪಾವನ ಇಂದ್ರಕೀಲದ |
ವರವನಕೆ ಬರಲಂದು ಕೇಳೈ |
ನರನೆ ಪುಣ್ಯಕ್ಷೇತ್ರವಿದೆಯೆಂದುದು ನಭೋವಚನ ||81||
ವಾರ್ಧಕ
ಅಶರೀರವಾಣಿಯಂ ಕೇಳ್ದತಿ ವಿಲಾಸದಿಂ |
ದಸಮಬಲ ಪಾರ್ಥನಾ ಮರುದಿವಸದುದಯದೊಳ್ |
ಕುಶಲದಿಂ ಮಿಂದು ವಿಧಿವಿಹಿತದಿಂದರ್ಕಗರ್ಘ್ಯವನಿತ್ತು ಭಕ್ತಿಯಿಂದ ||
ಬಿಸಜಾಕ್ಷ ಸುಮನಸರ್ಗಕ್ಷಿಯಿಂದೆರಗಿ ತಾ |
ನೆಸೆವ ಕಿಗ್ಗಟ್ಟಿನ ಕಠಾರಿಯಂ ಪೆಗಲಿಗೀ |
ರಿಸಿದ ಬತ್ತಳಿಕೆಯಿಂದೆತ್ತಿ ದೋರ್ದಂಡಗಳೊಳಭವನಂ ಧ್ಯಾನಿಸಿದನು ||82||
ರಾಗ ಮಾರವಿ ಏಕತಾಳ
ಇಂತರ್ಜುನ ತಾನೇಕೋಭಾವದೊ | ಳಂತಕವೈರಿಯನು ||
ಅಂತರಂಗದಿ ಧ್ಯಾನಿಸುತಿರೆ ದ್ವಿಜರೂ | ಪಂ ತಳೆದಮರೇಂದ್ರ ||83||
ನಡೆತಂದಾತ್ಮಜಗೆಂದನಿದೇನೈ | ಖಡುಗ ಕಠಾರಿಗಳು ||
ಪಿಡಿದಿಹೆ ಧನು ಶರಸಹಿತಲಿಹುದು ಬೆಂ | ಗಡೆಯಲಿ ಬತ್ತಳಿಕೆ ||84||
ಏನಿದು ನಿಜದ ಸಮಾಧಿಯೊ ಡಂಭವೊ | ನೀನುಸಿರೆಂದೆನಲು ||
ತಾನಕ್ಷಿಯನರಳಿಚುತೆಂದನು ಮ | ತ್ತಾನರನಾತನೊಳು  ||85||
ಏಕಿನಿತೆಂಬೆ ಧರಾಮರ ಕೇಳು ಪಿ | ನಾಕಿಯ ಚರಣವನು ||
ಏಕೋಭಾವದಿ ಸ್ತುತಿಸುವೆ ನಿನಗೆ ವಿ | ವೇಕವಿದಿಲ್ಲವಲಾ ||86||
ಮಾನಸವೇ ದಢವಲ್ಲದ ಡಂಭದೊ | ಳೇನಹುದೆಂದೆನಲು ||
ತಾನಮರಾಧಿಪನೆಂಬುದ ತಿಳಿಹಿಸಿ | ಸಾನಂದದೊಳೆಂದ ||87||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮಗನೆ ಕೇಳ್ ತವ ದಢಕೆ ಮೆಚ್ಚಿದೆ | ನಗಜೆಯರಸನು ಬರಲಿ ನಿನ್ನಯ |
ಬಗೆಯಭೀಷ್ಟವ ಕೊಡಲಿ ಸೇರಲಿ | ಜಗದಿ ನಿನಗೆ ||88||
ಇಂತೆನುತ ಸುತಗುಸಿರಿ ಸುಮನಸ | ಕಾಂತ ತೆರಳಲ್ಕಿತ್ತ ಫಲುಗುಣ |
ನಂತರಂಗದಿ ಭಜಿಸುತಿರ್ದನು | ಕಂತುಹರನ ||89||
ದಿವಸ ಮೂರಕ್ಕೊಮ್ಮೆ ಫಲವನು | ಸವಿಯುತಿರ್ದನು ಮೊದಲು ತದುಪರಿ |
ದಿವಸವಾರಕೆ ಫಲವ ಕೊಳ್ಳುತ | ಶಿವನ ಭಜಿಸಿ ||90||
ಮತ್ತೆ ತರಗೆಲೆಯಿಂದ ದಿನಗಳ | ನುತ್ತರಿಸುತಿರುತಿರ್ದ ಬಳಿಕಾ |
ಚಿತ್ತಶುದ್ಧಿಯೊಳಿರ್ದ ಶ್ವಾಸಮ | ರುತ್ತನಾಗಿ ||91||
ವರ ಸಮಾಧಿಯೊಳಯ್ದೆ ದಷ್ಟಿಯ | ನಿರಿಸಿ ನಾಸಾಗ್ರಹದಲಿ ಮೇಲ್ಮೊಗ |
ವಿರಿಸಿ ಭರ್ಗನ ಭಜಿಸುತಿರ್ದನು | ಮರೆದು ತನುವ ||92||
ಮತ್ತೇಭವಿಕ್ರೀಡಿತಂ
ಸುರನಾಥಾರ್ಚಿತಪಾದನಂ ಗಿರಿಶನಂ ಸರ್ವೇಶನಂ ಈಶನಂ |
ತರುಣಾದಿತ್ಯಸಹಸ್ರಕಾಂತಿಯುತನಂ ಸನ್ಮಾರ್ಗನಂ ಭರ್ಗನಂ |
ಗಿರಿಜಾತಾವರನಂ ಕಪಾಲಧರನಂ ಗಂಗಾರ್ದ್ರನಂ ರುದ್ರನಂ |
ನರನೇಕೋಮನದಿಂದೆ ತಾಂ ಭಜಿಸಿದಂ ಫಾಲಾಕ್ಷನಂ ತ್ರ್ಯಕ್ಷನಂ ||93||
ಭಾಮಿನಿ
ನರನು ತಾನಿಂತಾ ಭವನ ಹತ್ |
ಸರಸಿಜದಿ ನೆಲೆಗೊಳಿಸಿ ತಾನೇ |
ಹರನೆನಿಪ ಸಚ್ಚಿನ್ಮಯಾನಂದಾಬ್ಧಿಯಲಿ ಮುಳುಗಿ ||
ಮರೆದು ದೇಹವನಯ್ದೆ ತಪದಿಂ |
ದಿರಲು ತಜ್ಜ್ವಾಲೆಯಲಿ ಮೂಜಗ |
ಮರುಗಿದುದು ಮಾನಸವದೇಂ ದಢವೋ ಧನಂಜಯನ ||94||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳಲ್ಲಿರುವ ಋಷಿಗಳು | ನರನ ತಪದುರಿಗಾನಲಾರದೆ |
ಮರುಗಿತಾವೊಟ್ಟಾಗುತೆಂದರು | ನೆರೆದು ಭಯದಿ ||95||
ಬಂದು ನರನನು ನೋಡಿತಮ್ಮೊಡ | ನೆಂದನಾರಿವನೊಡನೆ ಶಸ್ತ್ರಗ |
ಳಿಂದ ರಂಜಿಸುವನು ತಪಸ್ಸಿಗೆ | ನಿಂದಿರುವನು ||96||
ನುಡಿಸಿದರೆ ತಾ ನುಡಿಯನೆಮಗೀ | ತೊಡಕದೇತಕ್ಕೇಳಿರೆಲ್ಲರು |
ಮಡಗೆ ದೂರುವೆವೆಂದು ಬೇಗದಿ | ನಡೆದರಂದು ||97||
ವಾರ್ಧಕ
ಧುರದ ಕಣದಂತೆ ಖಡ್ಗಿಗಳಿಂದ ರಾಜಿಸುತ |
ಸುರಪನಂತನುದಿನಂ ಸುರಭಿಯುತಮಾಗಿ ಪಂ |
ಕರುಹಭವನಂತೆ ಗೋಸಂವತಂ ತಾನಾಗಿ ಅಭ್ರದಂತರ್ಕಾನ್ವಿತಂ ||
ಹರಿಯಂತೆ ಶ್ಯಾಮವರ್ಣನುಮಾಗಿ ಭಟನಂತೆ |
ಸುರಗಿಯಿಂ ತಾ ರಂಜಿಸುತ್ತಯೆ ಮಖದಂತೆ |
ನಿರತಮಂ ಶಿಖಿಸಮನ್ವಿತನಾಗಿ ಕೈಲಾಸಗಿರಿವರನಿರಲ್ ಕಂಡರು ||98||
ಕಂದ
ಇಂತಪ್ಪಾ ರಜತಾದ್ರಿಯ |
ನುಂ ತಳುವದಡರ್ದು ಮೌನಿನಿಕರಂ ಭರದಿಂ ||
ಅಂತಕಹರನಂ ದೂರದಿ |
ನಿಂತೀಕ್ಷಿಸಿ ಜಯ ಜಯವೆಂದಡಗೆಡದರಾಗಳ್ ||99||
ರಾಗ ಸಾಂಗತ್ಯ ರೂಪಕತಾಳ
ಕಾಲಿಗೆರಗುತೆಮ್ಮ ಪಾಲಿಸೆಂದೆನೆ ಮೌನಿ |
ಜಾಲವ ಕಂಡು ಶಂಕರನು |
ಏಳಿರೈ ಸಾಕಿನ್ನು ಗೋಳುಗುಟ್ಟುವುದೇಕೆ |
ಪೇಳಿ ಬಂದೆಡರನೆಂದೆನಲು ||100||
ಅರುಹಿ ಬೇಗೆಂದೊರ್ವ ನೀನೆ ಪೇಳೊಂದೊರ್ವ |
ಹಿರಿಯವನುಸಿರಲೆಂದೊರ್ವ ||
ಅರಿಯೆ ನಾನೆಂದೊರ್ವ ಕಿರಿಯವನೊಂದೊರ್ವ |
ನರುಹುವೆನೆಂದೊರ್ವಪಾರ್ವ ||101||
ಪರಮೇಶ ಕೇಳ್ ನಿನ್ನ ಕಪೆಯಿಂದೀವರೆಗೆ ಯ |
ಧ್ವರ ಕರ್ಮಂಗಳನು ಸಾಂಗದಲಿ ||
ವಿರಚಿಸುತಲ್ಲಿ ಸ್ವಸ್ಥದೊಳಿರ್ದೆವಿಂದಿನ |
ನರನೊ ಕಿನ್ನರನೊ ಖೇಚರನೊ ||102||
ಬಂದಲ್ಲಿ ತಪಗೆಯ್ವನವನ ಕಂಡರೆ ಋಷಿ |
ಯಂದವಲ್ಲಾಯುಧವಿಹುದು ||
ಬೆಂದೆವು ತಪಜ್ವಾಲೆಯಿಂದ ನಿಶ್ಚಯವಿದು |
ಮುಂದೆಂಬುದೇನೆಂದು ನಮಿಸೆ ||103||
ಕಂದ
ಹರನಾಲಿಸುತಂತರ್ಯದೊ |
ಳರಿದೆಮ್ಮವನಾತನಂಜದಿರಿ ನೀವವನಂ ||
ತ್ವರಿತದೊಳಲ್ಲಿಂದೆಬ್ಬಿಸಿ |
ಯಿರಿಸುವೆ ತದ್ವನದಿ ನಿಮ್ಮನೆಂದೆನೆ ಮಣಿದರ್ ||104||
ಭಾಮಿನಿ
ಅರಸ ಕೇಳಿಂತಭವಗೆರಗಿದು |
ತೆರಳೆ ಮೌನಿಗಳಿತ್ತಲೀಶನು |
ಕರೆದು ನಂದೀಶ್ವರನ ಕೂಡಿಸು ಭೂತನಿಕರವನು ||
ತ್ವರಿತದಿಂ ನೀನೆಂದು ಪಾರ್ವತಿ |
ವೆರಸಿ ತಾನೇ ಶಬರರೂಪವ |
ಧರಿಸುತೆದ್ದನು ಶರಣರರಸನ ದರುಶನಾರ್ಥಿಯಲಿ ||105||
ಹರ ಕಿರಾತರ ತೆರದಿ ಬೇಟೆಗೆ |
ತೆರಳುವನು ಬಹುದೆಂಬನಂದೀ |
ಶ್ವರನ ವಚನಕೆ ನೆರೆದರಾ ಪ್ರಮಥರುಗಳೊಗ್ಗಿನಲಿ ||
ಕರಿವದನ ಷಣ್ಮುಖರು ಭೈರವ |
ಶರಭ ರೇಣುಕ ಮುಖ್ಯರಾ ಶಂ |
ಕರನೊಡನೆ ನಡೆ ತಂದರಂದು ಕಿರಾತರೂಪದಲಿ ||106||
ರಾಗ ಮಾರವಿ ಏಕತಾಳ
ಲಾಲಿಸು ಧರಣೀ | ಪಾಲ ಚಿದಾತ್ಮನ | ಲೀಲೆಯ ನಾ ಶಬ | ರಾಳಿ ಸಹಿತ ನರ |
ನಾಳುತನವ ನೋ | ಳ್ಪಾಲೋಚನೆಯನು || ತಾಳುತ ವರ ಇಂದ್ರ | ಕೀಲ ಪರ್ವತಕೆ || ಬಂದರಂದು ||107||
ಎಲೆ ಎಲೆ ನೋಡ್ ಹೆ | ಬ್ಬುಲಿ ಹುಲಿಕೇಸರಿ | ಕಲಿತಮರ ದ್ವಿಜ | ಕುಲವಾರ್ಭಟಿಸಲು | ಮಲೆತಿವರಲಸದೆ | ಕೊಲಿರೆಂದುಲಿವುತ | ತಳುವದೆ ಬೇಡರ | ಕುಲವು ಗರ್ಜಿಸುತ || ಬಂದರಂದು ||108||
ವಿಧವಿಧದಸ್ತ್ರದಿ | ಸದೆವುತ ಮಗಗಳ | ಮದನಹರನ ಗುಣ | ರೊದಗಿ ಗರ್ಜಿಸೆ ಕೇ |
ಳಿದು ಮೂಕನೆನಿಪ | ಮದಮುಖನೋರುವ | ನದುಭುತ ಕಿಟಿರೂ | ಪದೊಳಯ್ತಂದ || ಏನನೆಂಬೆ ||109||
ಬಂದೀ ವ್ಯಾಧರ | ವಂದವ ಕಾಣುತ | ತಿಂದು ತೇಗುವೆನಿವ | ನೆಂದಾರ್ಭಟಿಸಲು | ಕಂದುಗೊರಳ ಕಂ | ಡಂದು ಸಮಯವಿ | ದೆಂದೆಚ್ಚನು ಭರ | ದಿಂದಲಿ ಖಳನ ||
ಏನನೆಂಬೆ ||110||
ಕಂದ
ಥಟ್ಟುಗಿದಂಬಿನೊಳಸುರಂ |
ದಿಟ್ಟನೆಯಭವನ ತಂತ್ರದಿ ಗಜರುತ ನರನಂ ||
ಮುಟ್ಟವಿಸಲು ಕಂದೆರವುತ |
ದಿಟ್ಟಿಸುತವನೆಚ್ಚು ಕೆಡಹಿದನು ಸೂಕರನಂ ||111||
ರಾಗ ತೋಡಿ ಏಕತಾಳ
ಏನೆಂಬುತ್ತಾ ನುಡಿತಿದ್ದಿ ಮ್ಯಾ | ಯೆಲೆ ಹಾರುವಯ್ಯ |
ಏನೆಂಬುತ್ತಾ ನುಡಿತಿದ್ದಿ ಮ್ಯಾ || ಪಲ್ಲವಿ ||
ಏನೆಂಬುತ್ತಾ ನುಡಿವುತಿದ್ದಿ | ಹೀನಲತೆಯ ತಿಂಬು ತಿದ್ದಿ |
ಮಾನವಂತ ನಿನಗಿದು ಸರಿಯೆ  || ಅನು ಪಲ್ಲವಿ ||
ಕೊರಳೊಳ ಜಂಝಾರವೇನು | ಸರಳು ಬಿಲ್ಲು ಪಿಡಿದುದೇನು |
ಕಳ್ಳತಪಸಿವೇಷ ನಿನಗೇಕೆ ||112||
ಒಳ್ಳೆವ ನೀನೆಂಬುದೇನು | ಹೊಳ್ಳು ಮೇಲಕೆತ್ತುದೇನು |
ಒಳ್ಳೆ ಶಾಣಾತನವು ನಿನಗೇಕೆ ||113||
ಜುಟ್ಟು ಜಡೆಯ ಪಾರ್ವ ನೀನು | ತೊಟ್ಟ ಸೀಸಕವಚವೇನು |
ಮುಟ್ಟಿಮುಟ್ಟಿ ನೀರೊಳ್ ಮುಳುಗುವೆ ||114||
ಸರಳು ತಾಗಿ ಕಿಟಿಯು ಬಂದಯ್ತೆ | ಉರಿಯು ತಾಳಲಾರದಯ್ತೆ |
ಬರುಬರುತಲೆ ಸತ್ತಯ್ತೆ ||115||
ಕಪಟಮಾಡಿದರೆ ಕಡಿವೆವು ಸಂದಾ | ಕಿಟಿಯ ಬಿಟ್ಟಿರೊಳ್ಳಿತೆಂದ |
ಇಷ್ಟು ಕೊಡುವೆ ತಿಂಬೆಯಾದರ್ ನಿನಗೆ ||116||
ಹಕ್ಕಿ ರಂಗಸ್ವಾಮಿಯಾಣೆ | ಮಿಕ್ಕ ಮಾತನಾಡಬೇಡ |
ತಕ್ಕುದಲ್ಲ ತಪಸಿ ನಿನಗೇಕೆ ||117||
ಏನ ಹೇಳ್ವೆ ಕಳ್ಳ ತಪಸಿ ನೀನು | ಶ್ವಾನಮರಿಗಳ ಬಿಟ್ಟೆವು ನಾವು |
ಸಾನುರಾಗದಿಂದಲ್ಹೊರಿಸ್ಯೇವು ||118||
ಭಾಮಿನಿ
ಧರಣಿಗುರುಳಿದ ಸೂಕರನ ಶಂ |
ಕರನು ಕಂಜರ್ಡುನನ ಧೈರ್ಯವ |
ಪರಿಕಿಸುವ ಬಗೆಯಿಂದ ಬಂದೆಮ್ಮಾಯುಧದ ಮೊನೆಗೆ ||
ಹರಣಗೊಟ್ಟುದು ಹಂದಿ ತೆಗೆಯೆನೆ |
ನರನು ಮದಗರ್ವದಲಿ ಶಿವನೆಂ |
ದರಿಯದೆಂದನು ಹರನ ಮಾಯೆಯ ಮೀರ್ವರ್ ಯಾರೆಂದ ||119||
ರಾಗ ಶಂಕರಾಭರಣ ಮಟ್ಟೆತಾಳ
ಎಲವೊ ಶಬರಯೆನ್ನ ಶರದೊ | ಳಳಿದುದೀ ವರಾಹವಿದರ |
ಬಳಕೆ ನಿನಗದೇಕೆ ಸಾರು | ಕೆಲಕೆ ಮನದಲಿ ||
ಛಲಗಳುಳ್ಳಡೆಮ್ಮ ಸೆಣಸು | ಸುಲಭವಲ್ಲ ತೀರ್ಚಬೇಡ |
ತಲೆಯ ಋಣವ ಕಳುಹು ನಿನ್ನ | ದಳದ ಪತಿಯನು  ||120||
ಎನಲು ನಗುತಲಭವನವನ | ಮನದ ಧತಿಗೆ ಹಿಗ್ಗುತಾಗ |
ಘನ ಪರಾಕ್ರಮವನು ತೋರ್ದ | ವನಿತೆ ಗಿರಿಜೆಗೆ ||
ಮನಸಿನಲ್ಲಿ ಭಕ್ತನೊಡನೆ | ಸೆಣಸುವರ್ತಿಯಿಂದ ಸುರಪ |
ತನುಜಗೆಂದನಾ ಸಹಸ್ರ | ದಿನಪತೇಜನು ||121||
ಲಾಲಿಸಿನ್ನು ತಪಸಿ ತಪಸಿ | ನೂಳಿಗವನು ಬಿಟ್ಟು ನಮ್ಮೊ |
ಳಾಳುತನಕೆ ಬರುವೆಯೇನೊ | ಖೂಳರಂದದಿ ||
ಕೇಳು ನಿನಗೆ ಶಸ್ತ್ರಚಯದ | ಮೇಳವೇಕೆ ಬಿಡೆವು ನಮ್ಮ |
ಕೋಲಲಳಿದ ಕಿಟಿಯನೆಂದ | ಫಾಲನೇತ್ರನು ||122||
ಮರುಳು ವ್ಯಾಧ ಬನದ ಹುಲ್ಲೆ | ಮರಿಗಳನ್ನು ಮರೆಯೊಳಿದ್ದು |
ತರಿದ ಬಲುಹ ತೋರು ತ | ನ್ನಿದಿರು ಗರ್ವದಿ ||
ಹರನ ಭಕ್ತರಾವು ಶಸ್ತ್ರ | ವೆರಸಿ ತಪವಮಾಳ್ಪೆವಧಟ |
ನರಿಯದೆಮ್ಮ ಕೆಣಕಬೇಡ | ಮರುಳೆ ಸುಮ್ಮನೆ ||123||
ಎಂದ ಪಾರ್ಥನೊಡನೆ ಶಬರ | ನೆಂದನಹುದು ಮನದಿ ಮಗವ |
ಕೊಂದು ಮೆಲುವುದೆಮ್ಮ ಕುಲಕೆ | ಸಂದ ಬಿರುದದು ||
ಇಂದುಧರನು ಬಂದು ತಡೆದ | ರಿಂದು ಬಿಡೆವು ಛಲವನೆನಲಿ |
ಕಂದು ನರನು ಖತಿಯೊಳಿದಿರು | ನಿಂದನಾಚೆಗೆ ||124||
ಕಂದ
ಕಿನಿಸಿಂದಂ ಸಿತತುರಗಂ |
ಧನು ಶರ ಕೊಂಡಕ್ಷಿಯಿಂದುಗುಳುತ ಕಿಡಿಯಂ ||
ವನಚರ ನಿನಗೇಕೆನುತಂ |
ಘನ ಗರ್ವದಿ ಪೂಡಿದನುದ್ಧತ ಮಾರ್ಗಣವಂ ||125||
ರಾಗ ಶಂಕರಾಭರಣ ಮಟ್ಟೆತಾಳ
ಪೂಡಿ ಶರವ ಸೇದಿ ಕೆನ್ನೆಗುಗಿದು ಪಾರ್ಥನು |
ಬೇಡನೆಂಬ ಬಗೆಯೊಳೆಚ್ಚನಯ್ದೆ ಹರನನು ||
ಕೂಡೆ ಕಿಡಿಯನುಗುಳಿ ಬರುವ ಬಾಣತತಿಯನು |
ನೋಡಿ ಗಣರು ಬೆದರಲೆಂದನವರೊಳಭವನು ||126||
ಗಜಬಜಿಸುವಿರೇತಕೆನಗೆ ಭಜಕನೀತನು |
ಸುಜನ ಜನರು ನೋಡಿರಿವನ ಭುಜದ ಬಲುಹನು ||
ಭಜಕನೊಡನೆ ಸೆಣಸಿ ನೋಳ್ಪೆನೆನುತಲೀಶನು |
ವಿಜಯನತ್ತ ನೋಡಿ ಪಿಡಿದ ನಗುತ ಧನುವನು ||127||
ಎಲವೊ ತಪಸಿ ಕದನದಾಸೆ ಪಡುವೆಯೇತಕೆ |
ಕಲಹಕಾವು ಬಂದುದಿಲ್ಲ ನಿನ್ನ ಮೌನಕೆ ||
ಸಲುವ ಬಿರುದು ನಮ್ಮ ಕುಲಕೆ ಬಿಡೆವು ಛಲವನು |
ನಿಲು ನಿಲಾದಡೆನುತ ತರಿದನವನ ಶರವನು  ||128||
ಫಡಕಿರಾತ ಬೇಡ ನಿನಗೆ ಶಪಥವೆನ್ನಲಿ |
ಬಡ ತಪಸ್ವಿಯೆಂದು ಬಗೆದೆ ನಿನ್ನ ಮನದಲಿ ||
ಒಡಲ ಬಗಿವೆನೊಂದು ಶರದಿ ನೋಡೆನುತ್ತಲಿ |
ಮಡನನೆಚ್ಚನಸ್ತ್ರಕುಲದಿ ಮತ್ತೆ ಖತಿಯಲಿ ||129||
ಬಡವನಾಗು ಭಟನೆಯಾಗು ವ್ಯರ್ಥವೀ ನುಡಿ |
ಕೊಡುವೆಯೇತಕೆಮಗೆ ಶಿರವ ಪಿಂತೆ ಸಾರ್ ನಡಿ ||
ತೊಡುವ ಶರಕೆ ಕರುಣವಿಲ್ಲ ನೋಡೆನುತ್ತಲಿ |
ಮಡನು ನರನ ಮುಸುಕೆ ಶಸ್ತ್ರಗಡಣದಿಂದಲಿ || ||130||
ವಾರ್ಧಕ
ಹರನ ಶರಜಾಲಮಂ ತರಿದು ಪ್ರತಿಕೂಲಮಂ |
ಬರಮಯ್ದೆ ಬಾಣ ಮಯಮಾಗಲೆಚ್ಚಂ ವಿಜಯ |
ನುರಿಯುಗುಳುತಂಬುಗಳ್ ಬಳಿಯಂಬಿಗಿಂಬುಗಳ್ ಕಾಣದಂತಭ್ರಕಡರೆ ||
ಹರನದರ ಘಾತಿಯಿಂ ಕೆರಳಿ ನಸುಖಾತಿಯಿಂ |
ತರಿಯುತಾ ಶರಗಳಂ ನರನನಬ್ಬರಗಳಂ |
ಪರಿಕಿಸಿ ವಿಲಾಸದಿಂ ಕೈರಾತವೇಷದಿಂ ಸೆಣಸುತಿರ್ದಂ ನರನೊಳು ||131||
ರಾಗ ಭೈರವಿ ಏಕತಾಳ
ಹರನೆಂದರಿಯದೆ ನರನು | ಮಗು | ಳುರುತರ ಮಂತ್ರಾಸ್ತ್ರವನು ||
ಭರದಿಂದೆಸುತಿರಲಿವನು | ಘನ | ಹರುಷದಿ ನುಂಗಿದ ಶಿವನು ||132||
ಕಂಡರ್ಜುನ ಖಾತಿಯಲಿ | ಕೆಂ | ಗೆಂಡ ಕಾರುತ ನೇತ್ರದಲಿ ||
ಕೊಂಡಕ್ಷಯ ಬಾಣವನು | ಮುಂ | ಗೊಂಡಭವನ ಮುಸುಕಿದನು ||133||
ಕಿರುನಗೆಯಲಿ ಶಂಕರನು | ಬಹ | ಶರಗಳ ತರಿದೊಟ್ಟಿದನು ||
ನರನದ ಕಾಣುತಲೆಂದ | ಮನ | ಮರುಗುತ ಪೇಳಿದನೊಂದ ||134||
ಭಾಮಿನಿ
ಧರೆಯೊಳೆನಗಿದಿರಾಗಿ ಕಾದುವ |
ಧುರಸಮರ್ಥರ ಕಾಣೆನೀ ಶಾ |
ಬರನದೇಂ ಸಾಹಸಿಯೊ ತೀರ್ಚಿದನಕ್ಷಯಾಸ್ತ್ರವನು ||
ಹರನ ನಾ ಮೆಚ್ಚಿಸುವೆನೆಂದರೆ |
ದುರುಳ ಕಂಟಕನಾದನೈ ಬಡಿ |
ದುರುಳಿಚುವೆ ನಾನೆನುತಲಪ್ಪಳಿಸಿದನು ಚಾಪದಲಿ ||135||
ರಾಗ ಶಂಕರಾಭರಣ ಮಟ್ಟೆತಾಳ
ಧನುವಿನಿಂದ ಪೊಡೆಯೆ ಕಾಣು | ತನಘ ದಂಡೆಯಿಂದಲಂದು |
ಝುಣುಗೆ ಕಂಡು ಪೊಯ್ದನಾಗ | ಲಲನನೇತ್ರನ ||
ಬಿನುಗು ಶಬರಯೆನ್ನ ಕೂಡೆ | ಸೆಣಸಬೇಡವೆನುತ ರೋಷ |
ಕನಲಿ ಭರದಿ ನಿಲಲು ಬಳಿಕ | ಮನದ ಸತ್ತ್ವದಿ  ||136||
ಕಂಡು ಹರನು ಪಾರ್ಥನು | ದ್ದಂಡತನದಿ ಧನುವ ಸೆಳೆದು |
ಕೊಂಡನರನು ಧನುವ ರೋಷ | ಗೊಂಡು ನಗುತಲೆ ||
ಚಂಡಬಲ ಕಿರೀಟಿ ಖಡ್ಗ | ಕೊಂಡು ಫಡ ಕಿರಾತ ನಿನ್ನ |
ದಿಂಡುದರಿವೆನೆನುತಲೆರಗೆ | ರುಂಡಮಾಲನು  ||137||
ಕರದ ಖಡ್ಗವನ್ನು ಸೆಳೆಯೆ | ನರನು ಮರವೆಯಿಂದ ಮತ್ತೆ |
ಗಿರಿಶನೆಂದು ತಿಳಿಯದಯ್ದೆ | ಮರನ ಕೊಂಬಿಲಿ ||
ಭರದಿ ಪೊಯ್ಯಲಾಗ ಕಂಡು | ದುರುಳ ಕೆಡೆಯೆನುತ್ತಲಿಡಲು |
ತರಿವುತದನು ಪಾರ್ಥಗೆಂದ | ಪುರವಿನಾಶನು  ||138||
ಎಲವೊ ತಪಸಿ ಶಸ್ತ್ರಹೀನ | ರೊಳಗೆ ಸೆಣಸೆವಾವುದೀಗ |
ಬಲುಮೆಯಿರ್ದಡಿದಿರು ನಿಲ್ಲು | ಬಳಲಲೇತಕೆ ||
ಹಲವು ದಿವಸ ತಪದೊಳಿರ್ದು | ತಲೆಗೆ ಪಿತ್ತವಡರಿ ಭ್ರಾಂತು |
ಗೊಳಲು ಬೇಡವೆನುತ ನುಡಿದ | ಮುಳಿದು ವಿಜಯಗೆ ||139||
ಎಲವೊ ಶಬರ ಬೇಡ ನಿನ್ನ | ಕಲಹಕಸ್ತ್ರವೆನ್ನ ಭುಜದ |
ಬಲುಹ ನೋಡು ನಿಲ್ಲು ಮುಷ್ಟಿ | ಕಲಹಕೆಂದೆನೆ ||
ಭಳಿರೆಯೆನುತ ಗಣರು ಬೆರಗು | ದಳೆಯಲೀಶ ಕಾಣುತವನ |
ಬಲುಹ ಪೊಗಳುತೆಂದನಗಜೆ | ಯೊಳು ಸರಾಗದಿ ||140||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ತರುಣಿ ನೋಡೀ ಪಾರ್ಥನಧಟನು |
ನಿರಶನದಿ ಬಲು ದಿವಸ ತಪವನು |
ವಿರಚಿಸಿಯೆ ಬಲು ಬಳಲಿದನು ನೋಡ್ |
ಮರುಳನಿವನು ||141||
ಸೆಣಸಿವನು ಸರಿಯಾಗಿ ನಮ್ಮೊಳು |
ಧನುವ ಕೊಳ್ಳದೆ ಶಸ್ತ್ರವಿಲ್ಲೆಂ |
ದೆಣಿಸದೆನ್ನೊಳು ಮಲ್ಲರಂದದಿ | ಹೆಣಗಲೆಂದು ||142||
ಭುಜವನೊದರಿಸಿ ನಿಂದಿರುವನೀ |
ವಿಜಯನೊಳು ಸೆಣಸುವೆನು ನಮ್ಮಯ |
ಭಜಕನೀತನನೀಕ್ಷಿಸಾತನ | ಭುಜ ಬಲವನು ||143||
ರಾಗ ಭೋಗ ಮಟ್ಟೆತಾಳ
ಎನುತ ಸತಿಗೆ ಪೇಳಿ ಭರ್ಗನೆಯ್ದೆ ನರನಲಿ |
ಹೊಣಕೆಯಿಂದ ಹೊಕ್ಕು ಹೋರುತಿರಲು ಮುದದಲಿ ||
ಕಿನಿಸ ತಾಳ್ದು ನರನು ಹರನ ಸರಿಸಮಾನದಿ |
ಸೆಣಸುತಿರಲು ಕಂಡು ಹೊಗಳ್ದರಮರರಭ್ರದಿ ||144||
ಮಗುಳೆ ಪಾರ್ಥನೆಂದ ನೆಲವೊ ಶಬರ ನಿನ್ನಯ |
ನಗೆಯ ಮಾಣಿಸುವೆನು ನಿಮಿಷ ಸೈರಿಸೆನ್ನಯ ||
ಬಿಗುಹ ನೋಡು ನೋಡೆನುತ್ತಲಧಿಕ ರೋಷದಿ |
ಅಗಜೆಯರಸನುರವ ತಿವಿದ ಮತ್ತೆ ಸತ್ತ್ವದಿ ||145||
ಭಳಿರೆ ತಪಸಿ ಧೀರನಹೆಯನುತ್ತಲೀಶನು |
ಮುಳಿದು ಮುಷ್ಟಿಯಿಂದ ತಿವಿದನೊಯ್ಯೆ ನರನನು ||
ಬಳಿಕ ರೋಷವೆತ್ತು ಪಾರ್ಥಹರನ ವಕ್ಷವ |
ತಳುವದಾರ್ದು ತಿವಿದನೇನನೆಂಬೆ ಶೌರ್ಯವ ||146||
ತಡೆದು ನರನ ಹತಿಯ ಮರಳಿ ಮಡನು ತಿವಿಯಲು |
ಕಡುಗಿ ವಿಜಯ ತಿವಿದ ಮುಷ್ಟಿ ಕಿಡಿಯನುಗುಳಲು ||
ಒಡನೆ ಖತಿಯೊಳಭವ ಭರದಿ ಪೊಡೆಯೆ ಪಾರ್ಥನು |
ಪೊಡವಿಗುರುಳ್ದನಯ್ದೆ ಕಾರುತರುಣಜಲವನು ||147||
ಭಾಮಿನಿ
ಪಶುಪತಿಯ ಪದಹತಿಗೆ ಬಾಯೊಳು |
ಬಿಸಿ ರಕುತ ಹೊರಸೂಸೆ ಪಾರ್ಥನು |
ಬಸವಳಿಯೆ ಕಂಡಕಟ ಕೈತಪ್ಪಾಯಿತೆಂದೆನುತ ||
ಶಶಿಧರನು ಮನಮರುಗುತಿರಲಾ |
ಗಸಮಬಲ ನರನೆದ್ದು ಮೆಲ್ಲನೆ |
ವಶವಳಿದು ಧತಿಗೆಟ್ಟು ತನ್ನಯ ಮನದೊಳಿಂತೆಂದ ||148||
ರಾಗ ಸಾಂಗತ್ಯ ರೂಪಕತಾಳ
ಶಿವ ಶಿವ ಕೈರಾತನೊಳು ವ್ಯರ್ಥ ಕಾದಿ ಸೋ |
ಲುವದಾಯ್ತೆ ತನಗಕಟಕಟ ||
ದಿವಿಜ ದಾನವ ಮಾನವರೊಳಗೆನಗಿದಿರು ನಿ |
ಲ್ಲುವರನ್ನು ಕಾಣೆನೀವರೆೆ ||149||
ಪಿಂದಣ ಭವದ ಪಾಪವೊ ತನಗಲ್ಲದ |
ರಿಂದು ಮೌಳಿಯ ಪೆರ್ಮೆಯಿಂದ ||
ಒಂದೆ ಮನದೊಳಾನು ಭಜಿಸದಾದೆನೊ ಶಿವನ |
ನಿಂದಿಸಿದೆನೊ ಹಿರಿಯರನು ||150||
ಏಕೆ ಬಂದುದೊ ಪಾಪಿ ಸೂಕರನೆನ್ನಿದಿ |
ರೇಕೆಚ್ಚೆನದನು ಹಮ್ಮಿನಲಿ ||
ಈ ಕಿರಾತನೊಳೇಕೆ ಸೆಣಸಿದೆ ಧರೆಯೊಳ್ ವಿ |
ವೇಕಬುದ್ಧಿಯದಿಲ್ಲದಾಯ್ತು ||151||
ಎನುತ ಮತ್ತಾಲೋಚಿಸುತಲೆಂದನೇಕೆ ತಾ |
ಮನದಿ ದುಃಖಿಪುದಿನ್ನು ಬರಿದೆ ||
ಕನಕಾದ್ರಿಚಾಪನ ಭಜಿಸಿ ಮೆಚ್ಚಿಸಿ ಮತ್ತೆ
ವನಚರನನು ಗೆಲ್ವೆನೆಂದು ||152||
ವಾರ್ಧಕ
ನರನಿಂತೆನುತ ಮಳಲೊಳಯ್ದೆ ಶಿವಲಿಂಗಮಂ |
ವಿರಚಿಸುತ ಭಕ್ತಿಯಿಂದಾಗಮೋಕ್ತಂಗಳಿಂ |
ಪರಿಪರಿಯ ಪತ್ರಪುಷ್ಪಂಗಳಿಂ ಪೂಜಿಸಿ ಪ್ರದಕ್ಷಿಣೆಯ ಗೆಯ್ದು ಬಳಿಕ ||
ಎರಗಿ ಪ್ರಾರ್ಥಿಸುತೆಂದನೆಲೆ ದೇವನೆನ್ನನೀ |
ದುರುಳ ಶಬರಂ ಗೆಲುವನಿನ್ನು ನಿನ್ನನು ನಂಬಿ |
ದರಿಗಪಜಯಂ ಬಪ್ಪುದುಂಟೆ ಲೋಕದೊಳೆಂದು ಮಗುಳೆರಗುತಿಂತೆಂದನು ||153||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಈಶ ಲಾಲಿಸು ಬದಲು ಮಾತೇ | ಕೀ ಶಬರನನು ಗೆಲುವ ಶಕ್ತಿಯ |
ನೋಸರಿಸದಿತ್ತೆನ್ನ ರಕ್ಷಿಪು | ದೀ ಸಮಯದಿ ||154||
ಎಂದು ಪುನರಪಿ ಲಿಂಗವನು ಬಲ | ಬಂದು ನಮಿಸಿಯೆ ಧೈರ್ಯದಿಂದಲಿ |
ನಿಂದು ಕೋಪದಿ ಭುಜವನೊದರಿಸು | ತಂದು ನುಡಿದ ||155||
ಫಡ ಫಡೆಲವೊ ಕಿರಾತ ಕೇಳ್ ನಿ | ನ್ನೊಡಲ ಬಗಿವೆನು ಮಡನ ಬಲದಲಿ |
ಬಿಡುವವನೆ ನೀನಡಗದಿರು ನಿ | ಲ್ಲಡಿ ಮಿಡುಕದೆ ||156||
ಭಾಮಿನಿ
ಕಾಣಬಹುದೋ ಶಬರ ನಿನ್ನಯ |
ಪ್ರಾಣವೆನ್ನಾಧೀನವರಿಯಾ |
ಸ್ಥಾಣುವಿನ ಬಲುಹಾಯ್ತು ಹಿಂಡುವೆನೀಗ ನಿನ್ನಸುವ ||
ಗೋಣನರಿವೆನು ಮಿಡುಕಿದರೆ ನಿ |
ನ್ನಾಣೆ ಬಾ ಸಮ್ಮುಖಕೆ ಹಾಣಾ |
ಹಾಣಿಗನುವಾಗೆನುತ ಎವೆಯಿಕ್ಕದೆ ನಿರೀಕ್ಷಿಸಿದ ||157||
ಮಂಜು ಮಸುಕಿದಡೇನು ಪರ್ವತ |
ವಂಜುವುದೆ ಹಾಲಾಹಲವ ನೊಣ |
ವೆಂಜಲಿಸುವದೆ ವಡಬಶಿಖಿ ನೆನೆವುದೆ ತುಷಾರದಲಿ ||
ಕಂಜನಾಳದಿ ಕಟ್ಟುವಡೆವುದೆ |
ಕುಂಜರನು ನರ ಶರದ ಜೋಡಿಯ |
ಜಂಜುವಳಿಯಲಿ ಜಾಹ್ನವೀಧರನಳುಕುವನೆಯೆಂದ ||158||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎನುತ ನೋಡಲು ಲಿಂಗಕಿರಿಸಿ | ರ್ದನಿತು ಕುಸುಮಗಳಿರಲಿಕಾ ವ್ಯಾ |
ಧನ ಶಿರಸ್ಸಿಲಿ ಕಂಡು ಬೆರಗಿನ | ಮನದೊಳೆಂದ ||159||
ನರನು ಯೋಚಿಸುತೇನಿದಚ್ಚರಿ | ಪರಿಕಿಸುವೆನಿನ್ನೊಮ್ಮೆ ತಾನೆನು |
ತಿರದೆ ನಿರ್ಮಾಲ್ಯಂಗಳನು ಬೇ | ರಿರಿಸಿ ಮಗುಳೆ ||160||
ಭಾಮಿನಿ
ಅರಸ ಕೇಳೈ ಬದಲು ಸುಮವನು |
ನರನು ತಂದತಿ ಭಕ್ತಿಯಲಿ ಶಂ |
ಕರ ನಮೋಯೆಂದರ್ಚಿಸಿದನಾ ಮಳಲಲಿಂಗವನು ||
ಪರಮಪಾವನಮೂರ್ತಿ ನೀನು |
ದ್ಧರಿಸು ತನ್ನನೆನುತ್ತುಲೆರಗಿದು |
ತಿರುಗಿ ನಿಂದನು ಮತ್ತೆ ನೋಡಿದನಾ ಕಿರಾತನನು ||161||
ಪರಿಕಿಸಿದನವನುತ್ತಮಾಂಗದಿ |
ನರನು ತಾನರ್ಚಿಸಿದ ಸುಮವನು |
ಮರಳಿ ಕಂಡನು ಸುಮಗಳಿಲ್ಲದ ಬರಿಯ ಲಿಂಗವನು ||
ಅರಿದನನಿತರ ಮೇಲೆ ಸರ್ವೇ |
ಶ್ವರ ಸನಾತನನೀತನೆಂಬುದ |
ನಿರದೆ ಮನದಲಿ ಮರುಗುತಾತಂ ತನ್ನೊಳಿಂತೆಂದ ||162||
ರಾಗ ಕಾಂಭೋಜಿ ಝಂಪೆತಾಳ
ಹರ ಹರಾ ಸಾಕ್ಷಾತ್ ಪರಮೇಶನಿವನು |
ದಿಟವರಿಯದಾದೆನು ಮರವೆಯಿಂದ ||
ನಿರಶನದಿ ಪಿತ್ತ ತಲೆಗೇರಿ ಭ್ರಮೆಯಾಯ್ತು ಗಡ |
ಮರುಳರಾರ್ ಜಗದೊಳೆನ್ನಂತೆ ||163||
ಎಸೆದ ಬಾಣಗಳೊಳೆಲ್ಲವ ತರಿದನುರು ಮಂತ್ರ |
ವಿಶಿಖವನು ನುಂಗಿಹನು ಧನುವ ||
ನಸುನಗುತ ಕೊಂಡನಸಿಯನು ಸೆಳೆದನನಿತನೀ |
ಕ್ಷಿಸಿ ತಿಳಿಯದಾದೆ ಹಮ್ಮಿನಲಿ ||164||
ಅನಘನೆನ್ನನು ಪರೀಕ್ಷಿಸಲೆಂದು ಶಬರರೂ |
ಪನು ತಾಳಿ ಬಂದನೆಂಬುದನು ||
ಮನದೊಳರಿಯದೆ ಮೂದಲಿಸಿ ಹೊಕ್ಕು ಹೆಣಗಿದೆನು |
ಘನ ಮದಾಂಧತೆಯಿಂದಲಕಟ ||165||
ಏಕೆ ಕಿಟಿಯಯ್ತಂದುದೇಕೆ ನಾ ಸೆಣಸಿದೆನೊ |
ಈ ಕಿರಾತನೊಳು ಘನ ಮದದಿ ||
ಕಾಕುತನವಾಯ್ತು ತನ್ನಿಂದೆನುತ ಮರುಗಿದನು |
ಪಾಕಶಾಸನಸೂನು ಭಯದಿ ||166||
ಕಂದ
ಇಂತಳುತಿಹ ಪಾರ್ಥನನುಂ |
ಕಂತುಹರಂ ಕಾಣುತಯ್ದೆ ಕಾರುಣ್ಯದೊಳುಂ ||
ತಾಂ ತಳುವದೆ ಪಂಚಾನನ |
ನಿಂತೆಂಬುದ ತಾನೆ ತೋರಿದನಾ ನರಗಂ ||167||
ವಾರ್ಧಕ
ಅರಸ ಕೇಳಿಂತಭವನುಂ ಸನಕ ನಾರದಾ |
ದ್ಯರಿಗಗೋಚರಮಾದ ಪೂರ್ಣತರರೂಪದಿಂ |
ಗಿರಿಜಾತೆಸಹಿತಮತಿ ಭಾಸುರಾನ್ವಿತಮಾಗಿ ಗೋಪತಿಯನೇರ್ದ ಬಳಿಕ ||
ವರವೀರಭದ್ರಾದಿ ಪ್ರಮಥಪರಿವಾರನಾ |
ಗಿರೆ ಕಂಡುನಾಕದೊಳ್ ಪಾರ್ಥಂ ಕತಾರ್ಥನೆಂ |
ದಿರದೆ ದುಂದುಭಿ ಮೊಳಗಲಿತ್ತಂ ನರಂ ಕಾಣುತೆರಗಿದಂ ಭಕ್ತಿಯಿಂದ ||168||
ಜಯ ವಂದ್ಯಜನಪೋಷ ಜಯ ಸರ್ಪಭೂಷ ಜಯ |
ಜಯ ಶೈಲತನುಜೇಶ ಜಯ ಭವವಿನಾಶ ಜಯ |
ಜಯ ಸಚ್ಚಿದಾನಂದ ಜಯ ಪ್ರಮಥವಂದ ಜಯ ಜಯ ಜಯ ಕಪಾಲಮಾಲ ||
ಜಯ ಸುಮನಸೋದ್ಧಾರ ಜಯ ದುರಿತದೂರ ಜಯ |
ಜಯ ಮೌನಿಕುಲ ರಕ್ಷ ಜಯ ದಕ್ಷಶಿಕ್ಷ ಜಯ |
ಜಯ ಜಯತು ಭಸ್ಮಾಂಗ ಜಯ ಮಹಾಲಿಂಗ ಜಯ ಜಯ ಜಯೆಂದೆರಗಿರ್ದನು ||169||
ರಾಗ ಭೈರವಿ ಝಂಪೆತಾಳ
ಇಂತೆರಗಿ ನುತಿಸುತಿಹ | ಕೌಂತೇಯನೆಡೆಗೆ ಬಂ |
ದಂತರಾತ್ಮಕನಧಿಕ | ಸಂತೋಷದಿಂದ ||170||
ಶಿರವ ಮದುಹಸ್ತದಲಿ | ಭರದಿಂದ ಪಿಡಿದೆತ್ತಿ
ನರಗೆಂದನಭವನತಿ |  ಕರುಣದಿಂದೊಲಿದು ||171||
ಘನ ಪರಾಕ್ರಮಿ ಕೇಳು | ಮನದಿ ಬೆದರದಿರಿನ್ನು |
ಕಿನಿಸಿಲ್ಲವೆಮಗೆ ಗುಹ | ಗಣಪತಿಗಳಾಣೆ ||172||
ತವ ಚಾಪ ಖಡ್ಗ ಶರ | ವಿವೆ ಮುನ್ನ ಕೊಳ್ಳೆನುತ |
ಲವಗಿತ್ತು ಮಗುಳೆಂದ | ಶಿವನು ನರನೊಡನೆ ||173||
ನಿನ್ನ ಮೂದಲೆಯೆನಗೆ | ಸನ್ನುತ ನಮಸ್ಕಾರ |
ನಿನ್ನ ಧುರವರ್ಚನೆಗ | ಳೆನ್ನು ನೀ ಮನದಿ ||174||
ಬೆಚ್ಚದಿರು ಬೆದರದಿರು | ಮೆಚ್ಚಿದೆನು ಮನದಿರವ |
ನುಚ್ಚರಿಪುದೆಂದನಾ | ಸಚ್ಚಿದಾತ್ಮಕನು ||175||
ಕಂದ
ಎಂದಭವನ ನುಡಿಯಂ ಕೇ |
ಳ್ದಂದಾ ನರನಯ್ದೆ ತೋಷಜಲಧಿಯೊಳಾಳ್ದಂ ||
ನಿಂದಾ ಚಿನ್ಮಯನೊಡನಿಂ |
ತೆಂದಂ ಭಕ್ತಿಯೊಳತಿಸಂಭ್ರಮದಿಂದಾಗಂ ||176||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹರನೆ ಲಾಲಿಸು ನಿನ್ನ ನಂಬಿದ | ನರರಿಗೆಲ್ಲಿಯ ಭೀತಿ ಚಿನ್ಮಯ |
ನರಿಯೆಯಾ ನೀನೆನ್ನ ಬಯಕೆಯ | ನೊರೆವುದೇನು ||177||
ಶರಣನೆಂಬೀ ಪ್ರೇಮವುಳ್ಳಡೆ | ಕರುಣಿಸೈ ಪಾಶುಪತಶರವನು |
ಮರಳಿ ಮಾತೇನೆನುತ ಪಾದ | ಕ್ಕೆರಗೆ ಕಂಡು ||178||
ನುಡಿಗೆ ತಪ್ಪುವುದುಂಟೆ ಮಗನೇ | ಕೊಡುವೆ ನೀ ಬೇಡಿದ ಶರಂಗಳ |
ತಡೆಯದೀಗೆಂದೆನುತಲಪ್ಪಿದ | ಮಡನು ನರನ ||179||
ವಾರ್ಧಕ
ಅರಸ ಕೇಳಿಂತಭವನೆಂದುದಂ ಕೇಳುತಂ |
ನರನಧಿಕ ಭಕ್ತಿಯಿಂ ಮಿದುಂ ಶುಚಿಯಾಗಿ ಪುರ |
ಹರನಡಿಗೆ ಬಂದು ತಲೆವಾಗಿ ಕಯ್ ಮುಗಿದು ನಿಂದಿರುವ ಪಾರ್ಥನ ಕಾಣುತ ||
ಗಿರಿಶನತಿಶಯದೊಳ್ ರಹಸ್ಯದಿಂದಾಗಲಾ |
ಶರದ ಪರಿಯಂ ತಿಳುಹಿ ಮಂತ್ರೋಪದೇಶಮ್ |
ಕರೆದಿತ್ತು ಪಾಶುಪತ ಶರವನುಂ ಕೊಟ್ಟನಿನ್ನೇಸು ಸುಕತನೊ ಪಾರ್ಥನು ||180||
ಭಾಮಿನಿ
ಹರನು ಪಾಶುಪತಾಸ್ತ್ರವನು ಸಿತ |
ತುರಗಗೀಯಲು ಕಾನುತಭ್ರದಿ |
ಸುರರು ಸನ್ಮತದಿಂದ ಸುರಿದರು ಪುಷ್ಪವಷ್ಟಿಗಳ ||
ಅರಸ ಕೇಳಿತ್ತಲು ಮಹೇಶನು |
ನರನ ಮನ್ನಿಸಿ ಮೆಯ್ದಡವಿ ಘನ |
ಕರುಣದಿಂದೀಕ್ಷಿಸುತ ನುಡಿದನು ಮಧುರವಚನದಲಿ ||181||
ರಾಗ ಮಧುಮಾಧವಿ ತ್ರಿವುಡೆತಾಳ
ತರುಣ ಕೇಳೈ ಪೂರ್ವದಲಿ ನೀ | ನರಋಷಿಯು ಮಗುಳೆಮಗೆ ಭಕ್ತನು |
ಪಿರಿದು ಮೆಚ್ಚಿದೆ ನಿನಗೆ ನೀನಿ | ನ್ನರಿಗಳನು ಜಯಿಸೆನ್ನುತ ||
ಹರನು ಮಗುಳೆ ||182||
ಅರುಹಿ ಮತ್ತಾ ಗಿರಿಶನಗಜೆಯ | ಕರೆದು ನುಡಿದನು ಕಾಂತೆ ಕೇಳ್ ನೀ |
ಶರಣನನು ಪೊರೆಯೆನಲು ವಧುಪದ | ಕೆರಗಿ ನುತಿಸಿದ ಶಿವೆಯನು ||
ಭಕ್ತಿಯಿಂದ ||183||
ಚರಣಕಾನತನಾಗಿ ನುತಿಸುವ | ನರನ ನೀಕ್ಷಿಸುತುಮೆಯು ಪ್ರೇಮದಿ |
ಮುರಹರನ ಮಯ್ದುನನೆ ಬಾ ಸ | ಚ್ಚರಿತ ನೀ ಬಾರೆನುತಲೆ ||
ತವಕದಿಂದ ||184||
ಕರೆದು ಕರುಣದೊಳಂಜನಾಸ್ತ್ರವ | ನಿರದೆ ಕೊಟ್ಟದರಂದವೆಲ್ಲವ |
ನರುಹಲಗಜೆಗೆ ಮಣಿಯುತಲೆ ಮ | ತ್ತೆರಗಿದನು ತತ್ಸುತರಿಗೆ ||
ಪಾರ್ಥ ಮುದದಿ ||185||
ಕಂದ
ಕರಿಮುಖಷಣ್ಮುಖರುಂ ಘನ |
ಹರುಷದಿ ಪಿಡಿದೆತ್ತುತ ತಕ್ಕಯ್ಸೆ ಪಾರ್ಥನನುಂ ||
ಅರಿಗಳನುಂ ಜಯಿಸೆನ್ನುತ |
ಲುರುತರ ಮಂತ್ರೋಪದೇಶವಿತ್ತುಪಚರಿಸಿದರ್ ||186||
ರಾಗ ಕೇದಾರಗೌಳ ಅಷ್ಟತಾಳ
ಮಗುಳೆ ಕಯ್ ಮುಗಿದು ನಿಂದಿರುವ ಪಾರ್ಥನ ನೋಡಿ |
ಮಗಧರತೋಷದಲಿ ||
ಮಗನೆ ನೀ ನಡೆ ಶಕ್ರಪುರಕೆ ಲೇಸಹುದು ಕಾ |
ರ್ಯಗಳೆಲ್ಲ ನಿನಗೆ ಮುಂದೆ ||187||
ಹರಿಯು ಮಿತ್ರನು ನಮಗವನೆನ್ನ ಸಮಬಲ |
ನರಿತಿಪ್ಪುದವನ ನೀನು ||
ಮರೆಯದಿರಾತನನೆಂದು ಮೆಯ್ದಡವಿ ಶಂ |
ಕರನಂತರ್ಧಾನನಾದ ||188||
ಹರನು ಗಣರು ಸಹ ತೆರಳಲಿತ್ತಲು ಸುರ |
ರೆರೆಯನ ಸುಕುಮಾರನು ||
ಮರುಗುತ್ತ ಶಿವನ ಪಾದವನಗಲಿದೆನೆಂಬ |
ಪರಿಗೆ ಚಿಂತೆಸುತಿರ್ದನು ||189||
ಭಾಮಿನಿ
ಜನಪ ಕೇಳಾ ಸಮಯದೊಳಗ |
ರ್ಜುನನ ಕಾಂಬರ್ತಿಯಲಿ ಬಂದರು |
ವನಧಿನಾಥ ಕುಬೇರ ಯಮ ನಿರ್ಋತಿಯು ಮೊದಲಾಗಿ ||
ಘನತರೋತ್ಸಹದಿಂದಲಿಂದ್ರನು |
ತನುಜನೆಡೆಗಯ್ತರಲು ಕಾಣುತ |
ಲನಿಬರಿಗೆ ಮಣಿದನು ಧನಂಜಯನಧಿಕ ಭಕ್ತಿಯಲಿ ||190||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಚರಣಕೆರಗಿದ ನರನನಪ್ಪುತ | ಸುರಪನೆಂದನು ಮಗನೆ ಸೇರಿತು |
ಹರನಶರ ನಿನಗಿದಿರದಾರೈ | ಧರೆಯೊಳಿನ್ನು ||191||
ಆ ಶರಕೆ ಬಳುವಳಿಯ ಕೊಡುವೆ ವಿ | ಲಾಸದಿಂ ಕೊಳ್ಳೆನುತಲಮರಾ |
ಧೀಶನೈಂದ್ರಾಸ್ತ್ರವನು ಕೊಟ್ಟನು | ತೋಷದಿಂದ ||192||
ವರುಣ ವಾಯು ಕುಬೇರರಸ್ತ್ರವ | ನರನಿಗಿತ್ತರು ಮಗುಳೆ ಸುಮನಸ |
ರೆರೆಯನೆಂದನು ಕರೆದು ಪಾರ್ಥನ | ಕರುಣದಿಂದ  ||193||
ತರುಣ ಕೇಳೈ ತಪವ ವಿರಚಿಸಿ | ನಿರಶನದಿ ನೀ ದಣಿದೆ ನಮ್ಮಯ |
ಪುರಕೆ ಬಂದೀ ಬಳಲಿಕೆಯ ಪರಿ | ಹರಿಪುದಿನ್ನು ||194||
ಕಳುಹಿಸುವೆವು ವರೂಥವನು ಮಾ | ತಲಿಯೊಡನೆ ನೀ ಬಪ್ಪುದೆನುತಲೆ |
ತಿಳುಹಿ ಮಗನನು ಪರಸಿ ಸ್ವರ್ಗಕೆ | ನಲವಿನಿಂದ ||195||
ಕಂದ
ಸುರಪತಿ ದಿಕ್ಪಾಲರ್ ಸಹ |
ತೆರಳಲು ತೋಷದಿ ನಾಕಕೆ ಮುದದಿಂ ಸುರ ಪಂ ||
ಕರೆದಾ ಮಾತಲಿಗರುಹಿದ |
ನರನಿರ್ದೆಡೆಗತಿ ಬೇಗದಿ ಪೋಪುದುಯೆನುತಂ ||196||
ರಾಗ ಕಾಂಭೋಜಿ ಝಂಪೆತಾಳ
ಸುರಪತಿಯ ನೇಮದಲಿ ಹರುಷದಿಂ ಮಾತಲಿಯು |
ವರ ವರೂಥವು ಸಹಿತಲಂದು ||
ಧರಣಿಗಯ್ತರುವುದನು ನರನು ಕಂಡೇನಿದ |
ಚ್ಚರಿಯೆಂದು ಬೆರಗಿನಿಂದಿರ್ದು ||197||
ಸುರಪಸೂತನು ರಥವನಿಳಿದು ಪಾರ್ಥನ ಕರೆದು |
ಹರುಷದಿಂದಿಂತೆಂದನವಗೆ ||
ಬೆರಗುವಡಲೇಕಿನಿತು ಧುರವಿಜಯನಾಗಿ ನೀ |
ತೆರಳೆನುತ್ತೆಂದನವನೊಡನೆ ||198||
ನೀನೆ ಕಲಿ ಪಾರ್ಥನೆಂಬತಿಧೀರನಹುದಿನ್ನು |
ಸಾನುರಾಗದೊಳೇರು ರಥವ ||
ಮಾನವರು ಹಲವು ಯಾಗವ ಮಾಡಿದರು ಕಾಣ |
ರೇನೆಂಬೆ ನಿನ್ನ ಪುಣ್ಯವನು ||199||
ಪಾಕಶಾಸನ ನಿನ್ನ ಕರೆದು ತಾರೆಂದೆನ್ನ |
ತಾ ಕಳುಹಿಸಿದನು ನಿನ್ನೆಡೆಗೆ ||
ನಾಕ ಕೈವಶವಾದುದಿನ್ನು ಸರಿಯುಂಟೆ ಮೂ |
ರ್ಲೋಕದೊಳಗೆನಲು ನರ ನುಡಿದ ||200||
ಸುರಸೂತ ಕೇಳು ನಾಕವದೆಲ್ಲಿ ನಾವೆಲ್ಲಿ |
ನರರಿಗದು ಕಣ್ಗೆ ಗೋಚರವೆ ||
ಹರನ ಕರುಣದಿ ಭಾಗ್ಯವಾದೆನೆಂದೆನುತಲಾ |
ನರನೇರ್ದನಾ ಕನಕರಥವ ||201||
ಭಾಮಿನಿ
ಜನಪ ಕೇಳಾ ಇಂದ್ರಕೀಲದ |
ವನಕೆ ಕೈ ಮುಗಿದಲ್ಲಿರುವ ಮುನಿ |
ಜನಕೆರಗಿ ಬೀಳ್ಗೊಂಡು ಪಾರ್ಥನು ಕುಳಿತು ರಥದೊಳಗೆ ||
ಮನದಿ ಹರುಷಿಸಿ ನಡೆಸು ನೀ ಸ್ಯಂ |
ದನವನೆನೆ ಮಾತಲಿಯು ಹಯಗಳ |
ನನುವಿನಿಂ ಚಪ್ಪರಿಸಲಯ್ದಿದನಭ್ರಮಾರ್ಗದಲಿ ||202||
ನರಗೆ ಬ್ರಹ್ಮಾಂಡದ ಮಹಾ ವಿ |
ಸ್ತರವನೆಲ್ಲವ ತೋರುತಾ ಸುರ |
ವರನ ಸಾರಥಿ ಬಂದ ನರಸಹಿತಮರಪುರವರಕೆ ||
ಅರಸ ಕೇಳರ್ಜುನನ ಭಾಗ್ಯಕೆ |
ಸರಿಯದಾವನು ನರರೊಳಗೆ ಶಂ |
ಕರನ ಕರುಣದಿ ಕಂಡನಮರಾವತಿಯ ಸುಲಭದಲಿ ||203||
ಕಂದ
ಫಲುಗುಣನಿಂತಾ ದಿವಿಜರ |
ಪೊಳಲಂ ಕಂಡರ್ತಿಯಿಂದಲಾ ರಥದಿಂ ||
ದಿಳಿದಭವನ ಧ್ಯಾನದೆ ಮಾ |
ತಲಿಯೊಡನಾ ಪುರವನೀಕ್ಷಿಸುತಲಯ್ತಂದಂ  ||204||
ರಾಗ ರೇಗುಪ್ತಿ ತ್ರಿವುಡೆತಾಳ
ಅರಸ ಕೇಳರ್ಜುನನು ದಿವಿಜರ | ಪುರದ ಸಿರಿಯನು ಕಂಡು ಮನದಲಿ |
ಹರುಷಗೊಳ್ಳುತ ಬೆರಗುದಾಳುತ | ಹಿರಿದು ಮೆಚ್ಚುತ ಶಿವ ಶಿವೆನ್ನುತ |
ಬರ ಬರಲು ತನ್ಮಧ್ಯದಲಿ ಸುರ | ವರನ ಭವನ ವಿರಾಜಿಸಿರಲಾ |
ನರನು ಮಾತಲಿವೆರಸಿ ತನ್ಮಂ | ದಿರವ ಪೊಕ್ಕನು ವೇಗದಿಂದಲಿ |
ವೇಗದಿಂದ | ಬಹಳ ವಿ | ನೋದದಿಂದ ||205||
ಸುತನ ಬರವನು ಕಂಡು ಸುಮನಸ | ಪತಿಯು ವೇಗದಿ ಸಿಂಹಪೀಠವ |
ನತಿ ಮುದದಲಿಳಿದಿದಿರು ಬಂದ | ಪ್ಪುತ ಘನ ಸ್ನೇಹದಲಿ ಬಾರ |
ಪ್ರತಿಮಬಲ ಬಾರೆಂದು ನರನನು | ಚಿತವಚನದಿಂ ಕರವಿಡಿದು ತಂ |
ದತುಳ ಮೋಹದಿ ತನ್ನ ಕೆಲದಲಿ | ಶತಮಖನು ಕುಳ್ಳಿರಿಸಿದನು ಬಲು |
ಮೋದದಿಂದ | ಬಹಳ ವಿ | ನೋದದಿಂದ ||206||
ಭಾಮಿನಿ
ಹರಿಹಯನ ಸಿಂಹಾಸನಾರ್ಧದಿ |
ನರನು ಕುಳ್ಳಿರೆ ಕಂಡು ಸುರಕಿ |
ನ್ನರ ಗರುಡ ಗಂಧರ್ವ ಮುಖ್ಯರು ತಮ್ಮತಮ್ಮೊಳಗೆ ||
ನರರು ಶತಯಾಗದಲಿ ಸಾರ್ವರು |
ಸುರಪತಿಯ ಗದ್ದುಗೆಯನಿದು ಹೊಸ |
ಪರಿ ಪರೀಕ್ಷಿಸಬೇಕೆನುತ ನಡೆತಂದರೊಗ್ಗಿನಲಿ ||207||
ವಾರ್ಧಕ
ಅರಸ ಕೇಳೀ ತೆರದೊಳಿಂದ್ರನೋಲಗಕಮರ |
ಗರುಡಗಂಧರ್ವಚಾರಣಸಿದ್ಧ ಸಾಧ್ಯ ಕಿಂ |
ಪುರುಷಗುಹ್ಯಕಯಕ್ಷ ವಸುಕಿನ್ನರಾದ್ಯರುಂ ನೆರೆದುದೊತ್ತೊತ್ತೆಯಾಗಿ ||
ಬರುವವರ್ಗಿಂಬಿಲ್ಲಮಿನ್ನು ಬರಲೀಸದಿರಿ |
ಬರಗೊಡದಿರಲ್ಪ ಪುಣ್ಯರನೆಂದು ಗರ್ಜಿಸುವ |
ಸುರರಿಂದ ಅಮರೇಂದ್ರನಂದಿನೊಡ್ಡೋಲಗದ ಪರಿಯನಿನ್ನೇಂ ಪೊಗಳ್ವೆನು ||208||
ರಾಗ ಭೈರವಿ ಝಂಪೆತಾಳ
ನೆರೆದು ಸುಮನಸರೆಲ್ಲ | ಬೆರಗಾಗಿ ಪಾರ್ಥನನು |
ಪರಿಕಿಸುತಲಿವನಾವ | ದೊರೆಕುಮಾರಕನೊ ||209||
ನುಸಿಗಳಿಳೆಯವದಿರೆಂ | ಬೊಸಗೆ ಸುರಲೋಕದಲಿ |
ಪುಸಿಯಾಯಿತಿಂದಿನಲಿ | ವಸು ಮುಖ್ಯರುಗಳ ||210||
ನಲವಿನಿಂದೀಕ್ಷಿಸಲು | ಚೆಲುವನಿವನಿವನ ಭುಜ |
ಬಲಕೆ ಸರಿ ಭಟರು ಸುರ | ಕುಲದೊಳಿಲ್ಲೆನುತ ||211||
ನೋಡುತ್ತ ಹಿಗ್ಗುತ್ತ | ಹಾಡುತ್ತ ಹರಸುತ್ತ |
ಕೂಡಿದಮರೌಘ ಕೊಂ | ಡಾಡುತಿರಲಂದು ||212||
ಕಂದ
ಇಂತಾ ಸಮಯದಿ ಪಾರ್ಥಂ |
ಚಿಂತೆಯೊಳ್ ಮನಮರುಗುತ ಪಿತನಂ ನೋ ||
ಳ್ಪಂತರ್ಭಾವದಿ ನಾಲ್ದೆಸೆ |
ಯಂ ತಾಂ ತಳುವದೆ ಪರಿಕಿಸೆ ಸುರಪತಿ ನುಡಿದಂ ||213||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನು ಫಲುಗುಣ ತಪಸಿನಿಂದಲಿ | ನೀನು ಬಲು ಬಳಲಿರ್ಪೆ ನುಡಿಯದ |
ಡೇನು ಕಾರಣ ನಮ್ಮೊಳಿಂತನು | ಮಾನವೇಕೆ ||214||
ಎನಲು ಕೈಮುಗಿದೆಂದನೆನ್ನಯ | ಜನಕ ತಾ ಸುರಸಭೆಗೆ ಸಲ್ಲನು |
ಯೆನುತಲಣ್ಣನೊಳೆಂದ ನಾರದ | ಮುನಿಪನಂದು ||215||
ಧರಣಿಪತಿ  ಧರ್ಮಜನು ರಾಜಾ | ಧ್ವರವ ಮಾಡಿದರೆನ್ನ ಬೊಪ್ಪನ |
ಸುರರ ಸಭೆಯಲಿ ಕಾಣೆವಾವೆಡೆ | ವಿರವು ಪಿತಗೆ  ||216||
ಹರನ ದಯದಲಿ ನಿಮ್ಮ ಲೋಕವ | ಪರಿಕಿಸಿದ ನಾನೆನ್ನ ತಂದೆಂು |
ಕರೆಸಿ ತೋರ್ದಡೆ ಕಾಂಬೆ ನಿಮ್ಮಯ | ಕರುಣದಿಂದ ||217||
ಭಾಮಿನಿ
ಎನಲು ಕರೆಸುವೆನೆಂದು ದೂತರ |
ವಿನಯದಿಂ ತಾ ಕಳುಹಿ ಪಾರ್ಥನ |
ಮನದಣಿಯೆ ಪೊಗಳುತ್ತಲಿರಲೀ ಚರರು ನಡೆತಂದು ||
ಜನಪ ಪಾಂಡುವಿಗೆರಗಿ ತಂದರು |
ತನುಜದರುಶನಕೆಂದು ಕಾಣು |
ತ್ತನಿಮಿಷಾಧಿಪನೆನುತಲೆರಗಿದ ನರನು ಪಿತನಡಿಗೆ ||218||
ಅಂದು ಪಾಂಡುನಪಾಲನನು ಸಾ |
ನಂದದಲಿ ಕುಳ್ಳಿರಿಸಿ ಪಾರ್ಥನ |
ನಂದು ಮನ್ನಿಸೆ ಸುರರು ನೋಡಲು ಸಭೆಯ ಸಂಭ್ರಮವ ||
ಮಂದಿಯನು ಹೊರತೆಗೆಸು ಬಾಗಿಲ |
ನೆಂದೆನಲು ಮಿಗೆವಾರನಾರೀ |
ವಂದ ಕವಿದುದು ಮನ್ಮಥನ ಕೂರ್ಗಣೆಗಳೆಂಬಂತೆ ||219||
ರಾಗ ಮಾರವಿ ಏಕತಾಳ
ಲಾಲಿಸು ಭೂವರನಿಂದ್ರನು ಮೆರೆವೊ | ಡ್ಡೋಲಗದೊಗ್ಗಿನಲಿ ||
ಬಾಲೆಯರಯ್ದಿತು ಪರಿಮಳವನು ಸುರ | ಜಾಲಕೆ ಬೀರುತಲೆ ||220||
ಕಂಕಣಗಳ ಝೇಂಕರಿಸುತ ಕಾಂಚೀ | ಕಿಂಕಿಣಿ ರವವೆಸೆಯೆ ||
ಪಂಕಜದಂದದಿ ಮೊಲೆಯಲುಗಲ್ ಅಳಿ | ಝೇಂಕಾರದೊಳುಲಿಯೆ ||221||
ಸುಳಿಗುರುಳಿನ ತಳತಳಸುವ ಕದಪಿನ | ಹೊಳೆಹೊಳೆವಕ್ಷಿಗಳ ||
ಕಲಶಕುಚದ ಕೋಮಲೆಯರ ಬಂದರು | ಬಲವೈರಿಯ ಸಭೆಗೆ ||222||
ವಾರ್ಧಕ
ಅರಸ ಕೇಳ್ ಮೇನಕೆ ತಿಲೋತ್ತಮೆ ಘತಾಚಿ ಸು |
ಸ್ವರೆ ರಂಭೆ ಚೈತ್ರರಥೆ ಚಾರುವಕ್ತ್ರೆ ಸುಕೇಶಿ |
ಸುರಭಿಗಂಧಿನಿ ವರೂಥಿನಿ ಚಿತ್ರಲೇಕೆಯುರ್ವಶಿ ಸುರಸೆ ಮುಖ್ಯರಾದ ||
ಪರಿಪರಿಯ ಪೆಸರುಳ್ಳ ಸುರನಾರನಾರಿಯರ್
ನೆರೆದರಂದಪರಿಮಿತವಾಗಿ ಸುರಸಭೆಯೊಳಂ |
ತರತರದ ಮನ್ಮಥಂ ಬರೆದಿಟ್ಟ ಚಿತ್ತರದ ಬೊಂಬೆಗಳಿದೆಂಬಂತಿರೆ ||223||
ಕಂದ
ಬಾಲೆಯರಿಂತಯ್ದಿರೆ ಸುರ |
ಪಾಲನ ಸಮ್ಮುಖದೊಳಗತಿ ಲೀಲೆಯೊಳಾಗಂ ||
ತಾಳದ ಲಯದೊಳ್ ನಾಟ್ಯವ |
ಬಾಲೆಯರ್ ಮುದದಿಂದಾಡಿದರತಿ ಕುಶಲದೊಳುಂ ||224||
ರಾಗ ನಾಟಿ ಆದಿತಾಳ
ಆಡಿದರಪ್ಸರನಾರಿಯರು |
ಪಾಡಿ ಪೊಗಳಿ ಸುರವರನನು ನಾಟ್ಯವ | ನಾಡಿದರಪ್ಸರನಾರಿಯರು  || ಪಲ್ಲವಿ ||
ದೇವಾಧಿಪ ಸೇವಕಜನಸಂಜೀವ |
ದಾನವ ಸಂಕುಲವನದಾವ | ನೀ ಮಹಾನುಭಾವ ||
ಧೇಂ ಧೇಂ ತಕದಿಂ ಧಿಂತಕ ಝೇಂತಾ |
ಝೇಂತಾ ತಕದಿಂ ನಾನುತ ತಕತತ್ತರಿ ತರಿಕಿಣತೋ ಯೆಂ |
ದಾಡಿದರಪ್ಸರನಾರಿಯರು ||225||
ಬಾಲಾರ್ಯಮಕೋಟಿ ಭಾಸುರ ಗುಣಶೀಲ |
ನಿತ್ಯಸಜ್ಜನಪಾಲ | ನವ್ಯತರ ಸುಚೇಲ ||
ತಕ್ಕುತ ತಕ್ಕುತ ಝೇಂತಕ್ಕುತ ಝೇಂತಕ ದಧಿಗಿಣತೋಯೆಂ |
ದಾಡಿದರಪ್ಸರನಾರಿಯರು ||226||
ಭಾಮಿನಿ
ಸುರಸತಿಯರೀ ಪರಿಯ ನರ್ತಿಸು |
ತಿರಲು ಕಾಣುತಲದರೊಳುರ್ವಶಿ |
ತರುಣಿಯೊಬ್ಬಳೆ ಹೊರತು ಬಳಿಕುಳಿದವರು ಈ ತೆರದಿ ||
ಭರತಶಾಸ್ತ್ರದಿ ನಲಿದು ನರ್ತಿಸು |
ವರನು ಕಾಣೆನೆನುತ್ತಲರ್ಜುನ |
ಬೆರಗುವಟ್ಟಿರೆ ಹರಿದುದೋಲಗವಿಂದ್ರನಾಜ್ಞೆಯಲಿ ||227||
ದ್ವಿಪದಿ
ಸುರಪನಾ ಸತಿಯರಿಗೆ ವೀಳ್ಯವನು ಕೊಡಿಸಿ |
ಸುರರನೆಲ್ಲರನಯ್ದೆ ಘನಹರುಷ ಪಡಿಸಿ ||228||
ಮನೆಗಳಿಂಗೆಲ್ಲರನು ಕಳುಹಿ ಬೇಗದಲಿ |
ತನುಜ ಸಹಿತಾರೋಗಿಸಿದನು ಹರುಷದಲಿ ||229||
ನರನ ಕಳುಹಿಸಿ ಬೇರೆ ಮನೆಗೆ ಪವಡಿಸಲು |
ಸುರಪಾಲ ಕರೆದೆಂದ ಚಿತ್ರಸೇನನೊಳು ||230||
ಸುತನ ಮನಸೂರ್ವಶಿಯ ಮೇಲೆ ನಟ್ಟಹುದು |
ಸತಿಯವಳ ನೀನಾತನಲ್ಲಿಗಟ್ಟುವದು ||231||
ಇನಿತು ಸತಿಯರೊಳವಳನಕ್ಷಿಯಲಿ ಮುದದಿ |
ಮನವಿಟ್ಟು ನೋಡಿದನು  ಕಳುಹು ನೀ ಜವದಿ ||232||
ಎನಲು ಕೇಳುತ ಚಿತ್ರಸೇನ ಜೀಯೆನುತ |
ವನಿತೆಯೂರ್ವಶಿಯ ಮನೆಗಯ್ತಂದ ನಗುತ ||233||
ಕಂದ
ನಡೆತರುತ ಚಿತ್ರಸೇನಂ |
ನುಡಿಸಲು ಸಖಿಯೊರ್ವಳಯ್ದಿಯಾತನ ಬರವಂ ||
ಒಡತಿಗೆ ಸೂಚಿಸಿ ಕರೆಸು |
ತ್ತುಡುಗರೆಯೀಯುತೆಂದಳು ಊರ್ವಶಿ ಮುದದಿಂ ||234||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನು ಬಂದೈ ಚಿತ್ರಸೇನ ನಿ | ಧಾನಮಾಗಿಯೆ ಪೇಳು ಸುರಪತಿ |
ತಾನೆ ಕಳುಹಿಸಿದನೊ ಸ್ವಕಾರ್ಯವೊ | ಮಾನನಿಧಿಯೆ ||235||
ಎನಲು ನಗುತೆಂದನು ಸುರೇಶ್ವರ | ತನುಜನಲ್ಲಿಗೆ ನಿನ್ನ ಕಳುಹಲು |
ತನಗೆ ನೇಮವಕೊಟ್ಟು ಬೀಳ್ಗೊ | ಟ್ಟನು ಮಗಾಕ್ಷಿ ||236||
ನಂದನನು ತನಗರ್ಜುನನು ನೀ | ನಿಂದು ಸೊಸೆಯಾಗಲಿಯೆನುತ್ತ ಪು |
ರಂದರನು ಕೇಳೆನ್ನನಟ್ಟಿದ | ಮಂದಗಮನೆ ||237||
ಇಂತೆನಲು ಕೇಳ್ದೂರ್ವಶಿಯು ಘನ | ಸಂತಸವ ಪಡತುಬ್ಬಿ ಮನದೊಳು |
ಕಾಂತೆಯರ ಕರೆಸಿದಳು ಸದ್ಗುಣ | ವಂತೆಯರನು ||238||
ಭಾಮಿನಿ
ಕೇಳು ಧರಣಿಪ ಚಿತ್ರಸೇನನ |
ಬೀಳುಗೊಂಡು ಸಹಸ್ರಸಂಖ್ಯೆಯ
ಕೇಳ ಮೇಳದ ಸಖಿಯರಿಂದಾನಂದಜಲಧಿಯಲಿ ||
ಬಾಲೆ ಮುಳುಗುತ ನರನ ನೋಳ್ಪಾ |
ಲೀಲೆಯಲಿ ತಾನಾಗ ಮಣಿಗಣ |
ಜಾಲಭೂಷಿತೆಯಾಗಿ ಪೊರಟಳು ದಿವ್ಯ ಕಾಂತಿಯಲಿ ||239||
ರಾಗ ಪುನ್ನಾಗ ಅಷ್ಟತಾಳ
ಬಂದಳೇನೆಂಬೆ ಬಾಲೆಯ ಬರವ ಸಾ |
ನಂದದಿಂ ಸ್ತ್ರೀ ವಂದ ಸಹಿತ |
ಮಂದಗಾಮಿನಿ ಚಂದದಿ || ಬಂದಳೇನೆಂಬೆ  || ಪಲ್ಲವಿ ||
ಮಡದಿರನ್ನೆಯ ಸುತ್ತ ಮುತ್ತಲು ಚೆಲ್ವ |
ಹಡಪ ಕನ್ನಡಿ ವ್ಯಜನ ಚಾಮರ |
ಕಡುಗಿ ಮುನಿಮಗ ವಿಡಿಯೆ ಕಳುಹಿದ |
ಪಡೆಯೆನಲು ನಡೆತಂದಳು || ಬಂದ ||240||
ವಾರ್ಧಕ
ಒರೆಯಲಳವಲ್ಲವಳ ಹಾವಮಂ ಭಾವಮಂ |
ನೆರೆದು ಬಹ ತರುಣಿಯ ಹಂತಿಯಿಂ ಕಾಂತಿಯಿಂ |
ಮರೆದು ರಂಜಿಪ ಕೊಂಕುಗುರುಗಳಿಂದ ಬೆರಳಿಂದಲೆಸೆವ ಮುದ್ರಿಕೆಗಳಿಂದ ||
ಪರಿಪರಿಯ ಸೌಂದರ್ಯವತಿಯರಂ ಸತಿಯರಂ
ಕರೆಕರೆದು ಗಾನಮಂ ಪಾಡಿಸುತ ಲಾಲಿಸುತ |
ನರನನೊಡಗೂಡುವ ವಿಲಾಸದಿಂತೋಷದಿಂ ಬರುತಿರ್ದಳೇನ್ ಪೊಗಳ್ವೆನು ||241||
ಅರಸ ಕೇಳಿಂತು ಸತಿಯರ ನಡುವೆ ಗಗನದೊಳ್ |
ಮೆರೆವ ನಕ್ಷತ್ರ ಮಧ್ಯದ ಚಂದ್ರನಂತೆ ಭಾ
ಸುರತೆ ಮಿಗಲಂದಣವನೇರಿ ಪರಿಮಳಗಳಂ ದೆಸೆದೆಸೆಗೆ ಪಸರಿಸುತ್ತ ||
ಹರುಷದಿಂ ಬರುವ ಸತಿಯರ ಕಾಣುತೆಲ್ಲರುಂ |
ನರನ ಪುಣ್ಯೋದಯಕೆ ಸರಿಗಾಣೆನೆಂದಾಡು |
ತಿರೆ ಪಾರ್ಥನಿರ್ಪ ಮಂದಿರಕೆ ಬಂದಂದಣವನಿಳಿದಳೂರ್ವಶಿಯು ಮುದದಿಂ ||242||
ರಾಗ ಕೇದಾರಗೌಳ ಅಷ್ಟತಾಳ
ಚೆಲುವೆಯರರಸಿ ಈ ಪರಿಯಿಂದಲಂದಣ | ವಿಳಿದು ಕಾಂತೆಯರನೆಲ್ಲ
ನಿಲಿಸಿ ಬಾಗಿಲೊಳು ತಾನೊಬ್ಬಳೆವೊಳಪೊಕ್ಕ | ಳೊಲುಮೆಗಾರ್ತಿಯರೊಡನೆ ||243||
ನರ ಮಲಗಿರುವಲ್ಲಿಗಯ್ದಿ ಕರವನೊರ್ವ | ತರುಣಿಯ ಪೆಗಲೊಳಿಟ್ಟು ||
ಸ್ಮರನ ಪೂಶರಕೆ ಮೆಯ್ಗಟ್ಟು ತಾ ನಿಂದಳು | ಪರಿಕಿಸುತಾತನನು ||244||
ಮದನಾರಿಯೊಳು ಸೆಣಸಿದ ಧೀರ ಸ್ಮರನಿಗೆ | ಬೆದರಿ ಹಿಮ್ಮೆಟ್ಟುವನೆ ||
ಬದಲೊಂದನರಿಯದೆ ಸುಖನಿದ್ರೆಯಿಂದಿರ್ದ | ಪದುಮನಾಭನ ಸಖನು ||245||
ಭಾಮಿನಿ
ಏನ ಹೇಳುವೆನರಸ ಮತ್ತಾ |
ಮಾನಿನಿಯ ತನುಗಂಧ ಪಸರಿಸಿ |
ತಾ ನರನ ಸನ್ಮುಖಕೆ ತಿಳಿದುದು ನಿದ್ರೆ ನಿಮಿಷದಲಿ ||
ಮಾನನಿಧಿ ಪರಿಮಳವಿದೆತ್ತಣ |
ದೇನಿದೇನಚ್ಚರಿಯೆನುತಲವ |
ಳಾನನವನೀಕ್ಷಿಸುತಲಿಳಿದನು ಮಂಚದಿಂದಿಳೆಗೆ ||246||
ರಾಗ ಕಾಂಭೋಜಿ ಝಂಪೆತಾಳ
ಶಿವ ಶಿವನೆ ತರುಣಿ ವಾಸವಸಭೆಯ ಸೂರೆಗೊಂ |
ಡವಳಿವಳು ಇಂದ್ರಗನುಕೂಲೆ ||
ಇವಳಿಗೆರಗಲು ಬಹುದೆನುತ್ತಲತಿ ಭಕ್ತಿಯೊಳ |
ಗವನೆಂದನಾ ತರುಣಿಯೊಡನೆ ||247||
ಏನು ತೆರಳಿದಿರವ್ವ ಕುಳ್ಳಿರಿ ಸುರೇಶ್ವರನ |
ಮಾನಿನಿಯರಯ್ಸೆ ನಿಮ್ಮಡಿಗೆ ||
ತಾನೆರಗಬಹುದು ಕಾರ್ಯವ ಬೆಸಸಿರೆನೆ ಕೇಳ್ದು |
ಮಾನಸದಿ ಬೆರಗಾದಳಂದು ||248||
ಆಶ್ಚರ್ಯ ತಾಳಿದಳು ಲಜ್ಜೆಯಿಂ ಬಾಗಿದಳು |
ಮೆಚ್ಚಿದಳು ನರನ ನಡವಳಿಗೆ ||
ಹೆಚ್ಚಿದಳು ಮನ್ಮಥನ ಶರಕೆ ಮಗುಳುತ್ತರವ |
ನುಚ್ಚರಿಸೆ ಪ್ರತಿಗಾಣದಬಲೆ ||249||
ಯಾಕೆ ನುಡಿದನೊ ಚಿತ್ರಸೇನನೆಂಬಾ ಪಾಪಿ |
ಕಾಕು ಮಾಡಿದ ತನ್ನನಕಟ ||
ತಾ ಕೆಟ್ಟೆನೆನುತಲಾ ಕ್ಷಣಕೆ ಮಗುಳುತ್ತರವ |
ನಾ ಕಮಲಮುಖಿ ನುಡಿದಳಿಂತು ||250||
ಎಲೆಲೆ ನರ ನೀನೇಕೆ ಭ್ರಮೆಗೊಂಡೆ ಸುರಪಾಲ |
ಕಳುಹಿಸಿದರಿಂ ಬಂದೆನೀಗ ||
ಉಳಿಯಗೊಡ ಮನ್ಮಥನು ಮಮ ಮನೋಭೀಷ್ಟವನು |
ಸಲಿಸು ಸಂಶಯವೇಕೆ ನಿನಗೆ ||251||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹರ ಹರೀ ಮಾತೇತಕೆಂಬಿರಿ | ಧೊರೆ ಪುರೂರವನರಸಿ ಪೂರ್ವದಿ |
ತರುಣಿ ನೀ ಪೂರಾಯರಾಯನಿ | ಗಿರದೆ ನಹುಷ ||252||
ತನುಜನಾದನು ತತ್ಕುಲದಿ ನಾ | ಜನಿಸಿ ಪಾತಕಕೆಳಸುವೆನೆ ನೀ |
ಜನನಿ ನಮ್ಮನ್ವಯಕೆ ಸಿದ್ಧವಿ | ದೆನುತ ಮಣಿದ ||253||
ಮರುಳೆ ಫಲುಗುಣ ಕೇಳು ಧರ್ಮವು | ಮೆರೆವುದೇ ಗಣಿಕೆಯರ ಮನೆಯಲಿ |
ತರುಣನಾಗಲಿ ತಂದೆಯಾಗಲಿ | ಧುರದಿ ಮಡಿದ ||254||
ಧುರಪರಾಕ್ರಮಿಗಳನು ಕ್ರತುಗಳ | ವಿರಚಿಸಿದ ಮಹಾತ್ಮರನು ನಾ |
ನೆರೆವೆಯೊಬ್ಬಳೆ ಕಾಂಬೆ ತಾನೀ | ತೆರದೊಳೆನಲು ||255||
ತರುಣಿಮನವನು ಸಲಿಸದವ ತಾ | ಸುರಪನಾಗಲಿ ಚಂದ್ರನಾಗಲಿ |
ಕರಿಕಣಾ ಫಡ ಮನುಜ ನೀನೆಂ | ತರಿವೆಯದನು ||256||
ರಾಗ ಕಾಂಭೋಜಿ ಏಕತಾಳ
ಇಂಥಾ ಮಾತೇಕೆಂಬಿರವ್ವ | ಪಂಥವೇಕೆನ್ನೊಡನೆ |
ಅಂತರಂಗ ಶುದ್ಧವಾಗಿ | ಇಂತೆಂಬೆ ನಾ ನಿಮ್ಮೊಡನೆ || ಪಲ್ಲವಿ ||
ಮನುಜದೇಹವಿದು ಸದ್ಧರ್ಮದಿ | ನಡೆವುದೆಮಗೆ ನೀತಿ |
ತನು ನಿಲ್ಲುವ ತನಕವಾದರೆ | ಸುಮನಸರ್ಗೆ ಪ್ರೀತಿ ||
ಅನಿಮಿಷಲೋಕ ಸಾರ್ದ | ಡವರ ಮಾರ್ಗ ಬೇರೆ |
ಘನವೆ ದೇಹಕೆ ವಿಷಯವಿದನು | ಸುಡುಯೆಂದಳಾ ನೀರೆ ||257||
ಹರ ಹರಾ ಸದ್ಧರ್ಮಮಾರ್ಗದ | ನಡೆವ ಪುರುಷರಹುದು |
ತರುಣಿಯೊರ್ವಳಿಂಗೆ ರಮಣ | ರಯ್ವರಾಗಬಹುದು ||
ಸುರಲೋಕಕ್ಕೆ ಬರಲು ಬಂತು | ಪರಮ ತತ್ತ್ವ ನಿನಗೆ |
ನರರೊಳಧಮನೆನೆ ಕಯ್ ಮುಗಿಯು | ತೆಂದ ಮಗುಳೂರ್ವಶಿಗೆ ||258||
ಜನನಿಯೆಂದ ನುಡಿಯ ಮೀರ | ಲರಿಯದೋರುವಳನು |
ವನಿತೆಯೆಂದು ನಡೆವೆವಲ್ಲದೆ | ಮರೆವರೆ ನೀತಿಯನು ||
ತನುವಿನ ಸುಖಕ್ಕಾಗಿ ಮನವ | ಸ್ಮರಗೆ ಮಾರುಗೊಟ್ಟು |
ಘನವಾದ ಪಾಪಕ್ಕೆ ಬಿದ್ದು | ಬಾಳ್ವುದಾನಿನ್ನೆಷ್ಟು ||259||
ಜನನಿ ಮಾತಿಗಾಗಿ ಕೂಡಿ | ನೆರೆದಿರೊೀರ್ವಳನ್ನು |
ಜನಕನಿಂದ್ರನೆಂದ ಮಾತ | ಮೀರಬಹುದೆ ನೀನು ||
ಮನಸಿಜನ ಬಾಣದಿಂದ | ದಣಿದೆನಯ್ಯ ಎನಗೆ |
ಘನವಾದ ಮೋಹದಿ ರಮಿಸು | ಎರಗುವೆ ನಾ ನಿನಗೆ ||260||
ಕಾಡಬೇಡ ತಾಯೆ ಮುಂದಿ | ನ್ನಾಡಲೊಮ್ಮೆ ನಾನು |
ನೋಡದೊಂದೆ ಮನದೊಳಿರಲು | ಮನ್ಮಥ ಮಾಳ್ಪುದೇನು ||
ಬೇಡಿಕೊಂಬೆ ಪಾದಕೆರಗಿ | ತಾಯಿ ತನುಜರನ್ನು |
ನೋಡಲ್ ಬಂದ ಕೊರತೆಯುಂಟೆ | ಬಿಜಯಂಗೆಯ್ಯಿರಿನ್ನು ||261||
ವಾರ್ಧಕ
ನರನೆಂದ ನುಡಿಯನುಂ ಕೇಳ್ದು ಕೆಂಗಿಡಿಯನುಂ |
ಕರೆದಳವಳಕ್ಷಿಯಿಂ ಬೀತುದು ಮುಖಾಕ್ಷಿಯಿಂ |
ಕರುಣರಸವಾರಿದುದು ಕ್ರೋಧ ಮುಂದರಿದುದಾ ಹರಿಣಾಂಕನಿಭವಕ್ತ್ರದ ||
ವರ ಕಾಂತಿ ತಗ್ಗಿದುದು ಮೋಹಮಂ ಮುಗ್ಗಿದುದು |
ತರಳೆಯತಿತಾಪದಿಂ ಘನತರದ ಕೋಪದಿಂ |
ತರಹರಿಸುವಂಗದಿಂ ಬಹು ಮಾನಭಂಗದಿಂದಾ ಪಾರ್ಥಗಿಂತೆಂದಳು ||262||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಲವೊ ಭಂಡರ ದೇವ ಖೂಳರ |
ತಿಲಕ ಹೇಡಿಗಳರಸ ಷಂಢರ
ಕುಲಗುರುವೆ ತಾನಾವಳೆಂಬುದ | ತಿಳಿಯದಾದೆ ||263||
ಹಿಡಿಯಿದಕೊ ನರಗುರಿಯೆ ಶಾಪವ |
ಕೊಡುವೆ ವತ್ಸರವೊಂದನೆಡೆಬಿಡ | ದೆಡಹಿ ಧರಿಸು ಶಿಖಂಡಿತನವನು |
ಪೊಡವಿಯೊಳಗೆ ||264||
ಹರಿಹರಬ್ರಹ್ಮಾಮರೇಂದ್ರರ | ಮರೆಯ ಪೊಕ್ಕರು ತೀರದೆಂದೆನು |
ತಿರದೆ ಪೊರಟಳು ಕೋಪದಿಂದಾ | ತರುಣಿಯಂದು ||265||
ಕಂದ
ಇಂತಂದೂರ್ವಶಿ ಘನತರ |
ಸಂತಾಪದಿ ಶಪಿಸಿ ಪೋಗಲ್ ನರ ತಾ ಬಳಿಕಂ ||
ಚಿಂತಾಶರಧಿಯೊಳಾಳ್ದಂ |
ಸಂತಾಪದಿ ತಾ ತನ್ನೊಳು ಮರುಗಿದನಾಗಂ ||266||
ರಾಗ ನೀಲಾಂಬರಿ ಆದಿತಾಳ
ಹರ ಹರಾ ಈ ತರುಣಿಯೆನ್ನ | ಜರೆದು ಪೋದಳಿಂದು ||
ಬರಿದೆ ತನ್ನೊಳಪರಾಧವ | ಹೊರಿಸಿ ಪೋದಳ್ ಬಂದು ||267||
ವನಿತೆ ದೇವವಧು ತಾನೆತ್ತ | ಮನುಜನು ತಾನೆತ್ತ ||
ತನಗಿನ್ನಾವ ಭವದ ಪಾಪ | ವಿನಿತು ಕಯ್ ಗೂಡಿಸಿತು ||268||
ಧರೆಯೊಳಿನ್ನು ವರುಷವೊಂದಾ | ಬರಿದೆ ಷಂಡತನದಿ ||
ಇರುವುದುಂಟೆ ಕುರಿಗಳಂತೆ | ಹರಣವಿಡಿದು ಭರದಿ ||269||
ಧರಣೀಶನಿದ್ದಲ್ಲಿಗಯ್ದಿ | ನ್ನೊರೆವೆನಿಂತೀ ಪರಿಯ ||
ಸರುವಥಾ ನಾ ಕೆಟ್ಟಿನೀಗ | ಸುರಲೋಕದೊಳ್ ನಿಧಿಯೆ ||270||
ಶಿವನ ಶರವ ಪಡೆದೆ ನಾ ಕೌ | ರವನ ಕೊಲುವೆನೆಂದು ||
ಯುವತಿ ನುಡಿದ ನುಡಿಗೆ ಮುಂದೆ | ಹವಣವಿನ್ನೆಂತಿಹುದೊ ||271||
ಭಾಮಿನಿ
ಏಕೆ ಬಂದೆನೊ ಸುರಪುರಕೆ ವಿಧಿ |
ಕಾಕುಮಾಡಿಸಿತೆನ್ನನಕಟಾ |
ಸಾಕು ಸಂಸಾರಗಳ ಸುಡಲೆಂದರ್ಜುನನು ಮರುಗಿ ||
ವ್ಯಾಕುಲಂಬಡುತಿರಲು ಈಚೆಯೊ |
ಳಾ ಕಮಲಮುಖಿ ಚಿತ್ರಸೇನನ |
ತಾ ಕರೆದು ಪೇಳಿದಳು ಮಾನಚ್ಯುತಿಯನವನೊಡನೆ ||272||
ಕಂದ
ಇಂತೆನೆ ಕೇಳ್ದಾತಂ ಸುರ |
ಕಾಂತನ ಬಳಿಗಯ್ದಿ ಪೇಳ್ದನೀ ವಾರ್ತೆಯನುಂ ||
ಕುಂತಿಯ ವರ ಸುತನೊಳು ತಾ |
ನಿಂತೆಂದಂ ಗುಣವಂತನೊಳಾಗಳ್ ಮುದದಿಂ ||273||
ರಾಗ ಭೈರವಿ ಝಂಪೆತಾಳ
ಬಂದು ಸುರಪಾಲಕನು | ಕಂದು ಮೊಗದಿಂದಿರುವ |
ನಂದನನ ಕಾಣುತಿಂ | ತೆಂದ ನಸುನಗುತ ||274||
ಏನಯ್ಯ ಪಾರ್ಥ ದು | ಮ್ಮಾನವೇಕೆಲೆ ತಂದೆ |
ಮೌನವೇಕುಸಿರು ತ | ನ್ನಾನೆ ಬಾರೆನುತ ||275||
ನೋಡುತ ಮಗನ ಮು | ದ್ದಾಡಿ ಮೊಗ ನೋಡಿ ಮಾ |
ತಾಡಲರ್ಜುನ ಲಜ್ಜೆ | ಗೂಡಿತಲೆವಾಗಿ ||276||
ಮರುಗುತಿರೆ ಮನದೊಳಗೆ | ಮರಳಿ ಬಿಗಿಯಪ್ಪಿ ಸುರ
ವರನು ಮಗುಳೆಂದ ಸಿತ | ತುರಗನೊಳು ಮುದದಿ ||277||
ತರುಣ ಕೇಳೈ ವಥಾ | ಮರುಗದಿರು ತರುಣಿಯುಪ |
ಕರಿಸಿದಳು ಬರಿದೆ ನೀ | ನರಿಯದಾದೆಯಲಾ ||278||
ವರುಷವಜ್ಞಾತದ | ಲ್ಲಿರಲು ಸಾಧನಮಾಯ್ತು |
ನೆರೆಷಂಡತನವನಾ | ಚರಿಸಬಹುದೆಂದ ||279||
ಭಾಮಿನಿ
ಅರಿಗಳಿಗೆ ಕಾಣಿಸದೆ ಮರೆಯಿಂ |
ದಿರಲು ಬೇಕಜ್ಞಾತವಾಸದಿ |
ದೊರಕಿದುದು ಪುಣ್ಯದಿ ನಪುಂಸಕತನವು ಮರೆಗೊಂಡು ||
ವರುಷವೊಂದನು ತೀರ್ಚಬಹುದೀ |
ಪರಿಯನರಿಯದೆ ಮರುಗಬೇಡೆಂ |
ದರಮನೆಗೆ ಕರೆತಂದನಮರಾಧಿಪ ಧನಂಜಯನ ||280||
ವಾರ್ಧಕ
ಸುರಪನೀ ಪರಿಯಿಂದಲರ್ಜುನನನೊಡಬಡಿಸೆ |
ಮರುತ ಶಿಖಿ ಸೋಮರಸ್ತ್ರವನಿತ್ತರನಿಮಿಷರ |
ತರುಣಿಯರ್ ಸೇಸೆ ತಳಿದರ್ಜುನಗೆ ಜಯಮೆಂದು ಮಗುಳಿಂದ್ರನತಿ ತೋಷದಿಂ ||
ನರಗಸ್ತ್ರಶಸ್ತ್ರದ ರಹಸ್ಯಮಂತ್ರವನರುಪಿ |
ಭರತವಿದ್ಯೆಯನುಸಿರಿ ಸುತನೊಡನೆ ಹರುಷದಿಂ |
ದಿರುತೊಂದು ದಿನವಸುರರುಪ ಹತಿಗೆ ಮರುಗುತ್ತ ಪಾರ್ಥನೊಡನಿಂತೆಂದನು ||281||
ರಾಗ ಸಾಂಗತ್ಯ ರೂಪಕತಾಳ
ಕೇಳಯ್ಯ ಪಾರ್ಥ ನಾನೆಂಬ ಮಾತನು ಸುರ |
ಜಾಲಕ್ಕೆ ಬಂದ ಕಂಟಕವು ||
ಪೇಳಲರಿದು ಖೂಳಖಳರು ಪಟ್ಟಣವನು |
ಧಾಳಿಟ್ಟು ಸೆಳೆದರ್ ವಸ್ತುಗಳ ||282||
ನಿರತ ಬಂದಮರರ ಬಡಿದು ಬಾಧಿಸುವರು |
ತಿರುಗಾಡ ಬಿಡರು ಸ್ವರ್ಗದೊಳು ||
ಅರುಹುವುದೇನು ಮುಚ್ಚಿದ ಕವಾಟವನೆಲ್ಲ |
ತೆರೆಯಲೀಸರು ಮನೆಮನೆಯ ||283||
ಸುರಲೋಕವಧಿಕ ಸಂಭ್ರಮದಿಂದಲಿರುವುದೀ|
ವರೆಗೆ ದಾನವರಿಂದಲೀಗ ||
ಮರುಗುವುದಾಯ್ತು ಸತಿಯರನೆಲ್ಲರನೀಗ |
ಸೆಯೊಳಿಟ್ಟಿಹರು ದಾನವರು ||284||
ನಿನಗೀಶ್ವರನ ಕಪೆಯಾಯ್ತಯ್ಸೆ ಸುದುಷ್ಟ |
ದನುಜರ ಕುಲವ ಸಂಹರಿಸಿ ||
ಅನಿಮಿಷರನು ತೋಷಬಡಿಸು ನಮ್ಮಯ ಸೈನ್ಯ |
ವನು ಕೂಡಿಕೊಡುವೆ ಬೆಂಬಲಕೆ ||285||
ಭಾಮಿನಿ
ಕೇಳು ಪಾರ್ಥ ನಿವಾತಕವಚರು |
ಕಾಲಕೇಯರೆನಿಪ್ಪ ಬಹು ದೈ |
ತ್ಯಾಳಿಯಿಹುದವದಿರನು ತೀರ್ಚಿಸಿ ನಮ್ಮ ಸಲಹೆನಲು ||
ಆಲಿಸುತ ನರನಧಿಕ ಹರುಷವ |
ತಾಳಿ ಶೌರ್ಯದೊಳುಬ್ಬಿ ಸುಮನಸ |
ಪಾಲಕಗೆ ಕಯ್ ಮುಗಿವುತೆಂದನು ಮಧುರವಚನದಲಿ ||286||
ರಾಗ ಭೈರವಿ ಮಟ್ಟೆತಾಳ
ತಾತ ಕೇಳಿದಾವ ದೊಡ್ಡ | ಮಾತ ಪೇಳ್ವಿರಿ |
ಪೇತು ರಕ್ಕಸರಿಗೇಕೆ | ಭೀತಿ ತಾಳ್ವಿರಿ ||
ಪಾತಕಾತ್ಮರಾಗಿರುವ ನಿ | ವಾತಕವಚರ |
ಧಾತುಗೆಡಿಸಿ ಸುಖದೊಳಿಡುವೆ | ನಿಮ್ಮ ದಿವಿಜರ ||287||
ತರಿಸು ರಥವನೇಕೆ ನೋಳ್ಪೆ | ನೆರಹು ಬಲವನು |
ಧುರದೊಳಾಂತು ತರಿವೆನಾ ದು | ರಾತ್ಮಕುಲವನು ||
ಕರೆಸು ಸಾರಥಿಯನು ತಡೆಯ | ದೆಂಬ ಮಗನನು |
ಹರುಷದಿಂದಲಪ್ಪಿ ಮುದ್ದಿ | ಸುತ್ತ ಸುರಪನು ||288||
ಮಾತಲಿಯನು ಕರೆದು ರಥವ | ಹೂಡೆನುತ್ತಲಿ |
ಚಾತುರಂಗಬಲವ ನೆರಹಿ | ಕೊಂಡು ಮುದದಲಿ ||
ಶ್ವೇತ ತುರಗ ನಾಗಲಿಂದ್ರ | ಗೆರಗಿ ರಥವನು |
ಸಾತಿಶಯದೊಳೇರ್ದನಯ್ದೆ | ಕೊಂಡುಧನುವನು ||289||
ಭಾಮಿನಿ
ಪೊಡವಿಪತಿ ಕೇಳಮರಬಲವ |
ಗ್ಘಡಿಸಿ ಕೂಡಿದುದೇನನೆಂಬೆನು |
ಹೊಡೆವ ದುಂದುಭಿ ಪಟಹ ಕಹಳಾರವದ ರಭಸದಲಿ ||
ಒಡೆದುದೋ ಬ್ರಹ್ಮಾಂಡಮೆನೆ ಪಡೆ |
ನಡೆದುದೆಡೆಯಿಲ್ಲೆಂಬವೋಲ್ ನರ |
ನೊಡನೆ ಗರ್ಜಿಸಿ ವರ ಹಿರಣ್ಯಕ ಪುರಕೆ ಧಾಳಿಯಲಿ ||290||
ರಾಗ ಮಾರವಿ ಏಕತಾಳ
ಸುರಸೈನಿಕವೀ ಪರಿಯಾರ್ಭಟಿಸ |
ಲ್ಕುರುತರ ಸತ್ತ್ವದಲಿರದೆ ಹಿಣ್ಯಕ |
ಪುರವನು ಮುತ್ತುವ ಭರವಸದಿಂದಲಿ |
ನರನೊಡನಯ್ತರುತಿರುವ ಬಗೆಯನು | ಏನನೆಂಬೆ ||291||
ಘುಡುಘುಡುಘುಡಿಸುತಲೆಡೆವಿಡದಡಿಯಿಡು |
ತೊಡನೆ ಬೊಬ್ಬಿಡುತಲಿ ಖಡುಗವಿಡಿದು ಜಡಿ |
ದಡಿಗಡಿಗೊದರುತ ಪಡೆ ನಡೆವ ಭರಕೆ |
ಕಡಲುಕ್ಕಿತು ನಡನಡುಗಿತು ಧರಣಿ | ಯೇನನೆಂಬೆ ||292||
ಸರ್ಗಿಗಳೀ ಪರಿಭೋರ್ಗರೆವುತ ಖಳ |
ವರ್ಗವನಂತಕನೂರ್ಗಟ್ಟುವೆವೆನು |
ತೋರ್ಗುಡಿಸುತ ಪೊಂದೇರ್ಗಳ ನೂಕಿ ಭ |
ಟರ್ಗಳಯ್ದಿ ಬಲು ದುರ್ಗವ ಮುತ್ತಿದ | ರೇನನೆಂಬೆ ||293||
ವಾರ್ಧಕ
ಜನಮೇಜಯಾಖ್ಯ ಲಾಲಿಸು ದಿವಿಜಸೈನ್ಯಮಂ |
ದನುಜಪುರವರವನು ಮುತ್ತಿ ಮತ್ತಲ್ಲಿರುವ |
ಬಿನುಗು ಬಿಚ್ಚಟಿಯನುಂ ಬಡೆದಟ್ಟಲಾ ದುರ್ಗವೇನೆಂದರಿಯದಿವರನು ||
ದನುಜನೊರ್ವಂ ಪೊರಗೆ ಗಜಬಜವಿದೇನೆನುತ |
ಅನಿಮಿಷರ ಧಾಳಿಯೆಂಬುದನೀಕ್ಷಿಸುತ್ತಂದು |
ಮನದೊಳುಬ್ಬುತಲಸುರನಾ ಯೆಡೆಗಯ್ತಂದು ಮಣಿದನತಿ ತೋಷದಿಂದ ||294||
ಕಂದ
ಹರುಷದಿನೆರಗಿದ ಖಳನಂ |
ಪರಿಕಿಸುತ ಸುರೇಂದ್ರನಯ್ದೆ ನಸುನಗೆಯಿಂದಂ ||
ಕರೆದೆಂದನೆಲವೊ ಮುದವೇ |
ನರುಹೆನಲವನೆಂದನೊಡನೆಕುಟ್ಮಲಕರದಿಂ ||295||
ರಾಗ ಮುಖಾರಿ ಏಕತಾಳ
ದನುಜೇಶ ಲಾಲಿಸೆನ್ನ ಮಾತ | ಪೇಳುವೆ ನಿರ್ಭೀತ || ದನುಜೇಶ ||
ಹರಣದಾಸೆಯ ತೋರದಿಂದು | ಸುರಸೈನ್ಯವಿಂದು | ಪುರವ ಮುತ್ತಿದರಯ್ಯ ಬಂದು ||
ಅರುಹುವುದೇನೈ | ಕರೆಸು ಮಾರ್ಬಲವನು | ತಿರುಕುಳರಿಂಗೀ ತೆರದ ಪರಾಕ್ರಮ |
ಬರುವದು ಹೊಸತಿದ | ಪರಿಕಿಪುದಿಂದವ | ದಿರ ಸತ್ತವನೆಂ | ದೆರಗಿದನಂದು ||296||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎನಲು ಕೇಳುತ ಖತಿಯೊಳಾ ದೂ |
ತನನು ಹೊಯ್ ಹೊಯ್‌ತಪ್ಪುವನೆ ಸುರ |
ಜನಪನೀತನ ನಾಲಗೆಯ ಕೊ | ಯೆ್ಯನುತಲಾಗ ||297||
ದನುಜಪತಿಯಾರ್ಭಟಿಸಿ ಬಂದಿರು |
ವನನು ನಿಮಿಷದಿ ಮುನ್ನ ಸೀಳಿದು |
ಮಗುಳೆ ತನಗಾಜ್ಞೆಯನು ಮಾಡುವು | ದೆನುತ ಖಳನು ||298||
ನುಡಿಯ ಕೇಳುತ ಬಂದನೇ ಸುರ |
ರೊಡೆಯನೆಮ್ಮಯ ಪುರಕೆ ತಾನೇ |
ಕಡೆಯಕಾಲವಿದಾತಗೆನುತಾ | ಧಡಿಗ ಖಳರು ||299||
ಕರಿ ತುರಗ ರಥ ಸಹಿತ ದೈತ್ಯರ |
ನೆರವಿಯನು  ನೂಕಿದನು ದುರ್ಗವ |
ಪೊರಟುದಸುರರ ಚೂಣಿಕಲ್ಪದ | ಶರಧಿಯಂತೆ ||300||
ಕಂದ
ಕಡುಪಿಂದಂ ದೈತ್ಯಕುಲಂ |
ಬಿಡುಗಣ್ಣರ ಪಡೆಯನಯ್ದೆ ತರಿವೆವೆನುತ್ತಂ
ಗುಡುಗುಡಿಸುತೆ ಕೆಂಧೂಳ್ ನಭ |
ಕಡರುತ್ತಿರಲಾರ್ದು ಪೊಕ್ಕರಿಸೈನೈವನುಂ ||301||
ರಾಗ ಪಂಚಾಗತಿ ಮಟ್ಟೆತಾಳ
ಖಳರು ಗಜ ವರೂಥ ಹಯ ಪದಾತಿ ಸಹಿತಲಿ |
ಮೊಳಗುತಿಹ ಗಭೀರ ಭೇರಿರವದಿ ಭರದಲಿ ||
ಮುಳಿದು ಸರಳಮಳೆಯ ಕರೆವುತಮರದಳವನು |
ಕೊಲುತಲಿರ್ದರೇನನೆಂಬೆನವರ ಬಲುಹನು ||302||
ಮರುತನುರುಬೆಗಿರೆ ಹೊಯ್ದ ಮುಗಿಲ ತೆರದಲಿ |
ಸುರರು ಖಳರ ಹತಿಗೆ ಪಾರ್ದರಿರದೆ ಭರದಲಿ ||
ನರನು ಕಂಡು ನಗುತ ಮಾತಲಿಯೊಳು ರಥವನು |
ಹರಿಸೆನುತ್ತಲುಬ್ಬಿಕೊಂಡ ನಿರದೆ ಧನುವನು ||303||
ನಡೆಸು ರಥವನೆನಲು ಸುರಪಸೂತ ನಿಮಿಷಕೆ |
ತಡೆಯದಸುರಸೈನ್ಯವೆಂಬ ಶರಧಿಮಧ್ಯಕೆ ||
ಬಿಡುವ ಸ್ಯಂದನವನು ಕಾಣುತಂದು ದನುಜರು |
ಫಡ ಫಡಿಂದ್ರ ಬಂದನೆನುತಲಾರ್ದು ಕವಿದರು ||304||
ಇದಿರು ಬರುವ ಬಲವ ಸವರಿ ಬದಿಯೊಳೌಕುವ |
ಮದಮುಖರನು ಸೀಳಿಯಂತೆ ಬರುವ ಸೈನ್ಯವ ||
ಸದೆದು ಮೇಲೆ ಕವಿವ ಖಳರ ಮುರಿದನು |
ಕುದುರೆಯಾನೆ ತೇರುಗಳನು ತರಿದು ಬಿಸುಟನು ||305||
ವಾರ್ಧಕ
ತಡೆದು ಮುತ್ತಿದ ಚಾತುರಂಗಮಂ ಭಂಗಮಂ |
ಬಿಡಿಸಿ ಮತ್ತಾ ನರಂ ತೋಷದಿಂ ಚಾಪದಿಂ |
ದಡಿಗಡಿಗೆ ಬಿಡದೆಸುತ ಸರಳನುಂ ಕೊರಳನುಂ ಕತ್ತರಿಸಿ ರಿಪುಬಲವನು ||
ಪುಡಿಗೆಯ್ದು ದಾನವರ ಚೂಣಿಯಂ ಸಾಣೆೆಯಂ |
ಪಿಡಿದಲಗುಗಳನು ನೆರೆ ಪೂಡಿದಂ ನೋಡಿದಂ |
ಧಡಿಗ ದೈತ್ಯೇಯರಸುಜಾರ್ವುದಂ ಪಾರ್ವುದಂ ದೆಸೆದೆಸೆಗೆ ಬಾಯ ಬಿಡುತ ||306||
ಕಂದ
ನರನುರುಬೆಗೆ ನಿಲಲಾರದೆ |
ಮರಳಿದ ಬಾಯಿ ಬಿಡುತೆ ಬಿಟ್ಟ ಮಂಡೆಯೊಳಾಗಳ್ ||
ಪುರಮಂ ಪೊಕ್ಕಸುರೇಂದ್ರಂ |
ಗರುಹಿದರು ಭೀತಿಯಿಂದೆ ನಡನಡುಗುತ್ತಂ ||307||
ರಾಗ ಮಾರವಿ ಏಕತಾಳ
ದನುಜೇಶ್ವರ ಕೇಳ್ ಬಂದವನತಿಬಲ | ನನಿಮಿಷರಂತಲ್ಲ ||
ಅನುವರದೊಳು ದಾನವಬಲವನು ಗೆಲಿ | ದನು ನಿಮಿಷದೊಳೆಲ್ಲ ||308||
ಕರಿ ರಥತುರಗ ಪದಾತಿಯನೆಲ್ಲವ | ನುರುಳಿಸಿದನು ನೆಲಕೆ ||
ಅರುಹುವುದೇನೆಂದೆರಗಲು ಕೇಳ್ದಾ | ಶರವರನಾ ಕ್ಷಣಕೆ ||309||
ರಾಗ ಭೈರವಿ ಝಂಪೆತಾಳ
ಎಲವೊ ಸುರಪನು ಖಳರ | ಮುರಿದನೇ ಇಂದೆಮ್ಮ |
ಕುಲಕೆ ಕುಂದಾಯ್ತೆನುತ | ಪಲುಮೊರೆವುತಾಗ ||310||
ಬರಹೇಳು ಭರ್ಗನನು | ಜರೆವ ದಾನವರನೆಂ |
ದುರಿಯುಗುಳುತಾ ದೈತ್ಯ | ರೆರೆಯ ಗರ್ಜಿಸುತ ||311||
ನುಡಿಯ ಕೇಳ್ದಸುರರವ | ಗಡಿಸಿ ಕೂಡಿದುದು ಬರ |
ಸಿಡಿಲ ಗರ್ಜನೆಯಂತೆ ಗುಡುಗುಡಿಸುತಾಗ ||312||
ಒಡೆಯ ನೀನೇಕೇಳ್ವೆ | ಬಿಡು ಖತಿಯ ವಾಸವನ |
ಮಡದಿಯನು ಮುಂದಲೆಯ | ಪಿಡಿದು ತಹೆವಿಂದು ||313||
ಶಿವನಡ್ಡನಿಲಲಿ ಭೈ | ರವನು ತಾ ತಡೆಯಲಾ |
ದಿವಿಜರನು ತಿಂದು ತೇ | ಗುವೆನುತ ಖಳರು ||314||
ಭಾಮಿನಿ
ಇನಿತು ಪೇಳ್ದುದ ಕೇಳ್ದು ಆ ಶರ |
ಜನಪ ವೀಳೆಂುವಿತ್ತು ದೈತ್ಯರ |
ನನುವರಕೆ ಬೀಳ್ಗೊಡಲು ಪೊರಟರು ಕೋಟಿಸಂಖ್ಯೆಯಲಿ ||
ವನಧಿಗಳು ತುಳುಕಾಡೆ ಭುವಿ ಬಿ |
ಕ್ಕನೆ ಬಿರಿಯಲಾರ್ಭಟಿಸಿ ವಾದ್ಯದ |
ಘನತರದ ಘೋಷದಲಿ ನಡೆದರು ಸುರರ ಸಮ್ಮುಖಕೆ ||315||
ಭೋಗಷಟ್ಪದಿ
ಧಡಿಗ ದೈತ್ಯರಂದು ದಿವಿಜ |
ರೊಡೆಯನೆಲ್ಲಿ ತೋರೆನುತ್ತ |
ದಡುಗುಡಿಸುತೆ ಕವಿಯೆ ಸುರರ ಗಡಣ ಭರದಲಿ ||
ತಡೆಯದೋಡುತಿರಲು ನರನು |
ಫಡ ಫಡೆನುತಲನಿತು ಖಳರ |
ಪಡೆಯನೈಂದ್ರ ಶರದಿ ತರಿದನೊಡನೆ ಸತ್ತ್ವದಿ ||316||
ಅರಸೆ ಪೇಳ್ವುದೇನು ದನುಜ |
ರುರುಪರಾಕ್ರಮದಲಿ ಮತ್ತೆ |
ಶರಧಿಮೇಲೆಯೊಡೆದು ಬರ್ಪ ತೆರದೊಳುಲಿಯುತ ||
ನರನ ರಥವ ಮುಸುಕಕಾಣು |
ತಿರದೆ ಖಾತಿಯಿಂದೆ ಮಗುಳೆ |
ತರಿದು ಬಿಸುಟನರುಣಜಲವು ಪರಿದುದಗಲಕೆ ||317||
ಮತ್ತೆ ಖಳರು ಮುರಿದು ಕಾಣು |
ತಿತ್ತಲಮರಸೈನ್ಯತೋಷ |
ವೆತ್ತು ಪಾರ್ಥ ಭಾಪು ಭಳಿರೆನುತ್ತಲುಲಿವುತ ||
ಪತ್ತಿಗಜತುರಂಗ ರಥದಿ |
ಮೊತ್ತದಿಂದಲಾರ್ಭಟಿಸುತ |
ಮುತ್ತಿಕೊಂಡಸುರಪುರದ ಸುತ್ತಲಾಕ್ಷಣ ||318||
ಭಾಮಿನಿ
ಸುರರು ಸುಮ್ಮಾನದಲಿ ದೈತ್ಯರ |
ನುರುಬ ಕೋಟೆಯನಡರುತಿರೆ ಕಂ |
ಡರರೆ ಸುಮನಸರಾಳು ದುರ್ಗವನೇರಿ ಬಂದರಲಾ ||
ಕೊರಳ ಕಡಿ ತಿವಿ ಕೊಲ್ಲು ತಿನ್ನಿರಿ |
ಕರುಳನುಗಿಯೆನುತಾ ಶರೇಂದ್ರರು |
ಧುರಕೆ ಪೊರಟರು ಮೂರುಕೋಟಿ ನಿಶಾಚರರು ಸಹಿತ ||319||
ರಾಗ ರೇಗುಪ್ತಿ ತ್ರಿವುಡೆತಾಳ
ನುಡಿಯಲರಿದು ನಿವಾತಕವಚರ | ಕಡುಹನದನೇನೆಂಬೆ ಕಲ್ಪದ |
ಸಿಡಿಲ ಮೊಳಗೆಂಬಂತೆ ಬಲು ಬೊ | ಬ್ಬಿಡುತ ಗಜ ರಥ ತುರಗ ಸಹಿತೊಡ |
ನೊಡನೆ ಗರ್ಜಿಸುತಯ್ದೆ ಸುಮನಸ | ರೊಡೆಯನಾವೆಡೆ ತೋರು ತೋರೆನು |
ತಡಿಯಿಡುತಲೆಡೆವಿಡದೆ ಬರುತಿರೆ | ಪಡೆವೆರಸಿ ಘುಡುಘುಡಿಸಿ ಕದನಕೆ ||
ಬಂದರಾಗ | ಖಳರ | ಯ್ತಂದರಾಗ ||320||
ಕೊಲ್ಲಿರೋ ಮುಂಬರಿವ ಸುರರನು | ಬಿಲ್ಲ ಕಸಿಯಿರೊ ಬೆರೆತು ನಗುವರ |
ಹಲ್ಲ ಮುರಿಯಿರೊ ತಲೆಯನೊಡೆಯಿರೊ | ಚೆಲ್ಲಬಡಿದವದಿರ ಕರುಳ್ಗಳ |
ನೆಲ್ಲವನು ಶಾಕಿನಿಯರಿಗೆ ನ | ಮ್ಮಲ್ಲಿಯೌತಣವಾಗಲಯ್ತವ |
ನೆಲ್ಲಿ ತೋರಾ ಸುರಪನಾವೆಡೆ | ನಿಲ್ಲೆಲಾಹವಕೆನುತ ದೈತ್ಯರು |
ಬಂದರಾಗ | ಖಳರ | ಯ್ತಂದರಾಗ ||321||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳೇನೆಂಬೆನಿಂತಾ | ದುರುಳರಾರ್ಭಡಿಸುತ್ತ ಬರೆ ಕಂ |
ಡಿರದೆ ದೂರದಲೋಡತೊಡಗಲು | ಸುರರು ಭಯದಿ ||322||
ತೋರು ತೋರಮರೇಂದ್ರನಾವೆಡೆ | ತೋರಿಸೈರಾವತವನೆನುತಲೆ |
ಭೂರಿ ಬಾಣವ ಕವಿದೆಸುತ ಶರ | ವಾರ ಸಹಿತ ||323||
ಬೊಬ್ಬಿರಿವುತಯ್ತರಲು ಕಾಣುತ | ಲುಬ್ಬಿ ಮನದಲಿ ಪಾರ್ಥನಿವದಿರ |
ಕೊಬ್ಬ ಮುರಿವೆನು ಸೂತ ನೋಡೆನು | ತಬ್ಬರಿಸುತ ||324||
ಧನುವ ಝೇವಡೆದಾರ್ದು ಬಾಣವ | ವನಧಿಯನು ತುಳುಕಿದನು ಪಾರ್ಥನ |
ಕನಲಿಸಿದು ಜೀವಿಸಿದರುಂಟೇ | ಯನುವರದೊಳು ||325||
ಕರಿರಥಾಶ್ವಪದಾತಿಯನು ಹೊ | ಯ್ದರಸಿದನು ಮಾರ್ಬಲವ ದನುಜರ |
ಕೊರಳ ಬಳೆಗಳು ಕಳಚಲೆಚ್ಚನು | ಭರದಲಂದು ||326||
ರಾಗ ಮಾರವಿ ಏಕತಾಳ
ಭರದೊಳೆಸುತ ಬಹ ನರನನು ಕಾಣುತ |
ಲರರೆ ಬಂದ ಭಟ ಸುರಪನಲ್ಲ ಹೊಸ |
ಪರಿಯ ವೀರನಿವನಿರಿತಕೆ ಬೆದರದೆ |
ತರಿ ಕೊಲ್ಲಿರಿ ಎನುತುರುಬುತಾ ಖೂಳರು | ಖಾತಿಯಿಂದ ||327||
ಘುಡುಘುಡಿಸುತಲಡಗೆಡಹಿರಿವನನೆನು |
ತೆಡೆವಿಡದೌಕುವ ದಡಿಗರನೀಕ್ಷಿಸು |
ತಡಿಗಡಿಗಂಬನು ತೊಡುತೊಡನೆಸೆವುತ |
ಲಡಬಳಿಗರ ತಲೆಗೆಡಹಿದ ನರನು | ಖಾತಿಯಿಂದ ||328||
ಖೂಳರನೀಪರಿ ಕೋಟಿಗೊಬ್ಬಿಬ್ಬರ |
ಸೀಳಿದು ಘನತರ ಕೋಲಾಹಲದೊಳು |
ಮೇಲೆ ಮೇಲೆ ಕವಿವಾಳು ಕುದುರೆಗಳ |
ಬೀಳಗೆಡಹಿ ಖಳರೋಳಿಯ ಮುರಿದ | ಖಾತಿಯಿಂದ ||329||
ಭಾಮಿನಿ
ಎಲೆಲೆ ಕವಿ ತಿವಿ ಕೊಲುವನೀತನು |
ಬಲುಮೆಯುಳ್ಳವನಿಂದ್ರನಿಂದ್ರರ |
ಬಳಿಯವರ ಬಗೆಯಲ್ಲ ಕವಿ ತಿವಿ ಕರುಳನುಗಿಯೆನುತ ||
ಖಳರು ಮುಸುಕಲು ಮತ್ತೆ ಕೋಲಾ |
ಹಲವನದನೇನೆಂಬೆನರ್ಜುನ |
ನಳುಕದುಬ್ಬರಿದೆಚ್ಚನಂಬುಜಭವ ಮಹಾಶರವ ||330||
ವಾರ್ಧಕ
ಅರಸ ಕೇಳಾ ಬ್ರಹ್ಮಮಾರ್ಗಣದ ಮುಖದಿಂದ |
ಉರಿಯ ಕರಡಿಗೆ ಬಾಯ್ದೆರೆದಂತೆ ಕಬ್ಬೊಗೆಯು |
ಹೊರಳಿ ಕಿಡಿಗಳ್ ಸೂಸಿದವು ಭುಗಿಲ್ ಭುಗಿಲು ಧಗಧಗವೆಂಬ ರಭಸದಿಂದ ||
ಕರಿ ತುರಂಗಮ ರಥ ಪದಾತಿಗಳ್ ವೆರಸಿ ಮೋ |
ಹರಿಸಿ ಮುತ್ತಿರ್ದ ಮೂರ್ಕೋಟಿ ದಾನವರ ನಿ |
ಟ್ಟೊರಸಿದುದು ಮಾರ್ಮಲೆವರಂ ಕಾಣದಡಗಿತರ್ಜುನನ ವರ ಬಾಣಧಿಯೊಳು ||331||
ರಾಗ ಭೈರವಿ ಝಂಪೆತಾಳ
ಅರಸ ಕೇಳಾ ಬ್ರಹ್ಮ | ಶರದುರಿಯೊಳಸುರಬಲ |
ಉರಿದುದೊಂದೇ ಕ್ಷಣಕೆ | ನರನ ಕದನದಲಿ ||332||
ಸುರರು ಸುಮ್ಮಾನದಲಿ | ಶರಧಿಘೊಷದಿ ಪೊಗಳು |
ತಿರೆ ಕಂಡು ಪಾರ್ಥನತಿ | ಹರುಷಪಡೆದೆಂದ ||333||
ರಥತಿರುಹೆಂದು ಸಾ | ರಥಿಗೆ ನೇಮಿಸಲಮರ |
ವಿತತಿ ತಿರುಗಿತು ನಗರ | ಕತುಳರಭಸದಲಿ ||334||
ಕೇಳುತೀ ವಾರ್ತೆಯನು | ಕಾಲಕೇಯರೆನಿಪ್ಪ |
ಖೂಳರಡಗಟ್ಟಿದರು | ಬಾಳ ಝಳಪಿಸುತ ||335||
ಭೋಗಷಟ್ಪದಿ
ಎಲವೊ ನಿಲ್ ನಿವಾತಕವಚ |
ರಳವ ಮುರಿದೆನೆಂಬ ಗರ್ವ |
ದೊಳಗೆ ಪೋಗಬೇಡ ನಿನ್ನ ತಲೆಯವನಿಗೆ ||
ಇಳುಹದಿರ್ದಡಾವು ದೈತ್ಯ |
ಕುಲದೊಳುದಿಸಿದವರೆ ನಮ್ಮ |
ಬಲುಹ ನೋಡೆನುತ್ತ ಸರಳಮಳೆಯ ಕರೆವುತ ||336||
ಬರುವ ಬಾಣಗಳನು ತಂದು |
ನರನು ತೋಷದಿಂದ ಸರಳು |
ಗರೆದನವನಿಯಭ್ರವೆಲ್ಲ ಶರದ ಮಯದಲಿ ||
ತೆರಪುಗಾಣದಂದಮಾಗೆ |
ಕೆರಳಿ ಮತ್ತೆದನುಜರಧಿಕ |
ತೆರದ ಮಾಯೆಯಿಂದ ಕಾದಿದರು ಸಗರ್ವದಿ ||337||
ಪಲವುತೆರದ ಮಾಯೆಗಳಲಿ |
ಕಲಹಕೊದಗುವವರ ಕಂಡು |
ತಳುವದವರ ಮಾಯೆಗಳನು ನಿಲಿಸಿ ನಿಮಿಷಕೆ ||
ಮುಳಿದು ಮತ್ತೆ ಬ್ರಹ್ಮಶರದಿ |
ಖಳರ ಗೋಣನರಿದು ಮಗುಳೆ |
ಯುಳಿದ ಬಲವನೈಂದ್ರಶರದಿ ತಲೆಯ ಕಡಿದನು  ||338||
ಅರಸ ಪೇಳ್ವೆನೇನ ಖಳರ |
ಮರಣವನ್ನು ಕಂಡು ಮುದದಿ |
ಚರರು ಮುಂದೆಪಾಯ್ದರಮರವರನಿಗರುಹಲು ||
ಎರಗುತೆಂದರೊಡೆಯ ವಸಗೆ |
ವರೆಯ ಹೊಯ್ಸುಗೆಲಿದ ನಿನ್ನ |
ತರುಣ ದೈತ್ಯರೋಳಿಸಹಿತ ಮರಣವಡೆದರು ||339||
ಭಾಮಿನಿ
ಎನುತ ಕೇಳುತಲಂಗಚಿತ್ತವ |
ನನಿಬರಿಂಗೊಲಿದಿತ್ತು ಹರುಷದಿ |
ಮನದಲುಬ್ಬಿದನೇನನೆಂಬೆನು ಸುರಪನುತ್ಸವವ ||
ವನಿತೆಯರ ಬರಹೇಳು ದುಂದುಭಿ |
ನಿನದವಾಗಲಿ ಬರಲಿ ದಿಗಧಿಪ |
ರೆನುತ ಪಾರ್ಥನನಿದಿರು ಗೊಂಬರ್ತಿಯಲಿ ಪೊರವಂಟ ||340||
ರಾಗ ರೇಗುಪ್ತಿ ತ್ರಿವುಡೆತಾಳ
ಸುರಪನೀ ಪರಿಯಿಂದ ಸಂತಸ | ವೆರಸಿ ದಿಗಧಿಪರೊಡನೆ ಮಿಗೆ ಭೋ |
ರ್ಗರೆವ ವಾದ್ಯಸುಘೋಷದಲಿ ಸುರು | ಚಿರದ ಕನ್ನಡಿ ಕಲಶವಿಡಿದ |
ಯ್ತರುವ ನಾರಿಯರಿಂದ ಗಂಧ | ರ್ವರ ಸುಗಾನದಿ ಪಾಠಕರ ಪರಿ |
ಪರಿಯ ಪೊಗಳಿಕೆಯಿಂದಲಪ್ಸರ | ತರುಣಿಯರ ನರ್ತನವ ನೋಡುತ |
ಬಂದನಾಗ | ನಗುತ | ಯ್ತಂದನಾಗ ||341||
ವಾರ್ಧಕ
ಇಂತು ನಡೆತಪ್ಪ ಸುರಕಾಂತನಂ ದೂರದೊಳ್ |
ಕುಂತೀಕುಮಾರಕಂ ಕಂಡು ಭಕ್ತಿಯೊಳೆ ರಥ |
ದಿಂ ತಳುವದಿಳಿದೊಯ್ಯನಯ್ತಂದು ತತ್ಪದಕೆ ಸಾಷ್ಟಾಂಗದಿಂದೆರಗಲು ||
ದಂತೀಂದ್ರಯಾನನತ್ಯಂತ ಹರುಷದೊಳಣುಗ |
ನಂ ತೆಗೆದು ತಕ್ಕವಿಸಿ ಮುಂಡಾಡಿ ಮುದ್ದಿಸುತ |
ಅಂತರಂಗ ಸ್ನೇಹದಿಂದ ಲಧಿಕಾನಂದಭಾಷ್ಪಲೋಚನನಾದನು ||342||
ರಾಗ ಕೇದಾರಗೌಳ ಅಷ್ಟತಾಳ
ಹರುಷದಿ ಹಿಗ್ಗುತ ಸುರಪನೀ ಪರಿಯಲ್ಲಿ | ನರನನು ಕೊಂಡಾಡುತ ||
ಮರಳಿ ತಕ್ಕಯಿಸಿ ಸಾಸಿರಮೊಗದಹಿಪನ | ತೆರದಿಂದ ಪೊಗಳುತಲಿ ||343||
ಕರೆದು ಮಾತಲಿಯನ್ನು ರಥವೇರ್ದು ಸುತಸಹಿ | ತುರುತರ ಸಂಭ್ರಮದಿ ||
ಸುರರೊಡವೆರಸಿ ದುಂದುಭಿ ಘೋಷದಿಂದಲಂ | ದರಮನೆಗಯ್ತಂದನು ||344||
ವಾರನಾರಿಯರ ನರ್ತನವ ನೋಡುತಲಿ ಗ | ಭೀರ ಭೇರಿಯ ರವದಿ ||
ನಾರದ ನುಡಿಪ ವೀಣೆಯನಾಲಿಸುತ ಬಂದ | ಭೂರಿನೇತ್ರನು ಅಂದದಿ ||345||
ವನಿತೆಯರಾರತಿಗಳ ತರಲೆನ್ನುತ | ತನುಜನ ಕರವಿಡಿದು ||
ವಿನಯದಿ ಕರವಿಡಿದಯ್ತಂದನರಮನೆ | ಗನಿಮಿಷರೊಡನಿಂದ್ರನು ||346||
ಘೋರ ದಾನವರ ಸಂಹಾರವ ಮಾಡಿ ವಂ | ದಾರಕರನು ಪೊರೆದ ||
ವೀರಾಧಿವೀರ ಪಾರ್ಥನೆ ಜಯವೆನ್ನುತ | ಲಾರತಿ ಬೆಳಗಿದರು ||347||
ಭಾಮಿನಿ
ಸುರಸತಿಯರೀ ತೆರದಿ ವರ ಸುರು |
ಚಿರದ ರತುನಾರತಿಯ ಬೆಳಗಲು |
ಸುರಪನರಸಿಯು ಬಂದು ಮುತ್ತಿನ ಸೇಸೆಯನು ತಳಿದು ||
ನರನ ಕೊಂಡಾಡುತ್ತ ದಿವಿಜರ |
ಪರಿಭವಿಸಿದಸುರರನು ಗೆಲಿದೈ |
ತರುಣ ನೀನಾದುದರ ಫಲವಾಯ್ತೆಂದಳಿಂದುಮುಖಿ ||348||
ರಾಗ ಕಾಂಭೋಜಿ ಝಂಪೆತಾಳ
ಇಂತೆಂದ ಶಚಿಯಂಘ್ರಿಗೆರಗಿ ನಿಮ್ಮಯ ಪುಣ್ಯ |
ದಿಂ ತರಿದೆನೌ ಖಳೋತ್ತಮರ ||
ಅಂತರಾತ್ಮಕನ ಕಪೆಯಿಂದ ಜಯವಾಯ್ತೆಂದು ||
ಕುಂತಿಯಾತ್ಮಜ ನುಡಿದನಾಗ ||349||
ಬಳಿಕ ಸುರಪನು ನರನ ಮನ್ನಿಸುತಲೆಂದನೆಮ |
ಗಳವಡದ ದೈತ್ಯರಟ್ಟುಳಿಯ ||
ನಿಲಿಸಿದೈ ನಿನಗಿನ್ನು ಸರಿಯಾರು ಮೂಲೋಕ |
ದೊಳಗೆನುತಲಪ್ಪಿದನು ಮಗುಳೆ ||350||
ಸುರರೆಲ್ಲ ಪಾರ್ಥನನು ಶರಧಿ ಘೋಷದಿ ಪೊಗಳು |
ತಿರೆ ಕಾಣುತಿಂದ್ರನತಿ ಮುದದಿ ||
ಪರಿಪರಿಯಲುಪಚರಿಸುತಿರಲಯ್ದುದಿನ ಸಂದು |
ದಿರದೆ ಸ್ವರ್ಗದಲಿ ಸಂಭ್ರಮದಿ ||351||
ಭಾಮಿನಿ
ಧರಣಿಪತಿ ಕೇಳಿಂತು ಪಾರ್ಥನು |
ಸುರಪಭವನದಲಯ್ದು ದಿನವಿರೆ |
ಧರೆಗೆ ವತ್ಸರವಾಯಿತಯ್ದವನರಿತು ಮನದೊಳಗೆ ||
ಮರುಗದಿರನಗ್ರಜನು ತಾ ಮ |
ದ್ವಿರಹಕೆನುತಾ ನರನು ಚಿಂತಿಸು |
ತಿರದೆ ಪಿತನಡಿದಾವರೆಗೆ ತಲೆವಾಗುತಿಂತೆಂದ ||352||
ರಾಗ ಶಂಕರಾಭರಣ ತ್ರಿವುಡೆತಾಳ
ಜೀಯ ಲಾಲಿಸು ಬಂದು ಬಹು ದಿನ | ವಾಯಿತಿನ್ನಡವಿಯಲಿ ಚಿಂತಿಪ
ರಾ ಯುಧಿಷ್ಠಿರ ವಾಯುಸುತ ಮಾ | ದ್ರೇಯರೆನ್ನ ||353||
ಕಳುಹು ತನ್ನನು ಧರಣಿಗೆಂದಡಿ | ಗಳಿಗೆ ಮಣಿದಿಹ ಮಗನ ಮನ್ನಿಸಿ |
ನಲವಿನಿಂದಮರೇಂದ್ರನಾ ಮಾ | ತಲಿಯ ಕರೆದು ||354||
ರಥವ ತಾ ತಡವೇತಕೀ ಪುರಮಥನಭಜಕ ಸುಧರ್ಮಸುತನಿಹ |
ಪಥಿವಿಗೊಡಗೊಂಡಯ್ದಿ ಮತ್ತೀಕಥೆಯನೆಲ್ಲ ||355||
ಧರ್ಮಜನಿಗಿದನರುಪಿ ತಡೆದನು | ನಮ್ಮ ದೆಸೆಯಿಂದೀತನೆಂಬೀ |
ಮರ್ಮವನು ನೆರೆ ತಿಳುಪಿ ಬಾರೆನೆ | ಸಮ್ಮುದದಲಿ ||356||
ವಾರ್ಧಕ
ಸುರಸೂತನಾ ಕ್ಷಣಕೆ ಸುರಪತಿಯ ನೇಮದಿಂ |
ಹರಿವೇಗದಿಂದೆಸೆವ ಹರಿಗಳಂ ಮೇಳಯ್ಸಿ |
ಸುರುಚಿರದ ಕನಕಭಾಸುರಮಣಿವರೂಥಮಂ ತರೆ ಕಾಣುತಾ ಪಾರ್ಥನು ||
ಪುರಹೂತನಿಂಗೆರಗಿ ಪುರುಷಾರ್ಥಕನುವಪ್ಪ |
ಪರಿಪರಿಯ ಶುಭವಾದ ಪರಕೆವಡೆದಾ ರಥದ |
ತುರಗತತಿಗಭಿನಮಿಸುತುರುತರಾನಂದದಿಂದಾ ವರೂಥವನೇರ್ದನು ||357||
ದ್ವಿಪದಿ
ನರನಾಥನಾಲಿಸಾ ನರನು ಹರುಷದಲಿ |
ತರಣಿಶತಕೋಟಿಭಾಸುರವರೂಥದಲಿ ||358||
ಸುರರ ಸಾರಥಿಯೊಡನೆ ಗಗನಮಾರ್ಗದಲಿ |
ಬರುತಿರ್ದನಗ್ರಜನ ನೋಳ್ಪ ತವಕದಲಿ ||359||
ಇತ್ತ ಧರ್ಮಜನು ವಿಪ್ರೋತ್ತಮರು ಸಹಿತ |
ಕತ್ತಿವಾಸನ ಪದಾಂಬುಜವ ಧ್ಯಾನಿಸುತ ||360||
ವನದೊಳಗೆ ಚರಿಸುತಿರಲೊಂದು ದಿನ ಮನದಿ |
ಅನುಜ ಪಾರ್ಥನ ನೆನೆದು ವಿಗತ ಸಂತಸದಿ  ||361||
ಭೀಮಸೇನನ ಕರೆದು ಬಿಸುಸುಯ್ವುತಂದು |
ಭೂಮಿಪಾಲಕನೆಂದ ಮನದಲುರೆ ನೊಂದು ||362||
ರಾಗ ನೀಲಾಂಬರಿ ವಿಳಂಬ ಅಷ್ಟತಾಳ
ಸಹಜಾತ ಕೇಳರ್ಜುನನೇತಕೆ | ಬಹು ವಾಸರ ತಡೆದ ಸ್ವರ್ಗದಲಿ ||
ಮಹದುತ್ಸವದಲ್ಲ್ಯಮರೇಂದ್ರನ | ಸಹವಾಸದಿ ಮರೆತನೆಮ್ಮುವನು ||363||
ಸುರಲೋಕದಿ ಸುಖದೊಳಿಹನುಯೆನು | ತರುಹಿದನೆನ್ನೊಡನೆ ಸುದಾಮ ||
ನರನೇತಕೆ ದಿನವಿಷ್ಟು ಸಂದರು | ಬರನಿಲ್ಲಿಗೆ ಏನಯ್ಯ ತಮ್ಮ ||364||
ವನವಾಸದಾಯಸಕೆ ಬೇಸರ್ತನೊ | ತನುವಿನಲೇನೂ ಸುಖವಿಲ್ಲದಿಹನೊ ||
ಅನುಜನ ಕಾಣದೆ ಒಂದರೆ | ದಿನವೆಂಬುದು ಯುಗವಾಯಿತಯ್ಯ ||365||
ಭಾಮಿನಿ
ಧರೆಯನಾಳ್ವುದನುಳಿದು ವಿಪಿನಾಂ |
ತರಕೆ ಸಂದೆವದಲ್ಲದನುಜನ |
ವಿರಹದಲಿ ಬೆಂಡಾದೆನಕಟೆನ್ನಂತೆ ಲೋಕದಲಿ ||
ಪರಮ ದುಃಖಿಗಳಾರೆನುತ ನಪ |
ಮರುಗುತಿರೆ ಕೇಳಿಸಿತು ನಭದಿಂ |
ದಿರದೆ ಮಾತಲಿಯಬ್ಬರಣೆ ಧರ್ಮಜನ ಕಿವಿಗಳಿಗೆ ||366||
ವಾರ್ಧಕ
ತಮ್ಮ ನೋಡಭ್ರದಿಂದತಿ ರವಂ ಕೇಳುತಿದೆ |
ಸುಮ್ಮನಲ್ಲಿದುವೆ ನೋಡುವ ಬಾರೆನುತ್ತಲುರೆ |
ದುಮ್ಮಾನಮಂ ಬಿಟ್ಟು ಮರುತಜಂ ಸಹಿತಲಾ ಧರ್ಮಜಂ ನೋಡುತಿರಲು ||
ಸುಮ್ಮಾನದಿಂ ಸುರರ ಸೂತರ ಪೊಗಳ್ಕೆಯಿಂ |
ಚಮ್ಮಟಿಕೆ ವಿಡಿದ ಮಾತಲಿಯ ಗರ್ಜನೆಗಳಿಂ |
ದಂ ಮಹಿಗೆ ಬಂದನರ್ಜುನನಿಂದ್ರರಥದೊಳಿನ್ನೇನೆಂಬೆನುತ್ಸಹವನು ||367||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರಸ ಕೇಳಿತ್ತಲು ಯುಧಿಷ್ಠಿರ | ನರಪತಿಯು ಸೋದರರು ಸಹಿತಲೆ |
ಬೆರಗಿನಿಂದೀಕ್ಷಿಸುತಲಿರಲಾ | ನರನು ಭರದಿ ||368||
ಸುರವರೂಥವನಿಳಿದುಮಾತಲಿ | ವೆರಸಿ ಬಹು ಭಕ್ತಿಯಲಿ ನಡೆತಂ |
ದೆರಗಿದನು ಸಾಷ್ಟಾಂಗದಿಂದ ನಪ | ವರನ ಪದಕೆ ||369||
ಎರಗಿದನುಜನ ಕಂಡು ಸಂತಸ | ಭರದೊಳೋಲಾಡುತ್ತ ನಪ ಮುಂ |
ಬರಿವ ಮೋಹದಲೆತ್ತಿದನು ಕರ | ವೆರಡರಿಂದ ||370||
ತೆಗೆದು ಬಿಗಿದಪ್ಪಿದನು ಕಂಗಳೊ | ಳೊಗೆವ ಬಾಷ್ಪಕಣಾಲಿಯಲಿ ಮೈ |
ದೆಗೆಯಲರಿಯದೆ ಮಗುಳೆ ಮುಗುಳತಿ | ಸೊಗಸಿನಿಂದ ||371||
ಮರುತಸುತನಿಗೆ ಮಣಿದು ಮಾದ್ರೀ | ವರಕುಮಾರರನಪ್ಪಿ ಮುದ್ದಿಪ |
ನರನನೀಸುತವನಿಪತಿಯತಿ | ಕರುಣದಿಂದ ||372||
ಬಂದೆಯಾ ಮತ್ಕೀರ್ತಿವಾರಿಧಿ ಇಂದು ನೀ ಬಾರೆಮ್ಮ ಭಾಗ್ಯದ |
ಕಂಧರವೆ ಬಾರೆನುತ ಮುದ್ದಿಸು | ತಂದದಿಂದ ||373||
ಮಾತಲಿಯ ನಪವರನು ಘನಸಂ | ಪ್ರೀತಿಯಲಿ ಕುಳ್ಳಿರಿಸಿ ತನ್ನನು |
ಜಾತನನು ಬೆಸಗೊಂಡನಾ ಯಮ | ಜಾತನೊಲಿದು ||374||
ರಾಗ ಕಾಂಭೋಜಿ ಝಂಪೆತಾಳ
ಏನಯ್ಯ ತಮ್ಮ ಬಲು ದಿನವಾಯ್ತು ಪೋಗಿ ತಡ |
ವೇನು ಕಾರಣವಾದುದಿನಿತು ||
ನೀನುಸಿರೆನಲ್ಕೆ ತಲೆವಾಗಿ ನರನಗ್ರಜಗೆ |
ಸಾನುರಾಗದಿ ನುಡಿದನಾಗ ||375||
ಜೀಯ ನಿನ್ನಪ್ಪಣೆಯೊಳಾಂ ಪೋಗಿ ತಪವಿರ್ದೆ |
ನಾ ಇಂದ್ರ ಕೀಲವನದೊಳಗೆ ||
ಮಾಯೆಯಲಿ ಬಂದಭವನೆನ್ನೊಳೆಚ್ಚಾಡಿ ಬಲು
ನೋಯಿಸಿದನಿರದೆ ಕಪಟದಲಿ ||376|
ಕಡೆಗೆ ಮೆಚ್ಚಿದು ಕೊಟ್ಟನಸ್ತ್ರವನು ತನಗದರ |
ತೊಡುವ ಬಿಡುವಂದವನು ತಿಳುಪಿ ||
ನಡೆದನಂತರ್ಧಾನಕಿತ್ತಲಮರೇಂದ್ರ ಸುರ |
ರೊಡಗೊಂಡು ಬಂದನಾಯೆಡೆಗೆ ||377||
ಮುಂದಣ ಕಥಾಂತರವ ಮಾತಲಿಯೊಡನೆ ಕೇಳ್ವು |
ದೆಂದು ತಲೆಗುತ್ತಿ ಕೈಮುಗಿದು
ನಿಂದನುಜನಂ ಮನ್ನಿಸುತ ಮಾತಲಿಯ ಮೊಗವ |
ನಂದು ನಪ ನೋಡಲವನುಸಿರ್ದ ||378||
ರಾಗ ಕೇದಾರಗೌಳ ಅಷ್ಟತಾಳ
ಅರಸ ಧರ್ಮಜ ಕೇಳು ಸುರಪನಪ್ಪಣೆಯಿಂದ |
ಕರೆದೊಯ್ದೆನಾ ಪಾರ್ಥನ ||
ಸುರಲೋಕದಲಿ ಬಂದುದೀತಗೂರ್ವಶಿಯೆಂಬ |
ತರುಣಿಯ ಶಾಪವಲ್ಲಿ ||379||
ಅಮರರಿಂಗಸದಳವಾದ ದೈತ್ಯರನೆಲ್ಲ |
ಸಮರದಿ ಸೀಳಿದನು ||
ಸುಮನಸರಿಗೆ ಸ್ವಸ್ಥವಾಯಿತೀತನ ಪರಾ |
ಕ್ರಮಕೆಣೆಗಾಣೆನಯ್ಯ ||380||
ವೀರಾಧಿವೀರನರ್ಜುನನೆಂದು ಡಂಗುರ |
ಸಾರಿದರಮರರಲಿ ||
ಮೂರುಲೋಕದ ಗಂಡನೆನಿಸಿದನಿವನಿಗಿ |
ನ್ನಾರುಂಟು ಸರಿ ಲೋಕದಿ ||381||
ನಮಗಾಗಿ ತಡೆದನೆಂಬೀ ವಿವರವನೆಲ್ಲ |
ಯಮಜನಿಗರುಪಿ ನೀನು ||
ಮಮತೆಯಿಂಪಾರ್ಥನ ಕಳುಪಿ ಬಾರೆನುತೆನ್ನ |
ನಮರೇಂದ್ರ ಬೀಳ್ಗೊಟ್ಟನು ||382||
ಭಾಮಿನಿ
ಎಂದು ಮಾತಲಿ ಸುರಪನೆಂದುದ |
ನಂದವಿಟ್ಟೊರೆದರಸಗೆರಗಿದು |
ಬಂದನಾ ಪಾರ್ಥನನು ಬೀಳ್ಗೊಂಡಮರಪುರವರಕೆ ||
ಮುಂದುವರಿದತಿತೋಷದಲಿ ನಪ |
ನಂದು ನರನನು ಮುದ್ದಿಸುತಲಾ |
ನಂದರಸದಲಿ ಮುಳುಗಿದರು ಭೀಮಾದಿಗಳು ಸಹಿತ ||383||
ವಾರ್ಧಕ
ಅರಸ ಕೇಳರ್ಜುನಂ ಪಾಶುಪತಶರವನುಂ |
ಕರುಣದಿಂ ಪಡೆದನೀಶನೊಳಿನ್ನು ಹರಿಯ ಭ |
ಕ್ತರಿಗಸಾಧ್ಯಮದಾವುದೆಂದು ವೈಶಾಂಪಾಯನುಂ ಪರೀಕ್ಷಿತಜಾತಗೆ ||
ಅರುಹಿದೀ ಕಥನಮಂ ಪೇಳ್ದೆ ನಾನಜಪುರೇ |
ಶ್ವರನ ಕಪೆಯಿಂದಿದಂ ಪೇಳಿ ಕೇಳುವ ಜನರ |
ದುರಿತಮಂ ಪರಿಹರಿಸಿ ಇಷ್ಟಾರ್ಥವರವೀವನಾ ಮಹಾಲಿಂಗೇಶನು ||384||
ಕಂದ
ದ್ವಿಜಕುಲಜಾತಂ ರಾಮಾ |
ತ್ಮಜ ವಿಷ್ಣುವೆನಿಪ್ಪನಜಪುರೇಶನ ಭಜಕಂ |
ಸಜಿಸಿದ ಕಾವ್ಯವನಾಲಿಸಿ |
ಸುಜನರ್ ಮುದವೆತ್ತು ಮೆರೆಸವೇಳ್ಕುಂ ಧರೆಯೊಳ್ ||385||
ಅಜವಿನುತಂ ಸುಜನನುತಂ |
ಭುಜಗಾಭರಣಂ ಸುರೇಶ ವಂದಿತ ಚರಣಂ ||
ಅಜಪುರವಾಸಂ ಈಶಂ |
ಗಜಚರ್ಮಾಂಬರನೆ ಹರನೆ ರಕ್ಷಿಸುಗೆಮ್ಮಂ ||386||
ಮಂಗಲ
ರಾಗ ಸೌರಾಷ್ಟ್ರ ಏಕತಾಳ
ಗಿರಿಜಾಧವನಿಗೆ ಮಂಗಳ | ಚೆಲ್ವ | ಉರಗಾಭರಣಗೆ ಮಂಗಳ  || ಪಲ್ಲವಿ ||
ಆದಿಮಧ್ಯಾಂತರಹಿತನಿಗೆ ಮಂಗಳ |
ವೇದಾಂತವೇದ್ಯಗೆ ಮಂಗಳ ||
ಸಾದು ರಕ್ಷಕಗೆ ಸರ್ವೇಶಗೆ ಮಂಗಳ |
ಮಾಧವಮಿತ್ರಗೆ ಮಂಗಳ || ಗಿರಿಜಾಧವ  ||387||
ಸುರಚಿರರತ್ನವಿಭೂಷಗೆ ಮಂಗಳ |
ಸುರಪತಿವಂದ್ಯಗೆ ಮಂಗಳ
ನರಗೊಲಿದಸ್ತ್ರವನಿತ್ತಗೆ ಮಂಗಳ |
ಪರಮೇಶ್ವರನಿಗೆ ಮಂಗಳ || ಗಿರಿಜಾಧವ ||388||
ಗಜಚರ್ಮಾಂಬರಧರನಿಗೆ ಮಂಗಳ |
ತ್ರಿಜಗತ್ಪಾಲಗೆ ಮಂಗಳ
ಭಜಕರ ಭವಭಯನಾಶಗೆ ಮಂಗಳ |
ಅಜಪುರವಾಸಗೆ ಮಂಗಳ | ಗಿರಿಜಾಧವ ||389||
 || ಯಕ್ಷಗಾನ ಇಂದ್ರಕೀಲಕ ಮುಗಿದುದು ||
